ಕನ್ನಡ ಭಾಷೆ – ಸಾಹಿತ್ಯಗಳ ಸಂಶೋಧನೆ – ಒಂದು ದಶಕದ (೨೦೦೧ – ೨೦೧೧) ಕಿರುನೋಟ: ಭಾಗ – ೧: ಕನ್ನಡ ನಾಡು – ನುಡಿ ಚಿಂತನೆ / ಅಸ್ಮಿತೆಯ ಹುಡುಕಾಟ…. (೧)
ಈ ಧಾರೆಯಲ್ಲಿ ಡಿ.ಎನ್. ಶಂಕರ್ ಭಟ್, ಷ. ಶೆಟ್ಟರ್, ಕೆ.ವಿ.ನಾರಾಯಣ, ಎಂ.ಚಿದಾನಂದಮೂರ್ತಿ, ಷೆಲ್ಡನ್ ಪೋಲಾಕ್ ಮೊದಲಾದವರ ಮಾದರಿಗಳನ್ನು ಚರ್ಚಿಸಬೇಕೆನಿಸುತ್ತದೆ. ಇವರ ‘ಸಂಶೋಧನೆ’ಗಳಿಗೆ ಒಂದು ಭಿನ್ನ ಪಂಥವಾಗಬಲ್ಲ ಸ್ವರೂಪವಿದೆ. ಕನ್ನಡ ನಾಡು – ನುಡಿ ಕುರಿತ ಸಂಶೋಧನೆ (ಅಧ್ಯಯನ) ಎಂದು ಇದನ್ನು ಕರೆದುಕೊಳ್ಳಬಹುದು. ಚಿಂತನಾ ಪ್ರಧಾನವಾದ ಮತ್ತು ಅನ್ವಯಿಕವಾದ ಆಚಾರವಾದಿ ಸಂಶೋಧನೆಯಿದು. ಹಾಗೆ ನೋಡಿದರೆ ಈ ಧಾರೆಯಲ್ಲಿ ಥಿಯರಿಟಿಕಲ್ ರಿಸರ್ಚ್ – ಮತ್ತು ಪಾಲಿಸಿ ರಿಸರ್ಚ್‌ಗಳೆರಡೂ ಕಲಸಿಕೊಂಡಿವೆ. {ಸಂಶೋಧನೆಯನ್ನು ತಾತ್ವಿಕ ಸಂಶೋಧನೆ ಮತ್ತು ಅನ್ವಯಿಕ ಸಂಶೋಧನೆ (ಐಡಿಯಲಾಜಿಕಲ್ ರಿಸರ್ಚ್ ಮತ್ತು ಪಾಲಿಸಿ ರಿಸರ್ಚ್) ಎಂದು ಎರಡು ರೀತಿಯಾಗಿ ವರ್ಗೀಕರಿಸಿಕೊಳ್ಳುವುದುಂಟು.} ಅಸ್ಮಿತೆಯ ಹುಡುಕಾಟ, ಸ್ವಯದ ಮಂಡನೆ ಮತ್ತು ಚರಿತ್ರೆಯ ಮರುಕಟ್ಟುವಿಕೆ ಈ ಮೂರೂ ಈ ಧಾರೆಯಲ್ಲಿ ಮುಪ್ಪುರಿಗೊಂಡಿವೆ. ೧೯೭೦ರಿಂದ ಶಂಕರಭಟ್ಟರು ಬರೆಯುತ್ತ ಬಂದಿದ್ದಾರೆ. ಇವರ ಚಿಂತನೆಗಳು ಭಾಷೆಯನ್ನು ಚಾರಿತ್ರಿಕವಾಗಿ ಕಟ್ಟಿಕೊಳ್ಳುವ ಜೊತೆಗೆ ಅದರ ಸಾಮಾಜಿಕತೆ, ಅನನ್ಯತೆ, ಮತ್ತು ಪ್ರಜಾಪ್ರಭುತ್ವೀಯ ಬಳಕೆಯ ಬಗ್ಗೆ ಅನ್ವಯಿಕ ಸೂತ್ರಗಳನ್ನು ಮಂಡಿಸುತ್ತವೆ. ಈಗಾಗಲೆ ರಚಿತವಾಗಿರುವ ಕನ್ನಡ ಭಾಷೆಯ ಚರಿತ್ರೆಯನ್ನು ಶಂಕರಭಟ್ಟರು ಕಲ್ಪಿತ ಮತ್ತು ರಚಿತ ಎರಡೂ ನೆಲೆಯಿಂದ ಮರುಕಟ್ಟಿದ್ದಾರೆ. ಸಂಸ್ಕೃತದ ಯಾಜಮಾನ್ಯದಿಂದ ಕನ್ನಡ ಕಲಿಕೆ ಮತ್ತು ಬಳಕೆಯನ್ನು ಬಿಡುಗಡೆಗೊಳಿಸುವ ದೊಡ್ಡ ಇರಾದೆ ಇವರ ಅಧ್ಯಯನಗಳಿಗೆ ಇದೆ. ಕನ್ನಡಕ್ಕೆ ಬೇಕು ಕನ್ನಡದ್ದೆ ವ್ಯಾಕರಣ ಎನ್ನುವುದು ಕೇವಲ ಬೇಡಿಕೆ ಆಗದೆ ಅದನ್ನು ತಾವೆ ಆಗುಮಾಡುವ ದೃಷ್ಟಿಯಿಂದ ಕನ್ನಡ ಸೊಲ್ಲರಿಮೆ – ೧, ೨ನ್ನು ಭಟ್ಟರು ಬರೆದಿದ್ದಾರೆ. ಅದು ಇನ್ನೂ ಮುಗಿದಿಲ್ಲ. (ಈ ಹಿನ್ನೆಲೆಯಲ್ಲಿ ಸ್ವತಃ ಶಂಕರಭಟ್ಟರೆ ತಮ್ಮ ತತ್ವಗಳನ್ನು ಆಚರಣೆ ಮಾಡುತ್ತಿದ್ದಾರೆ.) ಇದೇ ನೆಲೆಯಲ್ಲಿ ಇವರು ಪ್ರತಿಪಾದಿಸಿರುವ ಕನ್ನಡ ಲಿಪಿಬಳಕೆಯ ಸೂತ್ರಗಳು ಮತ್ತು ಕನ್ನಡ ವ್ಯಾಕರಣದ ಶೈಕ್ಷಣಿಕ ಕಲಿಕೆ ಹಾಗೂ ಬಳಕೆ ಇವನ್ನು ನಮ್ಮ ಸಮಾಜ ಇನ್ನೂ ಮುಕ್ತ ಮನಸ್ಸಿನಿಂದ ಒಪ್ಪಿಕೊಂಡಿಲ್ಲ. ಅದಕ್ಕೆ ಹಲವು ರೀತಿಯ ಅಪಸ್ವರಗಳು ಎದ್ದಿವೆ. (ಶಂಕರಭಟ್ಟರ ಪುಸ್ತಕಗಳ ಪಟ್ಟಿಗೆ ನೋಡಿ; ಅನುಬಂಧ – ೩)
ಕನ್ನಡದ ಸೊಲ್ಲರಿಮೆಯ (ಭಾಷಾವಿಜ್ಞಾನದ) ಕಟ್ಟುವಿಕೆಯಲ್ಲಿ ಶಂಕರಭಟ್ಟರು ಕೆಲವು ಹೊಸ ಪದಗಳನ್ನು ಬಳಸಿದ್ದಾರೆ. ಕೆಲವನ್ನಿಲ್ಲಿ ಉದಾಹರಣೆಯಾಗಿ ನೋಡಬಹುದು;
೧. ಭಾಷಾಂತರ, (ಅನುವಾದ, ತರ್ಜುಮೆ)=ನುಡಿಮಾರಿಕೆ, ೨) ವಾಕ್ಯ+ಮಾತು+ಬರಹ+ಪದ+ಭಾಷೆ=ಸೊಲ್ಲು, ೩) ವ್ಯಾಕರಣ=ಸೊಲ್ಲರಿಮೆ, ೪) ಕ್ರಿಯಾಪದ=ಎಸಕಪದ, ೫) ನಾಮಪದ=ಹೆಸರುಪದ, ೬) ಸಮಾಸ=ಜೋಡುಪದ, ೭) ವಿಶೇಷಣ=ಪರಿಚೆ, ೮) ವಿಭಕ್ತಿ=ಎಸಕಪತ್ತುಗೆ, ೯) ಒಟ್ಟು=ಪ್ರತ್ಯಯ, ೧೦) ಉದಾಹರಣೆ=ಎತ್ತುಗೆ, ೧೧) ರಚನೆ=ಇಟ್ಟಳ, ೧೨) ಪಾರಿಭಾಷಿಕ ಪದ=ಅರಿಮೆಯ ಪದ, ೧೩) ಕಾಲ=ಹೊತ್ತು, ಭೂತಕಾಲ=ಹಿಂಬೊತ್ತು, ವರ್ತಮಾನಕಾಲ=ಈಪೊತ್ತು, ಭವಿಷ್ಯತ್‌ಕಾಲ=ಮುಂಬೊತ್ತು, ೧೪) ಅಕ್ಷರ=ಬರಿಗೆ, ವರ್ಣಮಾಲೆ=ಬರಿಗೆ ಪಟ್ಟಿ, ೧೫) ಪ್ರಶ್ನೆ=ಕೇಳ್ವಿ. ೧೬) ಅರ್ಥ=ಹುರುಳು, ೧೭) ಏಕವಚನ, ಬಹುವಚನ=ಓರೆಣಿಕೆ, ಹಲವೆಣಿಕೆ, ೧೮) ಧ್ವನಿ=ಉಲಿ, ಸ್ವರ=ತೆರೆಯುಲಿ, ವ್ಯಂಜನ=ಮುಚ್ಚುಲಿ, ಮಹಾಪ್ರಾಣ=ಊದುಲಿ, ಅನುನಾಸಿಕ=ಮೂಗುಲಿ, ಊಷ್ಮ=ಉಜ್ಜುಲಿ, ಸ್ಪರ್ಶ=ತಡೆಯುಲಿ, ಮೂರ್ಧನ್ಯ=ಮಡಚುಲಿ, ಘೋಷ=ಗುನುಗುನಿಸುವ ಉಲಿ, ರೇಫ=ಹೊಡೆಯುಲಿ, ೧೯) ಪುಲ್ಲಿಂಗ, ಸ್ತ್ರೀಲಿಂಗ, ನಪುಂಸಕಲಿಂಗ=ಗಂಡುಗುರ‍್ತ, ಹೆಣ್ಣುಗುರ‍್ತ, ಉಳಿಕೆಗುರ‍್ತ, ೨೦) ಉತ್ತಮಪುರುಷ=ಆಡುಗ, ಮದ್ಯಮ ಪುರುಷ=ಕೇಳುಗ, ಪ್ರಥಮಪುರುಷ=ಪೆರತು – ಹೆರತು (ಇತರೆ), ೨೧) ನಿಷೇಧಾರ್ಥಕ=ಅಲ್ಲಗಳೆತ, ೨೨) ವಿಗ್ರಹವಾಕ್ಯ=ಒಳನುಡಿತ, ೨೩) ವಿಧ್ಯರ್ಥಕ=ಅರಿಕೆರೂಪ, ೨೪) ನಾಮಪದ=ಹೆಸರುಪದ, ಕ್ರಿಯಾಪದ=ಕೆಲಸಪದ ಹೀಗೆ ಈ ಪದಗಳು ಕೂಡ ಅರ್ಥವಾಗುವುದಿಲ್ಲ. ಇವೂ ಕೂಡ ಪಾರಿಭಾಷಿಕ ಹೊರೆಯನ್ನು ಹೆಚ್ಚಿಸುತ್ತವೆ ಎಂಬ ಆಪಾದನೆ ಇವರ ಮೇಲೆ ಇದೆ. ಈ ಆಪಾದನೆ ಕೆ.ವಿ.ನಾರಾಯಣರ ಮೇಲೂ ಇದೆ. ಈ ಪದಗಳು ಮೇಲ್ನೋಟಕ್ಕೆ ನೋಡಲು ಅಪರಿಚಿತವಾಗಿ ಕಾಣುತ್ತವೆ. ಯಾಕೆಂದರೆ ಪ್ರಮಾಣ ಕನ್ನಡ – ಸಂಸ್ಕೃತಗನ್ನಡವನ್ನು ಮೀರಿ ನಮ್ಮದೆ ಕನ್ನಡವನ್ನು ಬಳಸಲು ತೊಡಗಿದಾಗ ಅಪರಿಚಿತವಾಗಿ ಕಾಣುವುದು ಸಹಜ. ಆದರೆ ಹೋಗುತ್ತ ಹೋಗುತ್ತ ಎಲ್ಲ ಸರಿಹೋಗುತ್ತದೆ. ಮತ್ತು ನಾವು ತುಳಿಯಬೇಕಾದ ಹಾದಿ ಇದೇ ಅಲ್ಲವೆ? ಇಷ್ಟಕ್ಕು ಕೇಳು ಪದದಿಂದ ಕೇಳ್ವಿ ಪದವನ್ನು ರೂಪಿಸಿಕೊಂಡರೆ, ಕೆಲವು ಪದಗಳು ಕೆಸವನ್ನು ಸೂಚಿಸುವುದರಿಂದ ಅವನ್ನು ಕೆಲಸಪದಗಳು ಎಂದರೆ ಹೆಸರನ್ನು ಸೂಚಿಸುವ ಪದಗಳನ್ನು ಹೆಸರುಪದ ಎಂದು ನೇರವಾಗಿ ಕರೆದುಕೊಂಡರೆ ತಪ್ಪೇನು? ಇದು ಹೊರೆಯನ್ನು ತಪ್ಪಿಸಿದಂತೆಯೆ ಅಲ್ಲವೆ?
ಕೆ.ವಿ.ನಾರಾಯಣ ಅವರ ಎಲ್ಲ ಕೃತಿಗಳನ್ನು ಇತ್ತೀಚೆಗೆ ತೊಂಡು ಮೇವು ಹೆಸರಿನಲ್ಲಿ ೯ ಕಂತೆಗಳಾಗಿ ಪ್ರಕಟಿಸಲಾಗಿದೆ. ಅವುಗಳಲ್ಲಿ ತೊಂಡು ಮೇವು: ಕಂತೆ – ೧,೬,೭. (೨೦೧೦), ಮತ್ತು ಕನ್ನಡ ಜಗತ್ತು ಅರ್ಧ ಶತಮಾನ (೨೦೦೭), ಭಾಷೆಯ ಸುತ್ತ ಮುತ್ತ (೧೯೯೮), ನಮ್ಮೊಡನೆ ನಮ್ಮ ನುಡಿ (೨೦೦೫), ಸಂಸ್ಕೃತ ಪದಗಳಿಗೆ ಕನ್ನಡ ಪದಗಳು (?) ಎಂಬ ಪುಸ್ತಕಗಳನ್ನು ಮತ್ತು ಕನ್ನಡಿಗಳು ಇನ್ನು ಸಾಕು, ಕನ್ನಡದ ಕೆಸರುಗದ್ದೆಯಲ್ಲಿ ಇಂಗ್ಲಿಶಿನ ವೈಹಾಳಿ, ಕರ್ನಾಟಕ ಓದು, ಭಾಷಾ ಯೋಜನೆ, ಇಂತಹ ಲೇಖನಗಳನ್ನು ಮುಖ್ಯವಾಗಿ ಈ ಧಾರೆಯಲ್ಲಿ ಗಮನಿಸಬಹುದಾಗಿದೆ. ಇವು ಭಾಷೆ, ಸಾಹಿತ್ಯ, ಮಾನವಿಕ ಇಂತಹ ಭೇದಗಳನ್ನು ನಿರಾಕರಿಸುತ್ತವೆ. ನಿರಾಕರಿಸುತ್ತಲೆ ಸಮಾಜದಲ್ಲಿ ನಮ್ಮ ಚಿಂತನೆ ಸಂಶೋಧನೆಗಳನ್ನು ಹೇಗೆ ಅನ್ವಯಿಕ ಶಿಸ್ತುಗಳನ್ನಾಗಿ ರೂಪಿಸಬಹುದು ಎಂದು ವಿವರಿಸುತ್ತವೆ. ಫಲಿತಗಳನ್ನು ಅನ್ವಯಿಸಲು ಯತ್ನಿಸುತ್ತವೆ ಕೂಡ. ಕೆ.ವಿ.ಎನ್. ತಮ್ಮ ಕರ್ನಾಟಕ ಓದು ಕಲ್ಪನೆಯನ್ನು ತಮ್ಮದೆ ತಂಡ ಕಟ್ಟಿ ಕರ್ನಾಟಕದಲ್ಲಿ ಆಗುಮಾಡಲು ಪ್ರಯೋಗಿಸುತ್ತಿದ್ದಾರೆ. ಹೀಗಾಗಿ ತಮ್ಮ ತತ್ವಗಳನ್ನು ಇವರೂ ಕೂಡ ಬಾಳುತ್ತಿದ್ದಾರೆ. ಸಂಶೋಧನಾ ಕ್ಷೇತ್ರದಲ್ಲಿ ತತ್ವಗಳನ್ನು ಹೇಳುವುದು ಮತ್ತು ಬಾಳುವುದು ಇವೆರಡನ್ನು ಮಾಡುವವರಲ್ಲಿ ನಮ್ಮಲ್ಲಿಂದು ಶಂಕರಭಟ್ಟರು ಮತ್ತು ಕೆ.ವಿ.ನಾರಾಯಣರು ಎರಡು ಮುಖ್ಯ ಉದಾಹರಣೆಗಳಾಗಿದ್ದಾರೆ.
ಇವರಿಬ್ಬರ ಚಿಂತನೆಗಳು ನಮ್ಮ ವಿದ್ವತ್ ಸಾಗರದಲ್ಲಿ ಹಲವು ರೀತಿಯ ತರಂಗಗಳನ್ನು ಎಬ್ಬಿಸಿವೆ. ಕನ್ನಡಕ್ಕೆ ಕನ್ನಡದ್ದೆ ವ್ಯಾಕರಣ ಇದ್ದರೆ ಸಾಕೆ? ಕನ್ನಡದ್ದೆ ಛಂದಸ್ಸು, ಕನ್ನಡದ್ದೆ ಕಾವ್ಯಮೀಮಾಂಸೆ, ದಲಿತರದ್ದೆ, ವಚನಕಾರರದ್ದೆ, ಮಹಿಳೆಯರದ್ದೆ ಸಾಹಿತ್ಯ ಚರಿತ್ರೆ, ಮೀಮಾಂಸೆ ಬೇಕು ಎಂಬ ತಿಳುವಳಿಕೆ ಮತ್ತು ಅದರ ಹುಡುಕಾಟ ನಮ್ಮಲ್ಲಿ ಈಗಾಗಲೆ ಮೊದಲುಗೊಂಡಿದೆ. ಕನ್ನಡದ್ದೆ ವ್ಯಾಕರಣ ಕಟ್ಟಿಕೊಳ್ಳುವ ಹಾಗೆ; ಕನ್ನಡದ್ದೆ ಛಂದಸ್ಸು ಕಟ್ಟಿಕೊಳ್ಳುವ ಹಾಗೆ ಕನ್ನಡದ್ದೆ ಕಾವ್ಯಮೀಮಾಂಸೆಯನ್ನೂ ಕಟ್ಟಿಕೊಳ್ಳಬಹುದೋ? ವ್ಯಾಕರಣವನ್ನು ಕಟ್ಟಿಕೊಳ್ಳುವ ಬಗೆಗೂ ಕಾವ್ಯಮೀಮಾಂಸೆಯನ್ನು ಕಟ್ಟಿಕೊಳ್ಳುವ ಬಗೆಗೂ ವ್ಯತ್ಯಾಸಗಳಿಲ್ಲವೆ? ಈ ಮೂರನ್ನೂ ಒಂದೇ ಗ್ರಹಿಕೆಯ ಮೂಲಕ ಕಟ್ಟಲು ಹೋದರೆ ಏನೇನು ತೊಡಕುಗಳಾಗಬಹುದು? ಈ ಎಲ್ಲ ಪ್ರಶ್ನೆಗಳೂ ಕೇಳಲ್ಪಟ್ಟಿವೆ. ಶಂಕರಭಟ್ಟರು ಸಂಸ್ಕೃತದಿಂದ ಬಿಡುಗಡೆಗೊಳ್ಳಬೇಕು ಎನ್ನುತ್ತಾರೆ. ಕೆ.ವಿ.ನಾರಾಯಣ ಅವರು ಕನ್ನಡದ ಕೆಸರುಗದ್ದೆಯಲ್ಲಿ ಇಂಗ್ಲಿಷಿನ ವೈಹಾಳಿ ಕೂಡದು; ಸಮಾಜಶಾಸ್ತ್ರ, ರಾಜ್ಯಶಾಸ್ತ್ರ, ಅರ್ಥಶಾಸ್ತ್ರ, ಮನಸ್ಶಾಸ್ತ್ರ, ಸಾಹಿತ್ಯಗಳ ನಡುವಿನ ಗೋಡೆಗಳು ಇಲ್ಲವಾಗಬೇಕು. ಎಲ್ಲವನ್ನು ಕನ್ನಡದಲ್ಲೆ – ಕನ್ನಡದ ಕಣ್ಣಲ್ಲೆ ಕಾಣಬೇಕು ಎನ್ನುತ್ತಾರೆ. ಹೀಗೆ ಇವರ ಚಿಂತನೆಗಳು ಅಸ್ಮಿತೆಯ ಹುಡುಕಾಟದ ಫಲಿತಗಳಾಗಿವೆ. ಸ್ವಯದ ಮಂಡನೆ ಮತ್ತು ಚರಿತ್ರೆಯ ಮರುಕಟ್ಟುವಿಕೆಯ ಮೂಲಕ ವರ್ತಮಾನ – ಭವಿಷ್ಯತ್ತುಗಳ ಕನ್ನಡತನದ ಕಟ್ಟಾಣಿಕೆ ಕೂಡ ಈ ಸಂಶೋಧನೆಗಳ ಹಿನ್ನೆಲೆಗೆ ಇದೆ.
ಚಿದಾನಂದಮೂರ್ತಿ ಬಳಗದ ಕನ್ನಡ ನಾಡುನುಡಿ ಚಿಂತನೆಯ ಸ್ವರೂಪ ಬೇರೆ ಥರದ್ದು. ಇದು ಕನ್ನಡ – ಕನ್ನಡಿಗ – ಕರ್ನಾಟಕ ಚಿಂತನೆಯನ್ನು ಫೆನಟಿಕ್ಕಾಗಿ (ಭಾವಾವೇಶದಿಂದ ಅಂಧರಾಗಿ) ಮಂಡಿಸುವಂಥದ್ದು ಮತ್ತು ತೀವ್ರ ಸ್ವರೂಪದ ‘ಆತಂಕಿತ ಚಿಂತನೆ’ಯಿದು. ಕನ್ನಡ ನಾಶವಾಗ್ತಾ ಇದೆ; ಸಾಯ್ತಾ ಇದೆ; ಕನ್ನಡಿಗರಿಗೆ ಸ್ವಾಭಿಮಾನ ಇಲ್ಲ ಎಂಬ ಜೋರು ದನಿಯ ಆತಂಕಿತ ಚಿಂತನೆ ಇದು. ಕೆ.ವಿ.ನಾರಾಯಣ ಮತ್ತು ಶಂಕರಭಟ್ಟರ ಚಿಂತನೆ ಕೂಡ ಆತಂಕಿತ ಚಿಂತನೆಯೆ. ಆದರೆ ಅವರ ಚಿಂತನೆಯ ಸ್ವರೂಪ ಫೆನೆಟಿಕ್ ಅಥವಾ ಧರ್ಮಾಂಧ – ಭಾಷಾಂಧ ಅಲ್ಲ. ಇಲ್ಲೆ ಷ.ಶೆಟ್ಟರ ಶಂಗಂ ತಮಿಳಗಂ ಕನ್ನಡ ನಾಡು ನುಡಿ ಕೃತಿಯನ್ನು ಚರ್ಚಿಸಬೇಕು. ಇವರದ್ದು ಕೂಡ ಆತಂಕಿತ ಚಿಂತನೆ ಅಲ್ಲ. ಪರ‍್ಯಾಯ ಚಿಂತನೆ. ‘ದಕ್ಷಿಣಪೂರ್ವ ಏಷ್ಯಾ’ ಎಂಬ (ಅಮೆರಿಕನ್ ಅಕಡೆಮಿಕ್ಸ್ ಕಲ್ಪಿತ ಭೌಗೋಳಿಕತೆ ಏನಿದೆ ಈ) ಕಲ್ಪಿತ ಭೌಗೋಳಿಕತೆಯ ಭಿತ್ತಿಯಲ್ಲಿ ದೇಶಭಾಷೆ (ಪ್ರಭುತ್ವ ನುಡಿಗಳಲ್ಲದ ದೇಶ ಭಾಷೆಗಳು) ಮತ್ತು ಸಂಸ್ಕೃತದ ನಡುವಿನ ಸಂಬಂಧಗಳನ್ನು ಚರ್ಚಿಸಿದ ಷೆಲ್ಡನ್ ಪೋಲಾಕನ ಮಾದರಿಗಿಂತ ಭಿನ್ನವಾದ ಸಂಸ್ಕೃತಿ ಚರಿತ್ರೆಯ ಶೋಧನೆ ಶೆಟ್ಟರದ್ದು. ಅತ್ತ ಚಿದಾನಂದಮೂರ್ತಿ ಬಳಗದ ಆತಂಕಿತ ಚಿಂತನೆಯೂ ಅಲ್ಲದ ಇತ್ತ ಪೋಲಾಕ್ ಬಳಗದ ವರ‍್ನಾಕ್ಯುಲರ್ ಚಿಂತನೆಯೂ ಅಲ್ಲದ ಭಿನ್ನವಾದ ಚಿಂತನೆ ಇವರದ್ದು. ಚಿ.ಮೂ. ಅವರ ಸಂಶೋಧನೆಗಳಲ್ಲಿ ಲಿಂಗಾಯತ ಧಾರ್ಮಿಕತೆ ಮತ್ತು ಹಿಂದೂ ಮೂಲಭೂತವಾದ ಹಾಗೂ ಕನ್ನಡ ಮತ್ತು ಅನ್ಯ; ಕನ್ನಡ – ತಮಿಳು; ಕನ್ನಡ – ಇಂಗ್ಲಿಶ್, ಕನ್ನಡ – ಮಾರವಾಡಿ ಎಂಬಿತ್ಯಾದಿ ಬೈನರಿ (ಅವಳಿ, ದ್ವಿಮಾನ ಅಂದರೆ, ಅದು ಇಲ್ಲವೇ ಇದು ಎಂದು ಜೋಡಿಗಳಲ್ಲಿ ವರ್ಗೀಕರಿಸುವ ಪದ್ಧತಿ) ವೈರಿ ಚಹರೆಗಳು ಹುರಿಗೊಂಡಿವೆ. ಆದರೆ ಷ ಶೆಟ್ಟರಲ್ಲಿ ಇದು ಚಾರಿತ್ರಿಕವಾಗಿ ರಾಜಕೀಯ ಪಲ್ಲಟಗಳನ್ನು ಕಂಡುಕೊಳ್ಳಲು; ಭಾಷಿಕ – ಸಾಮಾಜಿಕ ಅಸ್ಮಿತೆಗಳನ್ನು ಕಂಡುಕೊಳ್ಳಲು ಭಾಷೆ ಸಾಹಿತ್ಯಗಳನ್ನು ಸಾಮಗ್ರಿಗಳನ್ನಾಗಿ ಬಳಸುವ ಅಧ್ಯಯನವಾಗಿದೆ. ಇವರಲ್ಲಿ ಫೆನಟಿಸಂ ಇಲ್ಲದ ತರ್ಕಬದ್ಧ ವಿಶ್ಲೇಷಣೆ ಮೂಲಕ ಚರಿತ್ರೆಯ ಮರುರಚನೆ ಮಾಡುವ ಯತ್ನಗಳಿವೆ. (ವಿವರಗಳಿಗೆ ನೋಡಿ ಶಂಗಂ ತಮಿಳಗಂ ಮತ್ತು ಕನ್ನಡ ನಾಡು ನುಡಿ – ಷ. ಶೆಟ್ಟರ್)
ಪಶ್ಚಿಮದ ಇಂಡಾಲಜಿಕಲ್ – ಓರಿಯಂಟಲ್ ಅಧ್ಯಯನ ಕ್ರಮಗಳಿಗಿಂತ ಬೇರೆಯಾದ ನೆಲೆಯಲ್ಲಿ ಶೆಟ್ಟರ್ ತಮ್ಮ ಸಂಶೋಧನೆಯನ್ನು ಮಂಡಿಸುತ್ತಾರೆ. ಇವರಿಗೂ ಕೂಡ ಶಂಕರಪ್ಪ ತೋರಣಗಲ್ ಎಂಬ ಇಂಜಿನಿಯರು ಕೆಲವು ಪ್ರಶ್ನೆಗಳನ್ನು ಎತ್ತಿ ಚರ್ಚಿಸಿದ್ದಾರೆ. (ನೋಡಿ; ತಮಿಳಗಂ ಶಂಗಂ; ಎಷ್ಟು ಪ್ರಾಚೀನ? ೨೦೦೯) ಆರ್ಯ – ದ್ರಾವಿಡ, ಸಸ್ಕೃತ – ಕನ್ನಡ, ಪೂರ್ವ – ಪಶ್ಚಿಮ ದೃಷ್ಟಿಗಳನ್ನು ದಾಟಿ ಕರಹಾಟ, ಮರಾಠ, ಲಾಟ (ಗುಜರಾತ)ಗಳ ನಡುವಿನ ಸಂಬಂಧಗಳನ್ನು ಚರ್ಚಿಸಿದ ಶಂಬಾ ಅವರಿಗಿಂತ ಭಿನ್ನವಾಗಿ; ಶೆಟ್ಟರ್ (ಬ್ರಾಹ್ಮಿ – ಪಾಲಿ – ಪ್ರಾಕೃತ, ಜೇನುಕುರುಬ, ಸೋಲಿಗ, ಇರುಳ ಇತ್ಯಾದಿಗಳ ಜೊತೆ ಕನ್ನಡ ಸಂಬಂಧವನ್ನು ಚರ್ಚಿಸದೆ) ತಮಿಳಿನ ಜೊತೆ ಕನ್ನಡ ನಾಡಿನ ಅಂತಃಸಂಬಂಧಗಳನ್ನು ಚರ್ಚಿಸಿದ್ದಾರೆ. ಇದೆ ಸಂದರ್ಭದಲ್ಲಿ ಕಲಬುರ್ಗಿಯವರ ‘ಕವಿರಾಜಮಾರ್ಗ ಪರಿಸರದ ಕನ್ನಡ ಸಾಹಿತ್ಯ’, ಕೆ.ವಿ. ಸುಬ್ಬಣ್ಣನವರ ‘ಕವಿರಾಜಮಾರ್ಗ ಮತ್ತು ಕನ್ನಡ ಜಗತ್ತು’; ಎಸ್. ಚಂದ್ರಶೇಖರ್ ಅವರ ‘ದಕ್ಷಿಣಭಾರತ ವಸಾಹತುಶಾಹಿ ಇತಿಹಾಸ’; ರಾಜಾರಾಮ ಹೆಗಡೆಯವರ “ಗತಕಥನ; ಲೌಕಿಕ ಅಲೌಕಿಕ’ ಮತ್ತು ಜಿ.ಎನ್. ಉಪಾಧ್ಯ ಅವರ ‘ಗೋದಾವರಿವರಂ ಇರ್ದ ಕನ್ನಡ ನಾಡು’ (೨೦೦೧), ಹಾಗೂ ಆಗುಂಬೆ ನಟರಾಜ್ ಅವರ ‘ಹೊರನಾಡಿನ ಮೂರು ಕರ್ನಾಟಕ ರಾಜ್ಯಗಳು’ (೨೦೦೯) (ಈ ಕೃತಿಯು ಬಿಹಾರದ ಮಿಥಿಲಾ, ಬಂಗಾಳದ ಕೃಷ್ಣನಗರ್ ಹತ್ತಿರದ ನಬೋದ್ವೀಪ ಹಾಗೂ ತಮಿಳುನಾಡಿನ ಕಣ್ಣಾನೂರು ಜಿಲ್ಲೆಗಳಲ್ಲಿ ಆಳಿದ ಕನ್ನಡ ರಾಜರುಗಳ ಇತಿಹಾಸವನ್ನು ಪರಿಚಯಿಸುತ್ತದೆ. ಚಿದಾನಂದಮೂರ್ತಿಯವರ ಸ್ಕೂಲಿಗೇ ಸೇರುವ ಈ ಕೃತಿಯು ಪ್ರವಾಸ ಸಾಹಿತ್ಯ, ಚರಿತ್ರೆ ಬರವಣಿಗೆ ಮತ್ತು ಸಂಶೋಧನೆ ಈ ಮೂರೂ ಕಲಸಿಕೊಂಡ ಕೃತಿಯಾಗಿದೆ), ಮತ್ತು ಚಿದಾನಂದಮೂರ್ತಿ ಅವರ ‘ಭಾಷಿಕ ಬೃಹತ್ ಕರ್ನಾಟಕ’ ‘ಕರ್ನಾಟಕ ನೇಪಾಳ ಸಂಬಂಧಗಳು’ ಮೊದಲಾದ ಕೃತಿಗಳು ಸ್ಮರಣಾರ್ಹ. ಇವೆಲ್ಲವುಗಳೂ ಸರಿಸುಮಾರು ಕನ್ನಡ ನಾಡು – ನುಡಿಯನ್ನು ಮರುಮಂಡಿಸುವ; ಸಾಂಸ್ಕೃತಿಕ ಚರಿತ್ರೆಗಳನ್ನು ಭಿನ್ನ ಆಕರ ಮತ್ತು ಮಾರ್ಗಗಳಿಂದ ಮರುಕಟ್ಟುವ ಕೆಲಸಗಳನ್ನು ಮಾಡುತ್ತವೆ. ಆದರೆ ಇವೆಲ್ಲವುಗಳಿಗಿಂತ ಭಿನ್ನವಾಗಿ ಕರ್ನಾಟಕದ ಎರಡು ಸಾವಿರ ವರ್ಷಗಳ ನೆನ್ನೆಗಳ ಮರುಪರಿಶೀಲನೆಯನ್ನು ಮನು ದೇವದೇವನ್ ಅವರ ‘ಪೃಥ್ವಿಯಲೊದಗಿದ ಘಟವು..’ (೨೦೦೯) ಪುಸ್ತಕ ನಡೆಸುತ್ತದೆ. ಆ ಮೂಲಕ ನಮ್ಮ ಸಾಹಿತ್ಯ ವಿಶ್ಲೇಷಣೆ ಮತ್ತು ಅಸ್ಮಿತೆಗಳ ಹುಡುಕಾಟದ ಹಿಂದಿನ ತಾತ್ವಿಕತೆಗಳನ್ನು ಶೋಧಿಸುತ್ತದೆ. ಕನ್ನಡದಲ್ಲಿ ನಡೆದಿರುವ ಇದುವರೆಗಿನ ಸಂಶೋಧನೆಗಳೆಲ್ಲ ನಾಲ್ಕನೆ ದರ್ಜೆಯ ಸಂಶೋಧನೆಗಳು ಎಂಬಂತಹ ಬೀಸು ಹೇಳಿಕೆಗಳನ್ನು ಒಳಗೊಂಡಿರುವ ಮನು ಅವರ ಈ ಕೃತಿಯು ಆರ್ಥಿಕ ನೆಲೆಗಟ್ಟಿನಿಂದಲೆ ಕರ್ನಾಟಕದ ಚರಿತ್ರೆಯನ್ನು ವ್ಯಾಖ್ಯಾನಿಸುತ್ತದೆ.
ಶೆಲ್ಡನ್ ಪೊಲಾಕ್ ಮತ್ತು ಷ.ಶೆಟ್ಟರ್ ಇಬ್ಬರೂ ಸಂಪನ್ಮೂಲಗಳ ರಾಜಕಾರಣವನ್ನು ಗಮನಿಸದೆ ಕೇವಲ ಭಾಷೆಯನ್ನು ಮಾತ್ರವೆ ನಾಡಿನ ನಿರೂಪಣೆಗೆ ಬಳಸಿದ್ದಾರೆ. ನಾಡು ಎಂಬ ಅಸ್ಮಿತೆಯನ್ನು ರೂಪಿಸಿದ ಸಾರವೆಂದರೆ ಭಾಷೆಯೆ ಎಂದು ಇವರಿಬ್ಬರು ಭಾವಿಸಿದ್ದಾರೆ. ಆದರೆ ಇವರ ಈ ನಿಲುವನ್ನು ಒಪ್ಪಲಾಗುವುದಿಲ್ಲ ಎಂದು ದೇವದೇವನ್ ತಮ್ಮ ಕೃತಿಯಲ್ಲಿ ವಾದಿಸಿದ್ದಾರೆ. ಕರ್ನಾಟಕ, ತಮಿಳುನಾಡು, ಆಂದ್ರ  ಎಂಬಿತ್ಯಾದಿ ಪ್ರಾದೇಶಿಕ ಅಸ್ಮಿತೆಗಳು ಕ್ರಿ.ಶ. ೭೦೦ರಿಂದ ೯೦೦ರ ನಡುವೆ ರೂಪಗೊಂಡವು. ಇವುಗಳು ರೂಪಗೊಂಡದ್ದು ಭಾಷಿಕ ‘ಸ್ವ’ ತನದಿಂದ ಅಲ್ಲ; ಭೌತಿಕ ಸಂಪನ್ಮೂಲಗಳ ಮೇಲೆ ನಾಡುಗಳು (ರಾಜಸತ್ತೆಗಳು) ನಡೆಸಿದ ಪೈಪೋಟಿಯ ಮೂಲಕವೇ ಈ ಪ್ರಾದೇಶಿಕ ಅಸ್ಮಿತೆಗಳು ರೂಪಗೊಂಡವು ಎಂದು ಈ ಕೃತಿಯಲ್ಲಿ ಪ್ರತಿಪಾದಿಸಲಾಗಿದೆ. ಇಷ್ಟೇ ಅಲ್ಲದೆ ಹತ್ತು ಹಲವು ಇಂತಹದ್ದೆ ನಿಲುವುಗಳನ್ನು ಈ ಕೃತಿಯಲ್ಲಿ ಮಂಡಿಸಲಾಗಿದೆ. ಆದರೆ ಮನು ಅವರು ಮಂಡಿಸುವ ನಿಲುವುಗಳಿಗೆ ಸಮರ್ಥವಾದ ಸಮರ್ಥನೆಗಳು ಈ ಕೃತಿಯಲ್ಲಿ ಇಲ್ಲದಿರುವುದು ಇಲ್ಲಿನ ದೊಡ್ಡ ದೌರ್ಬಲ್ಯವಾಗಿದೆ.
[1]ಅಲ್ಲದೆ ಈಗಾಗಲೇ ಕನ್ನಡ ಲಿಪಿವಾಙ್ಞಯದಲ್ಲಿ ಬಳಕೆಯಲ್ಲಿರುವ ಭಾಷೆ ಮತ್ತು ಪರಿಭಾಷೆಯ ಬಗ್ಗೆ ದೇವದೇವನ್ ಅವರಿಗೆ ಅಷ್ಟಾಗಿ ತಿಳುವಳಿಕೆ ಇದ್ದಂತೆ ಕಾಣುವುದಿಲ್ಲ. ಅವರು ಬಳಸುವ ಹಲವಾರು ಪದಗಳು ಕನ್ನಡದಲ್ಲಿ ಈಗಾಗಲೇ ಬೇರೆ ರೂಪದಲ್ಲಿ ಬಳಕೆಯಾಗುತ್ತಿವೆ. ಎಲ್ಲ ಭಾಷೆಗಳಲ್ಲಿಯೂ ಆಯಾಯ ಶಿಸ್ತುಗಳಿಗೇ ವಿಶಿಷ್ಟವಾದ ಭಾಷೆ ಮತ್ತು ಪರಿಭಾಷೆ ರೂಪಗೊಂಡಿರುತ್ತದೆ. ಅದರ ಪರಿಜ್ಞಾನ ಸರಿಯಾಗಿ ಇಲ್ಲದಿರುವಾಗ ಭಿನ್ನವಾದ ಮತ್ತು ಅನಗತ್ಯವಾದ ಹೊಸ ಪರಿಭಾಷೆಗಳು ಸೃಷ್ಟಿಯಾಗುತ್ತವೆ. ಆಗ ಭಾಷೆಯೇ ಅನುವಾದದಂತೆ ಕಾಣತೊಡಗುತ್ತದೆ. ದೇವದೇವನ್ ಅವರ ಕೃತಿಯಲ್ಲೂ ಹೀಗೇ ಆಗಿದೆ.[2]
ಈ ಧಾರೆಯಲ್ಲಿ ಕಿರುಲೇಖನಗಳು: ಲೇಖನ ಸಂಕಲನಗಳು: ಕನ್ನಡ ಕನ್ನಡಿಗ ಕರ್ನಾಟಕ ಎಂಬ ನೆಲೆಯಲ್ಲು, ಏನ್ ಗುರು ಕಾಫಿ ಆಯ್ತಾ ಎಂಬ ನೆಲೆಯಲ್ಲೂ ಹಲವು ಪ್ರಕಟವಾಗಿವೆ. ಇವುಗಳಿಗಿಂತ ಭಿನ್ನವಾಗಿ ಆಧುನಿಕ ಭಾರತೀಯ – ಜಾಗತಿಕ ವಿದ್ಯಮಾನಗಳ ಭಿತ್ತಿಯಲ್ಲಿ ಕನ್ನಡತನದ ಚಹರೆಗಳ ಕಾರಣ, ಪರಿಣಾಮ, ಸ್ವರೂಪಗಳನ್ನು ಚರ್ಚಿಸುವ ಲೇಖನಗಳ ಸಂಕಲನವಾಗಿ ಡಿ.ಎಸ್.ನಾಗಭೂಷಣರ ಕನ್ನಡ ಕರ್ನಾಟಕ ಸಂಕಥನಗಳು (೨೦೦೯) ಸಂಕಲನವನ್ನು ನೋಡಬಹುದು. ಇದೇ ನೆಲೆಯಲ್ಲಿ ರಾಜೇಂದ್ರ ಚೆನ್ನಿ ಅವರ ಮತ್ತು ಕೆ.ವಿ.ತಿರುಮಲೇಶರ ಹಲವು ಲೇಖನಗಳನ್ನೂ ನೋಡಬಹುದು.
ಮೀಮಾಂಸಾ ಧಾರೆ: ಕನ್ನಡದ ಕಾವ್ಯತತ್ವಗಳಿಂದ ಸಾಹಿತ್ಯಮೀಮಾಂಸೆ, ಜೀವನಮೀಮಾಂಸೆಯ ಕಡೆಗೆ
ಭಾರತೀಯ ಕಾವ್ಯ ಮೀಮಾಂಸೆ ಎಂಬ ಆಚಾರ್ಯ ಕೃತಿಯು ಕನ್ನಡ ಕಾವ್ಯ ಮೀಮಾಂಸೆಯನ್ನು ಸಂಸ್ಕೃತದ ನೆರಳಾಗಿಯೇ ನೋಡುವಂತೆ ಮಾಡಿದರೆ; ಇನಾಂದಾರರ ಪಾಶ್ಚಾತ್ಯ ಕಾವ್ಯ ಮೀಮಾಂಸೆ ಮತ್ತು ಎಚ್.ತಿಪ್ಪೇರುದ್ರಸ್ವಾಮಿಯವರ ತೌಲನಿಕ ಕಾವ್ಯಮೀಮಾಂಸೆ ಕೃತಿಗಳು ಪಶ್ಚಿಮದ ತತ್ವಗಳನ್ನು ಆಮದು ಮಾಡಿಕೊಳ್ಳುವಂತೆ ಪ್ರೇರೇಪಿಸಿದವು. ಇದಕ್ಕೆ ಪರ್ಯಾಯವೆಂಬಂತೆ ನಮ್ಮಲ್ಲಿ ‘ಕನ್ನಡ ಕಾವ್ಯತತ್ವ – ಕೆ.ಕೃಷ್ಣಮೂರ್ತಿ’, ‘ಭಾರತೀಯ ಕಾವ್ಯಮೀಮಾಂಸೆಗೆ ಕನ್ನಡ ಕವಿಗಳ ಕೊಡುಗೆ – ಸಂ.ಎಂ.ವಿ.ಸೀ.’ ಕನ್ನಡ ಕವಿಗಳ ಕಾವ್ಯತತ್ವ – ಜಿ.ಎಸ್.ಎಸ್. ಇತ್ಯಾದಿ ಕೃತಿಗಳು ಹುಟ್ಟಿಕೊಂಡವು. ನಮ್ಮಲ್ಲಿ ಇದುವರೆಗೆ ಸಾಹಿತ್ಯ ಮೀಮಾಂಸೆಯ ವಲಯದಲ್ಲಿ ನೂರಕ್ಕೂ ಹೆಚ್ಚು ಕೃತಿಗಳು ಬಂದಿವೆ. (ನೋಡಿ: ತೊಂಡು ಮೇವು – ೧ ಪು.೩೪೫) ಇವುಗಳಲ್ಲಿ ಈ ದಶಕದಲ್ಲಿ ಬಂದ ಎಸ್.ಎಂ.ಹಿರೇಮಠ, ವೀರಣ್ಣ ದಂಡೆ, ವಿಜಯಕುಮಾರಿ ಕರಿಕಲ್ ಇಂಥವರ ಸಂಶೋಧನಾ ಕೃತಿಗಳು ಸಂಸ್ಕೃತದ ಚೌಕಟ್ಟುಗಳಿಂದ ಹೊರಬಂದಿಲ್ಲ. ಇವರ ಕೃತಿಗಳು ಶಂಕರಭಟ್ಟರ ಕನ್ನಡಕ್ಕೆ ಬೇಕು ಕನ್ನಡದ್ದೆ ವ್ಯಾಕರಣ ಎಂಬ ಸ್ವಂತಿಕೆಯ ತತ್ವವನ್ನು ಮೀಮಾಂಸೆಯಲ್ಲು ಹುಡುಕಲು ಹೊರಟಿವೆ. ಸಂಸ್ಕೃತದಲ್ಲಿ ಇರುವುದೆಲ್ಲ ಕನ್ನಡದಲ್ಲು ಇದೆ ಎಂದು ಸಾಬೀತು ಮಾಡಲು ಪ್ರಯತ್ನಿಸಿವೆ. ದಂಡೆಯವರ ‘ವಚನಸಾಹಿತ್ಯ ಮೀಮಾಂಸೆ’ (೨೦೦೭) ಕೃತಿ ಸ್ವಲ್ಪ ಭಿನ್ನ. ಇದು ಬೇರೆ ಬೇರೆ ವಿಮರ್ಶಕರ ಮೀಮಾಂಸಾ ನೆಲೆಯ ಬರಹಗಳನ್ನು ಸಂಪಾದಿಸಿ ಒಂದೆಡೆ ನೀಡುತ್ತದೆ. ಇದರಿಂದ ವಚನಗಳನ್ನು ಸಾಹಿತ್ಯಸೌಂದರ್ಯ – ಮೀಮಾಂಸೆಗಳ ನೆಲೆಯಿಂದ ನೋಡಿರುವ ವಿಮರ್ಶೆಗಳ ಆಯ್ದ ಚಾರಿತ್ರಿಕ ಅವಲೋಕನ ಇಲ್ಲಿ ಸಾಧ್ಯವಾಗಿದೆ.
ರಹಮತ್ ತರೀಕೆರೆಯವರ ೧) ಕನ್ನಡ ಸಾಹಿತ್ಯ ಮೀಮಾಂಸೆ ಮತ್ತು ೨) ಇಲ್ಲಿ ಯಾರೂ ಮುಖ್ಯರಲ್ಲ ಎಂಬ ಎರಡು ಕೃತಿಗಳು ಕೂಡ ಇಲ್ಲಿ ಉಲ್ಲೇಖಾರ್ಹ. ಇವು ಕನ್ನಡ ಕಾವ್ಯ ತತ್ವವನ್ನು ಸಾಹಿತ್ಯ ಮೀಮಾಂಸೆಯಾಗಿ ಕಾಣುತ್ತವೆ. ಕನ್ನಡ ಸಾಹಿತ್ಯದಲ್ಲಿ ವ್ಯಕ್ತವಾಗಿರುವ ಮೀಮಾಂಸೆಯ ವಿಚಾರಗಳನ್ನು ಮಂಡಿಸುತ್ತವೆ. ಮೊದಲ ಕೃತಿ (೨೦೦೧) ಬೇರೆ ಬೇರೆ ಚಿಂತಕರ ಚಿಂತನೆಗಳನ್ನು ಒಂದೆಡೆ ಕಲೆ ಹಾಕುತ್ತದೆ. ತಾತ್ವೀಕರಿಸುವುದಿಲ್ಲ. ತನ್ನದೇ ಸಿದ್ಧಾಂತಗಳನ್ನು ಮಂಡಿಸುವುದಿಲ್ಲ. ಆದರೆ ಎರಡನೇ ಕೃತಿ (೨೦೦೫) ವಿವರಗಳ ಮೂಲಕ ತಾತ್ವೀಕರಣಕ್ಕೆ ಯತ್ನಿಸಿದೆ. ಆದರೂ ಇದು ಕೂಡ ಸಂಸ್ಕೃತದ ಮೀಮಾಂಸಾ ನೆರಳಿನಿಂದ ಪೂರ್ತ ಬಿಡಿಸಿಕೊಂಡಿಲ್ಲ. ಇವರ ಜೊತೆಯಲ್ಲೆ ೧.ಕಥನಶಾಸ್ತ್ರ (ಆಮೂರ), ೨.ಕಾದಂಬರಿ ವಸ್ತು ಮತ್ತು ತಂತ್ರ (ಗಿರಡ್ಡಿ), ೩.ಕಾದಂಬರಿ ಸ್ವರೂಪ (ಆಮೂರ), ೪.ಮಹಾಕಾವ್ಯ ಲಕ್ಷಣ (ವೆಂಕಟಾಚಲಶಾಸ್ತ್ರಿ), ೫.ಸಂಶೋಧನ ಪ್ರಜ್ಞೆ (ಹೇರಂಜೆ ಕೃಷ್ಣಭಟ್ಟ), ೬.ಸಾಹಿತ್ಯ ವಿಮರ್ಶೆ (ಸಿ.ಎನ್. ರಾಮಚಂದ್ರನ್) ಈ ರೀತಿಯ ಕೃತಿಗಳನ್ನು ಕೂಡ ಇಲ್ಲಿ ಗಮನಿಸಬಹುದು. ಆಧುನಿಕ ಸಂದರ್ಭದಲ್ಲಿ ಕನ್ನಡ ಕಾವ್ಯತತ್ವವು ಸಾಹಿತ್ಯತತ್ವವಾಗಿ, ಕಾವ್ಯಮೀಮಾಂಸೆಯು ಸಾಹಿತ್ಯಮೀಮಾಂಸೆಯಾಗಿ ಹೊರಳಿಕೊಂಡಿರುವುದನ್ನು ಈ ಎಲ್ಲ ಕೃತಿಗಳ ಅವಲೋಕನದಿಂದ  ತಿಳಿಯಬಹುದು. ಅಲ್ಲದೆ ಪಶ್ಚಿಮಮುಖಿ (ಇಂಗ್ಲಿಶ್ ಮಂಡಿತ) ಸಿದ್ಧಾಂತಗಳನ್ನು ಕನ್ನಡದಲ್ಲಿ ಮರುನಿರೂಪಿಸುವ ಮತ್ತು ಕನ್ನಡ ಸಾಹಿತ್ಯ ವಿಮರ್ಶೆಯಲ್ಲಿ ಅನ್ವಯೀಕರಿಸಿ ಆ ಮೂಲಕ ಕನ್ನಡ ಸಾಹಿತ್ಯವನ್ನು ಪರೀಕ್ಷಿಸುವ ಕೆಲಸ ಕೂಡ ಇಲ್ಲೆಲ್ಲ ಧಾರಾಳವಾಗಿ ಆಗಿದೆ.
ಸಾಹಿತ್ಯ ಮೀಮಾಂಸೆ – ಸಾಹಿತ್ಯ ವಿಮರ್ಶೆ ಈ ಎರಡೂ ಸಮಾನಾರ್ಥಕಗಳಾಗಿ ಇಂದು ಬಳಕೆ ಆಗುತ್ತಿರುವಂತೆ ಕಾಣುತ್ತವೆಯಾದರೂ ಹಾಗಲ್ಲ. ಸಾಹಿತ್ಯ ಮೀಮಾಂಸೆ ತತ್ವದ ಭಾಗವಾದರೆ ಸಾಹಿತ್ಯ ವಿಮರ್ಶೆ ಆಚರಣೆಯ ಭಾಗವಾಗಿದೆ. ವಿಮರ್ಶೆ – ಮೀಮಾಂಸೆ ಇಂದು ಬೇರೆಯೇ ಸಾಹಿತ್ಯ ಪ್ರಕಾರಗಳಾಗಿ ಬೆಳೆದಿವೆ. ಹೀಗಾಗಿ ಈ ವಲಯದ ಕೃತಿಗಳನ್ನು ಶುದ್ಧಾಂಗವಾಗಿ ಸಂಶೋಧನೆಗಳು ಎನ್ನಲು ಬರುವುದಿಲ್ಲ. ಆದರೂ ಸಂಶೋಧನೆ – ವಿಮರ್ಶೆಗಳು ಎರಡೂ ಕಲಸಿಕೊಂಡು; ವಿಮರ್ಶಾತ್ಮಕ ಅಧ್ಯಯನವಾಗಿ ಸಂಶೋಧನೆಯು ರೂಪುಗೊಂಡಿರುವುದಕ್ಕೆ ಇವೂ ಉದಾಹರಣೆಗಳಾಗಿವೆ. (ವಿಮರ್ಶೆ ಅಥವಾ ಮೀಮಾಂಸೆಯ ತತ್ವ ಮಂಡನೆ ಸಾಹಿತ್ಯ ಸಂಶೋಧನೆ ಅಲ್ಲ. ಆದರೆ ತತ್ವಗಳ ಅಧ್ಯಯನ ಮತ್ತು ಕ್ರೋಡೀಕರಣ ಕಾರ್ಯ ಸಂಶೋಧನೆಯೆ ಅಲ್ಲವೆ?) ಇಲ್ಲೆ ನಟರಾಜ ಬೂದಾಳು ಅವರ ಬೌದ್ಧ ಸೌಂದರ್ಯ ಮೀಮಾಂಸೆಯ ಕುರಿತ ಲೇಖನಗಳನ್ನೂ ಚರ್ಚಿಸಬೇಕು. ಸಾಹಿತ್ಯ ಮೀಮಾಂಸೆಯು ಹೇಗೆ ಜೀವನದರ್ಶನ ಮತ್ತು ತತ್ವಶಾಸ್ತ್ರಗಳ ಜೊತೆಗೆ ಸಂಬಂಧ ಹೊಂದಿದೆ ಎಂಬುದು ಇವರ ಈ ಬರಹಗಳಿಂದ ತಿಳಿಯುತ್ತದೆ.[3] ಕಾವ್ಯಮೀಮಾಂಸೆಯನ್ನು ಸೌಂದರ್ಯಮೀಮಾಂಸೆಯ ಮತ್ತು ಜೀವನಮೀಮಾಂಸೆಯ ಅವಿನಾಭಾವ ಅಂಗವೆಂಬಂತೆ ಇಲ್ಲಿ ಚರ್ಚಿಸಲಾಗಿದೆ. ಹಾಗೆಯೆ ನಾಗಾರ್ಜುನ ಪ್ರಣೀತ ಬೌದ್ಧ ಚಿಂತನೆಯನ್ನು ಕನ್ನಡಕ್ಕೆ ಪರಿಚಯಿಸುವ ಕೆಲಸ ಮಾಡಲಾಗಿದೆ. ಇವರ ಅಲ್ಲಮಪ್ರಭು ಮತ್ತು ನಾಗಾರ್ಜುನರ ತೌಲನಿಕ ಅಧ್ಯಯನ ಕೂಡ ಈ ಹಿನ್ನೆಲೆಯಲ್ಲಿ ಗಮನಾರ್ಹ. (ಜೊತೆಗೆ ಮುಂದೆ ನೋಡಿ; ದರ್ಶನ ಪಾಂಥಿಕ ಧಾರೆ ಮತ್ತು ಸಂಶೋಧನಾ ಮೀಮಾಂಸೆಯ ಧಾರೆ)
ಹಲವು ಉಪಯುಕ್ತ ಅಧ್ಯಯನಗಳ ಭಾಷಾಂತರಗಳು ನಮ್ಮಲ್ಲಿ ನಡೆದಿರುವಂತೆಯೆ ತೌಲನಿಕ ಅಧ್ಯಯನಗಳು ನಡೆದಿರುವಂತೆಯೆ ತೌಲನಿಕ ಅಧ್ಯಯನದ ತಾತ್ವಿಕತೆ, ಭಾಷಾಂತರದ ತಾತ್ವಿಕತೆ, ಸಂಶೋಧನೆಯ ತಾತ್ವಿಕತೆ ಕುರಿತ ಅಧ್ಯಯನಗಳೂ ನಡೆದಿವೆ. ಸಾಹಿತ್ಯ ಮೀಮಾಂಸೆ ಎಂಬ ಪರಿಭಾಷೆಯನ್ನು ಅನುಸರಿಸಿ ಇವನ್ನೂ ಭಾಷಾಂತರ ಮೀಮಾಂಸೆ, ತೌಲನಿಕ ಮೀಮಾಂಸೆ, ಸಂಶೋಧನಾ ಮೀಮಾಂಸೆ ಎಂದೇ ಕರೆದುಕೊಳ್ಳಬಹುದು. (ಸಂಶೋಧನೆಯ ಮೀಮಾಂಸೆಯ ಅಧ್ಯಯನವನ್ನು ಇಲ್ಲಿ ಪ್ರತ್ಯೇಕವಾಗಿಯೆ ಗಮನಿಸಲಾಗಿದೆ) ಇದಕ್ಕೆ ವಿ.ಬಿ.ತಾರಕೇಶ್ವರ್ ಅವರ ವಸಾಹತುಶಾಹಿ ಮತ್ತು ಭಾಷಾಂತರ ಮೈಸೂರು ಮತ್ತು ಕನ್ನಡದ ಪ್ರಕರಣಗಳು (೨೦೦೬), ಮೋಹನ್ ಕುಂಟಾರ್ ಅವರ ಭಾಷಾಂತರದ ವಿಭಿನ್ನ ನೆಲೆಗಳು (೨೦೧೦) (ಖಚಿತವಾಗಿ ಭಾಷಾಂತರ ಮೀಮಾಂಸೆಯನ್ನು ಮಾತ್ರ ಒಳಗೊಂಡಿರುವ ಕೃತಿ ಇದಲ್ಲ. ಭಾಷಾಂತರದ ಸುತ್ತ ಮುತ್ತ ಎಂಬ ಕೃತಿ ಇದು. ಇಲ್ಲಿ ಮೀಮಾಂಸೆಯ ವಿಚಾರಗಳೂ ಇವೆ), ಮಲ್ಲೇಪುರಂ ವೆಂಕಟೇಶ ಅವರು ಸಂಪಾದಿಸಿರುವ ತೌಲನಿಕ ಸಾಹಿತ್ಯಾಧ್ಯಯನ ತತ್ವ ವ್ಯಾಪ್ತಿ ಜಿಜ್ಞಾಸೆ (೨೦೦೮), ಕೆ.ಸಿ.ಶಿವಾರೆಡ್ಡಿ ಮತ್ತು ರಾಮಲಿಂಗಪ್ಪ ಟಿ.ಬೇಗೂರು ಅವರು ಸಂಪಾದಿಸಿರುವ (ಅನು) ಸೂಸಾನ್ ಬಾಸ್ನೆಟ್ ಅವರ ತೌಲನಿಕ ಸಾಹಿತ್ಯ (೨೦೦೮) ಈ ಕೆಲವನ್ನು ಉದಾಹರಣೆಗಳಾಗಿ ನೋಡಬಹುದು.
ಮೀಮಾಂಸೆಯ ಬಗೆಗೆ ಹೇಗೋ ಹಾಗೆಯೆ ನಮ್ಮಲ್ಲಿ ಸಾಹಿತ್ಯ ವಿಮರ್ಶೆಯ ತಾತ್ವಿಕತೆಯ ಬಗೆಗೂ ಸಾಕಷ್ಟು ಅಧ್ಯಯನಗಳು ನಡೆದಿವೆ. ವಿಮರ್ಶೆಯ ಪ್ರಕಾರಗಳಾದ ಪ್ರಾಯೋಗಿಕ ವಿಮರ್ಶೆ, ಮಾರ್ಕ್ಸ್‌ವಾದಿ ವಿಮರ್ಶೆ, ಸ್ತ್ರೀವಾದಿ ವಿಮರ್ಶೆ, ನಿರಚನವಾದ ಇತ್ಯಾದಿಗಳ ಬಗೆಗೆ ಪ್ರತ್ಯೇಕವಾದ ತಾತ್ವಿಕ ಅಧ್ಯಯನಗಳು ನಡೆದಿರುವಂತೆಯೆ ಕನ್ನಡ ವಿಮರ್ಶೆಯ ತಾತ್ವಿಕತೆ, ಪಾಶ್ಚಾತ್ಯ ವಿಮರ್ಶೆಯ ಪಕ್ಷಿನೋಟ ಇಂತಹ ಅಧ್ಯಯನಗಳೂ ನಡೆದಿವೆ. ಭಿನ್ನ ಸಂದರ್ಭಗಳಲ್ಲಿ ಬರೆ ಲೇಖನ ಸಂಕಲನಗಳು, ಸಂಪಾದಿತ ಕೃತಿಗಳು – ವಿಚಾರ ಸಂಕರಣಗಳ ಸಂಪಾದನೆಗಳು ಮತ್ತು ಅನುವಾದಗಳು ಎಂದು ಇವನ್ನು ಸ್ಥೂಲವಾಗಿ ನಾಲ್ಕು ಬಗೆಯಾಗಿ ವರ್ಗೀಕರಿಸಬಹುದು. ಮೊದಲ ಬಗೆಗೆ ಉದಾಹರಣೆಯಾಗಿ ರಾಮಲಿಂಗಪ್ಪ ಟಿ.ಬೇಗೂರು ಅವರ ‘ಕನ್ನಡ ವಿಮರ್ಶೆಯ ವಿನ್ಯಾಸ ಮತ್ತು ತಾತ್ವಿಕತೆ’ (೨೦೦೯), ಎಂ.ಶಂಕರ ಅವರ ಕನ್ನಡದಲ್ಲಿ ಪ್ರಾಯೋಗಿಕ ವಿಮರ್ಶೆಯ ಅಧ್ಯಯನ (೨೦೦೮), ಸುಜಾತಾ ಲಕ್ಷ್ಮೀಪುರ ಅವರ ಕನ್ನಡ ನವೋದಯ ವಿಮರ್ಶೆಯ ತಾತ್ವಿಕತೆ, (೨೦೦೮), ಮೊದಲಾದ ಅಧ್ಯಯನಗಳನ್ನು ನೋಡಬಹುದು. ಎರಡನೆ ಬಗೆಗೆ ಉದಾಹರಣೆಯಾಗಿ ಜಿ.ಎಸ್.ಆಮೂರ ಅವರ ಆಧುನಿಕ ಕನ್ನಡ ವಿಮರ್ಶೆ ಪ್ರಕಾರ ಮತ್ತು ಪ್ರಯೋಗ ( (೨೦೦೮), ಎಚ್.ತಿಪ್ಪೇರುದ್ರಸ್ವಾಮಿ ಅವರ ಸಾಹಿತ್ಯ ವಿಮರ್ಶೆಯ ತತ್ವಗಳು (೨೦೧೦) ಮೊದಲಾದ ಕೃತಿಗಳನ್ನು ನೋಡಬಹುದು. ಮೂರನೆ ಬಗೆಗೆ ಉದಾಹರಣೆಯಾಗಿ ಕನಾಟಕ ಸಾಹಿತ್ಯ ಅಕಾಡೆಮಿಯ ಎಲ್ಲ ವಾರ್ಷಿಕ ಸಂಕಲನಗಳೂ ಬರುತ್ತವೆ. ಜೊತೆಗೆ ಆಮೂರರ ಅಭಿನಂದನ ಗ್ರಂಥವಾದ ‘ಸಹೃದಯ ಸಂವಾದ ಕನ್ನಡ ವಿಮರ್ಶೆಯ ಪರಂಪರೆ’ (೨೦೦೫), ಎಚ್.ದಂಡಪ್ಪ ಮತ್ತು ಬಿ.ಎನ್.ಸುಮಿತ್ರಾಬಾಯಿ ಅವರು ಸಂಪಾದಿಸಿರುವ ‘ಸುವರ್ಣ ಸಾಹಿತ್ಯ ವಿಮರ್ಶೆ’ (೨೦೦೬), ಅರವಿಂದ ಮಾಲಗತ್ತಿ ಅವರು ಸಂಪಾದಿಸಿರುವ ‘ವಿಮರ್ಶೆಯ ಮಾರ್ಗ’ (೨೦೦೪), ಎಚ್.ಟಿ.ಕೃಷ್ಣಮೂರ್ತಿ ಅವರು ಸಂಪಾದಿಸಿರುವ ಆಧುನಿಕ ಕನ್ನಡ ವಿಮರ್ಶೆ (೧೦೦೬) ಮೊದಲಾದ ಕೃತಿಗಳನ್ನು ಗಮನಿಸಬಹುದು. ಇನ್ನು ನಾಲ್ಕನೆ ಬಗೆಗೆ ಪ್ರೊ.ಜಿ.ಶಂಕರಯ್ಯನವರು ಅನುವಾದಿಸಿರುವ ಪಾಶ್ಚಿಮಾತ್ಯ ಸಾಹಿತ್ಯ ವಿಮರ್ಶೆಯ ಪಕ್ಷಿನೋಟ (೨೦೦೩), ಯರವಿನತೆಲಿ ಮಠ ಅವರು ಅನುವಾದಿಸಿರುವ ಪಾಶ್ಚಾತ್ಯ ವಿಮರ್ಶೆಯ ವಾದಗಳು? ಮೊದಲಾದ ಕೃತಿಗಳನ್ನು ಗಮನಿಸಬಹುದು.
ಇವೆಲ್ಲಕ್ಕಿಂತ ಭಿನ್ನವಾದ ಪ್ರಯೋಗವೊಂದು ಕೂಡ ನಮ್ಮಲ್ಲಿ ಜರುಗಿದೆ. ಇಂಗ್ಲಿಶಿನಿಂದ ಎರವಲಾಗಿ ಬಂದಿರುವ ಓದಿನ ದಾರಿಗಳಾದ ನಿರಚನವಾದ, ಮಾರ್ಕ್ಸವಾದ, ಸ್ತ್ರೀವಾದ, ವಾಚಕ ಸ್ಪಂದನ ಸಿದ್ಧಾಂತ ಇತ್ಯಾದಿ ದಾರಿಗಳ ಮೂಲಕ ಕನ್ನಡ ಸಾಹಿತ್ಯ ಕೃತಿಗಳನ್ನು ಓದುವ ಪ್ರಯೋಗವಿದು. ಹೀಗೆ ಓದುವ ಮೂಲಕ ಆಯಾ ಓದಿನ ದಾರಿಗಳನ್ನು ಕನ್ನಡದಲ್ಲಿ ಪ್ರಯೋಗಿಸಿ ನೋಡುವ, ಪರೀಕ್ಷಿಸಿ ನೋಡುವ ಹಾಗೆಯೆ ಆಯಾ ದಾರಿಗಳ ಇತಿಮಿತಿಗಳನ್ನು ಕಂಡುಕೊಳ್ಳುವ ಪ್ರಯತ್ನವಾಗಿ ಈ ಪ್ರಯೋಗ ನಡೆದಿದೆ. ಇದೊಂದು ರೀತಿಯಲ್ಲಿ ಇಂಗ್ಲಿಶಿನ ಓದಿನ ದಾರಿಗಳನ್ನು ಕನ್ನಡದಲ್ಲಿ ಅನ್ವಯಿಸಿ ನೋಡುವ ಪ್ರಯೋಗವಾಗಿದೆ. ಹಾಗೆಯೇ ಈಗ ಇರುವ ಪರಿಭಾಷೆ ಸಿದ್ಧಾಂತಗಳಿಗೆ ಇನ್ನಷ್ಟು ಆಂಗ್ಲ ಪರಿಭಾಷೆ, ಸಿದ್ಧಾಂತಗಳನ್ನು ಒಳಸೇರಿಸುವ ಯತ್ನವಾಗಿದೆ. ಡಾ. ಗಿರಡ್ಡಿ ಗೋವಿಂದರಾಜ ಸಂಪಾದಿಸಿರುವ ‘ಓದುವ ದಾರಿಗಳು’ (೨೦೦೨)  ಕೃತಿಯು ಕರ್ನಾಟಕ ಸಾಹಿತ್ಯ ಅಕಾಡೆಮಿಯಿಂದ ಪ್ರಕಟವಾಗಿದೆ.
ಈ ಎಲ್ಲ ಅಧ್ಯಯನಗಳಲ್ಲಿ ಕನ್ನಡ ವಿಮರ್ಶೆಯ ಇತಿಹಾಸವನ್ನು ಕ್ರೋಡೀಕರಿಸಿಕೊಳ್ಳುವ ಮತ್ತು ತಾತ್ವೀಕರಿಸಿಕೊಳ್ಳುವ ಯತ್ನಗಳು; ಕನ್ನಡ ವಿಮರ್ಶೆಯ ತತ್ವಗಳನು ಕ್ರೋಡೀಕರಿಸಿಕೊಳ್ಳುವ ಮತ್ತು ರೂಪಿಸಿಕೊಳ್ಳುವ ಯತ್ನಗಳು; ಭಿನ್ನ ಕನ್ನಡ ವಿಮರ್ಶಕರ ವಿಮರ್ಶೆಯ ಸ್ವರೂಪ ಮತ್ತು ವಿಧಾನಾದಿಗಳನ್ನು ಕಂಡುಕೊಳ್ಳುವ ಯತ್ನಗಳು; ತಾವು ಶ್ರೇಷ್ಠವೆಂದು ಭಾವಿಸಿದ ವಿಮರ್ಶಾ ಲೇಖನಗಳನ್ನು ಸಂಕಲಿಸುವ ಮೂಲಕ ವಿಮರ್ಶೆಯ ಮುಖ್ಯ ವಿನ್ಯಾಸ ಮತ್ತು ಸಂವೇದನೆಗಳನ್ನು ಮಂಡಿಸುವ ಯತ್ನಗಳು; ಕನ್ನಡ ವಿಮರ್ಶೆಯ ಮುಖ್ಯ ಧಾರೆಗಳು, ಮಾರ್ಗಗಳು, ಸ್ಕೂಲುಗಳನ್ನು ಗುರ್ತಿಸಿಕೊಳ್ಳುವ ಯತ್ನಗಳು; ಜಾಗತಿಕವಾಗಿ ಇಂಗ್ಲಿಶಿನಲ್ಲಿ ಮಂಡಿತವಾಗಿರುವ ವಿಚಾರಗಳನ್ನು ಕನ್ನಡಕ್ಕೆ ತಂದುಕೊಳ್ಳುವ – ಅನ್ವಯಿಸುವ – ಆ ಮೂಲಕ ಕನ್ನಡವನ್ನು ತೂಗಿ ನೋಡುವ ಯತ್ನಗಳು; ಕನ್ನಡದ್ದೆ ಆದ ವಿಮರ್ಶಾ ಆಚಾರಗಳಲ್ಲಿ ಬಳಕೆಯಾಗಿರುವ ಓದಿನ ಕ್ರಮ, ಸಾಹಿತ್ಯ ಅನುಸಂಧಾನ ಕ್ರಮಗಳನ್ನು ಕಟ್ಟಿಕೊಳ್ಳುವ ಮತ್ತು ಮೌಲ್ಯಮಾಪನ ನಡೆಸುವ ಯತ್ನಗಳು; ಪಂಪ – ಕುವೆಂಪು – ಬೇಂದ್ರೆ ಇತ್ಯಾದಿ ಕವಿಗಳ ಬಗೆಗೆ ಬಂದಿರುವ ವಿಮರ್ಶೆಗಳನ್ನು ಕೇಂದ್ರವಾಗಿ ಇರಿಸಿಕೊಂಡು ಅವಗಳ ತಾತ್ವಿಕತೆಗಳನ್ನು ಚರ್ಚಿಸುವ ಯತ್ನಗಳು ಹೀಗೆ ಹತ್ತು ಹಲವು ಬಗೆಯ ಯತ್ನಗಳು ಇಲ್ಲೆಲ್ಲ ನಡೆದಿವೆ. ನಡೆಯುತ್ತಿವೆ.
ಇಂಗ್ಲಿಶಿನ ದಾರಿಗಳನ್ನು ಕನ್ನಡಕ್ಕೆ ಅನ್ವಯಿಸಿ ನೋಡುವ ಕ್ರಮಗಳು ಮತ್ತು ಆಧುನಿಕ ಸಾಹಿತ್ಯ ಘಟ್ಟಗಳಾದ ನವೋದಯ, ನವ್ಯ ಮೊದಲಾದ ಕಂಪಾರ್ಟ್‌ಮೆಂಟುಗಳಲ್ಲೆ ವಿಮರ್ಶೆಯನ್ನು ನಿರ್ವಚಿಸುವ ಕ್ರಮಗಳು ಇಲ್ಲಿನ ಮುಖ್ಯ ಮಿತಿಗಳಾಗಿವೆ.
ಆಕರ ಶಾಸ್ತ್ರೀಯ ಅಧ್ಯಯನಗಳು – ಪೂರಕ ಶಾಸ್ತ್ರೀಯ ಅಧ್ಯಯನಗಳು (ಚರಿತ್ರೆರಚನೆ – ಗ್ರಂಥಸಂಪಾದನೆ – ಕೋಶರಚನೆ – ಛಂದಸ್ಸು – ಭಾಷಾಧ್ಯಯನ – ಸ್ಥಳನಾಮ ಅಧ್ಯಯನ.)
ಸಾಹಿತ್ಯದ ಅದ್ಯಯನಕ್ಕೆ – ಚರಿತ್ರೆಯ ರಚನೆಗೆ – ಶಿಕ್ಷಣ ಪಠ್ಯಗಳಿಗೆ ಹೀಗೆ ಹಲವು ಉದ್ದೇಶಗಳಿಗಾಗಿ ಸಾಹಿತ್ಯದ ಆಕರಗಳನ್ನು ನಿರ್ಮಾಣ ಮಾಡುವುದನ್ನು ಸಂಶೋಧನೆ ಎಂದೇ ನಮ್ಮಲ್ಲಿ ಭಾವಿಸುತ್ತ ಬರಲಾಗಿದೆ. ಶಾಸನ, ಹಸ್ತಪ್ರತಿ, ಜಾನಪದ ಪಠ್ಯಗಳನ್ನು ಮುದ್ರಿತ ಪಠ್ಯಗಳನ್ನಾಗಿ ಪರಿವರ್ತಿಸುವುದನ್ನೂ ಸಂಶೋಧನೆ ಎಂದೆ ಪರಿಗಣಿಸುತ್ತ ಬರಲಾಗಿದೆ. ಪ್ರಾಚೀನ ಕನ್ನಡ ಗ್ರಂಥ ಸಂಪಾದನೆ (೨೦೦೨) – ಬಿ.ಎಸ್. ಸಣ್ಣಯ್ಯ, ಕನ್ನಡ ನಿಘಂಟುರಚನೆ (೨೦೦೩) – ಎಸ್.ಎಸ್. ಅಂಗಡಿ, ನುಡಿಗಟ್ಟುಗಳ ಕೋಶ (೨೦೦೬) – ಸುಧಾಕರ, ಕನ್ನಡ ಪದನಿಧಿ (೨೦೦೭) ಪ್ರಶಾಂತ್ ಮಾಡ್ತ, ದ್ರಾವಿಡ ಛಂದಸ್ಸು (೨೦೦೨) – ಕುಕ್ಕಿಲ ಕೃಷ್ಣಭಟ್ಟ, ಹಳಗನ್ನಡ ಪದಸಂಪದ (೨೦೦೭) – ಪಿ.ವಿ.ನಾರಾಯಣ, ಕನ್ನಡ ಛಂದೋ ಮೀಮಾಂಸೆ (೨೦೦೩) – ಟಿ.ವಿ.ವೆಂಕಟಾಚಲಶಾಸ್ತ್ರಿ, ತಮಿಳು ಕನ್ನಡ ದ್ವಿಭಾಷಾ ನಿಗಂಟು (೨೦೦೬) ಸಂ. ಪಾ.ಶ.ಶ್ರೀನಿವಾಸ, ಲಿಪಿಯ ಹುಟ್ಟು ಮತ್ತು ಬೆಳವಣಿಗೆ (೨೦೦೨) – ದೇವರ ಕೊಂಡಾರೆಡ್ಡಿ, ಸ್ಥಳ ನಾಮಗಳ ಅಧ್ಯಯನ (೨೦೦೮) – ಸಂ. ಡಿ.ಲಿಂಗಯ್ಯ, ಚಕ್ಕೆರೆ ಶಿವಶಂಕರ ಇಂತಹ ಕೃತಿಗಳನ್ನು ನೋಡಿದರೆ ನಮ್ಮ ಅಕರಶಾಸ್ತ್ರೀಯ ಸಂಶೋಧನೆಗಳು ಮುಗಿದಿಲ್ಲ; ಅವುಗಳು ಸಮರ್ಥವಾಗಿ ಮುಂದುವರಿದಿವೆ. ಎನ್ನಿಸುತ್ತದೆ. ಯಾವುವೂ ಇಲ್ಲವಾಗುವುದಿಲ್ಲ; ರೂಪಾಂತರವಾಗಬಹುದು ಎಂಬ ತತ್ವ ಇವುಗಳನ್ನು ನೋಡಿದರೆ ತಿಳಿಯುತ್ತದೆ.
ಇಲ್ಲಿ ಕೆಲವು ಉದಾಹರಣೆಗಳನ್ನು ಮಾತ್ರವೆ ನೀಡಲಾಗಿದೆ. ಆದರೆ ಈ ವಲಯದಲ್ಲಿ ಸಾಕಷ್ಟು ಕೆಲಸ ಆಗಿದೆ. ಸಾಹಿತ್ಯದ ಅಧ್ಯಯನದ ಪ್ರಾಚೀನ ನಡೆಗಳನ್ನು ವಿವರಿಸುತ್ತಲೆ ವಿಸ್ತರಿಸುವ ಮತ್ತು ಪ್ರಾಚೀನ ಸಾಹಿತ್ಯವನ್ನು ಅಧ್ಯಯನ ಮಾಡಲು ಬೇಕಾದ ಆಕರಗಳನ್ನು ನಿರ್ಮಿಸಿಕೊಡುವ ಕೆಲಸವನ್ನು ಇವು ಮಾಡುತ್ತವೆ. ಆದಾಗ್ಯೂ ನಮ್ಮ ನಿಘಂಟುಶಾಸ್ತ್ರವು ಹೆಚ್ಚಾಗಿ ಪ್ರಾಚೀನ ನಿಘಂಟುಗಳು ಮತ್ತು ಪ್ರಾಚೀನ ಲಿಖಿತ ಪಠ್ಯಗಳನ್ನು ಮಾತ್ರವೆ ಆಧರಿಸಿ ನಿರ್ಮಿತವಾಗಿವೆ. ಪ್ರಾದೇಶಿಕ ಭೇದ, ಉಪಭಾಷಿಕ ಭೇದ, ಮೌಖಿಕ ಪಠ್ಯಗಳ ಪದಕೋಶಗಳು, ಆಧುನಿಕ ಸಾಹಿತ್ಯಪಠ್ಯಗಳ ನಿಘಂಟುಗಳು ಹೀಗೆ ಈ ಕ್ಷೇತ್ರದಲ್ಲಿ ಅಪಾರವಾದ ಕೆಲಸ ಬಾಕಿ ಇದೆ. (ಕನ್ನಡ ವಿ.ವಿ.ಯಲ್ಲಿ ವೃತ್ತಿ ಪದಕೋಶ, ಪ್ರಾದೇಶಿಕ ಪದಕೋಶಗಳನ್ನು ತಯಾರಿಸಿ ಪ್ರಕಟಿಸುವ ಕೆಲಸ ಸ್ವಲ್ಪ ಮಟ್ಟಿಗೆ ಆಗಿದೆ. ಮೈಸೂರಿನ ಸಿ.ಐ.ಐ.ಎಲ್, ಕರ್ನಾಟಕ ಜಾನಪದ ವಿ.ವಿ, ಮಂಗಳೂರು ವಿ.ವಿ. ಮೊದಲಾದುವು ಪ್ರಾದೇಶಿಕ ಮತ್ತು ಆಡುನುಡಿ (ಬಳಕೆಯ) ಪದಕೋಶಗಳನ್ನು ರಚಿಸಲು ತೊಡಗಿವೆ. ಇನ್ನೂ ಈ ಕಾರ್ಯ ಮುಗಿದಿಲ್ಲ) ಪ್ರಶಾಂತ್ ಮಾಡ್ತ ಅವರ ‘ಕನ್ನಡ ಪದನಿಧಿ’ ಕೋಶವು ೧೯ ರೀತಿಯಲ್ಲಿ ಪದಗಳನ್ನು ವರ್ಗೀಕರಿಸಿಕೊಂಡಿದೆ. ಪ್ರತಿ ಪರಿಕಲ್ಪನೆಗಳ ಕೊನೆಯಲ್ಲಿ ನುಡಿಗಟ್ಟು, ಪಡೆನುಡಿಗಳನ್ನೂ ನೀಡಲಾಗಿದೆ. ಕನ್ನಡ ಸಮಾನಾರ್ಥಕ, ಸಮೀಪಾರ್ಥಕ, ವಿರುದ್ಧಾರ್ಥಕ ಹಾಗೂ ಸಂಬಂಧಿತ ಪದಗಳ ಕೋಶ ಆಗಿರುವ ಇದು ಕನ್ನಡದ ತೆಸಾರಸ್ಸಿನ ಕೊರತೆಯನ್ನು ಬಹುಮಟ್ಟಿಗೆ ನೀಗಿಸಬಲ್ಲದು.[4]
ನಿಘಂಟಿನ ಪರಿವಾರಕ್ಕೇ ಸೇರಿದ ಪರಭಾಷಾ ಕೋಶಗಳೂ ನಮ್ಮಲ್ಲಿ ರಚನೆಯಾಗಿವೆ. ವಿಸ್ತಾರವಾದ ಅಧ್ಯಯನ, ಮಾಹಿತಿ ಸಂಗ್ರಹ ಮತ್ತು ಸಂಯೋಜನೆಗಳಿಂದ ರಚಿತವಾಗಿರುವ ಕೋಶಗಳಿವು. ೧೯೯೮ರಲ್ಲೆ ಪ್ರಕಟವಾದರೂ ಓ.ಎಲ್.ನಾಗಭೂಷಣಸ್ವಾಮಿ ಅವರ ವಿಮರ್ಶೆಯ ಪರಿಭಾಷೆಯನ್ನು ಇಲ್ಲಿ ಸ್ಮರಿಸಬೇಕು. ಇದು ಭಾರತೀಯ, ಕನ್ನಡ, ಜಾಗತಿಕ ಹೀಗೆ ಈ ಮೂರೂ ವಲಯದ ಸಾಹಿತ್ಯ ವಿಮರ್ಶೆ, ಮೀಮಾಂಸೆ, ರಂಗಭೂಮಿ ಇತ್ಯಾದಿಗಳ ಪರಿಭಾಷೆಗಳನ್ನು ಸಂಕ್ಷಿಪ್ತವಾಗಿ ವಿವರಿಸುವ ಕೋಶ. ಇದರ ಮುಂದುವರೆದ ರೂಪದಂತೆ ‘ಹೊಸ ಶತಮಾನಕ್ಕೆ ಹೊಸ ಪರಿಭಾಷೆಗಳು’ (೨೦೧೦) ಎಂಬ ಅನುವಾದಿತ ಮತ್ತು ಸಂಪಾದಿತ ಕೋಶವು ಪ್ರಕಟವಾಗಿದೆ. ಶಿಕ್ಷಣ, ಯಾಹೂ, ಸೇನೆ, ನಿರಾಶ್ರಿತರು ಹೀಗೆ ಇಲ್ಲಿ ಹಲವಾರು ಆಧುನಿಕ ಪರಿಭಾಷೆಗಳ ಬಗೆಗೆ ಬೇರೆ ಬೇರೆಯವರು ಬರೆದ ಲೇಖನರೂಪಿ ಜಿಜ್ಞಾಸೆಯ ಬರಹಗಳನ್ನು ಸಂಪಾದಿಸಲಾಗಿದೆ. ಜ್ಞಾನಕಾರಣ, ಅರ್ಥಕಾರಣಗಳನ್ನು (ಜ್ಞಾನಾರ್ಥ ರಾಜಕಾರಣಗಳನ್ನು) ಒಡೆಯುವ; ೨೧ನೆ ಶತಮಾನದ ಬೌದ್ಧಿಕ ತಿಳುವಳಿಕೆಗಳ ಹಿಂದಿನ ಹುನ್ನಾರಗಳನ್ನು ವಿಷ್ಲೇಶಿಸುವ ಕೆಲಸವನ್ನು ಈ ಕೋಶವು ಮಾಡಿದೆ. ಮತ್ತು ಆ ಹಿನ್ನೆಲೆಯಲ್ಲಿ ಯೋಚಿಸಬೇಕಾದ ತಿಳುವಳಿಕೆಯನ್ನು ಕಟ್ಟಿಕೊಡುವ ಪರಿಕಲ್ಪನೆಗಳ ಒಂದು ತೆರನಾದ ಕೈಮ ಗೊಜ್ಜನ್ನು ಇಲ್ಲಿ ತಯಾರಿಸಲಾಗಿದೆ. ಪಶ್ಚಿಮ ದೃಷ್ಟಿಯನ್ನು ಒಡೆಯುವ ಈ ಕೃತಿಯಲ್ಲಿ ಅಷ್ಟೇ ಬಲವಾದ ಉತ್ತರಭಾರತೀಯ – ‘ಭಾರತೀಯ’ ದೃಷ್ಟಿಯೊಂದು ಮಂಡಿತವಾಗಿದೆ. ಬಿ.ಎಂ.ಶ್ರೀ ಅವರ ಭಾರತೀಯ ಕಾವ್ಯಮೀಮಾಂಸೆ, ಇನಾಂದಾರರ ಮತ್ತು ತಿಪ್ಪೇರುದ್ರಸ್ವಾಮಿ ಅವರ ತೌಲನಿಕ, ಪಾಶ್ಚಾತ್ಯ ಕಾವ್ಯಮೀಮಾಂಸೆಗಳು ಉಂಟುಮಾಡಿದ ಬಿಕ್ಕಟ್ಟುಗಳ ಮುಂದುವರೆದ ರೂಪಗಳಂತೆ ಈ ಎಲ್ಲ ಕೋಶಗಳೂ ಇವೆ. (ವಚನ ಪರಿಭಾಷಾ ಕೋಶ, ದಾಸ – ಕೀರ್ತನ ಪರಿಭಾಷಾ ಕೋಶಗಳಂತಹ ಅಕಡೆಮಿಕ್ ಸಾಹಿತ್ಯ ಓದಿನ ಸಹಾಯಕ ಕೋಶಗಳೂ ಇಲ್ಲಿ ಗಮನಾರ್ಹ)
ಆಕರಶಾಸ್ತ್ರವು ನಮ್ಮ ಪ್ರಾಚೀನತೆ ಪಠ್ಯಗಳ ಅನುಸಂಧಾನದ ವಾಸನೆಯಿಂದ ಇನ್ನೂ ಬಿಡಿಸಿಕೊಂಡಂತೆ ಕಾಣಿಸುತ್ತಿಲ್ಲ. ಆಕರಶಾಸ್ತ್ರದಲ್ಲಿ ೧. ಚಾರಿತ್ರಿಕ ಅವಲೋಕನ, ೨. ತೌಲನಿಕ ಅಧ್ಯಯನ ಮತ್ತು ೩. ಲಕ್ಷಣ ನಿರ್ವಚನ ಹೀಗೆ ಸಾಮಾನ್ಯವಾಗಿ ಮೂರು ಬಗೆಗಳಿರುತ್ತವೆ. ಈಗಾಗಲೇ ಇರುವ ಶಾಸ್ತ್ರಗಳನ್ನು ಪರಿಚಯಿಸುವ ಅಥವಾ ವ್ಯಾಖ್ಯಾನಿಸುವ ಲಕ್ಷಣನಿರ್ವಚನ ಮಾರ್ಗದಿಂದ ಏನೂ ಪ್ರಯೋಜನವಿಲ್ಲ. ಶಾಸ್ತ್ರದ ಪರಿಧಿಗಳನ್ನೇ ವಿಸ್ತರಿಸುವ ಕೆಲಸ ಮಾಡುವುದಿದ್ದರೆ ಆಗ ಅದು ಸರಿ. ಆದರೆ ನಮ್ಮಲ್ಲಿ ಅಂಥ ಕೆಲಸ ಅಷ್ಟಾಗಿ ನಡೆದಿಲ್ಲ. ಸಣ್ಣಯ್ಯ, ಅಂಗಡಿ, ಇವರುಗಳು ಚಾರಿತ್ರಿಕ ಅವಲೋಕನ ಮಾರ್ಗದಲ್ಲಿ ತಮ್ಮ ಸಂಶೋಧನೆಗಳನ್ನು ಸಶಕ್ತವಾಗಿ ಮಂಡಿಸಿದ್ದಾರೆ. ಸುಧಾಕರ ನಿಘಂಟು ಕ್ಷೇತ್ರದಲ್ಲಿ ಇದುವರೆಗೆ ಆಗಿಲ್ಲದ ಜನಪದ ನುಡಿಗಟ್ಟುಗಳ ಕ್ಷೇತ್ರದಲ್ಲಿ ಕೆಲಸ ಮಾಡಿದ್ದಾರೆ. ಕನ್ನಡ ವಿ.ವಿ.ಯ ಭಾಷಾ ವಿಭಾಗದಲ್ಲಿ ವೃತ್ತಿಪದಕೋಶಗಳನ್ನು ಹಾಗೂ ‘ದಿನದಿನ’ ಮಾದ್ಯಮಗಳಲ್ಲಿ ಬಳಸಿದ ಬಳಕೆಯ ಪದಕೋಶಗಳನ್ನು ಕಟ್ಟಿಕೊಡಲಾಗಿದೆ. ಹಾಗೆಯೇ ಛಂದಸ್‌ಶಾಸ್ತ್ರವನ್ನು ವೆಂಕಟಾಚಲಶಾಸ್ತ್ರಿಗಳು ಭಿನ್ನ ನೆಲೆಯಲ್ಲಿ ವಿಸ್ತರಿಸಲೂ ಯತ್ನಿಸಿದ್ದಾರೆ. ನಾದ ಮತ್ತು ಛಂದಸ್ಸು, ಭಾವಾಭಿವ್ಯಕ್ತಿ ಮತ್ತು ಛಂದಸ್ಸು ಹಾಗೂ ಕವಿತೆಗಳ ಸಂಬಂಧಗಳನ್ನು ತಮ್ಮ ಕೃತಿಯಲ್ಲಿ (೨೦೦೩) ಚರ್ಚಿಸಿದ್ದಾರೆ. ಅಂಗಡಿಯವರು ನಿಘಂಟುಶಾಸ್ತ್ರದಲ್ಲಿ ತಂತ್ರಜ್ಞಾನ ಬಳಕೆ ಮಾಡುವ ಸಾಧ್ಯತೆಯನ್ನು ಕರಿತೂ ಚರ್ಚಿಸಿದ್ದಾರೆ. ಆದರೂ ಆಕರಶಾಸ್ತ್ರವು ನಮ್ಮ ಪ್ರಾಚೀನತೆ ಪಠ್ಯಗಳ ಅನುಸಂಧಾನದ ವಾಸನೆಯಿಂದ ಇನ್ನೂ ಬಿಡಿಸಿಕೊಂಡಂತೆ ಕಾಣಿಸುತ್ತಿಲ್ಲ.
ಕನ್ನಡದಲ್ಲಿ ಆದಿಯಲ್ಲಿ ಸಂಶೋಧನೆ ಜನಿಸಿದ್ದೆ ಹಸ್ತಪ್ರತಿ – ಶಾಸನಗಳ ಸಂಪಾದನೆ ಮತ್ತು ವ್ಯಾಖ್ಯಾನಗಳಿಂದ. ಸಾಹಿತ್ಯ ಚರಿತ್ರೆಗಳ ನಿರ್ಮಾಣದಿಂದ. ಈ ಧಾರೆಯಲ್ಲಿ ಪರಂಪರೆಯ ನಿರ್ವಚನ, ನಿರ್ಮಾಣ ಮತ್ತು ಸಾಹಿತ್ಯಕ ಇತಿಹಾಸಗಳ ಕಟ್ಟಿಕೊಳ್ಳುವಿಕೆಗಳು ಆದಿಯಿಂದ ಇಂದಿನತನಕ ನಡೆಯುತ್ತಲೇ ಬಂದಿವೆ. ಸಂಪಾದನೆ, ಚರಿತ್ರೆರಚನೆ ಮತ್ತು ಸಂಶೋಧನೆಗಳ ನಡುವೆ ಒಂದು ಅನ್ಯೋನ್ಯ ಸಂಬಂಧ ಎಂದಿನಿಂದಲೂ ಇದ್ದೇ ಇದೆ. ಅಥವಾ ಸಂಪಾದನೆ ಮತ್ತು ಸಾಹಿತ್ಯ ಚರಿತ್ರೆಗಳ ರಚನೆಯನ್ನೆ ಸಂಶೋಧನೆ ಎಂದೂ ನಮ್ಮಲ್ಲಿ ಭಾವಿಸುತ್ತ ಬರಲಾಗಿದೆ. ರೈಸ್, ಮುಗಳಿ, ಆರ್. ನರಂಸಿಂಹಾಚಾರ್, ಬಿ.ಎಂ.ಶ್ರೀ, ಎಂ.ಎ.ರಾಮಾನುಜ ಐಯ್ಯಂಗಾರ್, ಮರಿಯಪ್ಪಭಟ್ಟ, ತ.ಸು.ಶಾಮರಾಯ ಮೊದಲಾದವರು ಪ್ರತಿಷ್ಠಿತ ಸಾಹಿತ್ಯ ಚರಿತ್ರೆಯನ್ನು ಮಾತ್ರವೆ ಸಾಹಿತ್ಯ ಚರಿತ್ರೆ ಎಂದು ಭಾವಿಸಿದ್ದಾರೆ. ಅಲ್ಲದೆ ಶೈಕ್ಷಣಿಕ ಓದಿಗೆ ಅನುಕೂಲವಾಗುವಂತೆ ಸಾಹಿತ್ಯ ಚರಿತ್ರೆಯನ್ನು ವಿಭಾಗೀಕರಣ ಮಾಡುವುದರಲ್ಲೆ ಬಸವಳಿದು ಹೋಗಿದ್ದಾರೆ. ಇದ್ದದ್ದರಲ್ಲಿ ಇವರೆಲ್ಲರಿಗಿಂತ ಭಿನ್ನವಾಗಿ ಸಾಹಿತ್ಯ ಚರಿತ್ರೆಯ ಭಿನ್ನ ಎತ್ತರಗಳನ್ನು ಒಳಗೊಳ್ಳುವ ಕೆಲಸವನ್ನು ಮೊದಲಿಗೆ ಕುರ್ತಕೋಟಿ ಮಾಡಿದ್ದಾರೆ. ಇವರ “ಸಾಹಿತ್ಯ ಸಂಗಾತಿ’ ಇಂತಹ ಒಂದು ಪ್ರಯತ್ನ. ಇಲ್ಲಿ ಸಾಹಿತ್ಯದ ಭಿನ್ನ ಹೈಟುಗಳನ್ನು ಚರ್ಚಿಸಲಾಗಿದೆ. ಸಂಗ್ಯಾಬಾಳ್ಯಾ,  ಶಾಕುಂತಲಾ, ಶ್ರೀಕೃಷ್ಣ ಪಾರಿಜಾತ, ಗೋವಿನ ಹಾಡು ಇತ್ಯಾದಿಗಳನ್ನು ಇಲ್ಲಿ ಸಾಹಿತ್ಯ ಚರಿತ್ರೆಯ ಭಾಗವಾಗಿ ಒಳಗೊಳ್ಳಲಾಗಿದೆ. ಅನುದ್ದಿಶ್ಯವಾಗಿ – ಅಪ್ರಜ್ಞಾಪೂರ್ವಕವಾಗಿ ಅಥವಾ ಸಾಹಿತ್ಯ ಚರಿತ್ರೆಯ ಅಪಕಲ್ಪನೆಯಿಂದಾಗಿ ಯಾವ ವಲಯಗಳನ್ನು ಚರಿತ್ರೆಯ ಹೊರಗೆ ಇಡಲಾಗಿತ್ತೋ ಅವುಗಳಲ್ಲಿ ಕೆಲವನ್ನಾದರೂ ಕುರ್ತಕೋಟಿ ಒಳಗೊಳ್ಳುವ ಯತ್ನವನ್ನು ಇಲ್ಲಿ ಮಾಡಿದ್ದಾರೆ. ಹಾಗೆಯೆ ಇಡೀ ಪ್ರತಿಷ್ಠಿತ ಸಾಹಿತ್ಯ ಚರಿತ್ರೆಯನ್ನೆ ಮಾರ್ಕ್ಸ್‌ವಾದಿ ದೃಷ್ಟಿಕೋನದಿಂದ ಮರುನಿರೂಪಿಸಿರುವ ಸಿ.ವೀರಣ್ಣವನರದ್ದು ಕುರ್ತಕೋಟಿಯವರಿಗಿಂತ ಭಿನ್ನವಾದ ಪ್ರಯತ್ನ. (ಸಿ.ವೀರಣ್ಣ ಕನ್ನಡ ಸಾಹಿತ್ಯ ಚಾರಿತ್ರಿಕ ಬೆಳವಣಿಗೆ – ೨) ಈ ಕುರ್ತಕೋಟಿ ಮತ್ತು ವೀರಣ್ಣನವರ ಪರಂಪರೆಯನ್ನು ಮುರಿದುಹಾಕುವಂತೆ ಮತ್ತು ಹಳೆಯ ಮುಗಳಿ ಪರಂಪರೆಯನ್ನು ಮರುಸ್ಥಾಪಿಸುವಂತೆ ಹೊಸಗನ್ನಡ ಸಾಹಿತ್ಯ ಚರಿತ್ರೆ ರಚನೆ ಮಾಡಿರುವವರು ಎಲ್.ಎಸ್.ಶೇಷಗಿರಿರಾಯರು. (ಹೊಸಗನ್ನಡ ಸಾಹಿತ್ಯ ಚರಿತ್ರೆ – ೧೯೭೫, ೨೦೦೨) ಬಸವರಾಜ ಸಾದರ್ ಸಂಪಾದನೆಯ ಇಪ್ಪತ್ತನೆಯ ಶತಮಾನದ ಕನ್ನಡ ಸಾಹಿತ್ಯ ಘಟ್ಟಗಳು, ಜಿ.ಎಚ್.ನಾಯಕರ ಸಂಪಾದನೆಯ ಶತಮಾನದ ಸಾಹಿತ್ಯ – ೧ ಮತ್ತು ೨, ವಿ.ಮುನಿವೆಂಕಟಪ್ಪನವರ ದಲಿತ ಚಳವಳಿಯ ಚರಿತ್ರೆ ಮೊದಲಾದ ಕೃತಿಗಳು ಶೇಷಗಿರಿರಾಯರ ಮುಂದುವರಿಕೆಗಳೇ ಆಗಿವೆ. ಇದ್ದದ್ದರಲ್ಲಿ ಜಿ.ಎಚ್.ನಾಯಕರ ಸಂಪಾದಿತ ಚರಿತ್ರೆ ಕಾಲಬದ್ಧವಾಗಿ ಹಲವರು ಬರೆದ ಬರಹಗಳ ಸಂಪಾದನೆ ಆಗಿರುವುದರಿಂದ ಒಳಗೊಳ್ಳುವ ಕಾಳಜಿ ಇಲ್ಲಿ ಸ್ವಲ್ಪಮಟ್ಟಿಗೆ ಪ್ರಕಟವಾಗಿದೆ. ಹಾಗೆ ನೋಡಿದರೆ ಆಧುನಿಕ ಸಂದರ್ಭದಲ್ಲಿ ಚರಿತ್ರೆ ರಚನೆಗಳು ಕವಲೊಡೆದಿವೆ. ದಲಿತ ಸಾಹಿತ್ಯ ಚರಿತ್ರೆ, ಮಹಿಳಾ ಸಾಹಿತ್ಯ ಚರಿತ್ರೆ, ಮೌಖಿಕ ಸಾಹಿತ್ಯ ಚರಿತ್ರೆ, ಮುಸ್ಲಿಂ ಸಾಹಿತ್ಯ ಚರಿತ್ರೆ, ಬ್ಯಾರಿ ಸಾಹಿತ್ಯ ಚರಿತ್ರೆ, ಕಾದಂಬರಿ ಸಾಹಿತ್ಯ ಚರಿತ್ರೆ, ಮಹಾಕಾವ್ಯ ಅಧ್ಯಯನ, ಮೌಖಿಕ ಮಹಾಕಾವ್ಯ ಅಧ್ಯಯನ, ತಾಲ್ಲೂಕು ಸಾಹಿತ್ಯ ಚರಿತ್ರೆ, ಜಿಲ್ಲಾ ಸಾಹಿತ್ಯ ಚರಿತ್ರೆ ಇತ್ಯಾದಿಯಾಗಿ ಇವು ಕವಲೊಡೆದಿವೆ. ಇನ್ನೂ ಮುಂದೆ ಒಕ್ಕಲಿಗ ಸಾಹಿತ್ಯ ಚರಿತ್ರೆ, ಲಿಂಗಾಯತ ಸಾಹಿತ್ಯ ಚರಿತ್ರೆ, ಕುರುಬ ಸಾಹಿತ್ಯ ಚರಿತ್ರೆ ಇತ್ಯಾದಿಯಾಗಿ ಇದು ಕವಲೊಡೆದರೂ ಅಚ್ಚರಿಪಡಬೇಕಾಗಿಲ್ಲ. ಅಂತೂ ಚರಿತ್ರೆ ರಚನೆ ಮತ್ತು ಸಂಪಾದನೆಗಳು ನಿರಂತರವಾದ ಪ್ರಕ್ರಿಯೆಗಳು ಎಂಬುದನ್ನು ಇವೆಲ್ಲವೂ ಸಾಬೀತು ಪಡಿಸಿವೆ. ಸಾಹಿತ್ಯಕ್ಕೆ ಮಾತ್ರವಲ್ಲ ಛಂದಸ್ಸು, ಭಾಷೆ, ಮೀಮಾಂಸೆ, ನಿಘಂಟು ಹೀಗೆ ಹಲವು ಆಕರಶಾಸ್ತ್ರಗಳಿಗು ಚರಿತ್ರೆಯನ್ನು ರಚಿಸುವ ಕೆಲಸ ಈ ದಶಕದಲ್ಲಿ ಸಶಕ್ತವಾಗಿ ನಡೆದಿದೆ. ಒಂದೊಂದು ಶಿಸ್ತುಗಳಿಗು ಅವುಗಳದ್ದೆ ಆದ ಚರಿತ್ರೆಯನ್ನು ಗುರ್ತಿಸಿ ಕಟ್ಟಿಕೊಳ್ಳುವ ಚಾರಿತ್ರಿಕ ಸಂಶೋಧನೆ ಕೆಲಸ ನಮ್ಮಲ್ಲಿ ಬಲವಾಗಿ ಇಂದಿಗು ತಪ್ಪದೆ ನಡೆಯುತ್ತಿದೆ. ಇವನ್ನೆಲ್ಲ ಆಕರಶಾಸ್ತ್ರೀಯ ಸಂಶೋಧನ ಧಾರೆ ಎಂಬ ಒಂದೇ ವರ್ಗದಲ್ಲಿ ಗುರ್ತಿಸಿಕೊಳ್ಳಬಹುದು. ಆದರೆ ಹಳೆಯ ಕಾಲದ ಕವಿ, ಕೃತಿಗಳ ಕಾಲ, ಧರ್ಮ, ಸ್ಥಳ ಇತ್ಯಾದಿಗಳ ಚರ್ಚೆ ಇಂದು ಆಧುನಿಕ ಸಂದರ್ಭದಲ್ಲಿ ಅಪರೂಪವಾಗಿದೆ ಅಷ್ಟೆ. (ಇದರ ಜೊತೆಗೆ ನೋಡಿ: ಪರಂಪರೆಯ ನಿರ್ವಚನ ಮತ್ತು ವಿಸರ್ಜನ ಧಾರೆಗಳು)
ಶಾಸನಗಳ ಅಧ್ಯಯನದಲ್ಲಿ ಅಂತಹ ಬದಲಾವಣೆಗಳು ಆಗಿಲ್ಲ. ಅದದೇ ಹಳೆಯ ಮಾದರಿಗಳನ್ನೆ ಮುಂದುವರೆಸುತ್ತ ಬರಲಾಗಿದೆ. ಈ ದಶಕದ ಮತ್ತು ಹಿಂದಿನ ಎಂಬಂತೆ ವರ್ಗೀಕರಣ ಮಾಡುವುದೇ ಒಂದು ಸಮಸ್ಯೆ. ಷ ಶೆಟ್ಟರ್, ಕಲಬುರ್ಗಿ, ವೆಂಕಟಾಚಲಶಾಸ್ತ್ರಿ, ಆರ್.ಶೇಷಶಾಸ್ತ್ರಿ ಮೊದಲಾದವರು ಹಲವು ದಶಕಗಳಿಂದ ಕೆಲಸ ಮಾಡುತ್ತಿದ್ದಾರೆ. ಆದರೆ ಎಂಜಿ.ಮಂಜುನಾಥ, ನಾಗಭೂಷಣ, ಪರಮಶಿವಮೂರ್ತಿ ಮೊದಲಾದ ಹೊಸ ಪೀಳಿಗೆಯವರು ಇವರೊಂದಿಗೆ ಕೈಜೋಡಿಸಿದ್ದಾರೆ. ಹೀಗಾಗಿ ದಶಕಗಳು ಮತ್ತು ತಲೆಮಾರುಗಳ ನಡುವೆ ಅಂತಹ ವ್ಯತ್ಯಾಸವೇನೂ ಇಲ್ಲವಾಗಿದೆ. ರೈಸ್, ನರಸಿಂಹಾಚಾರ್ ಮೊದಲಾದವರ ಸಂಗ್ರಹ ಮತ್ತು ಪ್ರಕಟಣೆಯನ್ನು ಆನಂತರವೂ ಹಲವಾರು ಜನ ಮುಂದುವರಿಸಿಕೊಂಡು ಬಂದಿದ್ದಾರೆ. ಚರಿತ್ರೆಯ ಆಕರಗಳನ್ನಾಗಿ ಶಾಸನಗಳನ್ನು ಅಧ್ಯಯನ ಮಾಡುವ ದೊಡ್ಡ ಪರಂಪರೆಯೆ ನಮ್ಮಲ್ಲಿದೆ. ಸಾಹಿತ್ಯ ಚರಿತ್ರೆಯ ಆಕರಸಾಮಗ್ರಿಯನ್ನಾಗಿ ಬಳಸುವಂತೆಯೆ ಸಾಹಿತ್ಯ ಕೃತಿಗಳನ್ನಾಗಿ ಕೂಡ ಶಾಸನಗಳನ್ನು ಅಧ್ಯಯನಕ್ಕೆ ನಮ್ಮಲ್ಲಿ ಗುರಿಪಡಿಸಲಾಗಿದೆ. ಬಾ.ರಾ.ಗೋಪಾಲ್, ರಿತ್ತಿ, ಕೆ.ವಿ.ರಮೇಶ್, ಶೆಟ್ಟರ್ ಮೊದಲಾವರು ಚಾರಿತ್ರಿಕವಾಗಿ ಅಧ್ಯಯನ ಮಾಡಿರುವುದಕ್ಕೆ ನಿದರ್ಶನವಾದರೆ, ಕಲಬುರ್ಗಿ, ಚಿದಾನಂದಮೂರ್ತಿ, ನೇಗಿನಹಾಳ ಮೊದಲಾದವರು ಸಾಹಿತ್ಯಕವಾಗಿ ಅಧ್ಯಯನ ಮಾಡಿರುವುದಕ್ಕೆ ಮಾದರಿಗಳಾಗಿದ್ದಾರೆ.
ಇಲ್ಲು ಹಲವು ಕವಲುಗಳಿವೆ. ಜಿಲ್ಲಾವಾರು ಸಂಗ್ರಹಣೆ ಮತ್ತು ಪ್ರಕಟಣೆಗೆ ದೇವರಕೊಂಡಾರೆಡ್ಡಿ ಮತ್ತಿತರು ಶ್ರಮಿಸಿದ್ದಾರೆ. ಚಿದಾನಂದಮೂರ್ತಿ ಅವರ ಕರ್ನಾಟಕ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ ಶಾಸನಗಳ ಅಧ್ಯಯನದಲ್ಲಿ ಒಂದು ಹೊಸ ಮೈಲಿಗಲ್ಲು ನಿರ್ಮಿಸಿದ ಕೃತಿ. ಭಾಷಿಕ ಮತ್ತು ಸಾಹಿತ್ಯಿಕ ನೆಲೆಗಳಲ್ಲಿ ಆನಂತರ ನೇಗಿನಹಾಳರು ಶಾಸನಗಳನ್ನು ಅಧ್ಯಯನ ಮಾಡಲು ಇದು ಪರಂಪರೆಯನ್ನು ಹಾಕಿಕೊಟ್ಟಿತು. ಬಿ.ಜಿ.ಎಲ್. ಸ್ವಾಮಿ ಅಂತಹವರು ಕೂಡ ಶಾಸನಗಳಲ್ಲಿ ಗಿಡಮರಗಳು ಎಂಬ ಬರಹ ಬರೆದಿದ್ದಾರೆ. ಚೆನ್ನಕ್ಕ ಪಾವಟೆ ಅವರು ಸ್ತ್ರೀಯರ ಜೀವನದ ಬಗೆಗೆ ಶಾಸನಗಳು ಪ್ರಕಟಿಸುವ ಸಂಗತಿಗಳನ್ನು ಅಧ್ಯಯನ ಮಾಡಿದ್ದಾರೆ. ಎಂ.ಜಿ.ಮಂಜುನಾಥ ಅವರು ಶಾಸನಗಳನ್ನು ಪರಿಚಯಾತ್ಮಕವಾಗಿ ವಿವರಿಸುವ ಅಧ್ಯಯನ ಮಾಡಿದ್ದಾರೆ. ಹೀಗೆ ಇಲ್ಲಿ ಸಾಂಸ್ಕೃತಿಕ ಅಧ್ಯಯನ, ಸಾಹಿತ್ಯಕ ಅಧ್ಯಯನ, ಭಾಷಿಕ ಅಧ್ಯಯನ, ಸ್ತ್ರೀವಾದಿ ಅಧ್ಯಯನ, ಪ್ರಾದೇಶಿಕ ಪರಿಸರವಾದಿ ಅಧ್ಯಯನ, ಪರಿಚಯಾತ್ಮಕ ಅಧ್ಯಯನ, ಶಿಲ್ಪ – ಶಿಲ್ಪಿ – ವಾಸ್ತು, ಸ್ಥಳೀಯ ಚರಿತ್ರೆ ಅಧ್ಯಯನಗಳು, ಇತ್ಯಾದಿಯಾಗಿ ಹಲವು ಕವಲುಗಳು ನಿರ್ಮಾಣವಾಗಿವೆ. ಈ ಎಲ್ಲ ಕವಲುಗಳು ಈ ದಶಕದಲ್ಲೂ ಮುಂದುವರೆದಿವೆ. ಏನೆಲ್ಲ ದೃಷ್ಟಿಕೋನಗಳಿಂದ ಶಾಸನಗಳನ್ನು ವಸ್ತು, ಭಾಷೆ, ಕಾಲ ಪ್ರದೇಶ ಇತ್ಯಾದಿ ನೆಲೆಗಳಿಂದ ನೋಡಬಹುದೋ ಆ ಎಲ್ಲ ನೆಲೆಗಳಿಂದ ನಮ್ಮಲ್ಲಿ ಶಾಸನಗಳ ಅಧ್ಯಯನಗಳು ನಡೆದಿವೆ. ಸಂಪಾದನೆ, ಸಮೀಕ್ಷೆ, ಮರುಸಂಯೋಜನೆ, ವಿಶ್ಲೇಷಣೆ, ಚರಿತ್ರೆಯ ಆಕರಗಳಾಗಿ ಶಾಸನಗಳ ಮರುವ್ಯಾಖ್ಯಾನ ಇತ್ಯಾದಿ ರೂಪಗಳಲ್ಲಿ ಈ ಅಧ್ಯಯನವು ಸಾಗುತ್ತಿದೆ. ಪದವಿ ನಿಮಿತ್ತವಾಗಿ ನಡೆಯುವ ಸಂಶೋಧನಾ ಅಧ್ಯಯನಗಳಲ್ಲಿ ಶಾಸನ ಕ್ಷೇತ್ರದಲ್ಲಿ ಅಧ್ಯಯನಗಳು ತೀರಾ ಕಡಿಮೆ ನಡೆದಿವೆ.  ಈ ಕ್ಷೇತ್ರಕ್ಕೆ ಹೊಸ ಪೀಳಿಗೆ ಬರುವುದು ಕಡಿಮೆಯಾಗಿದೆ. ಚರಿತ್ರೆ ಮತ್ತು ಸಾಹಿತ್ಯಗಳ ಅಂತರ್‌ಶಿಸ್ತೀಯ ಅಧ್ಯಯನ ವಲಯವಾಗಿಯೆ ಇತ್ತೀಚೆಗೆ ಶಾಸನ ಕ್ಷೇತ್ರದಲ್ಲಿ ಹೆಚ್ಚು ಅಧ್ಯಯನಗಳು ನಡೆಯುತ್ತಿವೆ.
ಇಂದಿನ ಮಾಹಿತಿ ಕ್ರಾಂತಿ ಮತ್ತು ಅಂತರ್ಜಾಲ ಕ್ರಾಂತಿಯ ಕಾಲದಲ್ಲಿ ಕನ್ನಡ ಎದುರಿಸುತ್ತಿರುವ ತಂತ್ರಜ್ಞಾನದ ಸಮಸ್ಯೆಗಳು; ಕನ್ನಡದ ಆಧುನೀಕರಣ: ಜಾಗತೀಕರಣದ ಸವಾಲುಗಳಿಗೆ ಕನ್ನಡವನ್ನು ಸಜ್ಜುಗೊಳಿಸುವುದು ಇದೆಲ್ಲವೂ ಬೇರೆಯದೇ ವಲಯ ಆಗಿದೆ. ಇಲ್ಲಿನ ಬಹು ಮುಖ್ಯ ಕಂದರ ಎಂದರೆ ತಂತ್ರಜ್ಞಾನ ತಿಳಿದ ಟೆಕ್ಕಿಗಳಿಗೆ ಸಾಹಿತ್ಯ ಮತ್ತು ಭಾಷಾವಿಜ್ಞಾನದ ತಿಳುವಳಿಕೆ ಕಡಿಮೆಯಿದೆ. ಹಾಗೇ ಸಾಹಿತ್ಯಜ್ಞರಿಗೆ ತಂತ್ರಜ್ಞಾನದ ತಿಳುವಳಿಕೆ ಕಡಿಮೆ ಇದೆ. ಇನ್ನು ಫೆನಟಿಕ್ ಕನ್ನಡಾಭಿಮಾನಿಗಳಿಗೋ ಅವರ ದಾರಿ ಮತ್ತು ಗುರಿಗಳೇ ಬೇರೆಯಾಗಿವೆ. ಕೆಲವರಂತೂ ಕರ್ನಾಟಕ ಹಿತರಕ್ಷಣೆಯ ಹೆಸರಿನಲ್ಲಿ ಸ್ವಹಿತರಕ್ಷಣೆ, ರೋಲ್‌ಕಾಲ್ ರಾಜಕೀಯ ಮಾಡುತ್ತಿದ್ದಾರೆ. ಹೀಗಾಗಿ ಆಧುನಿಕ ತಂತ್ರಜ್ಞಾನದ ಬೇಡಿಕೆಗಳಿಗೆ ತಕ್ಕಂತೆ ಮತ್ತು ಜಾಗತೀಕರಣದ ಒತ್ತಡಗಳಿಗೆ ತಕ್ಕಂತೆ ಕನ್ನಡವನ್ನು ಸಜ್ಜುಗೊಳಿಸುವ ಕೆಲಸವು ಹಿಂದೆ ಬಿದ್ದಿದೆ. ಆಕರ ನಿರ್ಮಾಣದ ಸಂಶೋಧನೆಯ ವಲಯದ ಕುರಿತಂತೆ ಈ ಮಾತು ನಿಜ. ‘ಹಳಗನ್ನಡ’ ಸಾಹಿತ್ಯದ ಆಚೆಗೆ ನಿಘಂಟುಶಾಸ್ತ್ರ, ಛಂದಸ್‌ಶಾಸ್ತ್ರ, ಸಂಪಾದನಾ ಶಾಸ್ತ್ರಗಳ ವಲಯದಲ್ಲಿ ಕಂಪ್ಯೂಟರ್ – ಅಂತರ್ಜಾಲವನ್ನು ಬಳಸಿಕೊಂಡು ಸಂಶೋಧನೆ ನಡೆಸುವ ಪ್ರಯತ್ನಗಳು ತೀರಾ ಕಡಿಮೆ ಎಂದೇ ಹೇಳಬೇಕು. ಎಸ್.ಎಸ್.ಅಂಗಡಿ ಈ ನಿಟ್ಟಿನಲ್ಲಿ ಸ್ವಲ್ಪ ಕೆಲಸ ಮಾಡಿದ್ದಾರೆ. ಶ್ರೀನಿವಾಸ ಹಾವನೂರರು ದಾಸಸಾಹಿತ್ಯದ ಕುರಿತಂತೆ ಈ ಬಗ್ಗೆ ಸ್ವಲ್ಪ ಕೆಲಸ ಮಾಡಿದ್ದಾರೆ. ಆದರೆ ನಿರೀಕ್ಷಿತ ಮಟ್ಟದಲ್ಲಿ ಈ ವಲಯಗಳನ್ನು ತಂತ್ರಜ್ಞಾನಕ್ಕೆ ಒಡ್ಡುವ ಕೆಲಸ ಆಗಿಲ್ಲ ಮಾತ್ರ. (ಮಾಹಿತಿಯನ್ನು ಅಂತರ್ಜಾಲಕ್ಕೆ ತುಂಬಿಸುವ ನೆಲೆಯಲ್ಲಿ ಅಲ್ಪ ಸ್ವಲ್ಪ ಕೆಲಸ ಆಗಿದೆ, ಆಗುತ್ತಿದೆ)
ಪ್ರಾಚೀನ ಸಾಹಿತ್ಯದ ಅಧ್ಯಯನ, ಪ್ರಸ್ತುತೀಕರಣ ಧಾರೆ
ನಮ್ಮ ಹಳೆಯ ತಲೆಮಾರಿನ ಸಾಹಿತ್ಯ ಸಂಶೋಧನೆಗಳ ಕೊಂಡಿಯಾಗಿರುವ ವಿದ್ವಾಂಸರಲ್ಲಿ ಕಲಬುರ್ಗಿ, ಎಲ್. ಬಸವರಾಜು, ಹಂ.ಪ.ನಾಗರಾಜಯ್ಯ ಮುಂತಾದವರುಗಳು ಚರ್ಚಾರ್ಹರು. ಹಂಪನಾ ಅವರ ಚಂದ್ರಕೊಡೆ ಮತ್ತಿತರ ಕೃತಿಗಳು ಕಲಬುರ್ಗಿಯವರ ಮಾರ್ಗ ಮತ್ತಿತರ ಕೃತಿಗಳು; ಎಲ್. ಬಸವರಾಜು ಅವರ ಇತ್ತೀಚಿನ ಸೊನ್ನಲಾಪುರದ ಸಂತ ಸಿದ್ಧರಾಮನ ನಿಜವಚನಗಳು, ಪ್ರಭುದೇವರ ಶೂನ್ಯಸಂಪಾದನೆ ಮತ್ತಿತರ ಕೃತಿಗಳು ಪ್ರಾಚೀನ ಸಾಹಿತ್ಯವನ್ನು ವರ್ತಮಾನಕ್ಕೆ ಪ್ರಸ್ತುತ ಪಡಿಸುವ ಮತ್ತು ಪ್ರಸ್ತುತಗೊಳಿಸುವ ಎರಡೂ ರೀತಿಯ ಕೆಲಸಗಳನ್ನು ಮಾಡುತ್ತಿವೆ. ಪ್ರಾಚೀನ ಸಾಹಿತ್ಯವನ್ನು ಆಧುನಿಕ ಬೇಡಿಕೆಗಳಿಗೆ ತಕ್ಕಂತೆ ಮರುಸಂಯೋಜಿಸಿ ಪ್ರಸ್ತುತಪಡಿಸುವ ಕೆಲಸವನ್ನು ಎಲ್ ಬಸವರಾಜು ವಿಶೇಷವಾಗಿ ಮಾಡಿದರೆ, ಅದರ ಮೂಲಚೂಲಗಳನ್ನು – ಅರ್ಥವಿಸ್ತಾರಗಳನ್ನು, ಕಾಲದೇಶಾದಿ ವಿಚಾರಗಳನ್ನು ಹೆಚ್ಚಾಗಿ ಕಲಬುರ್ಗಿ ಚರ್ಚಿಸುತ್ತಾರೆ. ಜೈನ ಸಾಹಿತ್ಯದ ವಿಮರ್ಶೆ ಮತ್ತು ಸಂಶೋಧನೆಗಳೆರಡನ್ನು ಹೆಚ್ಚು ಕೇಂದ್ರೀಕರಿಸಿ ಹಂಪನಾ ಕೆಲಸ ಮಾಡುತ್ತಿದ್ದಾರೆ. ಛಂದಸ್ಸು, ವ್ಯಾಕರಣ ಕ್ಷೇತ್ರಗಳನ್ನು ಕೇಂದ್ರೀಕರಿಸಿ ವೆಂಕಟಾಚಲಶಾಸ್ತ್ರಿಗಳು ಕೆಲಸ ಮಾಡುತ್ತಿದ್ದಾರೆ.
ಪ್ರಾಚೀನ ಸಾಹಿತ್ಯವನ್ನು ನಿರಂತರವಾಗಿ ಮೌಲ್ಯಮಾಪನ ಮಾಡುವದಕ್ಕಿಂತ ಅರ್ಥವ್ಯಾಖ್ಯಾನ ಮಾಡುವ, ನವೀನ ರೀತಿಯಲ್ಲಿ ಸಂಪಾದಿಸಿ – ಸಂಯೋಜಿಸಿ ಮರುನಿರೂಪಿಸುವ ಕೆಲಸವನ್ನು ಇವರೆಲ್ಲರು ಮಾಡುತ್ತಿದ್ದಾರೆ. ಹೀಗಾಗಿ ಇವರೆಲ್ಲರೂ ಆಕರಶಾಸ್ತ್ರವನ್ನು ಕನ್ನಡದಲ್ಲಿ ಇನ್ನಷ್ಟು ಸಮೃದ್ಧಗೊಳಿಸಿದ್ದಾರೆ. ಪ್ರಾಚೀನ ಕನ್ನಡ ಸಾಹಿತ್ಯದ ಅಧ್ಯಯನ, ವಿಶ್ಲೇಷಣೆ, ಮರುನಿರೂಪಣೆಗಳು ನಿರಂತರ ನಡೆಯಬೇಕು ಮತ್ತು ಇಂದಿನ ಜಾಗತೀಕರಣದ ಬಿಕ್ಕಟ್ಟುಗಳನ್ನು ಮತ್ತು ಸ್ಥಳೀಯ ಕೋಮುವಾದಿ ಇಕ್ಕಟ್ಟುಗಳನ್ನು ಮೀರಲು ಪ್ರಾಚೀನರ ನಡೆ ನುಡಿಗಳಲ್ಲಿ ಕೈ ಮಾರ್ಗಗಳಿವೆ ಎಂದು ಇವರ ಅಧ್ಯಯನಗಳು ಭಾವಿಸುತ್ತವೆ. ಪ್ರಾಚೀನ ಸಾಹಿತ್ಯ ಸಂಶೋಧಕರಿಗೆ ನಮ್ಮಲ್ಲಿ ಲಿಂಗಾಯತ, ಜೈನ, ವೈಷ್ಣವ ಹೀಗೆ ಜನಾಂಗೀಯ ಚಹರೆಗಳೂ ಕೂಡ ತಗಲಿಕೊಂಡಿವೆ. ಹಂಪನಾರನ್ನು ಜೈನ ಸಾಹಿತ್ಯ ವಿದ್ವಾಂಸ ಎಂದೇ ಗುರ್ತಿಸುವ ಮಟ್ಟಿಗೆ ಅವರ ಇಮೇಜು ಬೆಳೆದಿದೆ. ಜೈನ ವಾಜ್ಞಯವನ್ನು ಜೈನರೂ, ಬ್ರಾಹ್ಮಣ ವಾಜ್ಞಯವನ್ನು ಬ್ರಾಹ್ಮಣರೂ, ಶೈವ ವಾಙ್ಞಯವನ್ನು ಶೈವರೂ ಪ್ರೀತಿಸುವ – ಪೋಷಿಸುವ ವಾತಾವರಣ ಕೂಡ ನಮ್ಮಲ್ಲಿ ಇರುವಂತೆ; ಆಯಾ ವಿದ್ವಾಂಸರನ್ನೂ ಅವರವರೆ ಪ್ರೀತಿಸುವ, ಪೋಷಿಸುವ ವಾತಾವರಣವೂ ಇದೆ. ಎಂಥ ಜಾಗತೀಕರಣ ಬಂದರೂ ಭಾರತದ ಮತಧರ್ಮ – ಜಾತಿಗಳನ್ನು ಅಲ್ಲಾಡಿಸುವುದು ಅಷ್ಟು ಸುಲಭವಲ್ಲ ಎಂಬುದು ಇದರಿಂದ ಸಾಬೀತಾಗಿದೆ. ಕಲ್ಬುರ್ಗಿ ಮಾರ್ಗ ಬರೆದಾಗ, ಪಿ.ವಿ. ನಾರಾಯಣ ಧರ್ಮ ಕಾರಣ ಬರೆದಾಗ,  ಎಚ್,ಎಸ್,ಶಿವಪ್ರಕಾಶ್ ಮಹಾಚೈತ್ರ ಬರೆದಾಗ, ಬಂಜಗೆರೆ ಆನು ದೇವಾ ಹೊರಗಣವನು ಬರೆದಾಗ ಇಲ್ಲಿ ಕೃತಿಗಳನ್ನು ನಿಷೇಧಿಸಲಾಗಿದೆ. ಸಾಹಿತ್ಯ ಕೃತಿಗಳ ವಿರುದ್ಧ ಕೋರ್ಟಿನಲ್ಲೂ ದಾವೆ ಹೂಡಲಾಗಿದೆ. ಧಾರ್ಮಿಕ – ಜನಾಂಗಿಕ ಭಾವನೆಗಳಿಗೆ ಘಾಸಿಯಾದಾಗ ಭಾರೀ ಪ್ರತಿಭಟನೆಗಳು ನಮ್ಮಲ್ಲಿ ನಡೆದಿವೆ. ಧಾರ್ಮಿಕ ಭಾವನೆಗಳಿಗೆ ಧಕ್ಕೆ ಆಗಬಾರದು ಎಂಬ ಅಭಿಮತವೇ ಯಥಾಸ್ಥಿತಿವಾದಿಯಾದುದು. ಮತ್ತು ಇಂತಹ ವಾದ ಮಾಡುವವರು ಯಾವಾಗಲೂ ಜಾತಿ – ಮತಧರ್ಮಗಳನ್ನು ಸ್ಥಿರೀಕರಿಸುವವರೇ ಆಗಿರುತ್ತಾರೆ. ಸಂಶೋಧನೆ ನಮ್ಮ ಜಾತಿ – ಧರ್ಮ ಭಾವನೆಗಳಿಗೆ ಧಕ್ಕೆ ಉಂಟುಮಾಡಬಾರದು ಎಂದರೆ ಏನರ್ಥ?
ಬೇಡರು ವಾಲ್ಮೀಕಿಯನ್ನು, ಕುರುಬರು ಕನಕನನ್ನು, ವೀರಶೈವರು ಬಸವಣ್ಣನನ್ನು, ಒಕ್ಕಲಿಗರು ಕುವೆಂಪುವನ್ನು ತಮ್ಮ ಭಾವ ಕೋಶದ ಅಂಗಗಳನ್ನಾಗಿ ಈಗಾಗಲೇ ಮಾಡಿಕೊಂಡಿದ್ದಾರೆ. ಅವರ ತತ್ವಗಳಿಗಿಂತ ವ್ಯಕ್ತಿಗಳೇ ಅವರಿಗೆ ಪೂಜ್ಯರಾಗಿದ್ದಾರೆ. ಹಾಗಾಗಿ ಅವರ ಕುರಿತ ಸಂಶೋಧನೆ – ವಿಮರ್ಶೆಗಳು ವಿವರಣಾತ್ಮಕವಾಗಿಯೂ, ಮೆಚ್ಚುಗೆ ಧಾಟಿಯಲ್ಲಿಯೂ ಇರಬೇಕೆಂದು ನಮ್ಮಲ್ಲಿ ಅಪೇಕ್ಷಿಸಲಾಗುತ್ತದೆ. ವಿಮರ್ಶೆಯೇ ಆಗಲಿ, ಸಾಹಿತ್ಯವೇ ಆಗಲಿ ಯಾವುದೂ ನಿರ್ವಾತದಲ್ಲಿ ಸಂಭವಿಸುವುದಿಲ್ಲ. ಎಲ್ಲಕ್ಕೂ ಸಾಮಾಜಿಕ ಒತ್ತಡಗಳು ಇದ್ದೇ ಇರುತ್ತವೆ. ಹಾಗಾಗಿ ಸಂಶೋಧನೆಗಳಿಗೂ ಕೂಡ ಇಂತಹ ಒತ್ತಡಗಳು ನಮ್ಮಲ್ಲಿ ಇದ್ದೇ ಇವೆ. (ಜೊತೆಗೆ ವ್ಯಕ್ತಿಕೇಂದ್ರಿತ ಅಧ್ಯಯನಗಳು ಮತ್ತು ಕುವೆಂಪು ಕುರಿತ ಸಂಶೋಧನೆಗೆಳ ಪಟ್ಟಿಗೆ ನೋಡಿ; ಅನುಬಂಧ – ೪)
ಇತ್ತೀಚೆಗೆ ಸಿ.ಮಹದೇವಪ್ಪ ಅವರು ಉದಯಾದಿತ್ಯನ ಆಶ್ರಯದಲ್ಲಿ ಇದ್ದ ನಾಗವರ್ಮನೆ ಛಂದೋಂಬುಧಿಯನ್ನೂ ‘ಕಾದಂಬರಿ’ಯನ್ನೂ ಕಾವ್ಯಾವಲೋಕನವನ್ನೂ ಛಂದೋವಿಚಿತಿಯನ್ನೂ ಬರೆದಿದ್ದಾನೆ. ನಮ್ಮಲ್ಲಿ ಇಬ್ಬರು ನಾಗವರ್ಮರಿಲ್ಲ. ಇರುವವನು ಒಬ್ಬನೇ ನಾಗವರ್ಮ, ಉದಯಾದಿತ್ಯ ನಾಗವರ್ಮರಿಬ್ಬರೂ ಆಂದ್ರದ ತಾಡಪತ್ರಿಯವರು, ‘ಕಾದಂಬರಿ’ ಬರೆದ ಬಾಣಕವಿ ಕೂಡ ತಾಡಪತ್ರಿಯವನು, ಉದಯಾದಿತ್ಯನಲ್ಲಿ ನಾಗವರ್ಮ ಕಟಕಾಚಾರ್ಯನಾಗಿದ್ದ ಅಲ್ಲದೆ ಉದಯಾದಿತ್ಯ ನಾಗವರ್ಮರದು ಗುರುಶಿಷ್ಯರ ರೀತಿಯ ಸಂಬಂಧ, ಯಶೋಧರ ಚರಿತೆಯನ್ನು ಬರೆದ ಜನ್ನನು ನಾಗವರ್ಮನ ಶಿಷ್ಯನಾಗಿದ್ದ ಎಂದೆಲ್ಲ ಸಂಶೋಧಿಸಿದ್ದಾರೆ. ಈ ಕುರಿತು ಪುಸ್ತಕವನ್ನೂ ಪ್ರಕಟಿಸಿದ್ದಾರೆ. ಆದರೆ ಈ ಬಗ್ಗೆ ಹೆಚ್ಚಿನ ಚರ್ಚೆ ಆದಂತಿಲ್ಲ. ಪ್ರಮಾಣೀಕೃತ ಪ್ರಾಚೀನ ಸಾಹಿತ್ಯ ಚರಿತ್ರೆ ಎಷ್ಟು ಬಲವಾಗಿ ಮುಗಳಿಯವರಿಂದ ಸ್ಥಾಪಿತವಾಗಿದೆ ಎಂದರೆ ಅದರ ಅರೆಕೊರೆಗಳನ್ನು ಎಷ್ಟೇ ಎತ್ತಿ ಹೇಳಿದರೂ ಅದನ್ನು ಕೇಳಿಸಿಕೊಳ್ಳದ; ಕೇಳಿಸಿಕೊಂಡರೂ ಮಾನ್ಯ ಮಾಡದ ಸ್ಥಿತಿ ಉಂಟಾಗಿ ಬಿಟ್ಟಿದೆ. ಹೀಗಾಗಿ ಮಹದೇವಪ್ಪ ಅವರ ಪ್ರತಿಪಾದನೆ ಬಗೆಗೆ ನಮ್ಮಲ್ಲಿ ಚರ್ಚೆ ನಡೆದಿಲ್ಲ. (ಜೊತೆಗೆ ನೋಡಿ ಸಾಹಿತ್ಯಚರಿತ್ರೆಗಳ ಚರ್ಚೆ)[5]



[1] ನೋಡಿ ಪುಟ ೩೬ – ೩೭, ಪೃಥ್ವಿಯಲ್ಲೊದಗಿದ ಘಟವು – ಮನು ವಿ, ದೇವದೇವನ್, ಅಕ್ಷರ ಪ್ರಕಾಶನ, ಸಾಗರ, ೨೦೦೯.
[2] ಉದಾಹರಣೆಗೆ ನೋಡಿ ಇವರು ಬಳಸುವ ಕೆಲವು ಪರಿಭಾಷೆಗಳು ಹೀಗಿವೆ; ನೆಲೆ ಎಂಬುದಕ್ಕೆ ಆವಾಸಸ್ಥಾನ (ಪು – ೮) ಎಂದೂ, ಕಟ್ಟಿದ ಅಥವಾ ನಿರ್ಮಿತ ಎಂಬುದಕ್ಕೆ ಅಸಹಜ (ಪು – ೧೦) ಎಂದೂ, ಸುಟ್ಟ ಅಥವಾ ಆವಿಮಣ್ಣಿನ ಎಂಬುದಕ್ಕೆ ಪಾಕಮಾಡಿದ (ಪು – ೧೦) ಎಂದೂ, ತಯಾರಿಕೆ ಎಂಬುದಕ್ಕೆ ಪ್ರಸಾಧನ (ಪು – ೧೦) ಎಂದೂ, ಹೆಚ್ಚುಗಾರಿಕೆ ಅಥವಾ ಅತಿಶಯ ಎಂಬುದಕ್ಕೆ ಅನಿತರ (ಪು – ೧೫) ಎಂದೂ, ಬೇಸಾಯ ಅಥವಾ ಕೃಷಿ ಎಂಬುದಕ್ಕೆ ಕಾರ್ಷಿಕ (ಪು – ೨೧) ಎಂದೂ, ಮುದ್ರಣ ಬಂಡವಾಳಶಾಹಿ ಎಂಬುದಕ್ಕೆ ಬಂಡವಾಳ ಮೂಲದ ಮುದ್ರಣ ವ್ಯವಸ್ಥೆ ಎಂದೂ (ಪು – ೪೧), ಚೀನಾದ ಮಹಾಗೋಡೆ ಎಂಬುದಕ್ಕೆ ಹೆಗ್ಗೋಡೆ (ಪು – ೪೨) ಎಂದೂ ಹೀಗೆ ಹತ್ತಾರು ಪದಗಳನ್ನು ಬಳಸಿದ್ದಾರೆ. ಇಂಥಹ ಪದಗಳ ನಿರ್ಮಾಣ ಮತ್ತು ಬಳಕೆಯಲ್ಲಿ ಸಂಸ್ಕೃತದ ನೆರಳು ಇರುವುದನ್ನು ಗಮನಿಸಬಹುದು. ಈಗಾಗಲೆ ಚಾಲ್ತಿಯಲ್ಲಿ ಇರುವ ಪರಿಭಾಷೆಯನ್ನು ತಿಳಿಯದೆ ಅವಕ್ಕೆ ಬದಲಾಗಿ ಅಪರಿಚಿತ – ಅಸಮರ್ಪಕ ಪರಿಭಾಷೆಯನ್ನು ಸೃಷ್ಟಿಸುವುದು ಎಷ್ಟರಮಟ್ಟಿಗೆ ಸರಿ? ನುಡಿ ಬಳಕೆ ಮತ್ತು ಉತ್ಪಾದಕತೆಯ ದೃಷ್ಟಿಯಿಂದ ಇವರು ಡಿ.ಎನ್.ಶಂಕರಭಟ್ಟರಿಗೆ ತದ್ವಿರುದ್ಧ.
[3] ನೋಡಿ; ಇಂದೂಧರ ಹೊನ್ನಾಪುರ ಸಂಪಾದಿತ ಸಂವಾದದಲ್ಲಿ ೨೦೦೯ – ೧೦ರಲ್ಲಿ ಪ್ರಕಟವಾದ ಲೇಖನ ಮಾಲಿಕೆ – ಬೌದ್ಧ ಸೌಂದರ್ಯ ಮೀಮಾಂಸೆ – ಎಸ್.ನಟರಾಜ ಬೂದಾಳು.
[4] ೧೮೯೫ರಲ್ಲೆ ಬೋಳಾರು ರಾಮಕೃಷ್ಣಯ್ಯ ಎಂಬುವವರು ನಾನಾರ್ಥ ಮತ್ತು ಸಂಜ್ಞಾರ್ಥಗಳ ಶಬ್ದಕೋಶವನ್ನು ರಚಿಸಿದ್ದಾರೆ. ೧೯೭೪ರಲ್ಲಿ ಜಿ.ಎಂ.ಹನಸೋಗೆ ಅವರು ಸಮಾನಾರ್ಥ ಕೋಶವನ್ನು ರಚಿಸಿದ್ದಾರೆ. ೧೯೮೭ರಲ್ಲಿ ಇವರೇ ಕನ್ನಡ ವಿರುದ್ಧಾರ್ಥ ಪದಕೋಶ ರಚಿಸಿದ್ದಾರೆ. ೨೦೦೦ದಲ್ಲಿ ಪ್ರಕಟವಾಗಿರುವ ಬಿ.ಆರ್. ಪ್ರಕಾಶ್ ಮತ್ತು ಮಧುಸೂದನ್ ಪ್ರಕಟಿಸಿರುವ ‘ಪದಸಂಚಯ’ ಎಂಬ ಕೋಶವು ತೆಸಾರಸ್‌ನ ಕೊರತೆಯನ್ನು ಸ್ವಲ್ಪಮಟ್ಟಿಗೆ ನೀಗಿಸಿದೆ.
[5] ನಾಗವರ್ಮನ ಚಂದ್ರರಾಜ – ಸಿ.ಮಹದೇವಪ್ಪ, ಬೆಂಗಳೂರು ಸಂಶೋಧನಾ ಕೋಟಿ, ಬೆಂಗಳೂರು, ೨೦೧೧. ಕಾವ್ಯ ಏವ ಕವಿಚರಿತೆ, ಇದೇ ಲೇಖಕರು, ೨೦೦೮.
ಕನ್ನಡ ಭಾಷೆ – ಸಾಹಿತ್ಯಗಳ ಸಂಶೋಧನೆ – ಒಂದು ದಶಕದ (೨೦೦೧ – ೨೦೧೧) ಕಿರುನೋಟ: ಭಾಗ – ೧: ಕನ್ನಡ ನಾಡು – ನುಡಿ ಚಿಂತನೆ / ಅಸ್ಮಿತೆಯ ಹುಡುಕಾಟ…. (೨)
ತೌಲನಿಕ ಧಾರೆ (ಅಂತರ್‌ಶಿಸ್ತೀಯತೆ – ಬಹುಶಿಸ್ತೀಯತೆ)
ಸಂಶೋಧನೆಯಲ್ಲಿ ತೌಲನಿಕ ಅಧ್ಯಯನದ್ದು ಒಂದು ಬಹು ದೊಡ್ಡ ಧಾರೆ. ಆಫ್ರಿಕನ್ ಹಾಗೂ ಕನ್ನಡ ಸಾಹಿತ್ಯದಲ್ಲಿ ಪರಂಪರೆ ಮತ್ತು ಆಧುನಿಕತೆ, ಮಾರ್ಕ್‌ವಾದ ಮತ್ತು ಕನ್ನಡ ವಿಮರ್ಶೆ, ಆ ಪೂರ್ವ ಈ ಪಶ್ಚಿಮ, ಕಾಡು – ಕಡಲು (ಕಾರಂತ – ಕುವೆಂಪು ಕಾದಂಬರಿಗಳ ತೌಲನಿಕ ಅಧ್ಯಯನ), ಬಸವೇಶ್ವರ – ಅಂಬೇಡ್ಕರ್ ಒಂದು ತೌಲನಿಕ ಅಧ್ಯಯನ, ನಾಗಾರ್ಜುನ ಮತ್ತು ಅಲ್ಲಮ, ಯಕ್ಷಗಾನ ಮತ್ತು ಮಹಿಳೆ ಹೀಗೆ ಈ ಧಾರೆಯಲ್ಲಿ ಹಲವು ಮಾದರಿಗಳಿವೆ. ಕೃತಿಗಳ ತುಲನೆ, ಕಾಲಘಟ್ಟಗಳ ತುಲನೆ, ವ್ಯಕ್ತಿಗಳ ತಾತ್ವಿಕ ದರ್ಶನಗಳ ತುಲನೆ, ಸಾಹಿತ್ಯಕ ಸಂವೇದನೆ – ಅಭಿವ್ಯಕ್ತಿ ವಿಧಾನಗಳ ತುಲನೆ, ಪ್ರದೇಶಗಳ ತುಲನೆ, ಸಾಹಿತ್ಯ ಪರಂಪರೆಗಳ ತುಲನೆ, ಆಧುನಿಕತೆ – ಪರಂಪರೆಗಳ ತುಲನೆ ಹೀಗೆ ಇಲ್ಲಿ ಅನೇಕ ಮಾದರಿಗಳಿವೆ. ಬೈನರಿ ವಿಧಾನದ ಮೂಲಕ ತರತಮ ಶ್ರೇಣೀಕರಣಕ್ಕೆ ತೊಡಗುವುದು ಇಲ್ಲಿನ ಒಂದು ಮುಖ್ಯ ತೊಡಕು. ಅಂತಃಸಂಬಂಧಗಳನ್ನು ಕಂಡುಕೊಳ್ಳುವುದು, ಸ್ವೀಕಾರ – ಪ್ರೇರಣೆ – ಪ್ರಭಾವ – ಮರು ನಿರೂಪಣೆಗಳ ವಿನ್ಯಾಸಗಳನ್ನು ಕಂಡುಕೊಳ್ಳುವುದು ಈ ಧಾರೆಯ ಸಾಧ್ಯತೆಗಳು.
ಕನ್ನಡ ಕಾವ್ಯಮೀಮಾಂಸೆ, ಕನ್ನಡ ಛಂದಸ್ಸು, ಕನ್ನಡ ವಿಮರ್ಶೆ, ಕನ್ನಡ ವ್ಯಾಕರಣಗಳು ಇರುವ ಹಾಗೆ ಕನ್ನಡ ಸಂಶೋಧನಾಶಾಸ್ತ್ರ ಎಂಬುದು ಒಂದು ಇದೆಯೆ? ನಮ್ಮ ಈ ದಶಕದ ಸಾಹಿತ್ಯ ಸಂಶೋಧನೆಗಳು ಹಲವು ಧಾರೆಗಳಲ್ಲಿ ಮುಂದುವರೆದಿರುವುದರಿಂದ, ರೂಪಾಂತರಗೊಂಡಿರುವುದರಿಂದ ಅವನ್ನೆಲ್ಲ ಸಂಶೋಧನಾಶಾಸ್ತ್ರ ಎಂಬ ಒಂದು ಚೌಕಟ್ಟಿಗೆ ತುರುಕಲು ಆಗುವುದಿಲ್ಲ. ಸಾಹಿತ್ಯ ಸಂಶೋಧನೆ ಎಂಬುದು ಅತ್ತ ಶಾಸ್ತ್ರದ ಲಕ್ಷಣಗಳನ್ನೂ ಇತ್ತ ಸಾಹಿತ್ಯದ (ವಿಮರ್ಶೆಯ) ಲಕ್ಷಣಗಳನ್ನೂ ಒಳಗೊಂಡಿರುವ ವಾಜ್ಞಯ. ವಿಜ್ಞಾನ, ಕಲೆ, ಸಾಹಿತ್ಯ, ಶಾಸ್ತ್ರ ಇತ್ಯಾದಿಗಳೆಲ್ಲ ವರ್ಗೀಕರಣಗಳೂ ಸಂಶೋಧನೆಯ ವಲಯಗಳೇ ಆಗಿರುವಾಗ ಇದನ್ನೊಂದು ಶಾಸ್ತ್ರವನ್ನಾಗಿ ಮಾತ್ರ ಹೇಗೆ ನಾವು ನಿರ್ವಚಿಸಲು ಆದೀತು? ಏನೆಂದರೂ ನಮ್ಮಲ್ಲಿ ಸಾಹಿತ್ಯ, ಮಾನವಿಕ, ಜಾನಪದ, ರಾಜಕೀಯ, ಆರ್ಥಿಕ ಎಂಬ ಭೇದಗಳು ಉನ್ನತ ಅಧ್ಯಯನದಲ್ಲಿ ದೃಷ್ಟಿಕೋನಗಳಾಗಿ, ಸಂವೇದನೆಗಳಾಗಿ ಇರುತ್ತವೆಯೆ ವಿನಾ ಸ್ಪಷ್ಟ ಗಡಿಗೆರೆಗಳು ಇರುವ ಪ್ರತ್ಯೇಕ ದ್ವೀಪಗಳಾಗಿ ಅಲ್ಲ. ಇವುಗಳೆಲ್ಲವು ಒಂದು ಹಂತ ದಾಟಿದ ಮೇಲೆ ಕಲಸಿಕೊಂಡೆ ಕಲಸಿಕೊಳ್ಳುತ್ತವೆ. ಹಾಗಾಗಿ ಇವೆಲ್ಲ ವರ್ಗೀಕರಣಗಳಲ್ಲಿ ಸಂಶೋಧನೆ ಇರುತ್ತದೆ ಮತ್ತು ಈ ಎಲ್ಲ ರೂಪಗಳಲ್ಲು ಸಂಭವಿಸುತ್ತದೆ ಮತ್ತು ಇವೆಲ್ಲ ದೃಷ್ಟಿಕೋನಗಳನ್ನೂ ಇದು ಬಳಕೆ – ಧಾರಣೆ ಮಾಡಬಲ್ಲದು. ಹೀಗಾದಾಗ ಸಹಜವಾಗಿ ಸಂಶೋಧನೆ ಎಂಬುದು ಬಹುಶಿಸ್ತೀಯ ಆಗುತ್ತದೆ. ಅಂತರ್‌ಶಿಸ್ತೀಯ ಆಗುತ್ತದೆ.
ಹಾಗೆ ನೋಡಿದರೆ ಸಾಹಿತ್ಯ ಸಂಶೋಧನೆ ಎಂಬುದು ಅನ್ಯ ಜ್ಞಾನಗಳನ್ನು ಇಲ್ಲವೆ ಅನ್ಯಜ್ಞಾನ ಮಾರ್ಗಗಳನ್ನು ಒಳಗೊಳ್ಳದಿದ್ದರೆ ಅದಕ್ಕೆ ಬಹುದೃಷ್ಟಿಯ ವಿಸ್ತರಣೆಯೆ ಸಾಧ್ಯವಾಗುವುದಿಲ್ಲ. ಅಂತರ್‌ಶಿಸ್ತೀಯತೆ – ಬಹು ಶಿಸ್ತೀಯತೆ – ಅನ್ಯಕಣ್ಣಿನ ದೃಷ್ಟಿಗಳಿಂದ ಸಾಹಿತ್ಯವನ್ನು ನೋಡುವ ಕ್ರಮವು ಮೊದಲಿನಿಂದಲೂ ನಮ್ಮಲ್ಲಿ ಚಾಲ್ತಿಯಲ್ಲಿ ಇದೆ. ನಮ್ಮಲ್ಲಿ ಸಾಹಿತ್ಯವನ್ನು ಅಧ್ಯಯನ ಮಾಡುವಾಗ ಅದನ್ನು  ಜಾನಪದೀಯ ದೃಷ್ಟಿಯಿಂದ, ಇಲ್ಲವೆ ಜನಾಂಗೀಯ ದೃಷ್ಟಿಯಿಂದ ಇಲ್ಲವೆ ಸಮಾಜಶಾಸ್ತ್ರೀಯ ದೃಷ್ಟಿಯಿಂದ ಅಧ್ಯಯನ ಮಾಡುವಂತೆಯೇ; ಜನಪದ, ಜನಾಂಗೀಯ ಶಾಸ್ತ್ರ, ಮಾನವ ಶಾಸ್ತ್ರ, ಸಮಾಜಶಾಸ್ತ್ರಾದಿ ಕ್ಷೇತ್ರಗಳಲ್ಲೂ ಕನ್ನಡದಲ್ಲಿ ಸ್ವತಂತ್ರ ಅಧ್ಯಯನಗಳು ನಡೆಯುತ್ತಿವೆ. ಹೀಗಾಗಿಯೇ ನಮ್ಮ ಬಹುಪಾಲು ಅಧ್ಯಯನಗಳು ಕನ್ನಡ ಪ್ರಾಚೀನ ಕಾವ್ಯಗಳಲ್ಲಿ ಜನಪದೀಯತೆ, ಕನ್ನಡ ಸಾಹಿತ್ಯದಲ್ಲಿ ಮುಸ್ಲಿಂ ಜನಾಂಗದ ಪ್ರತಿನಿಧೀಕರಣ, ಕನ್ನಡ ಸಾಹಿತ್ಯವು ಸಮಾಜಶಾಸ್ತ್ರವನ್ನು ನೋಡಿರುವ ಬಗೆ, ಕುಮಾರವ್ಯಾಸನಲ್ಲಿ ಜಾನಪದೀಯತೆ, ಜೈಮಿನಿ ಭಾರತದಲ್ಲಿ ಜಾನಪದೀಯತೆ, ಕನ್ನಡ ನಾಟಕಗಳಲ್ಲಿ ಪುರಾಣಪ್ರಜ್ಞೆ ಒಂದು ಅಧ್ಯಯನ, ಮೌಖಿಕ ಕಾವ್ಯಗಳಲ್ಲಿ ಮಹಿಳಾ ಸಂವೇದನೆ ಒಂದು ಅಧ್ಯಯನ ಇತ್ಯಾದಿಯಾಗಿ ನಡೆದಿವೆ. ಹೀಗಾಗಿ ಅಂತರ್‌ಶಿಸ್ತೀಯತೆ ಮತ್ತು ಬಹುಶಿಸ್ತೀಯತೆಗಳು ನಮ್ಮ ಸಂಶೋಧನೆಯಲ್ಲಿ ಯಾವತ್ತು ಇದ್ದೇ ಇವೆ.
ಅಂತರ್‌ಶಿಸ್ತೀಯ ಅಧ್ಯಯನದ ಬಗ್ಗೆ ಮಾತನಾಡುವಾಗ ಕನ್ನಡದಲ್ಲಿನ ಇತಿಹಾಸ ಕ್ಷೇತ್ರದ ಸಂಶೋಧಕರನ್ನು ಮರೆಯುವಂತಿಲ್ಲ. ಹಳಬರಾದ ಎಂ.ಎಚ್.ಕೃಷ್ಣ, ಪಿ.ಬಿ.ದೇಸಾಯಿ, ಅ.ಸುಂದರ, ಜಿ.ಎಸ್.ಗಾಯಿ, ಶ್ರೀಕಂಠಶಾಸ್ತ್ರಿ, ಬಾ.ರಾ.ಗೋಪಾಲ ಮೊದಲಾದವರು ಇತಿಹಾಸ – ಸಾಹಿತ್ಯ – ಶಾಸನಗಳ ನಡುವೆ ಅಂತರ್‌ಶಿಸ್ತೀಯವಾಗಿ ದುಡಿದು ಒಂದು ಪರಂಪರೆಯನ್ನೆ ನಿರ್ಮಿಸಿದ್ದಾರೆ. ಈ ಪರಂಪರೆಗೆ ಆನಂತರದಲ್ಲಿ ಹಲವರ ಕೊಡುಗೆ ಸೇರ್ಪಡೆಯಾಗುತ್ತ ಬಂದಿದೆ. ಸೂರ್ಯನಾಥ ಕಾಮತ್, ಷ.ಶೆಟ್ಟರ್, ಕೆ.ವಿ.ರಮೇಶ, ಎಸ್.ಚಂದ್ರಶೇಖರ್, ಎಂ.ಜಿ.ನಾಗರಾಜ್, ಲಕ್ಷ್ಮಣ ತೆಲಗಾವಿ, ಕೆಳದಿ ಗುಂಡಾಜೋಯಿಸ, ದೇವರ ಕೊಂಡಾರೆಡ್ಡಿ, ರಾಜಾರಾಮ ಹೆಗಡೆ, ಎಚ್.ಎಸ್. ಗೋಪಾಲರಾವ್, ಎನ್.ಎಸ್. ತಾರಾನಾಥ, ಬಿ. ರಾಜಶೇಖರಪ್ಪ, ಎಂ.ವಿ. ವಸು, ಮನು ವಿ. ದೇವದೇವನ್ ಮೊದಲಾದವರು ಈ ಪರಂಪರೆಗೆ ಸೇರುತ್ತಾರೆ. ಸಾಹಿತ್ಯ ಚರಿತ್ರೆಯ ಜೊತೆಜೊತೆಗೆ ಲಿಖಿತ ಆಕರಗಳು ಮತ್ತು ಮೌಖಿಕ ಆಕರಗಳ ಮೂಲಕ ಸಂಸ್ಕೃತಿ ಚರಿತ್ರೆಯನ್ನು ಪುನಾರಚಿಸುವಲ್ಲಿ ಇವರೆಲ್ಲರೂ ಇಂದಿಗೂ ಅಂತರ್‌ಶಿಸ್ತೀಯವಾಗಿ ತಮ್ಮದೇ ಕೊಡುಗೆ ನೀಡುತ್ತಿದ್ದಾರೆ.
ಸಂಪಾದನೆ, ಚರಿತ್ರೆರಚನೆ, ಸಂಶೋಧನೆ, ಈ ಮೂರೂ ಕ್ಷೇತ್ರಗಳ ಅಂತರ್‌ಶಿಸ್ತೀಯ ಅಧ್ಯಯನ ಕೃತಿಗೆ ಒಂದು ಉದಾಹರಣೆಯಾಗಿ ಎಂ.ವಿ.ವಸು ಅವರು ಸಂಪಾದಿಸಿರುವ ಕನ್ನಡದೊಳ್ ಭಾವಿಸಿದ ಜನಪದಂ ಕೃತಿಯನ್ನು ನೋಡಬಹುದು. ಸಾಹಿತ್ಯ ಮತ್ತು ಚರಿತ್ರೆ, ಪ್ರಾಕ್ತನ ಚರಿತ್ರೆ, ದಲಿತ ಮತ್ತು ಹೆಣ್ಣಿನ ಪ್ರಶ್ನೆಗಳು ಹೀಗೆ ಹಲವು ಬಹುಶಿಸ್ತೀಯ ನೆಲೆಯ ಲೇಖನಗಳನ್ನು ಇಲ್ಲಿ ಸಂಪಾದಿಸಿ ಸಯೋಜಿಸಲಾಗಿದೆ. ‘ಸ್ಪ್ಯಾರೋ’ (ಸೌಂಡ್ ಅಂಡ್ ಪಿಕ್ಚರ್ ಆರ‍್ಕೈವ್ಸ್ ಫಾರ್ ರಿಸರ‍್ಚ್ ಆನ್ ವಿಮೆನ್) ಇವರು ದೃಶ್ಯ ಮತ್ತು ಮೌಖಿಕ ಚರಿತ್ರೆಗಳ ಮೇಲೆ ಕಮ್ಮಟ ನಡೆಸಿ ಹಲವು ದೃಶ್ಯ, ಶಿಲ್ಪ, ನೃತ್ಯ, ಚಿತ್ರ ಇತ್ಯಾದಿ ಕ್ಷೇತ್ರಗಳಲ್ಲಿ ಸಾಧನೆ ಮಾಡಿರುವ ಮತ್ತು ಪ್ರಧಾನ ಧಾರೆಯ ಚರಿತ್ರೆಯಲ್ಲಿ ದಾಖಲಾಗದೆ ಹೋಗಿರುವ ಮಹಿಳೆಯರ ಮೌಖಿಕ ಚರಿತ್ರೆಗಳನ್ನು ದಾಖಲಿಸಿದ್ದಾರೆ. ಕಮ್ಮಟದಲ್ಲಿ ಮಾತಾಡಿದ ಚಾರಿತ್ರಿಕ ಮತ್ತು ಆತ್ಮಚಾರಿತ್ರಿಕ ಸಂಗತಿಗಳನ್ನು ಬರಹಕ್ಕೆ ಇಳಿಸಿ ಅನುವಾದಿಸಿ, ಸಂಪಾದಿಸಿ ನೀಡಿದ್ದಾರೆ. ‘ಬೊಗಸೆಯಲ್ಲಿಷ್ಟು ಬೆಳಕು ತುಂಬಿ’ ಮತ್ತು ‘ಮುಗಿಲು ಮಲ್ಲಿಗೆಯ ಎಟಕಿಸಿ’ (೨೦೦೨) ಎಂಬ ಈ ಎರಡು ಹೊತ್ತಿಗೆಗಳು ಭಾರತೀಯ ಸ್ತ್ರೀ ವ್ಯಕ್ತ ಆಕರಗಳಾಗಿವೆ. ಇವನ್ನು ಕೂಡ ಮೌಖಿಕ ಚರಿತ್ರೆ, ಆತ್ಮಚರಿತ್ರೆ, ಸಂಪಾದನೆ, ಅನುವಾದ, ಮಹಿಳಾ ಅಧ್ಯಯನ ಇತ್ಯಾದಿ ಬಹುಶಿಸ್ತೀಯ ಕೃತಿಗಳೆಂದೇ ಕರೆಯಬೇಕು.
ಬಾನಂದೂರು ಕೆಂಪಯ್ಯ ಅವರ ಕರ್ನಾಟಕ ದಲಿತ ಜನಪದ ಸಂಗೀತ (೨೦೦೮), ಕುರುವ ಬಸವರಾಜ್ ಅವರ ಜನೊದ ಮಹಾಕಾವ್ಯಗಳ ನಿರ್ಮಾಣ ಪ್ರತಿಭೆಯ ನೆಲೆಗಳು (೨೦೧೧), ನಿಂಗಣ್ಣ ಸಣ್ಣಕ್ಕಿ ಅವರ ಕರ್ನಾಟಕ ಗೊಂದಲಿಗರು ಹಾಗೂ ಅವರ ಸಾಹಿತ್ಯ ಒಂದು ಅಧ್ಯಯನ (೨೦೦೮) ಹೀಗೆ ಹಲವಾರು ಅಧ್ಯಯನಗಳು ಅಲಕ್ಷಿತ, ಮೌಖಿಕ, ಸಾಹಿತ್ಯ – ಸಂಗೀತ – ಸಂಸ್ಕೃತಿಗಳನ್ನು ವಿಮರ್ಶಾತ್ಮಕವಾಗಿ, ಮಾನವಶಾಸ್ತ್ರೀಯವಾಗಿ, ಜಾನಪದೀಯವಾಗಿ ಅಧ್ಯಯನ ಮಾಡಿರುವ ಯತ್ನಗಳಾಗಿವೆ. ಇವನ್ನೂ ಬಹುಶಿಸ್ತೀಯ ಅಧ್ಯಯನಗಳೆನ್ನಬಹುದು. ಇದೇ ನೆಲೆಯಲ್ಲಿ ರಾಹು ಅವರು ಅನುವಾದಿಸಿರುವ ಅಂಬೇಡ್ಕರ್ (ಕಾಸ್ಟ್ ಇನ್ ಇಂಡಿಯಾ ಮತ್ತು ಅನಿಹಿಲೇಶನ್ ಆಫ್ ಕಾಸ್ಟ್) ಜಾತಿ ವ್ಯವಸ್ಥೆ ಉಗಮ ವಿಕಾಸ ನಾಶ (೨೦೧೦) ಹಾಗೂ ಇವರೇ ಅನುವಾದಿಸಿರುವ ಆನಂದ ತೇಲ್‌ತುಂಬ್ಡೆ ಅವರ (ಅಂಬೇಡ್ಕರ್ ಇನ್ ಅಂಡ್ ಫಾರ್ ಪೋಸ್ಟ್ ಅಂಬೇಡ್ಕರ್ ದಲಿತ್ ಮೂಮೆಂಟ್) ಅಂಬೇಡ್ಕರೋತ್ತರ ದಲಿತ ಸಂಘರ್ಷ ದಾರಿ ದಿಕ್ಕು (೨೦೦೯) ಈ ಕೃತಿಗಳನ್ನು ಗಮನಿಸಬಹುದು. ತೇಲ್‌ತುಂಬ್ಡೆ ೧೯೯೭ರಲ್ಲಿ ಪ್ರಕಟಿಸಿದರೂ ಅಂಬೇಡ್ಕರ್ ೧೯೩೬ರಲ್ಲಿ (೧೯೩೨) ಬರೆದಿದ್ದರೂ ಈ ದಶಕದಲ್ಲಿ ಇವನ್ನು ಕನ್ನಡಕ್ಕೆ ತಂದುಕೊಂಡಿರುವುದರಿಂದ; ಇವುಗಳನ್ನು ಇಲ್ಲಿ ಉಲ್ಲೇಖಿಸಲಾಗಿದೆ.
ಆಕರಗಳು ಯಾವಾಗ ರಚನೆಯಾದವು ಎನ್ನುವುದು ಮುಖ್ಯವಲ್ಲ. ಅವು ಕನ್ನಡಕ್ಕೆ ಯಾವಾಗ, ಏಕೆ ಬಂದುವು ಎನ್ನುವುದು ಮುಖ್ಯ. ದಲಿತ ಕಾಯಕ ಜೀವಿಗಳ ಚಿಂತನೆಯನ್ನು ಕ್ರೋಡೀಕರಿಸಿಕೊಳ್ಳುವ; ದಲಿತ ಜನಪದ ಸಾಹಿತ್ಯ ಸಂಗೀತವನ್ನು ಅಧ್ಯಯನಕ್ಕೆ ಗುರಿಪಡಿಸುವ; ಪಾತರದವರು, ಗೊಂದಲಿಗರು, ಹರದೇಶಿ – ನಾಗೇಶಿಗಳನ್ನು ಅಧ್ಯಯನಕ್ಕೆ ಗುರಿಪಡಿಸುವ ಹಲವು ಅಧ್ಯಯನಗಳು ಒಂದು ಕಡೆ ಜಾನಪದೀಯ ಅಧ್ಯಯನಗಳೂ, ಮಾನವಶಾಸ್ತ್ರೀಯ ಅಧ್ಯಯನಗಳೂ, ಅಳಿಯುತ್ತಿರುವ ಮೌಖಿಕ ಸಾಹಿತ್ಯ ಸಂಗೀತ ಕಲೆಗಳ ದಾಖಲೀಕರಣ ನೆಲೆಯ ಅಧ್ಯಯನಗಳೂ ಆಗಿರುವಂತೆಯೆ ದಲಿತ, ಅಲಕ್ಷಿತ ಜನಸಮುದಾಯಗಳ ಸಂಸ್ಕೃತಿ ಚರಿತ್ರೆಯ ಪುನಾರಚನೆಯ ನೆಲೆಯ ಅಧ್ಯಯನಗಳೂ ಆಗಿವೆ. ಇದು ಕೇವಲ ಸ್ಥಳೀಯ ಮಾತ್ರ ಅಲ್ಲ; ಭಾರತೀಯ ಮತ್ತು ಜಾಗತಿಕ ಮಟ್ಟದಲ್ಲಿ ತಮ್ಮದೇ ಆದ ಪರಂಪರೆಯನ್ನು ಮರುನಿರ್ವಚಿಸುವ ಪ್ರಯತ್ನವೂ ಹೌದು; ಹಾಗೆಯೆ ಇಲ್ಲಿ ವರ್ತಮಾನದ ದಲಿತ, ಅಲಕ್ಷಿತ, ಮಹಿಳಾ ಹೋರಾಟದ ದಿಕ್ಕುದೆಸೆಗಳನ್ನು ಕಂಡುಕೊಳ್ಳುವ ಮತ್ತು ಇದುವರೆಗಿನ ಹೋರಾಟದ ಆತ್ಮವಿಮರ್ಶೆ ನಡೆಸುವ ಪ್ರಯತ್ನವೂ ಹೌದು.
ಅಲಕ್ಷಿತ ಅಧ್ಯಯನಗಳು (ದಲಿತ – ಮೌಖಿಕ – ಮಹಿಳಾ ಇತ್ಯಾದಿ.)
ಕನ್ನಡ ಸಂಶೋಧನೆಯಲ್ಲಿ ದಲಿತ ಅಧ್ಯಯನ, ಮಹಿಳಾ ಅಧ್ಯಯನ, ಅಲಕ್ಷಿತ ಅಧ್ಯಯನ, ಬುಡಕಟ್ಟು ಅಧ್ಯಯನ, ಜಾನಪದ ಅಧ್ಯಯನ – ಮೌಖಿಕ ಸಾಹಿತ್ಯದ ಅಧ್ಯಯನ ಹೀಗೆ ಭಿನ್ನ ಭಿನ್ನ ಧಾರೆಗಳಿವೆ. ಇವುಗಳಲ್ಲಿ ಹಲವು ಬಗೆಯ ಅಧ್ಯಯನಗಳು ಸಂಭವಿಸುತ್ತ ಬಂದಿವೆ. ಇವೆಲ್ಲವನ್ನೂ ಒಂದೇ ಧಾರೆಯಾಗಿ ಅಲಕ್ಷಿತ ಅಧ್ಯಯನಗಳು ಎಂದು ಗುರ್ತಿಸಿಕೊಳ್ಳಬಹುದು. ೧. ದಲಿತ – ಅಕ್ಷರವಂಚಿತ ಪರಂಪರೆಗಳನ್ನು ಕಟ್ಟಿಕೊಳ್ಳುವ ಅಧ್ಯಯನಗಳು. ೨. ಸ್ಥಾಪಿತ – ಪ್ರತಿಷ್ಟಿತ ಸಾಹಿತ್ಯ ಪರಂಪರೆಯಲ್ಲಿ ಮಹಿಳಾ – ದಲಿತ – ಅನಕ್ಷರಸ್ಥ – ಅಲಕ್ಷಿತರ ಪ್ರತಿನಿಧೀಕರಣ ಹೇಗಾಗಿದೆ ಎಂಬ ಅಧ್ಯಯನಗಳು ೩. ದಲಿತ ಅಧ್ಯಯನ, ಅಲಕ್ಷಿತ ಅಧ್ಯಯನ, ಮೌಖಿಕ ಅಧ್ಯಯನಗಳೆಂಬ ಹೊಸ ಅಧ್ಯಯನ ಶಿಸ್ತುಗಳನ್ನೆ ಕಟ್ಟುವ ಅಧ್ಯಯನಗಳು ೪. ಸದರಿ ಅಧ್ಯಯನಗಳ ತಾತ್ವಿಕತೆ ಹೇಗಿರಬೇಕೆಂಬ ಅಧ್ಯಯನಗಳು. ೫. ಮಹಿಳಾ – ದಲಿತ – ಅಲಕ್ಷಿತ ಚಿಂತನೆ, ತತ್ವಜ್ಞಾನ, ಮೀಮಾಂಸೆ – ವಿಮರ್ಶೆಗಳನ್ನು ಸ್ಥಾಪಿಸುವ ಮತ್ತು ರೂಪಿಸುವ ಅಧ್ಯಯನಗಳು ೬. ಚಳುವಳಿಗಳು – ಅಭಿವೃದ್ಧಿ ಮೀಮಾಂಸೆಯ ಹಿನ್ನೆಲೆಯ ಅಧ್ಯಯನಗಳು ೭. ಸಮಾಜ, ಸಾಹಿತ್ಯಗಳನ್ನು, ವಿವಿಧ ಶಿಸ್ತುಗಳನ್ನು ಪರಿಶೀಲಿಸುವ ಭಿತ್ತಿಗಳನ್ನು, ದೃಷ್ಟಿಗಳನ್ನು ಇಲ್ಲವೆ ವಿಧಾನಗಳನ್ನು ರೂಪಿಸುವ ಮತ್ತು ಬಳಸುವ ಅಧ್ಯಯನಗಳು ೮. ಅನುವಾದಗಳು – ಅನುವಾದದ ಅಧ್ಯಯನಗಳು ೯. ತೌಲನಿಕ ಅಧ್ಯಯನಗಳು ೧೦. ಪ್ರದೇಶ, ಸಂಸ್ಕೃತಿ, ಆಚರಣೆಗಳ ಅಧ್ಯಯನಗಳು ೧೧.ಪರಂಪರೆಯ ಮರುನಿರ್ವಚನ ಧಾಟಿಯ ಅಧ್ಯಯನಗಳು ಹೀಗೆ ಈ ಧಾರೆಯಲ್ಲಿ ಹಲವು ಮಾದರಿಗಳಿವೆ, ಇಲ್ಲಿಯೂ ಸ್ಪಷ್ಟವಾಗಿ ಸಾಹಿತ್ಯ ಮತ್ತು ಸಾಹಿತ್ಯೇತರ ಎಂಬ ಭಿನ್ನ ಅಧ್ಯಯನಗಳಿವೆ. ಪಿಎಚ್.ಡಿ. ಪ್ರಬಂಧಗಳು, ಅನುವಾದಗಳು, ಸಂಪಾದನೆ – ವಿಚಾರಸಂಕಿರಣ ಸಂಪಾದನೆಗಳು ಇತ್ಯಾದಿ ರೂಪಗಳಿವೆ. ಹೊಸಮಡಿಯ ಮೇಲೆ ಚದುರಂಗ (ಸಿ.ಎನ್.ರಾಮಚಂದ್ರನ್), ಕಾಡುಗೊಲ್ಲ ಬುಡಕಟ್ಟು ವೀರರು (ಮೀರಾಸಾಬಿಹಳ್ಳಿ ಶಿವಣ್ಣ), ದಲಿತ ಚಳವಳಿ ಮತ್ತು ಸಾಹಿತ್ಯ (ಮುನಿವೆಂಕಟಪ್ಪ), ಹಾಲುಮತ ವ್ಯಾಸಂಗ (ಎಫ್.ಟಿ.ಹಳ್ಳಿಕೇರಿ), ಕೋಮುವಾದ ಮತ್ತು ಮಹಿಳೆ (ಮಾಧವಿ ಎಸ್.ಭಂಡಾರಿ),  ಹೀಗೆ ಇದಕ್ಕೆ ಅನೇಕ ಉದಾಹರಣೆಗಳನ್ನು ನೀಡಬಹುದು. ಹೀಗೆ ಚಿಂತನೆಯ ಜಾಗತೀಕರಣದಿಂದಾಗಿ ಅಂಚುಗಳು ಮುನ್ನೆಲೆಗೆ ಬರುತ್ತಿರುವುದು ಕೂಡ ಒಂದು ಧನಾತ್ಮಕ ಬೆಳವಣಿಗೆಯಾಗಿದೆ. (ಪ್ರತ್ಯೇಕವಾದ ಜನಪದ ಅಧ್ಯಯನದ ಜೊತೆಗೆ ಸಾಹಿತ್ಯದಲ್ಲಿ ಜಾನಪದೀಯತೆಯ ಅಧ್ಯಯನ ಎಂಬುದೊಂದು ನಮ್ಮ ಸಂಶೋಧನೆಯ ದೊಡ್ಡ ವಲಯ. ಅದನ್ನಿಲ್ಲಿ ವಿಸ್ತೃತವಾಗಿ ಗಮನಿಸಿಲ್ಲ)
ನಮ್ಮ ಬಹುಪಾಲು ಸಾಹಿತ್ಯಗಳು ಲಿಂಗನ್ಯಾಯವನ್ನು ಬದಿಗೆ ಸರಿಸಿವೆ ಎಂಬ ನಿಲುವಿಗೆ ಹಲವು ಹೆಣ್ಣು ನೋಟದ ಅಧ್ಯಯನಗಳು ಈಗಾಗಲೇ ತಲುಪಿವೆ. ೭೦ರ ದಶಕದ ನಂತರ ನಮ್ಮ ನಾಡಿನ ಆಲೋಚನಾ ಕ್ರಮದಲ್ಲಿ ದೊಡ್ಡ ಪಲ್ಲಟಗಳು ಸಂಭವಿಸಿವೆ. ರೈತ ಚಳುವಳಿ, ದಲಿತ – ಬಂಡಾಯ ಚಳುವಳಿ, ಉಳುವವನೇ ಭೂಮಿಯ ಒಡೆಯ ಎಂಬ ಕಾನೂನು, ಮಹಿಳಾ ಚಳುವಳಿ, ಮಹಿಳಾ ಮತ್ತು ಹಿಂದುಳಿದ ವರ್ಗಗಳ ರಾಜಕೀಯ ಮೀಸಲಾತಿಗಳು ಹೀಗೆ ಹಲವು ಚಳುವಳಿಗಳು ಮತ್ತು ರಾಜಕೀಯ ನಡೆಗಳು ನಮ್ಮ ಆಲೋಚನಾ ಕ್ರಮಗಳನ್ನು ಬದಲಾಯಿಸಿವೆ. ಮಹಿಳಾ ಅಧ್ಯಯನದ್ದೆ ಒಂದು ಪ್ರಧಾನ ಧಾರೆ ನಮ್ಮ ಮಾನವೀಯತೆಯ ಪ್ರಶ್ನೆಗಳನ್ನು ಸಾಮಾಜಿಕ ನ್ಯಾಯದ ಪ್ರಶ್ನೆಗಳನ್ನು ತೀವ್ರವಾಗಿ ಪ್ರಶ್ನಿಸತೊಡಗಿದೆ. ದಲಿತ ಚಳವಳಿ ಮತ್ತು ಮಹಿಳಾ ಚಳವಳಿಗಳ ಭಾಗವಾಗಿಯೆ ಬರವಣಿಗೆಯೂ ಸಂಭವಿಸುತ್ತಿದೆ. ದಲಿತ ಸಂಘರ್ಷ ಸಮಿತಿ, ಕಲಾವಿದ ಲೇಖಕರ ಬಳಗ, ಕರ್ನಾಟಕ ಲೇಖಕಿಯರ ಸಂಘ, ಉತ್ತರ ಕರ್ನಾಟಕ ಲೇಖಕಿಯರ ಸಂಘ, ಹುಬ್ಬಳಿಯ ಮಹಿಳಾ ಸಾಹಿತ್ಯಿಕಾ ಹೀಗೆ ಹಲವು ಸಂಘಟನೆಗಳು ಸಾಂಸ್ಥಿಕ ರೂಪ ಪಡೆದು ಏಕಕಾಲಕ್ಕೆ ಸಾಮಾಜಿಕ ಮತ್ತು ಸಾಹಿತ್ಯಕ ಚಳಚಳಿ ಎರಡನ್ನೂ ನಡೆಸುತ್ತಿವೆ. ಇವುಗಳ ಇತಿಮಿತಿಗಳು ಏನೇ ಇರಲಿ; ಇವು ತಮ್ಮದೇ ದೃಷ್ಟಿಕೋನಗಳನ್ನಂತೂ ರೂಪಿಸಿವೆ. ಈ ದೃಷ್ಟಿಕೋನಗಳು ಅಧ್ಯಯನಗಳನ್ನೂ ಪ್ರಭಾವಿಸಿವೆ. ಸಂಶೋಧನೆಯಲ್ಲಿ ಇವು ತಮ್ಮದೇ ಧಾರೆಗಳನ್ನೂ ಸ್ಥಾಪಿಸಿಕೊಂಡಿವೆ.
ನಮ್ಮ ಚರಿತ್ರೆಯಲ್ಲಿ ನಮಗೆ ಯಾಕೆ ಜಾಗವಿಲ್ಲ ಎಂಬ ಪ್ರಾಥಮಿಕ ಪ್ರಶ್ನೆಯಿಂದ ಹಿಡಿದು ನಿಮ್ಮ ಮಾನವೀಯತೆ – ಮನುಷ್ಯತ್ವಗಳು ಯಾರ ಮಾನವೀಯತೆ, ಮನುಷ್ಯತ್ವಗಳು? ನಿಮ್ಮ ಸಾಮಾಜಿಕ ನ್ಯಾಯ ಯಾರ ಸಾಮಾಜಿಕ ನ್ಯಾಯ? ಎಂಬ ಗಂಭೀರ ಪ್ರಶ್ನೆಗಳನ್ನು ಮಹಿಳಾ ಅಧ್ಯಯನಗಳು ಕೇಳಿವೆ. ಮಹಿಳಾ ಪರಂಪರೆಯ ನಿರ್ಮಾಣದ; ಮಹಿಳಾ ಅಧ್ಯಯನ ಸಾಮಗ್ರಿಯ ನಿರ್ಮಾಣದ ಜೊತೆಜೊತೆಗೇ ಸಾಮಾಜಿಕ ನ್ಯಾಯದ ಪ್ರಶ್ನೆಗಳಿಗೆ ಲಿಂಗನ್ಯಾಯದ ಆಯಾಮಗಳನ್ನು ನಮ್ಮ ಮಹಿಳಾ ಅಧ್ಯಯನ ಧಾರೆ ಸೇರಿಸಿದೆ. ಎಚ್. ಎಸ್. ಶ್ರೀಮತಿ, ಎನ್. ಗಾಯಿತ್ರಿ, ನೇಮಿಚಂದ್ರ, ವಿಜಯಾ ದಬ್ಬೆ, ಬಿ.ಎನ್.ಸುಮಿತ್ರಾಬಾಯಿ, ಗಾಯತ್ರಿ ನಾವಡ, ಶಾಂತಾ ಇಮ್ರಾಪುರ, ಮೀನಾಕ್ಷಿ ಬಾಳಿ, ಎಚ್.ಎಸ್.ಪಾರ್ವತಿ, ಎಲ್.ಸಿ.ಸುಮಿತ್ರ, ಪ್ರೀತಿ ಶುಭಚಂದ್ರ, ಮಲ್ಲಿಕಾ ಘಂಟಿ, ಸಬೀಹಾ, ಷರೀಫಾ, ವಿಜಯಾ, ಎಂ.ಎಸ್.ಆಶಾದೇವಿ, ಎಂ. ಉಷಾ, ದು. ಸರಸ್ವತಿ, ಧರಣಿದೇವಿ, ಚಂದ್ರಮತಿ ಸೋಂದಾ, ಶೈಲಜಾ ಹಿರೇಮಠ, ಕವಿತಾ ರೈ, ತಾರಿಣಿ ಶುಭದಾಯಿನಿ, ಎಂ.ವಿ.ವಸು, ಬಿ.ಯು.ಸುಮ, ರೂಪ ಹಾಸನ, ವೀಣಾ ಬನ್ನಂಜೆ ಮೊದಲಾದ ಮಹಿಳಾ ಚಿಂತಕಿಯರ ಬಹುದೊಡ್ಡ ಪರಂಪರೆಯೆ ಇಂದು ನಿರ್ಮಾಣವಾಗಿದೆ.
ಇಲ್ಲಿ ಕನ್ನಡ ಸಾಹಿತ್ಯವನ್ನು ಪುರುಷ ಸಾಹಿತ್ಯ ಮತ್ತು ಮಹಿಳಾ ಸಾಹಿತ್ಯ ಎಂದು ಎರಡಾಗಿ ಸೀಳಿನೋಡುವ ಬೈನರಿ ದೃಷ್ಟಿಯೊಂದು ಪ್ರಧಾನವಾಗಿ ಇದೆ. ಮಹಿಳಾ ಅಧ್ಯಯನ ಎಂದರೆ ಮಹಿಳೆಯರು ರಚಿಸಿದ ಸಾಹಿತ್ಯದ ಅಧ್ಯಯನ ಮತ್ತು ಮಹಿಳೆಯರ ಬಗ್ಗೆ ಮಹಿಳೆಯರು ನಡೆಸಿದ ಅಧ್ಯಯನ ಎಂಬಂತೆ ಈ ಅಧ್ಯಯನವು ಗೈನೋಕ್ರಿಟಿಸಿಸಮ್ಮಿನ ಮಿತಿಗು ಸಿಲುಕಿದೆ. ಇಡೀ ಅಧ್ಯಯನವನ್ನೆ ಮಹಿಳಾ ಅಧ್ಯಯನ ಮತ್ತು ಇತರ ಅಧ್ಯಯನ ಎಂದು ಒಡೆದುಕೊಂಡು ನೋಡುವ; ಸ್ವ – ಅನ್ಯವೆಂಬ ಬೈನರಿ ದೃಷ್ಟಿಯಿಂದ ಶೋಷಕ – ಶೋಷಿತ ಎಂಬ ತಿಳುವಳಿಕೆಯ ಕಡೆಗೆ ಸಾಗುವ ಲಕ್ಷಣಗಳೂ ಈ ವಲಯಕ್ಕೆ ಉಂಟಾಗಿವೆ. ಇದರ ಒಳಗೇ ಉನ್ನತಜಾತಿ – ವರ್ಗದ ಮಹಿಳಾ ಸಂವೇದನೆಗಳಿಗಿಂತ ಅಲಕ್ಷಿತ, ಅಸಂಘಟಿತ ಕೂಲಿ ಮಹಿಳೆಯರ, ದಲಿತ ಮಹಿಳೆಯರ ಪ್ರಶ್ನೆಗಳು ಪ್ರತ್ಯೇಕವಾಗಿ ಗಮನ ಸೆಳೆಯಬೇಕಿದೆ ಎಂಬ ದನಿಗಳು ಕೂಡ ಹುಟ್ಟಿವೆ. ಈ ಕಡೆಗೆ ಸಂಶೋಧನೆಗಳ ಗಮನ ಕೂಡ ಹರಿಯುತ್ತಿದೆ.
ದಲಿತ, ಅಲಕ್ಷಿತ ಮತ್ತು ಮಹಿಳಾ ಅಧ್ಯಯನಗಳ ಕುರಿತೇ ಒಂದು ಪ್ರತ್ಯೇಕ ಪ್ರಬಂಧ ಬರೆಯಬೇಕು. ಅಷ್ಟು ದೊಡ್ಡದಾಗಿ ಈ ಶಾಖೆಗಳು ಬೆಳೆದಿವೆ. ಎಲ್ಲವನ್ನೂ ಪುರುಷ ದೃಷ್ಟಿಯಿಂದ ನೋಡುವುದಕ್ಕಿಂತ ಭಿನ್ನವಾದ ಮಹಿಳಾ ದೃಷ್ಟಿಗಳು, ದಲಿತ – ಬುಡಕಟ್ಟು ದೃಷ್ಟಿಗಳು (ಅಲಕ್ಷಿತ ದೃಷ್ಟಿಗಳು) ಇಲ್ಲಿ ರೂಪಗೊಂಡಿವೆ. ಮೇಲೆ ಹೆಸರಿಸಿದ ಸ್ತ್ರೀವಾದಿ ಮತ್ತು ದಲಿತ ಚಿಂತನಾ ಪರಂಪರೆಗಳೆ ನಮ್ಮಲ್ಲಿ ನಿರ್ಮಾಣವಾಗಿವೆ. ಶೈಲಜಾ ಹಿರೇಮಠ ಅವರ ಹರದೇಶಿ ನಾಗೇಶಿ (೨೦೧೧) ಎಂಬ ಕ್ಷೇತ್ರ ಕಾರ್ಯಾಧಾರಿತ ಲಿಂಗಸಂಬಂಧಿ ಅಧ್ಯಯನ, ಕೆ.ಷರೀಫಾ ಅವರ ಮುಸ್ಲಿಂ ಮಹಿಳಾ ಸಂವೇದನೆ (೨೦೧೧) ಎಂಬ ಡಿ.ಲಿಟ್. ಅಧ್ಯಯನ, ಜ್ಯೋತಿ ಶಶಿಕುಮಾರ್ ಅವರ ಮಹಿಳಾ ಸಾಮಾಜಿಕತೆ (೨೦೦೬) ಎಂಬ ಅಧ್ಯಯನ, ಶಾಂತಾ ಇಮ್ರಾಪುರ ಅವರ ಧರ್ಮ ಮಹಿಳೆ ಮತ್ತು ಸಮಾಜ (೨೦೦೧), ರಹಮತ್ ತರೀಕೆರೆ ಅವರ ಕರ್ನಾಟಕದ ಮಹಿಳಾ ಸೂಫಿಗಳು ಎಂಬ ಲೇಖನ (೨೦೦೯) ಹೀಗೆ ಹಲವಾರು ಅಧ್ಯಯನಗಳನ್ನು ಈ ಹಿನ್ನೆಯಲ್ಲಿ ಉಲ್ಲೇಖಿಸಬಹುದು. ಇಲ್ಲೆಲ್ಲ ಮಹಿಳೆಯನ್ನು ಕುರಿತಾಗಿ ಆಕೆ ಸಮಾಜದ ಎಲ್ಲ ರಂಗಗಳಲ್ಲಿ ಅಲಕ್ಷಿತೆ ಎಂಬ ನೆಲೆಯಿಂದ ಅಧ್ಯಯನಗಳನ್ನು ಕೈಗೊಳ್ಳಲಾಗಿದೆ. ಹಾಗೆಯೆ ಸಾಹಿತ್ಯದ ಮಹಿಳೆಯ ಮತ್ತು ಮಹಿಳಾ ಸಂವೇದನೆಯ ಪ್ರತಿನಿಧೀಕರಣ ಹೇಗಾಗಿದೆ ಎಂಬ ಅಧ್ಯಯನಗಳೂ ನಡೆದಿವೆ. ದಲಿತ, ಮುಸ್ಲಿಂ, ಬುಡಕಟ್ಟು, ಸೂಫಿ, ದೇವದಾಸಿ ಮಹಿಳೆಯರ ಕುರಿತಾಗಿ ಅಲಕ್ಷಿತ ಮಹಿಳೆಯರ ಅಧ್ಯಯನ ಎಂಬ ನೆಲೆಯಲ್ಲಿಯೂ ಇಲ್ಲಿ ಅಧ್ಯಯನಗಳು ನಡೆದಿವೆ.
ಸಾಹಿತ್ಯದಲ್ಲಿ ಮಹಿಳೆಯ ಪ್ರತಿನಿಧೀಕರಣದ ಕುರಿತು ನಡೆದಿರುವ ಅಧ್ಯಯನಗಳಲ್ಲಿ ಪ್ರಾಚೀನ ಸಾಹಿತ್ಯ – ಪುರಾಣ – ಆಧುನಿಕ ಸಾಹಿತ್ಯ ಹೀಗೆ ಭಿನ್ನ ಕಾಲಘಟ್ಟದ ಸಾಹಿತ್ಯಗಳ ಮತ್ತು ಆ ಸಾಹಿತ್ಯಗಳು ಸೃಷ್ಟಿಸಿರುವ ಮಹಿಳಾ ಪಾತ್ರಗಳ ಅಧ್ಯಯನಗಳು ಒಂದು ಕಡೆಯಾದರೆ; ಮಹಿಳೆಯು ಪಾತ್ರಧಾರಿ ಆಗಿರುವ ವಿವಾಹ, ಕುಟುಂಬ, ದಾಂಪತ್ಯ, ತಾಯ್ತನ ಇತ್ಯಾದಿ ಸಾಮಾಜಿಕ ಸಂಸ್ಥೆ, ಸಂಗತಿ, ಮಹಿಳೆಯ ಚಹರೆಗಳನ್ನು ಕೇಂದ್ರವಾಗಿ ಇರಿಸಿಕೊಂಡ ಅಧ್ಯಯನಗಳು ಇನ್ನೊಂದು ಕಡೆ ನಡೆದಿವೆ. ಲತಾ ಅಭಯ್ ಅವರ ಕಲ್ಲು ಬೆಂಕಿಗಳಿಂದ ನಲಿವು ನೆಳಕಿನೆಡೆಗೆ (೨೦೦೮), ಗೀತಾ ಪ್ರಸಾದ್ ಅವರ ಆಧುನಿಕ ಮಹಿಳಾ ಅಭಿವ್ಯಕ್ತಿ (೨೦೦೯) ಇವುಗಳನ್ನು ಮೊದಲ ವರ್ಗಕ್ಕೆ ಉದಾಹರಣೆಗಳಾಗಿ ನೋಡಿದರೆ ಕವಿತಾ ರೈ ಅವರ ಮಹಿಳೆ ಅಸ್ತಿತ್ವದ ಸಂಕಥನ (೨೦೦೫) ಇಂತಹ ಅಧ್ಯಯನಗಳನ್ನು ಎರಡನೆ ವರ್ಗಕ್ಕೆ ಸೇರಿಸಬಹುದು. ಮೀನಾಕ್ಷಿ ಬಾಳಿ ಅವರ ಮನದ ಸೂತಕ ಹಿಂಗಿದೊಡೆ (೨೦೧೦) ಕೃತಿಯು ಈ ಎರಡೂ ಬಗೆಯ ಬರಹಗಳನ್ನು ಒಳಗೊಂಡಿದೆ.
ಮಹಿಳಾ ಸಾಹಿತ್ಯ ಚರಿತ್ರೆಗಳನ್ನು ಕಟ್ಟಿಕೊಳ್ಳುವ ಮತ್ತು ಚರಿತ್ರೆ ರಚನಾಶಾಸ್ತ್ರವನ್ನು ವಿಶ್ಲೇಷಿಸುವ ಹಾಗೂ ಮಹಿಳಾ ಅಧ್ಯಯನದ, ಸ್ತ್ರೀವಾದಿ ವಿಮರ್ಶೆಯ ಮತ್ತು ಸ್ತ್ರೀವಾದದ ತಾತ್ವಿಕತೆಗಳನ್ನು ಚರ್ಚಿಸುವ ಅಧ್ಯಯನಗಳೂ, ಅನುವಾದಗಳೂ ನಮ್ಮಲ್ಲಿ ಸಾಕಷ್ಟು ಆಗಿವೆ. ಸಾಮಾಜಿಕ ಬೆಳವಣಿಗೆಯಲ್ಲಿ ಸ್ತೀಯರ ಪಾತ್ರಗಳ ಕುರಿತ ಚಾರಿತ್ರಿಕ ಅವಲೋಕನ ಧಾಟಿಯ ಅಧ್ಯಯನಗಳೂ ಆಗಿವೆ. ಎಂ.ಉಷಾ ಅವರ ಸಂಸ್ಕೃತಿ ಚಿಂತನೆ ಮತ್ತು ಭಾರತೀಯ ಸ್ತ್ರೀವಾದ (೨೦೦೧) ಎಂಬ ಅಧ್ಯಯನ, ಇವರದೇ ಮಹಿಳಾ ಸಾಹಿತ್ಯದ ಚರಿತ್ರೆ ರಚನಾ ಕ್ರಮ ಎಂಬ ಲೇಖನ (೨೦೦೯), ಲೀಲಾ ಪಾಟೀಲ ಅವರ ಭಾರತೀಯ ಸ್ತ್ರೀ ಜೀವನ ಎಂಬ ಕೃತಿಯ ಅನುವಾದ (ಅನು: ವಿಠ್ಠಲರಾವ ಗಾಯಕ್‌ವಾಡ (೨೦೦೯), ಅಶ್ವಿನಿ ಧೋಂಗಡೆ ಅವರ ಅನುವಾದ – ಸ್ತ್ರೀವಾದಿ ವಿಮರ್ಶೆ: ಸ್ವರೂಪ ಮತ್ತು ಪರಿಕಲ್ಪನೆಗಳು ಅನು: ವಿಠಲರಾವ್ ಗಾಯಕವಾಡ್ (೨೦೦೧), ಎಚ್.ಎಸ್.ಶ್ರೀಮತಿ ಅವರ ಸ್ತ್ರೀವಾದ (೨೦೦೩), ಇವರದೇ ಬೆಟ್ಟಿ ಫ್ರೀಡನ್ನಳ ದಿ ಫೆಮಿನಯನ್ ಮಿಸ್ಟಿಕ್ ಕೃತಿಯ ಅನುವಾದ ಹೆಣ್ಣುತನ ಎಂಬ ಕಣ್ಕಟ್ಟು (೨೦೧೦), ಜೆರಾಲ್ಡಿನ್ ಫೋರ್ಬ್ಸ್ ಅವರ ದಿ ವಿಮೆನ್ ಇನ್ ಇಂಡಿಯಾ ಕೃತಿಯ ಅನುವಾದ ಆಧುನಿಕ ಭಾರತದಲ್ಲಿ ಮಹಿಳೆ (೨೦೦೧), ಸಿಮೊನ್ ದ ಬೊವ ಅವರ ದಿ ಸೆಕೆಂಡ್ ಸೆಕ್ಸ್ ಕೃತಿಯ ಅನುವಾದ (೨೦೦೯), ಹೀಗೆ ಈ ಧಾರೆಗೆ ಹಲವಾರು ಕೃತಿಗಳನ್ನು ಹೆಸರಿಸಬಹುದು. ಜಾಗತಿಕವಾಗಿ ಸ್ತ್ರೀವಾದಿ ಅಧ್ಯಯನದಲ್ಲಿ ಏನೆಲ್ಲ ಆಗುತ್ತಿದೆ, ಅಖಿಲ ಭಾರತೀಯವಾಗಿ ಆಧುನಿಕತೆಯನ್ನು ಕಟ್ಟುವಲ್ಲಿ ಭಾರತೀಯ ಮಹಿಳೆಯರ ಪಾತ್ರ ಎಂಥದ್ದು, ಲಿಂಗ ತಾರತಮ್ಯದ ನೆಲೆಗಳು ಯಾವುವು ಎಂಬಿತ್ಯಾದಿ ತಿಳುವಳಿಕೆಯನ್ನು ಸ್ಥಳೀಯ ಭಾಷೆಯೊಂದು ಅನುವಾದದ ಮೂಲಕ ಪಡೆಯುತ್ತಲೆ ಸ್ಥಳೀಯ ಮಹಿಳಾವಾದವು ತನ್ನದೇ ಆದ ತಾತ್ವಿಕತೆಯನ್ನು ರೂಪಿಸಿಕೊಳ್ಳುವ ಪ್ರಕ್ರಿಯೆಯಲ್ಲಿ ಅನುವಾದಗಳ ಪಾತ್ರ ಮಹತ್ವದ್ದು. ಅದರಲ್ಲು ಶ್ರೀಮತಿ ಅವರ ಅನುವಾದಗಳ ಪಾತ್ರ ದೊಡ್ಡದು. ತೇಜಸ್ವಿನಿ ನಿರಂಜನ, ಎನ್.ಗಾಯತ್ರಿ, ಸುಮಿತ್ರಾಬಾಯಿ, ಸ್ಪಾರೋ ಮಿತ್ರೆಯರು ಮಾಡಿರುವ ಕೆಲಸ ಕೂಡ ಇಲ್ಲಿ ಗಮನಾರ್ಹವಾದುದು.
ಇಲ್ಲೆ ಎಚ್.ಎಸ್.ಶ್ರೀಮತಿಯವರು ಅನುವಾದಿಸಿ, ಸಂಪಾದಿಸಿರುವ ‘ಸ್ತ್ರೀವಾದಿ ಭಾಷಾಶಾಸ್ತ್ರ ಪ್ರವೇಶಿಕೆ’ (೨೦೦೯) ಕೃತಿ ಕೂಡ ಉಲ್ಲೇಖಾರ್ಹ. ಜಗತ್ತಿನ ಬೇರೆ ಬೇರೆ ೧೨ – ೧೩ ಜನ ಲೇಖಕಿಯರು ಬರೆದ ಭಿನ್ನ ಲೇಖನ, ಪುಸ್ತಕ ಭಾಗಗಳನ್ನು ಆಯ್ಕೆ ಮಾಡಿ (ಹೆಣ್ಣು ಭಾಷೆಯೊಂದರ ತಾತ್ವಿಕತೆ – ಕಟ್ಟಾಣಿಕೆಗಳನ್ನು ಕುರಿತ ಸ್ತ್ರೀವಾದಿ ಭಾಷಾಶಾಸ್ತ್ರೀಯ ನೆಲೆಯ ಬರಹಗಳನ್ನು) ಇಲ್ಲಿ ಅನುವಾದಿಸಿ ನೀಡಲಾಗಿದೆ. ಹೆಣ್ಣು ಭಾಷೆಯೊಂದರ ಕುರಿತ ಕನ್ನಡದ ಚರ್ಚೆಗೆ ಜಾಗತಿಕ ಚಿಂತನೆಗಳ ಒತ್ತಾಸೆಯನ್ನು ಒದಗಿಸಲಾಗಿದೆ. ಈ ಕುರಿತಂತೆ ಸುದೀರ್ಘವಾದ ೩೨ ಪುಟಗಳ ಪ್ರಸ್ತಾವನೆಯನ್ನೂ ಬರೆಯಲಾಗಿದೆ. (ಇವರ ಎಲ್ಲ ಅನುವಾದಗಳಿಗು ಪ್ರಸ್ತಾವನೆಗಳಿವೆ) ಪಾರಿಭಾಷಿಕ ಪದಕೋಶವೊಂದನ್ನು ಕಡೆಗೆ ನೀಡಲಾಗಿದೆ. ಇವನ್ನೂ ಒಳಗೊಂಡಂತೆ ಈ ಬರಹದಲ್ಲಿ ಉಲ್ಲೇಖಿಸಲಾಗಿರುವ ಹಲವು ಪುಸ್ತಕಗಳು ಅನುವಾದಗಳು ಎಂಬ ಕಾರಣಕ್ಕೆ ಅವನ್ನು ಕನ್ನಡ ಸಂಶೋಧನೆಗಳು, ಕನ್ನಡ ಅಧ್ಯಯನಗಳು ಎಂದು ಕರೆಯಬಹುದೆ? ಎಂಬ ಪ್ರಶ್ನೆ ಏಳಬಹುದು. ಬಿ.ಎಂ.ಶ್ರೀ ಅವರ ಇಂಗ್ಲಿಶ್ ಗೀತೆಗಳನ್ನು ಒಂದು ಆಚಾರ್ಯ ಕೃತಿ ಎಂದು ಕರೆಯುವಾಗ ನಮ್ಮ ಬೌದ್ಧಿಕ ಚರ್ಚೆಗಳನ್ನು ಬೆಳೆಸುವ ಈ ಕೃತಿಗಳನ್ನು ಯಾಕೆ ಅಧ್ಯಯನಗಳೆಂದು ಪರಿಗಣಿಸಬಾರದು. ಅಲ್ಲದೆ ಅವು ಆಕರಭಾಷೆಯಲ್ಲಿ ಯಾವಾಗಲಾದರೂ ರಚೆನೆಯಾಗಿರಲಿ. ಕನ್ನಡದಲ್ಲಿ ಅವು ಯಾವಾಗ, ಏಕೆ, ಹೇಗೆ ಬರುತ್ತಿವೆ ಎಂಬುದೇ ಮುಖ್ಯ ಅಲ್ಲವೆ? ಅಪಾರವಾದ ಪರಿಶ್ರಮ, ಸಂಶೋಧನಾ ಅಧ್ಯಯನ ಇರುವ ಕೃತಿಗಳನ್ನು ಕನ್ನಡಕ್ಕೆ ಅನುವಾದಿಸಿಕೊಂಡರೆ ಅವು ಅಧ್ಯಯನಗಳು ಹೇಗಾಗುವುದಿಲ್ಲ?
ಮಹಿಳಾ ಸಾಹಿತ್ಯ (೨೦೦೬) ಸಂ.ಸಬೀಹಾ ಭೂಮಿಗೌಡ, ಕನ್ನಡ ಸಾಹಿತ್ಯ ಪರಂಪರೆಯಲ್ಲಿ ಮಹಿಳಾಪರ ಕಾಳಜಿಗಳು (೨೦೦೭) ಸಂ.ಎಂ.ಎಸ್.ಶೇಖರ್, ಇಂತಹ ಹಲವಾರು ಪುಸ್ತಕಗಳು (ಇವು ಕೆಲವು ಉದಾಹರಣೆಗಳು ಮಾತ್ರ) ಬೇರೆ ಬೇರೆ ಸಂದರ್ಭಗಳಲ್ಲಿ ನಡೆಸಿದ ವಿಚಾರಸಂಕಿರಣಗಳ ಉತ್ಪನ್ನಗಳಾಗಿವೆ. ವಿಮರ್ಶಾಲೇಖನಗಳ ಸಂಕಲನಗಳಂತೆ ಕಾಣುವ ಇವುಗಳನ್ನು ಅಧ್ಯಯನಗಳೆಂದೇ ನಾವು ಕರೆಯಬೇಕು. ಇವುಗಳು ಪೂರ್ಣ ಪ್ರಮಾಣದಲ್ಲಿ ಒಂದೇ ವಿಚಾರ ವಸ್ತುವಿನ ಬಗೆಗೆ ನಡೆವ ಅಧ್ಯಯನಗಳಾಗಿರದೆ ಬೇರೆ ಬೇರೆಯವರು ಭಿನ್ನ ಆಯಾಮಗಳಲ್ಲಿ ಚಿಂತಿಸಿದ – ವಿಶ್ಲೇಷಿಸಿದ – ಮಂಡಿಸಿದ ಹಲವು ಭಾಷಣಗಳ ಲೇಖನಗಳಾಗಿವೆ. ಹಾಗಾಗಿ ಇವನ್ನು ಕಿರು ಅಧ್ಯಯನಗಳ ಸಂಕಲನಗಳು ಎನ್ನಬಹುದು. ಭಿನ್ನ ಸಂದರ್ಭಗಳಲ್ಲಿ ಬರೆದ – ಮಾತಾಡಿದ ಲೇಖನಗಳ ವೈಯಕ್ತಿಕ ಸಂಕಲನಗಳೂ ಹಲವಾರಿವೆ. ಇಂತಹ ಕೃತಿಗಳಿಗೆ ಸಾರಾ ಅಬೂಬಕ್ಕರ್ ಅವರ ಸಾಹಿತ್ಯ ಸಂಸ್ಕೃತಿ ಮತ್ತು ಮಹಿಳೆ (೨೦೦೭), ವೀಣಾ ಶಾಂತೇಶ್ವರ ಅವರ ಇಲ್ಲಿಂದ ಮುಂದೆಲ್ಲಿಗೆ? (೨೦೦೯), ಎಂ.ಎಸ್.ಆಶಾದೇವಿ ಅವರ ನಡುವೆ ಸುಳಿವಾ ಆತ್ಮ (೨೦೧೧) ಇಂಥವನ್ನು ಒಂದೆರಡು ಉದಾಹರಣೆಗಳಾಗಿ ನೋಡಬಹುದು. ಇಂತಹ ವಿಚಾರಸಂಕಿರಣ ಸಂಕಲಿತ, ವ್ಯಕ್ತಿ ಸಂಕಲಿತ ಎರಡೂ ಬಗೆಯ ಕೃತಿಗಳು ಎಲ್ಲ ಧಾರೆಗಳಲ್ಲೂ ಪ್ರಕಟವಾಗಿವೆ. ಹಾಗೆ ನೋಡಿದರೆ ಇವುಗಳ ಸಂಖ್ಯೆಯೆ ಅಪಾರ. ಇತ್ತೀಚೆಗೆ ಇಂತಹ ಸಾಂದರ್ಭಿಕ ಬರಹಗಳ (ಅಧ್ಯಯನಗಳ) ಸಂಕಲನಗಳೇ ಹೆಚ್ಚಾಗುತ್ತಿವೆ.
ಜಾತಿ – ಜನಾಂಗ – ವ್ಯಕ್ತಿಕೇಂದ್ರಿತ ಅಧ್ಯಯನಗಳು: ಮಾನವಶಾಸ್ತ್ರೀಯ, ಸಾಹಿತ್ಯಕ ಮತ್ತು ಜಾನಪದಗಳ ಮಿಶ್ರಣ
ಅಸಾಧಾರಣ ಸಾಧಕರನ್ನು ನಮ್ಮಲ್ಲಿ ಅವರ ಹುಟ್ಟಿನ ಜಾತಿ – ಜನಾಂಗದ ಪರಿವಾರದವರು ಇವರು ನಮ್ಮಜಾತಿಯವರು ಎಂಬ ಮಾತ್ರಕ್ಕೆ ಪ್ರೀತಿಸುವುದು ಮತ್ತು ಅನ್ಯರನ್ನು ಅದೇ ಕಾರಣಕ್ಕೆ ದ್ವೇಷಿಸುವುದು ಯಾವತ್ತಿನಿಂದಲು ಇದ್ದದ್ದೆ. ಇದು ಕೇವಲ ಪ್ರೀತಿಯಷ್ಟೆ ಅಲ್ಲ. ಗುತ್ತಿಗೆ ಎಂಬಂತೆಯು ಆಗಿದೆ. ಬಸವಣ್ಣನನ್ನು ಲಿಂಗಾಯಿತರು, ಮಾಚಯ್ಯನನ್ನು ಮಡಿವಾಳರು, ಕನಕದಾಸನನ್ನು ಕುರುಬರು, ವಾಲ್ಮೀಕಿಯನ್ನು ಬೇಡರು, ಕುವೆಂಪುವನ್ನು ಒಕ್ಕಲಿಗರು ಈಗಾಗಲೆ ಕ್ಲೇಮು ಮಾಡಿದ್ದಾರೆ. ಈ ರೀತಿ ಜಾತಿಗಳು ತಮ್ಮ ಐಕಾನುಗಳನ್ನು ಖಾಸಗಿ ಆಸ್ತಿಯೆಂದು ಅಭಿಮಾನದಿಂದ ಕ್ಲೇಮು ಮಾಡುವುದು ಉಗ್ರಜಾತೀಯತೆಯೆ ಅಲ್ಲದೆ ಇನ್ನೇನು? ಇಂತಹ ಜಾತೀಯ ವಾತಾವರಣ ಇರುವ ಕಡೆ ಮಾದಿಗರೇನಾದರೂ ಬಸವಣ್ಣನನ್ನು ನಮ್ಮವನು ಎಂದರೆ (ಆನು ದೇವಾ ಹೊರಗಣವನು – ಬಂಜಗೆರೆ) ಇಲ್ಲಿ ದೊಡ್ಡ ಗಲಭೆಗಳೇ ಆಗುತ್ತವೆ. ಅಂತಹ ವ್ಯಾಖ್ಯಾನ – ವಾದಗಳನ್ನು ಜಾತಿಪ್ರೇಮಿಗಳು ‘ತಲೆಕೆಟ್ಟ ಸಂಶೋಧನೆ’ ಎಂದೆ ಕರೆಯುತ್ತಾರೆ.
ಸಾಹಿತ್ಯ – ಸಂಸ್ಕೃತಿ ಸಾಧಕರನ್ನು ಜಾತಿ ಸಮುದಾಯಗಳು ಇವ ನಮ್ಮವ ಎಂದು ಗುತ್ತಿಗೆ ಹಿಡಿಯುವಂತೆಯೆ; ಜಾತಿ – ಜನಾಂಗ ಕೇಂದ್ರಿತವಾದ ಸಂಶೋಧನಾ ಕಾರ್ಯಗಳೂ ನಮ್ಮಲ್ಲಿ ‘ನಮ್ಮ’ ‘ನಮ್ಮದು’ ಎಂಬಂತೆ ಪೋಷಿಸಲ್ಪಡುತ್ತವೆ. ಕೆಲವು ವಿಶ್ವವಿದ್ಯಾಲಯಗಳಲ್ಲಿ ಸರ್ಕಾರದಲ್ಲಿ ವ್ಯಕ್ತಿ ಕೇಂದ್ರಿತವಾದ ಟ್ರಸ್ಟ್‌ಗಳೂ – ಪೀಠಗಳೂ ಇವೆ. ಅಂಬೇಡ್ಕರ್ ಅಧ್ಯಯನ ಪೀಠ, ಕನಕ ಪೀಠ, ಪುರಂದರ ಪೀಠ, ಕುವೆಂಪು ಟ್ರಸ್ಟ್, ಬೇಂದ್ರೆ ಟ್ರಸ್ಟ್, ಪು.ತಿ.ನ. ಟ್ರಸ್ಟ್, ಬೆಸಗರಹಳ್ಳಿ ಟ್ರಸ್ಟ್ ಇತ್ಯಾದಿ ಇತ್ಯಾದಿಗಳು ಆಯಾಯ ವ್ಯಕ್ತಿ ಕೇಂದ್ರಿತವಾದ ಮತ್ತು ಸಾಹಿತ್ಯ ಕೇಂದ್ರಿತವಾದ ಅಧ್ಯಯನಗಳನ್ನೆ ನಡೆಸುತ್ತವೆ. ಕೆಲವೊಮ್ಮೆ ತೌಲನಿಕ ಅಧ್ಯಯನಗಳಿಗು ಅವಕಾಶ ನೀಡುತ್ತವೆ. ಇನ್ನು ನಮ್ಮಲ್ಲಿ ಹಿಂದೆ ವಚನ ಸಾಹಿತ್ಯ ಕೀರ್ತನ – ದಾಸ ಸಾಹಿತ್ಯ, ಜೈನ ಸಾಹಿತ್ಯ ಎಂದು ಸಾಹಿತ್ಯಗಳನ್ನು ಒಡೆದು ನೋಡುತ್ತಿದ್ದಂತೆ ಇಂದು ದಲಿತ – ಬಂಡಾಯ ಸಾಹಿತ್ಯ, ಮುಸ್ಲಿಂ ಸಾಹಿತ್ಯ, ಮಹಿಳಾ ಸಾಹಿತ್ಯ ಎಂಬಂತೆ ಹಲವಾಗಿ ಒಡೆದುಕೊಂಡಿದ್ದೇವೆ. ಇವಲ್ಲದೆ ಭಾಷಿಕವಾಗಿಯೂ ತುಳುವ ಸಾಹಿತ್ಯ, ಮೌಖಿಕ ಸಾಹಿತ್ಯ, ಕೊಡವ ಸಾಹಿತ್ಯ, ಕೊಂಕಣಿ ಸಾಹಿತ್ಯ, ಬ್ಯಾರಿ ಸಾಹಿತ್ಯ ಇತ್ಯಾದಿಗಳಿವೆ. ಇವು ಇನ್ನಷ್ಟು ಹೆಚ್ಚಾಗುವ ಲಕ್ಷಣಗಳೂ ಇವೆ. ಇಂದು ಇವೆಲ್ಲವೂ ಒಡಕಿನ ಲಕ್ಷಣಗಳೆಂದು ಭಾವಿತವಾಗುತ್ತಿಲ್ಲ. ಭಿನ್ನತೆ ಬಹುತ್ವದ ಲಕ್ಷಣಗಳು, ಬಹು ದೃಷ್ಟಿಕೋನದ ಲಕ್ಷಣಗಳು ಎಂದು ಭಾವಿತವಾಗುತ್ತಿವೆ.
ಕುವೆಂಪು ಮೇಲೆ ಇದುವರೆಗೆ ೫೦ಕ್ಕು ಹೆಚ್ಚು ಪಿಎಚ್.ಡಿ. ಅಧ್ಯಯನ ಕೃತಿಗಳು ಪ್ರಕಟವಾಗಿವೆ. ಬರಿ ಕುವೆಂಪು ಬದುಕು – ಬರಹದ ಮೇಲೆ ೪೦೦ಕ್ಕು ಹೆಚ್ಚು ಕೃತಿಗಳು ಪ್ರಕಟವಾಗಿವೆ. (ನೋಡಿ; ಅನುಬಂಧ – ೪) ಆದರೆ ಕುವೆಂಪು ಮೇಲೆ ಬಂದಿರುವ ಎಲ್ಲಾ ಅಧ್ಯಯನಗಳನ್ನು ಒಕ್ಕಲಿಗರು ಮಾತ್ರ ಮಾಡಿಲ್ಲ ಎಂಬುದು ಕನ್ನಡ ವಾಜ್ಞಯ ಪೂರ್ತಾ ಜಾತ್ಯಂಧ ಆಗಿಲ್ಲದೆ ಇರುವುದರ ಕುರುಹಾಗಿದೆ. ನಮ್ಮಲ್ಲಿನ ಸಂಶೋಧನಾ ಅಧ್ಯಯನಗಳಲ್ಲಿನ ‘ಒಂದು ಅಧ್ಯಯನ’ಗಳನ್ನು ಬಿಟ್ಟರೆ ನಂತರದ ಬಹು ಸಂಖ್ಯೆಯ ಅಧ್ಯಯನಗಳೆಂದರೆ ವ್ಯಕ್ತಿಕೇಂದ್ರಿತ ಅಧ್ಯಯನಗಳು. ಬೀಚಿ ಅವರ ಬದುಕು ಬರಹ, ಸಿದ್ಧಲಿಂಗಯ್ಯನವರ ಜೀವನ ಹಾಗೂ ಸಾಹಿತ್ಯ, ದೇಜಗೌ ಬದುಕು – ಬರಹ, ಚಿಗಟೇರಿ ನಾರಪ್ಪ ಒಂದು ಅಧ್ಯಯನ, ಕೊಡೇಕಲ್ಲು ರಾಚಪ್ಪಯ್ಯ ಒಂದು ಅಧ್ಯಯನ, ಅಭಿನವ ಕಾಳಿದಾಸ ಬಸವಪ್ಪಶಾಸ್ತ್ರಿ ಒಂದು ಅಧ್ಯಯನ ಹೀಗೆ ವ್ಯಕ್ತಿ ಕೇಂದ್ರಿತವಾಗಿ ನೂರಾರು ಅಧ್ಯಯನಗಳು ನಡೆದಿವೆ. ಜಾತಿ ಮತ್ತು ಜನಾಂಗ ಕೇಂದ್ರಿತವಾಗಿ, ಲಿಂಗ ಕೇಂದ್ರಿತವಾಗಿಯೂ ಹಲವಾರು ಅಧ್ಯಯನಗಳು ನಡೆದಿವೆ. ವ್ಯಕ್ತಿ ಕೇಂದ್ರಿತ ಅಧ್ಯಯನಗಳು ಮತ್ತು ಜಾತಿ ಜನಾಂಗ ಕೇಂದ್ರಿತ ಅಧ್ಯಯನಗಳಿಗು ನಮ್ಮಲ್ಲಿ ಅಂತಹ ವ್ಯತ್ಯಾಸಗಳಿಲ್ಲ. ಇವುಗಳದ್ದು ಅನಾದಿಯಿಂದಲೂ ನಮ್ಮಲ್ಲಿ ಸಿಂಹಪಾಲೇ ಆಗಿದೆ. ಈ ದಶಕದಲ್ಲು ಇಂತಹ ಅಧ್ಯಯನಗಳ ಧಾರೆ ಸಮೃದ್ಧವಾಗಿಯೆ ಮುಂದುವರೆದಿದೆ. (ವ್ಯಕ್ತಿಕೇಂದ್ರಿತ ಅಧ್ಯಯನಗಳಿಗೆ ಮತ್ತು ಇನ್ನಿತರ ವರ್ಗೀಕರಣಗಳಿಗೆ ನೋಡಿ; ಅನುಬಂಧ – ೬)
ಜಿ.ಎಸ್.ಸಿದ್ಧಲಿಂಗಯ್ಯನವರ ‘ಅಲ್ಲಮಪ್ರಭು’ (೨೦೦೯), ಶಾಂತಾ ಇಮ್ರಾಪುರ ಅವರ ‘ಅಕ್ಕಮಹಾದೇವಿ’ (೨೦೦೧), ಸಿ.ಎಸ್.ದ್ವಾರಕಾನಾಥ್ ಅವರ ಕೈವಾರ ತಾತಯ್ಯನವರ ಕುರಿತ  ಅಧ್ಯಯನ ‘ಮಣ್ಣ ಬಳೆ ನಾದ’ (೨೦೧೦), ಸುರೇಶ್ ನಾಗಲಮಡಿಕೆ ಅವರ ಕನಕದಾಸರ ಕುರಿತ ಅಧ್ಯಯನ ‘ಮುತ್ತು ಬಂದಿದೆ ಕೇರಿಗೆ’ (೨೦೧೧), ಕೋಡಂಬಲ್ ಈಶ್ವರಯ್ಯ ಅವರ ‘ಐನೆಲೆ ಕರಿಬಸವಾರ್ಯರ ಜೀವನ ಮತ್ತು ಸಾಹಿತ್ಯ ಒಂದು ಅಧ್ಯಯನ’ (೨೦೦೯), ಶಿವಾಜಿ ಜ್ಯೋತಿ ಅವರ ದಲಿತ ವಚನಕಾರರ ಚಿಂತನೆಗಳ ಅಧ್ಯಯನವಾದ ‘ಕಾಯಕಜೀವಿಗಳ ಸಾಮಾಜಿಕ ಚಿಂತನೆ’ (೨೦೧೧) ಎಂಬಿವೇ ಮೊದಲಾದ ಅಧ್ಯಯನಗಳು ಪ್ರಾಚೀನ ಸಂತ – ಲೇಖಕರ ಬದುಕು, ಬರಹ, ತತ್ವಜ್ಞಾನ, ಜೀವನಮೌಲ್ಯಗಳನ್ನು ಚರ್ಚಿಸಿರುವ ಅಧ್ಯಯನಗಳಾಗಿವೆ. ಇಲ್ಲೆಲ್ಲ ಸಾಹಿತ್ಯ ಮತ್ತು ಸಂತರ ಬದುಕಿನ ಮೌಲ್ಯಮಾಪನಕ್ಕಿಂತ ಅವರ ಬದುಕು ಬರಹಗಳನ್ನು ಇಂದಿಗೆ ಪ್ರಸ್ತುತಪಡಿಸುವ, ಇಂದಿನ ಓದುಗರಿಗೆ ಪರಿಚಯಿಸುವ, ಇಂದಿನ ಸಾಮಾಜಿಕ ನ್ಯೂನತೆಗಳಿಗೆ ಇವರಲ್ಲಿ ಪರಿಹಾರಗಳನ್ನು ಕಂಡಕೊಳ್ಳುವ ಅಧ್ಯಯನಗಳಾಗಿವೆ.
ಸಂಸ್ಕೃತಿ ಇಲಾಖೆಯವರು ಸಂಪಾದಿಸಿ ಪ್ರಕಟಿಸಿರುವ ಸಮಗ್ರ ವಚನ ಸಂಪುಟಗಳು ಮತ್ತು ಸಮಗ್ರ ಕೀರ್ತನ (ದಾಸ ಸಾಹಿತ್ಯ) ಸಂಪುಟಗಳು ಹಾಗೂ ಕನ್ನಡ ವಿ.ವಿ. ಪ್ರಕಟಿಸಿರುವ ಜೈನ ಸಾಹಿತ್ಯ ಮಾಲೆಯ ಇಪ್ಪತ್ತು ಕೃತಿಗಳು ಇವೆಲ್ಲವನ್ನು ಇಲ್ಲಿಯೆ ಉಲ್ಲೇಖಿಸಬೇಕು. ಇವುಗಳನ್ನು ಶುದ್ಧಾಂಗವಾಗಿ ಸಂಶೋಧನೆ ಎನ್ನಲು ಬರುವುದಿಲ್ಲ. ಇವೆಲ್ಲ ಸಂಪಾದನೆಗಳು. ಆದಾಗ್ಯೂ ಇವೆಲ್ಲವೂ ನಮ್ಮ ಹಿಂದಿನವರ ಸಂಪಾದನೆ ಸಂಶೋಧನೆಗಳ ಫಲಿತಗಳೇ ಆಗಿವೆ. ಆಕರ ನಿರ್ಮಾಣ ಮತ್ತು ಸಂಯೋಜನೆಯ ಕೆಲಸಗಳೂ ಕೂಡ ಸಂಶೋಧನೆಯ ಕಾರ್ಯಗಳೇ ತಾನೆ? ಹಾಗಾಗಿ ಈ ಮಾಲಿಕೆಗಳು ಸಂಶೋಧನೆಗಳೂ ಆಗಿವೆ. ವೀರಶೈವ – ವೈಷ್ಣವ – ಜೈನ ಹೀಗೆ ಮೂರು ಮುಖ್ಯ ಜಾತೀಯ (ಧಾರ್ಮಿಕ) ಹಿನ್ನೆಲೆಯ ಪ್ರಕಟಣೆಗಳಿವು. ಮುಖ್ಯ ಜಾತಿ ಸಮುದಾಯಗಳ ಸಾಹಿತ್ಯವನ್ನು ಮಾತ್ರವೆ ಸರ್ಕಾರದ ಸಂಸ್ಥೆಗಳು ಪ್ರಕಟಿಸಿದರೆ ಮಿಕ್ಕ ಸಾಹಿತ್ಯಗಳ ಗತಿ ಏನಾಗಬೇಕು? ಪ್ರಬಲ ಕೋಮಿನ ಬೆಂಬಲವಿಲ್ಲದ ಸಾಹಿತ್ಯಗಳು ಇದರಿಂದ ಸೊರಗುವುದಿಲ್ಲವೆ? ಆದರೆ ನಮ್ಮಲ್ಲಿ ಹಾಗಾಗಿಲ್ಲ ಎಂಬುದು ನಿಜ. ಸರ್ಕಾರಿ ಸಂಸ್ಥೆಗಳೂ ಸೇರಿದಂತೆ ಇತರ ವ್ಯಕ್ತಿಗಳಿಂದ ದಲಿತ, ಬುಡಕಟ್ಟು, ಮಹಿಳಾ, ಅಲಕ್ಷಿತ ಅಧ್ಯಯನಗಳು ಇತ್ತೀಚೆಗೆ ವ್ಯಾಪಕವಾಗಿ ನಡೆಯುತ್ತಿವೆ. (ಜೊತೆಗೆ ನೋಡಿ: ಅಲಕ್ಷಿತ ಅಧ್ಯಯನ) ಅದಕ್ಕಾಗಿ ಸರ್ಕಾರಿ ಸವಲತ್ತುಗಳೂ ಸಿಗುತ್ತಿವೆ. ಹಾಗೆಯೆ ವೀರಶೈವ, ಜೈನ, ವೈಷ್ಣವಗಳ ಆಚೆಗಿನ ಆಧುನಿಕ ಪೂರ್ವ ಸಾಹಿತ್ಯಗಳು ಸಂಶೋಧನೆ – ಸಂಪಾದನೆ – ಪ್ರಕಟಣೆ – ವಿಶ್ಲೇಷಣೆ – ಅಧ್ಯಯನಗಳ ಆಚೆಗೆ ಸಾಕಷ್ಟು ಉಳಿದಿವೆ ಎಂಬುದು ಕೂಡ ನಿಜ.
ದರ್ಶನ – ಪಾಂಥಿಕ ಧಾರೆ
ಈ ಧಾರೆ ಕೂಡ ಹೆಚ್ಚು ಕಡಿಮೆ ಅಲಕ್ಷಿತ ಧಾರೆಯೇ. ಈ ಧಾರೆಯಲ್ಲಿ ಎಸ್.ಎಸ್. ಹಿರೇಮಠರ ಪಾಶುಪತ ದರ್ಶನ, ಲಾಕುಳ ದರ್ಶನ, ಕಾಳಾಮುಖ ದರ್ಶನ, ಲೋಕಾಯತ ದರ್ಶನ, ಸಾಂಖ್ಯದರ್ಶನ, ಕರ್ನಾಟಕದ ಜಾತ್ರೆಗಳು – ಹಬ್ಬಗಳು, ರಹಮತ್ ತರೀಕೆರೆಯವರ ಕರ್ನಾಟಕ ಸೂಫಿಗಳು (೧೯೯೮) ಕರ್ನಾಟಕದ ನಾಥಪಂಥ, ಕರ್ನಾಟಕ ಧರ್ಮಗಳು, ಬೂದಾಳರ ನಾಗಾರ್ಜುನ ಮತ್ತು ಅಲ್ಲಮ, ನಾಗಾರ್ಜುನನ ಕೃತಿಗಳು ಮತ್ತು ತಾತ್ವಿಕತೆ, ಜಿ.ರಾಮಕೃಷ್ಣರ ಯೋಗಪ್ರವೇಶ, ಅಬ್ದುಲ್ ಹಮೀದರ ಸೂಫಿಪಥ ಮತ್ತು ಶರಣ ಪಥಗಳ ತೌಲನಿಕ ಅಧ್ಯಯನ, ಸಿದ್ಧಲಿಂಗ ಸ್ವಾಮಿಗಳ ಅಲ್ಲಮ ಪ್ರಭುವಿನ ದಾರ್ಶನಿಕ ಮೀಮಾಂಸೆ ಹೀಗೆ ಹಲವಾರು ಅಧ್ಯಯನಗಳು ಬಂದಿವೆ. ಪಾಂಥಿಕ ದರ್ಶನಗಳನ್ನು ಪ್ರೋಡೀಕರಿಸಿಕೊಳ್ಳುವುದು, ಪಂಥಗಳನ್ನು ಪರಿಚಯಿಸುವುದು, ಭಿನ್ನ ಪಂಥಗಳ ತೌಲನಿಕತೆಯ ಮೂಲಕ ಸಾಮ್ಯ – ಸಂಘರ್ಷಗಳ ಚರಿತ್ರೆಯನ್ನು ನಿರೂಪಿಸುವುದು, ಇಂದಿನ ವರ್ತಮಾನಕ್ಕೆ ಬೇಕಾದ ಕೋಮುಸೌಹಾರ್ದೀಯ, ಜನಾಂಗೀಯ ಸಾಮರಸ್ಯದ ನಡೆಗಳನ್ನು ಹುಡುಕುವುದು, ಕರ್ನಾಟಕದ ಸ್ಥಳಿಯತೆಯ ವೈವಿಧ್ಯತೆ ಮತ್ತು ಸಾಮರ್ಥ್ಯಗಳನ್ನು ಕಂಡುಕೊಳ್ಳುವುದು, ಜ್ಞಾನಮೀಮಾಂಸೆಯ ವರಸೆಗಳನ್ನು ವಿಶ್ಲೇಷಿಸುವುದು ಹೀಗೆ ಇಲ್ಲಿ ಹಲವು ಕ್ರಮಗಳಿವೆ.
ಈ ಪಾಂಥಿಕ ಧಾರೆಯಲ್ಲಿ ಮೊದಮೊದಲಿಗೆ ಕಪಟರಾಳ ಕೃಷ್ಣರಾಯ, ಶಂ.ಬಾ. ಜೋಷಿ, ಚಿದಾನಂದಮೂರ್ತಿ, ಕಲಬುರ್ಗಿ ಇವರೆಲ್ಲ ಬರುತ್ತಾರೆ. ಇವರ ಹಲವಾರು ಲೇಖನಗಳನ್ನು ಈ ಲೇಖನಕ್ಕೆ ತನ್ನದೆ ಕಾಲಮಿತಿ ಹಾಕಿಕೊಂಡಿರುವುದರಿಂದ ಇಲ್ಲಿ ಚರ್ಚಿಸಲು ಆಗುತ್ತಿಲ್ಲ. ಈ ದಶಕದಲ್ಲಿ ಈ ಧಾರೆಯಲ್ಲಿ ಬರುವ ಬಹು ಮುಖ್ಯವಾದ ಹೆಸರು ಎಸ್.ಎಸ್. ಹಿರೇಮಠರದ್ದು. ಇವರು ದೇಬಿಪ್ರಸಾದ ಚಟ್ಟೋಪಾಧ್ಯಾಯ, ಡಿ.ಡಿ.ಕೋಸಾಂಬಿ, ಹಿರಿಯಣ್ಣ ಇವರ ತತ್ವಶಾಸ್ತ್ರ ಮತ್ತು ಭಾರತೀಯ ದರ್ಶನಗಳ ಅಧ್ಯಯನದ ಹಿನ್ನೆಲೆಯಲ್ಲಿ ತಮ್ಮ ತಾತ್ವಿಕತೆಯನ್ನು ರೂಪಿಸಿಕೊಂಡಿದ್ದಾರೆ. ಅಲ್ಲದೆ ತಮ್ಮ ಅಧ್ಯಯನಕ್ಕೆ ಕನ್ನಡ ಸಾಹಿತ್ಯ, ಶಾಸನ ಮತ್ತು ಮೌಖಿಕ (ಜಾನಪದ) ಆಕರಗಳೆಲ್ಲವನ್ನೂ ಬಳಸಿಕೊಂಡಿದ್ದಾರೆ. ಚಿದಾನಂದಮೂರ್ತಿ, ಶಂಬಾ, ಕಲಬುರ್ಗಿ ಇವರ ಹಲವಾರು ನಿಲುವುಗಳ ಬಗ್ಗೆ ತಮ್ಮದೇ ಭಿನ್ನಮತಗಳನ್ನು ಇವರು ಪ್ರಕಟಿಸಿದ್ದಾರೆ. ಅಷ್ಟೇ ಅಲ್ಲ ತಮ್ಮ ದರ್ಶನಗಳಿಗೆ ಅಲಕ್ಷಿತ, ದ್ರಾವಿಡ ಮತ್ತು ದಲಿತ ಹಿನ್ನೆಲೆ ಇರುವುದನ್ನು ಸಾಧಾರವಾಗಿ ಮಂಡಿಸಿದ್ದಾರೆ. ಸಾಂಸ್ಕೃತಿಕ ಏಕರೂಪೀಕರಣದ ದಾಳಿಗೆ ಎದುರಾಗಿ ನಿರಂತರವಾಗಿ ನಮ್ಮ ಸಮಾಜದಲ್ಲಿ ನಡೆದು ಬಂದ ಬಹುಸಂಸ್ಕೃತಿ ಮತ್ತು ಸೌಹಾರ್ದಗಳ ಬಾಳೆ ದರ್ಶನಗಳಾಗಿ ಅಭಿವ್ಯಕ್ತಿ ಪಡೆದಿರುವುದನ್ನು ಇವರು ತಮ್ಮೆಲ್ಲ ಕೃತಿಗಳಲ್ಲಿ ಕಂಡರಿಸಿದ್ದಾರೆ.
ಹಿರೇಮಠರದ್ದು ದರ್ಶನಗಳನ್ನು ಗಣೇಶ ಪ್ರಜ್ಞೆಯಿಂದ ನೋಡುವ ದೃಷ್ಟಿಯಾದರೆ ರಹಮತರದ್ದು ಮುರುಗ ಪ್ರಜ್ಞೆಯಿಂದ ನೋಡುವ ದೃಷ್ಟಿಯಾಗಿದೆ. ಅಪಾರವಾದ ಚಾರಣ, ಅಧ್ಯಯನ ಮತ್ತು ಕ್ಷೇತ್ರಕಾರ್ಯಗಳ ಮೂಲಕ ರಹಮತ್ ವರ್ತಮಾನ ಮತ್ತು ಗತಗಳೆರಡನ್ನೂ ತಮ್ಮ ಕೃತಿಗಳಲ್ಲಿ ಬೆಸೆದಿದ್ದಾರೆ. ಇವರ ಸೂಫಿ ಮತ್ತು ನಾಥಪಂಥಗಳ ಅಧ್ಯಯನಗಳು ಹೀಗೆ ಚಾರಣ ಮತ್ತು ಅಧ್ಯಯನಗಳೆರಡರ ಫಲಿತಗಳಾಗಿವೆ. ಇವರ ನಾಥಪಂಥ ಕೃತಿಯಲ್ಲಿ ಅನೇಕ ವಕ್ತೃಗಳನ್ನು ಮಾತನಾಡಿಸಿ ಮಾಹಿತಿ ಪಡೆದು ಮೌಖಿಕ ಆಕರಗಳ ಮೂಲಕವೂ ಪಾಂಥಿಕ ವರ್ತಮಾನವನ್ನು ಕಥಿಸಲಾಗಿದೆ.
[1]
ಸಿದ್ಧ ಸಾಹಿತ್ಯ, ಸೂಫಿ ಪ್ರೇಮಕಾವ್ಯಗಳನ್ನು ರಚಿಸಿರುವ ಮ.ಸು.ಕೃಷ್ಣಮೂರ್ತಿಯವರು ‘ಉತ್ತರದ ಸಂತ ಪರಂಪರೆ’ (೨೦೦೩) ಎಂಬ ಕೃತಿಯನ್ನು ರಚಿಸಿದ್ದಾರೆ. ಗಾಂಧೀಜಿಯನ್ನೂ ಒಳಗೊಂಡಂತೆ ಇಲ್ಲಿ ಉತ್ತರಭಾರತ ಭಾಗದ ೫೨ ಜನ ಸಂತರನ್ನು ಚರ್ಚಿಸಲಾಗಿದೆ. ಆದಿಕಾಲೀನ ಸಂತರು, ಮಧ್ಯಕಾಲೀನ ಸಂತರು ಮತ್ತು ಆಧುನಿಕ ಸಂತರು ಎಂದು ಸಂತರನ್ನು ಇಲ್ಲಿ ಮೂರು ವರ್ಗಗಳನ್ನಾಗಿ ವರ್ಗೀಕರಿಸಿಕೊಳ್ಳಲಾಗಿದೆ. ಈ ಕೃತಿಯ ಮೊದಲಿಗೆ ಅನುಭಾವಿಕತೆ, ಸಂತತನ ಮತ್ತು ಭಕ್ತಿಪಂಥಗಳ ನಡುವಣ ಸಂಬಂಧ, ಸಂತರು ಮತ್ತು ಸಂಗೀತದ ನಡುವಣ ಸಂಬಂಧ, ಸಂತಸಾಹಿತ್ಯದ ಸ್ವರೂಪ ವಿನ್ಯಾಸಗಳು ಹೀಗೆ ಹಲವು ತಾತ್ವಿಕ ವಿಚಾರಗಳನ್ನು ಚರ್ಚಿಸಲಾಗಿದೆ. ಜಿ.ಬಿ.ಹರೀಶರ ತಂತ್ರಶಾಸ್ತ್ರ ಕೃತಿಯು (೨೦೦೬) ತಂತ್ರಗಳ ಉಗಮ, ಅವುಗಳ ೬೪ ಬಗೆಗಳು ಮತ್ತು ಅವುಗಳು ಭಿನ್ನ ಭಿನ್ನ ಪಂಥ ಪಂಗಡಗಳಲ್ಲಿ ಬಳಕೆಯಾಗುವ ಕ್ರಮವಿಧಿಗಳನ್ನು ವಿವರಿಸುತ್ತದೆ ಮತ್ತು ವಿಶ್ಲೇಷಿಸುತ್ತದೆ. ತಂತ್ರದ ಪರಿಚಯ, ವಿಶ್ಲೇಷಣೆ ಮತ್ತು ಅದರ ಕುರಿತು ಇದುವರೆಗೆ ಬಂದಿರುವ ಬರವಣಿಗೆಯ ಚರ್ಚೆ ಈ ಮೂರನ್ನೂ ಈ ಕೃತಿಯು ಒಳಗೊಂಡಿದೆ. ತಂತ್ರಾಚಾರಗಳನ್ನು ವಿವರಿಸುತ್ತ ಅದೊಂದು ಸಾಧನೆಯ ದಾರಿ ಮತ್ತು ತತ್ವದರ್ಶನ ಎರಡೂ ಆಗಿದೆ ಎಂದು ಇಲ್ಲಿ ಪ್ರತಿಪಾದಿಸಲಾಗಿದೆ.
ಕೆ.ಜಿ.ನಾಗರಾಜಪ್ಪ ಅವರು ನಮ್ಮಲ್ಲಿ ಸಾಕಷ್ಟು ತಂತ್ರ, ಸಿದ್ಧ, ನಾಥಪರಂಪರೆಗಳ ಬಗ್ಗೆ ಅಧ್ಯಯನ ನಡೆಸಿದ್ದಾರೆ. ಲೆಖನಗಳನ್ನು ಬರೆದಿದ್ದಾರೆ. ಆದರೆ ಕೃತಿ ರೂಪದ ಅಧ್ಯಯನಗಳು ಇವರಿಂದ ಪ್ರಕಟವಾಗಿಲ್ಲ. ಈ ಧಾರೆಯಲ್ಲಿ ಡಾ.ಜಿ.ರಾಮಕೃಷ್ಣ ಅವರ ‘ಲೋಕಾಯತ’ (೨೦೧೧) ದೇಬಿಪ್ರಸಾದ ಚಟೋಪಾದ್ಯಾಯರ ಅನುವಾದ ಒಂದು ಮುಖ್ಯವಾದ ಕೃತಿಯಾಗಿದೆ. ಲೋಕಾಯತ, ಸಾಂಖ್ಯ, ತಂತ್ರ, ಬೌದ್ಧ, ವೈದಿಕ, ಹರಪ್ಪ ಇತ್ಯಾದಿ ಚಿಂತನಾಕ್ರಮ, ಜೀವನಕ್ರಮಗಳಲ್ಲಿ ಇರುವ ಭೌತವಾದ – ಭಾವನಾವಾದಗಳನ್ನು ಈ ಕೃತಿ ವಿಸ್ತೃತವಾಗಿ ಚರ್ಚಿಸುತ್ತದೆ. ಆದಿ ಭಾರತೀಯ ಸಂಸ್ಕೃತಿ ಚರಿತ್ರೆಯನ್ನೆಲ್ಲ ತತ್ವಜ್ಞಾನೀಯ ನೆಲೆಯಲ್ಲಿ ವಿಶ್ಲೇಷಣೆಗೆ ಇಲ್ಲಿ ಗುರಿಪಡಿಸಲಾಗಿದೆ. ದೇಬಿಪ್ರಸಾದರ ವಿಸ್ತೃತ ಅಧ್ಯಯನವಾದ ಆಕರ ಬರಹವನ್ನು ಇಲ್ಲಿ ರಾಮಕೃಷ್ಣ ಅವರು ಸಂಗ್ರಹಾನುವಾದ ಮಾಡಿ ನೀಡಿದ್ದಾರೆ.
ಭಾರತೀಯ ಸಂತರು, ಚಿಂತಕರ ಚಿಂತನೆಗಳನ್ನು ತತ್ವಜ್ಞಾನಗಳನ್ನು ಕ್ರೋಡೀಕರಿಸಿರುವ, ವಿಶ್ಲೇಷಿಸಿರುವ, ತೌಲನಿಕವಾಗಿ ಅಧ್ಯಯನ ಮಾಡಿರುವ ಅಧ್ಯಯನಗಳು; ಟ್ಯಾಗೋರ್, ಕುವೆಂಪು, ನಾರಾಯಣಗುರು, ಗಾಂಧಿ, ಅಂಬೇಡ್ಕರ್, ಲೋಹಿಯಾ, ಜೆ.ಪಿ, ಹೀಗೆ ವ್ಯಕ್ತಿಕೇಂದ್ರಿತವಾದ ಅಧ್ಯಯನಗಳೂ ಈ ಧಾರೆಯಲ್ಲಿ ಸಾಕಷ್ಟು ನಡೆದಿವೆ. ಇವುಗಳಿಗೆ ಉದಾಹರಣೆಯಾಗಿ ಡಿ.ಎಸ್.ನಾಗಭೂಷಣ ಅವರ ‘ಜಯಪ್ರಕಾಶ ನಾರಾಯಣ ಒಂದು ಅಪೂರ್ಣ ಕ್ರಾಂತಿಯ ಕಥೆ’ (೨೦೦೩), ಬಿ.ಯು.ಸುಮಾ ಅವರು ಸಂಪಾದಿಸಿರುವ ಡಾ.ಬಿ.ಆರ್.ಅಂಬೇಡ್ಕರ್: ವರ್ತಮಾನದೊಂದಿಗೆ ಮುಖಾಮುಖಿ (೨೦೦೮), ಲೋಹಿಯಾ ಬರಹಗಳ ಸಂಪಾದಿತ ಅನುವಾದಿತ ಕೃತಿಗಳು (ಕನ್ನಡ ಸಂಸ್ಕೃತಿ ಇಲಾಖೆ ಪ್ರಕಟಿತ) ಮೊದಲಾದುವನ್ನು ನೋಡಬಹುದು. ಇವಲ್ಲದೆ ವಿದೇಶೀ ಚಿಂತಕರಾದ ಎಡ್ವರ್ಡ್ ಸೈದ್, ಡೆರಿಡಾ, ಆಂಟೋನಿಯೋ ಗ್ರಾಂಶಿ, ನೀಷೆ, ಸಾರ್ತ್ರ್, ಚಾಮ್‌ಸ್ಕಿ ಮೊದಲಾದವರ ಚಿಂತನೆಗಳನ್ನು, ಬದುಕು ಬರಹಗಳ ತಾತ್ವಿಕತೆಗಳನ್ನು ಸಂಕ್ಷಿಪ್ತವಾಗಿ ಪರಿಚಯ ಮಾಡುವ, ಅವರ ಸಿದ್ಧಾಂತಗಳನ್ನು ಕನ್ನಡದಲ್ಲಿ ಮರುನಿರೂಪಿಸುವ ಅನುವಾದ, ಸಂಪಾದನೆ, ಅಧ್ಯಯನಗಳು ಕೂಡ ಸಾಕಷ್ಟು ನಡೆದಿವೆ. ಇದಕ್ಕೆ ಉದಾಹರಣೆಯಾಗಿ ಮಾಧವ ಪೆರಾಜೆ ಅವರ ಡೆರಿಡಾ, ಕೆ.ಫಣಿರಾಜ್ ಅವರ ಗ್ರಾಂಶಿ, ನ.ರವಿಕುಮಾರ್ ಸಂಪಾದಿಸಿರುವ ನೋಮ್ ಚಾಮ್‌ಸ್ಕಿ, ಟಿ.ಎನ್.ವಾಸುದೇವಮೂರ್ತಿ ಅವರ ಹುಚ್ಚುತನವೇ ಅನುಗ್ರಹ: ನೀಷೆ, ಎಂ.ಬಸವಣ್ಣನವರ ಕಾರ್ಲ್ ಯೂಂಗ್, ರಾಮಲಿಂಗಪ್ಪ ಟಿ.ಬೇಗೂರು ಅನುವಾದಿಸಿರುವ ಶೆಲ್ಲಿ ವಾಲಿಯಾ ಅವರ ಎಡ್ವರ್ಡ್ ಸೈದ್, ಸಿ.ಎನ್.ರಾಮಚಂದ್ರನ್ ಅವರ ಎಡ್ವರ್ಡ್ ಸೈದ್ ಮೊದಲಾದ ಕೃತಿಗಳನ್ನು ನೋಡಬಹುದು. ಹಾಗೆಯೆ ಇಂಗ್ಲಿಶಿನ ರೀಡರ್ ಮಾದರಿಯನ್ನು ಅನುಸರಿಸಿ ಕನ್ನಡದಲ್ಲೂ ಹಲವಾರು ರೀಡರ್‌ಗಳು – ವಾಚಿಕೆಗಳು ಪ್ರಕಟವಾಗಿವೆ. ಅವುಗಳನ್ನು ಕೂಡ ಅಧ್ಯಯನಗಳ ವ್ಯಾಪ್ತಿಗೇ ಸೇರಿಸಬಹುದು. ಸಂಪಾದನೆ – ಸಂಯೋಜನೆ, ಅನುವಾದ, ಸ್ವತಂತ್ರ ರಚನೆ ಹೀಗೆ ಇಲ್ಲು ಅದೇ ಮಾದರಿಗಳಿವೆ.
ದರ್ಶನ ಎಂಬ ಪಂಥವನ್ನು ಕುರಿತು ಮಾತನಾಡುವಾಗ ನಮ್ಮಲ್ಲಿ ಇತ್ತೀಚೆಗೆ ೨೦ – ೩೦ ವರ್ಷಗಳಿಂದ ನಡೆಯುತ್ತಿರುವ ಸ್ತ್ರೀವಾದಿ ಚಿಂತನೆ, ದಲಿತ ಚಿಂತನೆ, ಅಲಕ್ಷಿತ ಚಿಂತನೆಗಳನ್ನು ಕೂಡ ಸ್ತ್ರೀದರ್ಶನ, ದಲಿತ ದರ್ಶನ, ಅಲಕ್ಷಿತ ದರ್ಶನ ಎಂದು ಪರಿಭಾವಿಸಲು ಅವಕಾಶವಿದೆ. ಭಾರತೀಯ ಷಡ್ದರ್ಶನಗಳು, ದ್ವೈತ ಅದ್ವೈತ ವಿಶಿಷ್ಟಾದ್ವೈತಾದಿ ಮತಗಳು, ಸೂಫಿ, ನಾಥ, ಆರೂಢ, ಶಾಕ್ತ, ತಂತ್ರ ಇತ್ಯಾದಿ ಪಂಥಗಳಂತೆ ಇವುಗಳನ್ನೂ ಪಾಂಥಿಕವಾಗಿ ನೋಡುವ ಸಾಧ್ಯತೆಯಿದೆ. ಇಂದು ಇವು ಏಕಕಾಲಕ್ಕೆ ತತ್ವಜ್ಞಾನಗಳಾಗಿರುವಂತೆಯೆ ಪ್ರಕ್ರಿಯೆಗಳೂ ಆಗಿವೆ. ಹಾಗಾಗಿ ಇವುಗಳನ್ನು ದರ್ಶನಗಳನ್ನಾಗಿ ಮಂಡಿಸಲು ಇನ್ನೂ ಸ್ವಲ್ಪ ಸಮಯ ಬೇಕಾಗಬಹುದು ಅಷ್ಟೆ. ಎಲ್ಲ ಲಿವಿಂಗ್ ಫಿಲಾಸಫಿಗಳಿಗು ಈ ಮಾತು ಅನ್ವಯಿಸುತ್ತದೆ.
ಸಂಶೋಧನೆಯ ತಾತ್ವಿಕ ಧಾರೆ – ಸಂಶೋಧನಾ ಮೀಮಾಂಸೆಯ ಧಾರೆ
ಸಂಶೋಧನೆ ಎಂದರೇನು? ಉತ್ತಮ ಸಂಶೋಧನೆಯ ಲಕ್ಷಣಗಳು ಯಾವುವು? ಸಂಶೋಧನೆಯನ್ನು ಯಾಕೆ ನಡೆಸಬೇಕು? ಅದರ ಪ್ರಯೋಜನಗಳು ಯಾವುವು? ಸಂಶೋಧನೆಯು ಕನ್ನಡದಲ್ಲಿ ಹೇಗೆಲ್ಲ ನಡೆಯುತ್ತ ಬಂದಿದೆ? ಸಂಶೋಧನೆಯ ವಿಧಾನ ಮತ್ತು ತಾತ್ವಿಕತೆಗಳು ಯಾವುವು? ಎಷ್ಟು ಬಗೆಯ ಸಂಶೋಧನೆಗಳು ನಮ್ಮಲ್ಲಿ ಇವೆ? ಇತ್ಯಾದಿ ಪ್ರಶ್ನೆಗಳನ್ನು ಉತ್ತರಿಸುವ ಮತ್ತು ಮಾದರಿ ಸಂಶೋಧನೆ ಒಂದನ್ನು ನಿರೂಪಿಸುವ ತತ್ವಮಂಡನೆಯ ಬರವಣಿಗೆಗಳೂ ನಮ್ಮಲ್ಲಿ ಸಾಕಷ್ಟು ಬಂದಿವೆ. ಇವೆಲ್ಲವೂ ಬಹುಪಾಲು ಸಂಶೋಧನಾ ಪದವಿಗಾಗಿ ಅಧ್ಯಯನ ಕೈಗೊಳ್ಳಲು ಹೊಸದಾಗಿ ಬರುವ ವಿದ್ಯಾರ್ಥಿಗಳನ್ನು ಗಮನದಲ್ಲಿ ಇರಿಸಿಕೊಂಡ ಬರವಣಿಗೆಗಳೆ ಆಗಿವೆ. ಇವುಗಳನ್ನೆಲ್ಲ ಒಟ್ಟಾರೆಯಾಗಿ ತತ್ವಧಾರೆ ಎನ್ನಬಹುದು.
ಚಂದ್ರಪೂಜಾರಿಯವರ ‘ಸಂಶೋಧನೆ ಏನು ಏಕೆ ಹೇಗೆ?’ (೨೦೦೯) ಎಂಬ ಕೃತಿಯು ಮಾನವಿಕ ಸಂಶೋಧನೆಗಳ ರೂಪುರೇಷೆಗಳನ್ನು ಚರ್ಚಿಸುವ ಕೃತಿ. ಸಂಶೋಧನೆಯ ವಸ್ತು ಮತ್ತು ವಿಧಾನಗಳು ಹೇಗಿವೆ ಮತ್ತು ಹೇಗಿರಬೇಕು, ಪಾಸಿಟಿವಿಸ್ಟ್ ಧೋರಣೆ – ಹರ್ಮನ್ಯೂಟಿಕಲ್ ತಿಳುವಳಿಕೆಗಳು ಸಂಶೋಧನೆಯನ್ನು ನಿಯಂತ್ರಿಸುವ ಬಗೆಗಳು, ಸಂಶೋಧನೆಯಲ್ಲಿ ಒಳಗೊಳ್ಳುವ ಮತ್ತು ಹೊರಗಿಡುವ ಪ್ರಶ್ನೆಗಳು ಹೇಗೆ ಕೆಲಸ ಮಾಡುತ್ತವೆ ಎಂಬ ವಿವರಗಳು ಇವರ ಕೃತಿಯಲ್ಲಿ ಚರ್ಚಿತವಾಗಿವೆ. ಅಲ್ಲದೆ ಸಂಶೋಧನೆಯಲ್ಲಿ ಆಕರಗಳನ್ನು ನೀಡುವ ಪ್ರಾಥಮಿಕ ವಿಚಾರಗಳು ಮತ್ತು ಅವುಗಳ ಪ್ರಮಾಣ ಹಾಗೂ ಗುಣ, ಆಕರಗಳ ಸದ್ಯಃಪರತೆ ಮತ್ತು ಸಾರ್ವಕಾಲಿಕತೆಗಳು, ಸಂಶೋಧನೆಯ ಸಾಮಾಜಿಕ ಉಪಯುಕ್ತತೆಯ ಪ್ರಶ್ನೆಗಳು, ಸಾಮಾಜಿಕ ನ್ಯಾಯದ ಒಳಗೇ ಬರುವ ಲಿಂಗನ್ಯಾಯದ ಪ್ರಶ್ನೆಗಳು, ಫೀಲ್ಡ್‌ವರ್ಕ್ ಮತ್ತು ಟೇಬಲ್‌ವರ್ಕ್‌ಗಳನ್ನು ಸಮನ್ವಯಗೊಳಿಸುವ ಬಗೆಗಳು ಹೀಗೆ ಹತ್ತು ಹಲವು ಸಂಗತಿಗಳನ್ನು ಇವರ ಕೃತಿಯು ಮಾನವಿಕ ಶಿಸ್ತುಗಳ ಹಿನ್ನೆಲೆಯಲ್ಲೆ ಚರ್ಚಿಸುತ್ತದೆ. ಸಂಶೋಧನೆಯನ್ನು ಸಾಹಿತ್ಯ ಸಂಶೋಧನೆ, ಜಾನಪದ ಸಂಶೋಧನೆ, ಮಾನವಿಕಗಳ ಸಂಶೋಧನೆ, ವಿಜ್ಞಾನ ಸಂಶೋಧನೆ ಹೀಗೆ ಮುಖ್ಯವಾಗಿ ನಾಲ್ಕು ಪಂಗಡಗಳಲ್ಲಿ ವಿಂಗಡಿಸಿ ನೋಡುವ ಗ್ರಹಿಕೆ ನಮ್ಮಲ್ಲಿದೆ. ಈ ವರ್ಗಗಳಲ್ಲಿ ಒಂದೊಂದಕ್ಕು ಬೇರೆ ಬೇರೆ ರೀತಿಯ ತಾತ್ವಿಕತೆಗಳು – ವಿಧಾನಗಳು ಇರುತ್ತವೆ ಎಂಬ ಗ್ರಹಿಕೆಯೂ ನಮ್ಮಲ್ಲಿ ಮಂಡಿತವಾಗಿದೆ. ಆಚಾರವೂ ಇದೆ. (ಸಮಾಜ ಸಂಶೋಧನೆ??)
ರವೀಂದ್ರನಾಥ್ ಸಂಪಾದಿಸಿರುವ ‘ಅಧ್ಯಯನ ವಿಧಿವಿಧಾನಗಳು’ (೨೦೦೮) ಕೃತಿಯಲ್ಲಿ ಅನ್ವಯಿಕ, ಪ್ರಾಯೋಗಿಕ ಮತ್ತು ವೈಧಾನಿಕ ಎಂಬ ಮೂರು ಭಾಗಗಳಲ್ಲಿ ಬೇರೆ ಬೇರೆ ವಿದ್ವಾಂಸರು ಮಾಡಿದ ಭಾಷಣಗಳ ಲೇಖನರೂಪಗಳನ್ನು ಸಂಕಲಿಸಲಾಗಿದೆ. ಕನ್ನಡ ಸಂಶೋಧನೆಯ ಅಜಮಾಸು ನೆನ್ನೆ ಇಂದು ಮತ್ತು ನಾಳೆಗಳು ಇಲ್ಲಿ ಚರ್ಚಿತವಾಗಿವೆ. ಅಲ್ಲದೆ ಗೋವಿಂದ ಪೈ, ಎಂ.ಎನ್.ಶ್ರೀನಿವಾಸ್, ಕಪಟರಾಳ, ಶಂಬಾ ಇವರ ಸಂಶೋಧನಾ ವಿಧಾನಗಳನ್ನು ಮಾದರಿಗಾಗಿ ಇಲ್ಲಿ ಚರ್ಚಿಸಲಾಗಿದೆ. ವಿಶೇಷವೆಂದರೆ ಸಾಹಿತ್ಯ ಮತ್ತು ಮಾನವಿಕಗಳೆರಡನ್ನು ಇಲ್ಲಿ ಒಟ್ಟಿಗೆ ಗ್ರಹಿಸಲಾಗಿದೆ. ಕೆ.ಜಿ.ಭಟ್. ಸೂರಿ ಅವರು ಸಂಪಾದಿಸಿರುವ ‘ಕರ್ನಟಕ ಶಾಸನ ಸಂಶೋಧನೆ’ (೨೦೦೯) ಕೃತಿಯಲ್ಲಿ ಬೇರೆ ಬೇರೆಯವರು ಬರೆದ ಹದಿನಾರು ಭಿನ್ನ ಲೇಖನಗಳಿವೆ. ೨೦೦೪ರಲ್ಲಿ ಕನ್ನಡ ವಿ.ವಿ.ಯಲ್ಲಿ ನಡೆದ ಕಮ್ಮಟದಲ್ಲಿ ಮಂಡಿತವಾದ ವಿಚಾರಗಳನ್ನು ಲೇಖನರೂಪದಲ್ಲಿ ಸಂಗ್ರಹಿಸಿ ಇಲ್ಲಿ ಪ್ರಕಟಿಸಲಾಗಿದೆ. ನಾಣ್ಯಶಾಸ್ತ್ರ, ಲಿಪಿಶಾಸ್ತ್ರ, ಪುರಾತತ್ವ, ಚರಿತ್ರೆ, ಭಾಷೆ, ಶಿಲ್ಪಶಾಸ್ತ್ರ, ಪ್ರಾದೇಶಿಕತೆ, ಸಂಸ್ಕೃತಿ ಹೀಗೆ ಭಿನ್ನ ನೆಲೆಗಳಿಂದ ಶಾಸನಗಳನ್ನು ಇಲ್ಲಿ ಚರ್ಚಿಸಲಾಗಿದೆ. ಈ ಹಿನ್ನೆಲೆಯಲ್ಲಿ ಕನ್ನಡ ಮತ್ತ ಇಂಗ್ಲಿಶಿನಲ್ಲಿ ನಡೆದಿರುವ ಕೆಲವು ಮುಖ್ಯ ಅಧ್ಯಯನಗಳ ಸಮೀಕ್ಷೆ, ಅವಲೋಕನ, ವಿಮರ್ಶೆ ಮತ್ತು ಮುಂದಿನ ಅಧ್ಯಯನಗಳ ಸಾಧ್ಯತೆಗಳ ಚರ್ಚೆಯನ್ನು ನಡೆಸಲಾಗಿದೆ. ಕನ್ನಡ ಶಾಸನ ಸಂಶೋಧನೆಯ ಚಾರಿತ್ರಿಕ ಸಮೀಕ್ಷೆ, ವಿಧಾನ, ಸಮಸ್ಯೆ, ಸವಾಲು, ಸಾಧ್ಯತೆಗಳನ್ನು ಇನ್ನಷ್ಟು ವ್ಯಾಪಕವಾದ ನೆಲೆಯಲ್ಲಿ ನಡೆಸಬಹುದಿತ್ತು.
‘ಸಂಶೋಧನೆ ತಾತ್ವಿಕ ಆಯಾಮಗಳು’ (೨೦೧೦) ಎಂಬ ಬಿ.ಎಂ.ಪುಟ್ಟಯ್ಯನವರ ಕೃತಿಯು ಸಾಹಿತ್ಯದ ಗ್ರಹಿಕೆಗಳು, ಇಂದಿನ ಸಾಹಿತ್ಯ ಸಂಶೋಧನೆಯ ತಾತ್ವಿಕತೆಗಳು ಹಾಗೂ ಅವುಗಳ ಬದಲಾಗುತ್ತಿರುವ ನೆಲೆಗಳನ್ನು ಕುರಿತು ಚರ್ಚಿಸುತ್ತದೆ. ಅಲ್ಲದೆ ಇಲ್ಲಿ ಸಾಹಿತ್ಯ ಸಂಶೋಧನೆಯ ವಸ್ತು ಮತ್ತು ವಿಧಾನದ ಸಂಬಂಧಗಳು, ಸಾಹಿತ್ಯ ಸಂಶೋಧನೆ ಮತ್ತು ಜಾಗತೀಕರಣ, ಕೋಮುವಾದ, ದೇಸೀಯತೆ, ಸಂಸ್ಕೃತಿ, ಅಸ್ಪೃಶ್ಯತೆ ಇತ್ಯಾದಿಗಳ ನಡುವಣ ಸಂಬಂಧಗಳನ್ನು ತರ್ಕಬದ್ಧವಾಗಿ ಮತ್ತು ತಾತ್ವಿಕವಾಗಿ ಮಂಡಿಸಲಾಗಿದೆ. ಅಲ್ಲಲ್ಲಿ ಕೆಲವು ದೃಷ್ಟಾಂತ ಮತ್ತು ಉದಾಹರಣೆಗಳ ಮೂಲಕ ಈ ಕೃತಿಯು ಸಮಸ್ಯೀಕರಣವನ್ನು ಚರ್ಚಿಸುತ್ತಲೆ ಸಂಶೋಧನೆಯ ತಾತ್ವಿಕತೆಯನ್ನು/ಗಳನ್ನು ಸಮಸ್ಯೀಕರಿಸುತ್ತದೆ.
ಕಲಬುರ್ಗಿಯವರ ‘ಕನ್ನಡ ಸಂಶೋಧನಾಶಾಸ್ತ್ರ’ (೨೦೦೯) ಕೃತಿಯು ೧೯೯೧ರಲ್ಲೆ ಪ್ರಕಟವಾಗಿದ್ದರೂ ಮತ್ತೆ ಇದು ಹಲವು ಬಾರಿ ಮರುಮುದ್ರಣಗಳನ್ನು ಕಂಡಿದೆ. ಕನ್ನಡದ್ದೆ ಆದ ಒಂದು ಶಾಸ್ತ್ರಶಾಖೆಯಾಗಿ ಸಂಶೋಧನೆಯನ್ನು ಸ್ಥಾಪಿಸುವ ಕೆಲಸವನ್ನು ಈ ಕೃತಿಯು ಮಾಡಹೊರಟಿದೆ. ಸಂಶೋಧನೆಯ ಅರ್ಥ, ಆಕರಗಳು, ಪ್ರಕಾರಗಳು, ಸಂಶೋಧಕನ ಅರ್ಹತೆ, ಮಾದರಿ ಸಂಶೋಧನಾ ಮಹಾಪ್ರಬಂಧವನ್ನು ಬರೆಯುವ ಬಗೆ ಇತ್ಯಾದಿಗಳನ್ನು ಇಲ್ಲಿ ಚರ್ಚಿಸಲಾಗಿದೆ. ಸಂಶೋಧನಾ ವಿದ್ಯಾರ್ಥಿಗಳನ್ನೆ ಮುಖ್ಯವಾಗಿ ಉದ್ದೇಶಿಸಿ ಈ ಕೃತಿಯನ್ನು ಬರೆಯಲಾಗಿದೆ. ಆದರೂ ಇಲ್ಲಿ ಕನ್ನಡ ಸಂಶೋಧನೆಯ ಭೂತ ಮತ್ತು ಭವಿಷ್ಯತ್ತು ಎರಡನ್ನು ಕುರಿತೂ ವಿಶ್ಲೇಷಣೆ ನಡೆಸಲಾಗಿದೆ. ತಮ್ಮ ಜೀವಿತಾವಧಿಯ ಸಂಶೋಧನಾ ಅನುಭವಗಳನ್ನೆ ಆಧರಿಸಿ ಕಲಬುರ್ಗಿ ಈ ಕೃತಿಯನ್ನು ರಚಿಸಿದ್ದಾರೆ. ವೈಯಕ್ತಿಕವಾಗಿ ಕಲಬುರ್ಗಿಯವರು ಗ್ರಂಥಸಂಪಾದನಾ ಶಾಸ್ತ್ರ, ಹಸ್ತಪ್ರತಿ ಶಾಸ್ತ್ರಗಳಲ್ಲಿ ಅಲ್ಲದೆ ಪ್ರಾಚೀನ ಸಾಹಿತ್ಯ ಚರಿತ್ರೆಯ ಸಂಶೋಧನೆಯಲ್ಲಿ (ಕಾಲ – ದೇಶ – ಮತ ವಿಚಾರಗಳಲ್ಲಿ) ಹೆಚ್ಚು ಪರಿಶ್ರಮ ಉಳ್ಳವರು. ಪದಾರ್ಥ ಚಿಂತನೆ, ನಾಮವಿಜ್ಞಾನ, ಸ್ಥಳನಾಮ, ಛಂದಸ್ಸು, ವೀರಶೈವ ಸಾಹಿತ್ಯ ಇತ್ಯಾದಿಗಳಲ್ಲಿ ಹೆಚ್ಚು ಪರಿಶ್ರಮ ಉಳ್ಳವರು. ಪ್ರಾಚೀನ ಸಾಹಿತ್ಯದ ‘ಹಳೆಯ’ ಸ್ಥಾಪಿತ ‘ಸಂಶೋಧನೆ’ಯ ಮಾದರಿಯನ್ನೆ ಹೆಚ್ಚಾಗಿ ಮೆಚ್ಚಿ ಅನುಸರಿಸುತ್ತ ಇರುವವರು. ಹೀಗಾಗಿ ಇವರ ವಯಕ್ತಿಕ ಅನುಭವದ ಮಿತಿ ಮತ್ತು ವ್ಯಾಪ್ತಿಗಳೇ ಇವರ ಈ ಸಂಶೋಧನಾಶಾಸ್ತ್ರ ಕೃತಿಗೂ ತಗಲಿಕೊಂಡಿವೆ.
ಸಂಗಮೇಶ ಸವದತ್ತಿಮಠ ಅವರ ‘ಕನ್ನಡ ಸಂಶೋಧನೆ: ಮಾರ್ಗ ಮತ್ತು ಇತಿಹಾಸ’ (೨೦೦೬) ಎಂಬ ಕೃತಿಯು ಕನ್ನಡ ಸಾಹಿತ್ಯ ಸಂಶೋಧನೆಯ ತಾತ್ವಿಕತೆಯನ್ನು ಮೊದಲ ಭಾಗದಲ್ಲಿಯೂ ಮತ್ತು ಸಂಶೋಧನೆಯ ಸಂಕ್ಷಿಪ್ತ ಇತಿಹಾಸವನ್ನು ಎರಡನೆ ಭಾಗದಲ್ಲಿಯೂ ನಿರೂಪಿಸುತ್ತದೆ. ೧೯೯೫ರಲ್ಲಿ ಪ್ರಕಟವಾದ ಕನ್ನಡ ಸಾಹಿತ್ಯ ಸಂಶೋಧನ ಮಾರ್ಗ ಮತ್ತು ೨೦೦೩ ರಲ್ಲಿ ಪ್ರಕಟವಾದ ಕನ್ನಡ ಸಂಶೋಧನೆಯ ಇತಿಹಾಸ ಎಂಬ ಎರಡೂ ಕೃತಿಗಳನ್ನು ಈ ಕೃತಿಯಲ್ಲಿ ಸಂಗಮೇಶರು ಒಟ್ಟಿಗೆ ಸೇರಿಸಿ ಪ್ರಕಟಿಸಿದ್ದಾರೆ. ಹಲವು ಕಡೆ ಹಲವಾರು ಆಕರ ಗ್ರಂಥಗಳನ್ನು ಬಳಸಿ ಗ್ರಂಥವನ್ನು ರಚಿಸಿದ್ದರೂ ಎಲ್ಲಿಯೂ ಅಡಿಟಿಪ್ಪಣಿಗಳನ್ನಾಗಲೀ, ಆಕರ ವಿವರಗಳನ್ನಾಗಲೀ, ಪರಾಮರ್ಶನ ಗ್ರಂಥ ವಿವರವನ್ನಾಗಲೀ ಸಂಗಮೇಶರು ನೀಡಿಲ್ಲ. ಮದ್ಯಭಾಗದಲ್ಲಿ ತಮ್ಮದೇ ಸಂಶೋಧನಾ ಪತ್ರಿಕೆಯಾದ ಸಂಶೋಧನಾ ವ್ಯಾಸಂಗದಲ್ಲಿ ಪ್ರಕಟಿಸಿದ ಕೆಲವು ಕಿರು ಬರಹಗಳನ್ನು ಇಲ್ಲಿ ಸೇರಿಸಿ ಪ್ರಕಟಿಸಿದ್ದಾರೆ. ಅಲ್ಲದೆ ಮುಖ್ಯವಾದ ಸಂಶೋಧಕರ ಬರವಣಿಗೆಯ ಕಿರುಪರಿಚಯಗಳನ್ನು ವ್ಯಕ್ತಿಕೇಂದ್ರಿತವಾಗಿ ಮಾಡಿಕೊಟ್ಟಿದ್ದಾರೆ. ಕನ್ನಡ ಸಂಶೋಧನೆಯಲ್ಲಿ ರೂಪಿತಗೊಂಡಿರುವ ಧಾರೆಗಳನ್ನಾಗಲೀ, ಪಂಥಗಳನ್ನಾಗಲೀ, ಒಲವುಗಳನ್ನಾಗಲೀ ಗುರ್ತಿಸಿಲ್ಲ. ಇತಿಹಾಸವನ್ನು ಕೆಲವು ಕಾಲಘಟ್ಟಗಳನ್ನಾಗಿ ವಿಂಗಡಿಸಿಕೊಂಡಿದ್ದಾರೆ. ಒಟ್ಟಾರೆಯಾಗಿ ಕನ್ನಡ ಸಂಶೋಧನೆಯ ಲಕ್ಷಣಗಳನ್ನು ಕೂಡ ಈ ಕೃತಿಯು ಚರ್ಚೆಗೆ ಎತ್ತಿಕೊಂಡಿಲ್ಲ. ಅಲ್ಲಲ್ಲಿ ಆಯಾ ಕಾಲಘಟ್ಟಗಳ ಲಕ್ಷಣಗಳನ್ನು ಸಂಕ್ಷಿಪ್ತವಾಗಿ ಚರ್ಚಿಸಲಾಗಿದೆಯಾದರೂ ಇದು ಎತ್ತಗೂ ಸಾಲುವುದಿಲ್ಲ. ಇತಿಹಾಸ ಭಾಗ ಮತ್ತು ತಾತ್ವಿಕತೆಯ ಭಾಗಗಳೆರಡನ್ನೂ ಒಟ್ಟಿಗೆ ಅಕ್ಕ ಪಕ್ಕ ಇಟ್ಟು ಪ್ರಕಟಿಸಿಲಾಗಿದೆಯಾಗಿ ಒಂದಕ್ಕೊಂದಕ್ಕೆ ಅಂತಃಸಂಬಂಧ ಇಲ್ಲಿ ಏರ್ಪಟ್ಟಿಲ್ಲ. ಎರಡೂ ಭಾಗಗಳನ್ನು ಸೇರಿಸಿ ಕನ್ನಡ ಸಂಶೋಧನೆಯ ಬಗ್ಗೆ ಮರುಬರವಣಿಗೆ ಮಾಡಬಹುದಾದ ಹೊಳವುಗಳು ಈ ಕೃತಿಯಲ್ಲಿ ಸಿಗುತ್ತವೆ. ಕನ್ನಡ ಸಂಶೋಧನೆಯಲ್ಲಿ ಪ್ರಕಟವಾಗಿರುವ ಕೆಲವು (ಇವರ ಪ್ರಕಾರ ಮುಖ್ಯವೆನಿಸಿದ) ಮುಖ್ಯ ಕೃತಿಗಳನ್ನು ಮತ್ತು ಸಂಶೋಧಕರ ವಿವರಗಳನ್ನು ಈ ಕೃತಿಯಲ್ಲಿ ನೀಡಲಾಗಿದೆ. ಹೀಗಾಗಿ ಸಂಶೋಧನೆಯ ಬಗ್ಗೆ ಪ್ರಾಥಮಿಕವಾಗಿ ತಿಳಿಯಬಯಸುವ ವಿದ್ಯಾರ್ಥಿಗಳಿಗೆ ಇದರಿಂದ ಪ್ರಯೋಜನ ಆದೀತು.
ರಹಮತರ ‘ಸಾಂಸ್ಕೃತಿಕ ಅಧ್ಯಯನ’ (೨೦೦೪) ಕೃತಿಯು ನಮ್ಮಲ್ಲಿ ಸಾಂಸ್ಕೃತಿಕ ಅಧ್ಯಯನ ಎಂಬ ಹೆಸರಿನಲ್ಲಿ ನಡೆದಿರುವ ಅಧ್ಯಯನಗಳನ್ನು ಹಾಗೂ ಕನ್ನಡದ ಸಂಸ್ಕೃತಿ ಅಧ್ಯಯನದ ವ್ಯಾಪ್ತಿ, ಲಕ್ಷಣ ಮತ್ತು ಬಗೆಗಳನ್ನು ಸಮೀಕ್ಷಾತ್ಮಕವಾಗಿ ಚರ್ಚಿಸುತ್ತದೆ. ಸಂಸ್ಕೃತಿ ಅಧ್ಯಯನವು ಹೇಗೆ ಅಂತರ್‌ಶಿಸ್ತೀಯ ಮತ್ತು ಬಹುಶಿಸ್ತೀಯ ನೆಲೆಗಳನ್ನು ಪಡೆದಿದೆ ಎಂಬ ವಿವರಗಳು ಇಲ್ಲಿವೆ. ನಮ್ಮಲ್ಲಿ ಚಾಲ್ತಿಯಲ್ಲಿ ಇರುವ ಸಂಸ್ಕೃತಿಯ ಪರಿಕಲ್ಪನೆಗಳು ಮತ್ತು ಸಂಸ್ಕೃತಿ ಅಧ್ಯಯನದ ಭಿನ್ನ ಮಾದರಿಗಳ ಚರ್ಚೆಯು ಇಲ್ಲಿದೆ. ‘ಕನ್ನಡದ ಅಭಿಜಾತ ಸಾಹಿತ್ಯ: ಅಧ್ಯಯನದ ಅವಕಾಶಗಳು, ಆಹ್ವಾನಗಳು’ (೨೦೦೯) ಎಂಬ ಕೃತಿಯಲ್ಲಿ ಟಿ.ವಿ.ವೆಂಕಟಾಚಲಶಾಸ್ತ್ರಿಗಳು ನಮ್ಮ ಪ್ರಾಚೀನ ಸಾಹಿತ್ಯದಲ್ಲಿ ಯಾವ ಯಾವ ವಲಯಗಳನ್ನು ಅಧ್ಯಯನಕ್ಕೆ ಎತ್ತಿಕೊಳ್ಳಬಹುದು ಎಂಬ ಸೂಚಿ ವಿವರಗಳನ್ನು ನೀಡಿದ್ದಾರೆ. ಈ ಕೃತಿಯಲ್ಲಿ ಗ್ರಂಥಸಾಹಿತ್ಯ ಮತ್ತು ಶಾಸನಸಾಹಿತ್ಯ ಎಂಬ ಎರಡು ವಲಯಗಳಲ್ಲಿ ಇರಬಹುದಾದ ಸಂಶೋಧನೆಯ ಅವಕಾಶ ಮತ್ತು ಸಾಧ್ಯತೆಗಳನ್ನು ಉಲ್ಲೇಖಿಸಿ ಸಂಕ್ಷಿಪ್ತವಾಗಿ ವಿವರಿಸಲಾಗಿದೆ. ಪ್ರಾಚೀನ ಸಾಹಿತ್ಯದಲ್ಲಿ ಸಂಶೋಧನಾ ಪದವಿಗಾಗಿ ಅಧ್ಯಯನ ಕೈಗೊಳ್ಳುವ ವಿದ್ಯಾರ್ಥಿಗಳಿಗೆ ಇದು ಸಬ್ಜೆಕ್ಟ್‌ಗೈಡ್ ಆಗಿ ಸಹಾಕಾರಿಯಾದ ಕೃತಿಯಾಗಿದೆ.
‘ವಿಶ್ವವಿದ್ಯಾಲಯಗಳಲ್ಲಿ ಸಂಶೋಧನೆ’ (ಆರ‍್ವಿಯೆಸ್ ಸುಂದರಂ, ಅಕ್ಕಮಹಾದೇವಿ, ಬಿ.ಪಿ.ಆಶಾಕುಮಾರಿ) ಕೃತಿಯು (೨೦೦೫) ಪದವಿಗಾಗಿ ವಿಶ್ವವಿದ್ಯಾಲಯಗಳಲ್ಲಿ ನಡೆದಿರುವ ಕನ್ನಡದ ಸಶೋಧನೆಗಳನ್ನು ಸಮೀಕ್ಷಾತ್ಮಕವಾಗಿ ಚರ್ಚಿಸುತ್ತದೆ. ಇಲ್ಲಿ ಸಂಶೋಧನೆ – ಅಧ್ಯಯನಗಳ ಸ್ವರೂಪ, ವಿಧಾನ, ಲಕ್ಷಣಗಳು, ಧಾರೆಗಳ ಕ್ವಚಿತ್ತಾದ ಚರ್ಚೆಯಿದೆ. ಆದರೆ ಇದರಲ್ಲಿ ಮುಖ್ಯವಾಗಿ ವಿಶ್ವವಿದ್ಯಾಲಯಗಳಲ್ಲಿ ನಡೆದಿರುವ ಸಂಶೋಧನಾ ಅಧ್ಯಯನಗಳ ಪಟ್ಟಿಕೆ (ಸೂಚಿ)ಯೊಂದನ್ನು ವಿಷಯವಾರು ವಿಂಗಡಿಸಿ ನೀಡಲಾಗಿದೆ. ಇದರಿಂದ ನಮ್ಮ ವಿಶ್ವವಿದ್ಯಾಲಯಗಳ ಸಂಶೋಧನೆಗಳ ಹೆಸರು, ವ್ಯಾಪ್ತಿ, ವಸ್ತುಗಳ ಅಜಮಾಸು ಪರಿಚಯ ಆಗುತ್ತದೆ. ನಮ್ಮ ಪದವಿ ಉದ್ದೇಶಿತ ಸಂಶೋಧನೆಗಳ ಅಜಮಾಸು ದಿಕ್ಕುದೆಸೆಗಳನ್ನು ಈ ಕೃತಿಯ ಅವಲೋಕನದಿಂದ ತಿಳಿಯಬಹುದಾಗಿದೆ.
‘ಸಂಶೋಧನೆಯ ಹಾದಿ’ (೨೦೦೪) ಬಂಗಾಳಿಯಲ್ಲಿ ದೇಬಿಪ್ರಸಾದ ಚಟ್ಟೋಪಾಧ್ಯಾಯರು ಬರೆದಿರುವ ಕೃತಿ. ಇದನ್ನು ಕನ್ನಡಕ್ಕೆ ಜಿ.ಕುಮಾರಪ್ಪ ಅನುವಾದಿಸಿದ್ದಾರೆ. ಇದು ಜಗತ್ತಿನಾದ್ಯಂತ ವೈಜ್ಞಾನಿಕ ಮನೋಭಾವ ಮತ್ತು ಸಂಶೋಧನೆ ನಡೆದು ಬಂದ ಹಾದಿಯ ಮೈಲಿಗಲ್ಲುಗಳನ್ನು ವಿವರಿಸುವ ಕೃತಿಯಾಗಿದೆ. ಇಲ್ಲಿ ಸಂಶೋಧನೆಯ ಚಾರಿತ್ರಿಕ ಸಮೀಕ್ಷೆ ಇಲ್ಲ. ಬದಲಿಗೆ ಇಲ್ಲಿ ಮಕ್ಕಳಿಗು ಅರ್ಥವಾಗುವಂತೆ ಸುಲಲಿತವಾಗಿ ವಿಜ್ಞಾನಿಕತೆ ಮತ್ತು ಸಾಂಪ್ರದಾಯಿಕತೆಗಳ ನಡುವಣ ಸಂಘರ್ಷದ ಕಥೆಯನ್ನು ನಿರೂಪಿಸಲಾಗಿದೆ. ಇಂದಿನ ಟರ್ಕಿಯ ನಗರವಾದ ಮಿಲ್ಲಟ್ಸ್‌ನಲ್ಲಿದ್ದ ಖ್ಯಾಲಿಸ್ (ಕ್ರಿ.ಪೂ.೫೮೫), ಇದೇ ನಗರದಲ್ಲಿದ್ದ ಹೆಕ್‌ಡ್ಯೂಸ್ (ಕ್ರಿ.ಪೂ.೫೦೦), ಸರಿಸುಮಾರು ಇವರ ಸಮಕಾಲೀನರಾದ ಭಾರತದ ಚಾರ್ವಾಕರು, ಗ್ರೀಸಿನಲ್ಲಿದ್ದ ಅರಿಸ್ಟಾಟಲ್ (ಕ್ರಿ.ಪೂ.೩೮೫), ಈಜಿಪ್ಟಿನಲ್ಲಿ ಬದುಕಿದವಳಾದ ಹಿಪಾಟಿಯಾ (ಕ್ರಿ.ಶ.೧೦೦), ರೋಮಿನ ಗ್ಲಾಡಿಯೇಟರುಗಳ ಶರೀರವಿಜ್ಞಾನಿಯಾದ ಗ್ಯಾಲನ್ (ಕ್ರಿ.ಶ.೧೫೦), ರೋಮಿನಲ್ಲಿ ಮಧ್ಯಕಾಲದಲ್ಲಿದ್ದ ವೆಸಿಲ್ಯೂಸ್ (ಕ್ರಿ.ಶ.೧೫೪೦), ಆನಂತರ ಇಟಲಿಯಲ್ಲಿ ಬದುಕಿದ್ದ ವಿಜ್ಞಾನಿ ಗೆಲಿಲಿಯೊ (ಕ್ರಿ.ಶ.೧೫೬೪), ಇವನ ಸಮಕಾಲೀನನಾಗಿದ್ದ ಕೊಪರ್ನಿಕಸ್ (ಕ್ರಿ.ಶ.೧೫೪೦) ಹೀಗೆ ಜಗತ್ತಿನಾದ್ಯಂತ ನೂರಾರು ಜನ ಹೇಗೆ ಪುರೋಹಿತಶಾಹಿ ಮತ್ತು ಪ್ರಭುತ್ವಗಳ ಎದುರು ತಮ್ಮ ವೈಜ್ಞಾನಿಕ ಸಂಶೋಧನೆಗಳನ್ನು ಮಂಡಿಸಲು ಹೆಣಗಿದರು ಎಂಬ ಐತಿಹಾಸಿಕ ಪಕ್ಷಿನೋಟವನ್ನು ವೈಚಾರಿಕ ಹಿನ್ನೆಲೆಯಲ್ಲಿ ಇಲ್ಲಿ ಮಂಡಿಸಲಾಗಿದೆ.
ಹೀಗೆ ಕನ್ನಡ ಸಂಶೋಧನೆಯ ತಾತ್ವಿಕ ಧಾರೆಯಲ್ಲಿ ಮಾದರಿ ಸಂಶೋಧನೆಯ ಸ್ವರೂಪವೊಂದು ಹೇಗಿರಬೇಕೆಂಬ ಚರ್ಚೆಗಳು, ಕನ್ನಡ ಸಂಶೋಧನೆ ನಡೆದು ಬಂದ ದಾರಿಯ ಚರ್ಚೆಗಳು, ಸಂಶೋಧನೆಯ ವೈಧಾನಿಕತೆ ಮತ್ತು ತಾತ್ವಿಕತೆಯ ಚರ್ಚೆಗಳು, ವಿಧಾನ ಮತ್ತು ವಸ್ತುವಿನ ಅಂತಃಸಂಬಂಧಗಳ ಚರ್ಚೆಗಳೆಲ್ಲ ನಡೆದಿವೆ. ಅಷ್ಟೆ ಅಲ್ಲ ನಮ್ಮ ಸಂಶೋಧನೆಯು ಕನ್ನಡ ಸಾಹಿತ್ಯ ಸಂಶೋಧನೆ; ಮಾನವಿಕಗಳ ಸಂಶೋಧನೆ; ಸಾಂಸ್ಕೃತಿಕ ಸಂಶೋಧನೆ; ಜಾನಪದ ಸಂಶೋಧನೆ; ವೈಜ್ಞಾನಿಕ ಸಂಶೋಧನೆ; ಹೀಗೆ ನಾಲ್ಕೈದು ಮುಖ್ಯ ಕವಲುಗಳಾಗಿ ಒಡೆದುಕೊಂಡಿರುವುದನ್ನು ಕಾಣಬಹುದು. ಇವುಗಳಲ್ಲು ಸಾಹಿತ್ಯ ಸಂಶೋಧನೆ – ಮಾನವಿಕ ಮತ್ತು ವೈಜ್ಞಾನಿಕ ಸಂಶೋಧನೆ ಎಂಬಂತೆ ಸಂಶೋಧನೆಯಲ್ಲಿ ಮೂರು ಸ್ಪಷ್ಟ ಕವಲುಗಳು ಉಂಟಾಗಿರುವುದನ್ನು ಗುರುತಿಸಿಕೊಳ್ಳಬಹುದು. ಇವುಗಳ ನಡುವಿನ ಗೆರೆಗಳು ಭಿನ್ನವಾಗಿ ಢಾಳಾಗಿ ಕಾಣುತ್ತಲೂ ಆಗಾಗ ಕಲಸಿಕೊಳ್ಳುತ್ತಲೂ ಇರುವುದನ್ನು ಕೂಡ ನಮ್ಮ ತಾತ್ವಿಕ ಧಾರೆಯು ಕಾಣಿಸಿದೆ. ಹಾಗೆ ನೋಡಿದರೆ ಕಲಬುರ್ಗಿ ಮಾತ್ರವಲ್ಲ ಪುಟ್ಟಯ್ಯ, ಚಂದ್ರ ಪೂಜಾರಿ, ರಹಮತ್ ಹೀಗೆ ಎಲ್ಲರೂ ತಮ್ಮ ತಮ್ಮ ಅನುಭವಗಳನ್ನೆ ಆಧರಿಸಿ ಬರೆದಿರುವುದರಿಂದ ಇವರ ಕೃತಿಗಳು ಅನುಭವಜನ್ಯ ಕೃತಿಗಳಾಗಿಯೂ ವೈಯಕ್ತಿಕ ಕಾಣ್ಕೆಗಳನ್ನೆ ಸಾರ್ವತ್ರಿಕ ಸಂಗತಿಗಳೆಂಬಂತೆ ಬಿಂಬಿಸುವ ಕೃತಿಗಳಾಗಿಯೂ ಇವೆ. ರವೀಂದ್ರನಾಥ, ಅಮರೇಶರ ಕೃತಿಗಳು ಸಂಪಾದಿತ ಕೃತಿಗಳಾಗಿದ್ದಾಗ್ಯೂ ಅಲ್ಲು ಕೂಡ ಬೇರೆ ಬೇರೆಯವರ ವ್ಯಕ್ತಿನಿಷ್ಟ ದೃಷ್ಟಿಗಳೇ ಮಂಡಿತವಾಗಿವೆ. ವ್ಯಕ್ತಿನಿಷ್ಟತೆ, ವಸ್ತುನಿಷ್ಟತೆ, ಸಾಮಾಜಿಕತೆಗಳನ್ನು ಹೇಗೆ ಬೇರ್ಪಡಿಸಲಾಗದು ಮತ್ತು ಇವೆಲ್ಲವು ಹೇಗೆ ಒಂದರೊಳಗೊಂದು ನುಡಿಗೊಂಡಿರುತ್ತವೆ ಎಂಬುದಕ್ಕೆ ಈ ಎಲ್ಲ ಕೃತಿಗಳೂ ಉದಾಹರಣೆಗಳಾಗಿವೆ. ಇವೆಲ್ಲ ಕೃತಿಗಳೂ ನಮ್ಮ ಕನ್ನಡ ಸಂಶೋಧನಾ ಕ್ಷೇತ್ರದ ಅರ್ಥ, ವ್ಯಾಪ್ತಿಗಳು ನಿಜವಾಗಿಯೂ ಆಚರಣೆಯಲ್ಲಿ ಹೇಗೆ ಬಹುಮುಖಿಯಾಗಿವೆ ಎಂಬುದನ್ನು ಅಭಿವ್ಯಕ್ತಿಸುತ್ತಿವೆ. (ನೋಡಿ; ತತ್ವಧಾರೆಯ ಕೃತಿಗಳ ಪಟ್ಟಿಗೆ ಅನುಬಂಧ – ೨)
ರಾಜ್ಯಶಾಸ್ತ್ರ, ಇತಿಹಾಸ, ಭೌತಶಾಸ್ತ್ರ, ರಸಾಯನಶಾಸ್ತ್ರ, ಅರ್ಥಶಾಸ್ತ್ರ ಎಂಬಂತೆ ಸಂಶೋಧನೆ ಎನ್ನುವುದು ಕೂಡ ಒಂದು ಶಾಸ್ತ್ರ. ಒಂದು ಶಿಸ್ತು ಎಂದು ನಮ್ಮಲ್ಲಿ ಭಾವಿಸಲಾಗಿದೆ. ಹಾಗೆಯೆ ಇದು ಎಲ್ಲ ಶಿಸ್ತುಗಳಲ್ಲಿಯೂ ಇರಬಹುದಾದ ಒಂದು ವಿಶಿಷ್ಟ ಪರಿಶೀಲನಾ ಕಾರ್ಯ ಅಥವಾ ಶಿಸ್ತೀಯವಾದ ವಲಯ ಎಂದೂ ಭಾವಿಸಲಾಗಿದೆ. ಹೀಗಾಗಿ ಒಂದೊಂದು ಶಿಸ್ತುಗಳ ಸಂಶೋಧನೆಯಲ್ಲಿಯೂ ಇದರ ತಾತ್ವಿಕತೆ ಮತ್ತು ವೈಧಾನಿಕತೆಗಳು ಭಿನ್ನವಾಗಿರುತ್ತವೆ. ಮತ್ತು ಸಾಮಾನ್ಯವಾದ ಲಕ್ಷಣ – ತತ್ವಗಳನ್ನು ಇದರಲ್ಲಿ ಗುರ್ತಿಸಬಹುದು ಎಂಬ ಎರಡೂ ತೆರನ ನಂಬಿಕೆಗಳು ಇದರ ಕುರಿತು ಇವೆ. ಹಾಗೆಯೆ ಸಂಶೋಧನೆಯಲ್ಲಿ ಸೈದ್ಧಾಂತಿಕ ಸಂಶೋಧನೆ ಮತ್ತು ಅನ್ವಯಿಕ ಸಂಶೋಧನೆ ಎಂದು ಸ್ಥೂಲವಾಗಿ ಎರಡು ಬಗೆಗಳಿವೆ. ಮತ್ತು ಕಲೆ, ಮಾನವಿಕ, ವೈಜ್ಞಾನಿಕ ಎಂದು ಸಂಶೋಧನೆಗಳನ್ನು ಸ್ಥೂಲವಾಗಿ ಮೂರಾಗಿ ವರ್ಗೀಕರಿಸಿಕೊಳ್ಳಬಹುದು ಎಂಬ ನಂಬಿಕೆಗಳೂ ಇಲ್ಲಿ ಚಾಲ್ತಿಯಲ್ಲಿವೆ. ಇಷ್ಟೇ ಅಲ್ಲದೆ ಸಂಶೋಧನೆಯನ್ನು ಅ)ಕ್ಷೇತ್ರವಾರು ಆಗಿ (ಇತಿಹಾಸ, ಸಾಹಿತ್ಯ, ವಿಜ್ಞಾನ, ಸಂಖ್ಯಾಶಾಸ್ತ್ರ, ಭೌಗೋಳಿಕ ಸಂಶೋಧನೆಗಳು ಎಂಬಂತೆ) ಮತ್ತು ಆ)ವೈಧಾನಿಕವಾರು ಆಗಿ (ವಿವರಣಾತ್ಮಕ, ಕೋಷ್ಟಕೀಯ – ಸಂಖ್ಯಾಶಾಸ್ತ್ರೀಯ, ತೌಲನಿಕ, ಆಕರಶೋಧೀಯ, ಅನ್ವಯಿಕ, ತಾತ್ವಿಕ – ಸೈದ್ಧಾಂತಿಕ ಸಂಶೋಧನೆಗಳು ಎಂಬಂತೆ) ಇ)ಅಂತರ್‌ಶಿಸ್ತೀಯವಾರು ಆಗಿ ಹೀಗೆ ಕೂಡ ಸಂಶೋಧನೆಗಳನ್ನು ವರ್ಗೀಕರಿಸಿಕೊಳ್ಳುವ ಪದ್ಧತಿಯೂ ಈ ತಾತ್ವಿಕ ಧಾರೆಯಲ್ಲಿ ಇದೆ. ಇದೆಲ್ಲದರ ಆಚೆಗೆ ಕನ್ನಡದ ಸಂಶೋಧನಾ ಕ್ಷೇತ್ರದಲ್ಲಿ ಯಾವ ಯಾವ ಪಂಥ – ಧಾರೆಗಳು, ಒಲವುಗಳು ನಿಜವಾದ ಆಚರಣೆಯಲ್ಲಿ ಮೈತಳೆದಿವೆ ಎಂಬ ಶೋಧನೆ ನಮ್ಮಲ್ಲಿ ತೀರಾ ಕಡಿಮೆ.
ಕನ್ನಡ ಸಂಶೋಧನೆಯ ಐತಿಹಾಸಿಕ ವಿಶ್ಲೇಷಣೆಯನ್ನು ನಡೆಸಿರುವ ಸವದತ್ತಿಮಠ ಅವರು ಈ ಚರಿತ್ರೆಯನ್ನು ೧. ಆರಂಭಕಾಲ (೧೮೫೦ರಿಂದ ೧೯೫೦) ೨. ಮಧ್ಯಕಾಲ (೧೯೫೦ ರಿಂದ ೧೯೭೫) ೩. ಆಧುನಿಕ ಕಾಲ (೧೯೭೬ರಿಂದ ೨೦೦೦) ಎಂದು ಮೂರು ಬಗೆಯಾಗಿ ವಿಂಗಡಿಸಿಕೊಂಡರೆ ಶತಮಾನದ ಸಂಶೋಧನೆ ಕೃತಿಯಲ್ಲಿ ಎನ್.ಎಸ್. ತಾರಾನಾಥರು ೧. ಸಾಮಗ್ರಿ ಸಂಗ್ರಹ ಕಾಲ (೧೯ನೇಶ.) ೨. ಆಕರ ನಿರ್ಮಾಣ ಕಾಲ (೧೯೦೦ರಿಂದ೧೯೨೬) ೩. ಸಾಮಗ್ರಿ ವಿಶ್ಲೇಷಣಾ ಕಾಲ (೧೯೨೭ರಿಂದ ೧೯೫೯) ೪. ಸಂಸ್ಕೃತಿ ಶೋಧನ ಕಾಲ (೧೯೬೦ರಿಂದ ಮುಂದೆ) ಹೀಗೆ ನಾಲ್ಕು ಕಾಲಘಟ್ಟಗಳಲ್ಲಿ ವಿಂಗಡಿಸಿಕೊಂಡಿದ್ದಾರೆ. ಯಾವುದೇ ವಲಯದ ಚಾರಿತ್ರಿಕ ಅವಲೋಕನ ಮಾಡುವಾಗ ಅದನ್ನು ಆರೋಹಣ ನೆಲೆಯಲ್ಲಿ ಭಿನ್ನ ಕಾಲಘಟ್ಟಗಳನ್ನಾಗಿ ವರ್ಗೀಕರಿಸಿಕೊಳ್ಳುವುದು ಇಂಗ್ಲಿಶ್ ಪ್ರಣೀತ ವಿಕಾಸವಾದಿ ಇತಿಹಾಸ ಕಲ್ಪನೆಯ ಆಗಿದೆ. ಯಾವುದೇ ಚರಿತ್ರೆ ಕಾಲದಿಂದ ಕಾಲಕ್ಕೆ ಏರುಗತಿಯಲ್ಲಿ ವಿಕಾಸ ಹೊಂದುತ್ತ ಹೋಗುತ್ತದೆ ಎಂಬುದೇ ಒಂದು ಭ್ರಮಾತ್ಮಕ ಕಲ್ಪನೆ. ಹಾಗೆಯೆ ಒಂದು ಕಾಲಘಟ್ಟದ ಚಟುವಟಿಕೆಗಳು ಇನ್ನೊಂದು ಕಾಲಘಟ್ಟದಲ್ಲಿ ಇಲ್ಲವಾಗುತ್ತವೆ ಅಥವಾ ಗುಣಾತ್ಮಕ ಬೆಳವಣಿಗೆ ಕಾಣುತ್ತವೆ ಎಂಬುದು ಕೂಡ ಒಂದು ಮಿಥ್ಯಾಕಲ್ಪನೆ. ಇಂತಹ ಕಲ್ಪನೆಗಳಿಂದಲೆ ತಾರಾನಾಥ ಮತ್ತು ಸವದತ್ತಿಮಠರು ಚಾರಿತ್ರಿಕ ಸಮೀಕ್ಷೆಗಳನ್ನು ಮಾಡಿದ್ದಾರೆ.[2]
ಮಾನವಿಕ ಎಂಬ ಒಂದು ವಿಶಾಲವಾದ ಚೀಲದಲ್ಲೆ ಸಾಹಿತ್ಯವನ್ನೂ ಈ ಧಾರೆಯಲ್ಲಿ ತುರುಕಲಾಗಿದೆ. ಆದರೆ ಮಾನವಿಕಗಳ ಅಧ್ಯಯನ ತಾತ್ವಿಕತೆ ಮತ್ತು ವೈಧಾನಿಕತೆಗಳು ಎಷ್ಟೋ ವೇಳೆ ಸಾಹಿತ್ಯದ ನೆಲೆಯಲ್ಲಿ ಕೆಲಸಕ್ಕೆ ಬರುವುದಿಲ್ಲ ಎಂಬುದು ನಮ್ಮ ಹಲವಾರು ಸಂಶೋಧನೆಗಳಿಂದಲೆ ಸಾಬೀತಾಗಿದೆ. ಅಲ್ಲದೆ ಈ ವಿಜ್ಞಾನ ಮತ್ತು ಮಾನವಿಕ ಎಂಬ ಬೈನರಿಯೆ ವೈಜ್ಞಾನಿಕ – ಅವೈಜ್ಞಾನಿಕ ಎಂಬ ಅರ್ಥದಲ್ಲಿ ಚಾಲ್ತಿಯಲ್ಲಿ ಇರುವುದರಿಂದ; ಈ ಬೈನರಿಯೇ ಒಂದು ಅಸಮರ್ಪಕ ಕಲ್ಪನೆ ಆಗಿದೆ. ಅಷ್ಟೆ ಅಲ್ಲ ಸಾಹಿತ್ಯ ಎಂಬ ಒಂದೇ ವರ್ಗದ ಅಡಿಯಲ್ಲಿ ಜಾನಪದ, ಶಾಸನಶಾಸ್ತ್ರ, ಛಂದಸ್ಸು, ಮೀಮಾಂಸೆ, ಭಾಷಾಶಾಸ್ತ್ರ ಎಲ್ಲವನ್ನೂ ಒಟ್ಟಿಗೇ ಒಂದೇ ಚೀಲದಲ್ಲಿ ಹಾಕುವ ಕೆಲಸವೂ ನಡೆದಿದೆ. ಆದರೆ ಸೈದ್ಧಾಂತಿಕತೆಯನ್ನು ಚರ್ಚಿಸುವಾಗ ಇದರಿಂದಾಗಿ ಅತಿವ್ಯಾಪ್ತತೆ ಮತ್ತು ಅನಿರ್ಧಿಷ್ಟತೆಗಳು ಹೆಚ್ಚು ಕಾಣಿಸಿಕೊಂಡಿವೆ.
ಇಲ್ಲಿ ಸಂಶೋಧನಾ ಮೀಮಾಂಸೆಯ ಧಾರೆಯನ್ನು ಕುರಿತು ಚರ್ಚಿಸುವಾಗ ಈ ಕುರಿತ ಗ್ರಂಥಗಳನ್ನು ಮಾತ್ರ ಅವಲೋಕಿಸಲಾಗಿದೆ. ಈ ಕುರಿತ ಲೇಖನಗಳನ್ನು ಚರ್ಚಿಸಿಲ್ಲ. ಚೆದುರಿದಂತೆ ಅಲ್ಲಲ್ಲಿ ಹಲವರು ಹಲವಾರು ಲೇಖನಗಳನ್ನು ಪ್ರಕಟಿಸಿದ್ದಾರೆ. ಅನ್ನೆಲ್ಲ ಕ್ರೋಡೀಕರಿಸಿ ಬೇರೆಯದೊಂದು ಸಂಗ್ರಹವನ್ನು ಮಾಡಬಹುದಾದ ಸಾಧ್ಯತೆಯೂ ಇದೆ. ಇಲ್ಲಿನ ಹಲವಾರು ಕೃತಿಗಳು ಭಿನ್ನ ಲೇಖನಗಳ ಸಂಕಲನಗಳೇ ಆಗಿವೆ ಎಂಬುದೂ ನಿಜವೆ. ಆದರೂ ಇವುಗಳ ಆಚೆಗೂ ಸಾಕಷ್ಟು ಲೇಖನಗಳು ಉಳಿದುಕೊಂಡಿವೆ. ಇಲ್ಲೆಲ್ಲ ಇರುವ ಲೇಖನಗಳಲ್ಲಿ ಸಂಶೋಧನೆಯ ವಿಧಾನಗಳು, ಸಂಶೋಧನೆಯ ಹಾದಿಯ ಸಮಸ್ಯೆಗಳು, ಪ್ರಬಂಧ ರಚನೆಯ ತಾಂತ್ರಿಕ ಸಂಗತಿಗಳು ಹೀಗೆ ಹಲವು ವಿಷಯಗಳನ್ನು ಚರ್ಚಿಸಿರುವಂತೆಯೆ ಸಂಸೋಧನೆ ಎಂದರೆ ಏನು ಎಂಬ ಬಗೆಗೂ ಚರ್ಚಿಸಲಾಗಿದೆ. ಕೆಲವರು ಈ ಬಗೆಗೇ ಹೆಚ್ಚು ಚರ್ಚಿಸಿದ್ದಾರೆ. ಇದನ್ನು ಸಂಶೋಧನೆಯ ತತ್ವ ಎನ್ನುವುದಕ್ಕಿಂತ ಸಂಶೋಧನೆಯ ತತ್ವಜ್ಞಾನ (ಫಿಲಾಸಫಿ ಆಫ್ ರಿಸರ್ಚ್) ಎನ್ನುವುದೇ ಸೂಕ್ತ. (ಕೆ.ವಿ.ನಾರಾಯಣ ಅವರ ಚಿಂತನೆಗಳು ಹೆಚ್ಚು ಈ ನೆಲೆಯವು)
ಇಲ್ಲಿ ಕೆಲವು ಧಾರೆಗಳನ್ನು ಮಾತ್ರ ಗುರ್ತಿಸಲಾಗಿದೆ. ಇದು ಈ ದಶಕದ ಸಂಶೋಧನೆಗೆ ಮಾತ್ರ ಅನ್ವಯಿಸುವ ಸಂಗತಿಯೂ ಅಲ್ಲ. ಕನ್ನಡದ ಸಂಶೋಧನೆಗೆಲ್ಲ ಅನ್ವಯವಾಗುವ ಸಂಗತಿಯೂ ಅಲ್ಲ. ಒಂದು ನಿರ್ದಿಷ್ಟ ಕಾಲಘಟ್ಟವನ್ನು ಮಾತ್ರ ಆಯ್ಕೆ ಮಾಡಿಕೊಂಡಾಗ ಅದು ಅಧ್ಯಯನದ ಅನುಕೂಲವೂ ಹೌದು ಹಾಗೆಯೆ ಮಿತಿಯೂ ಹೌದು. ಅಲ್ಲದೆ ಇಲ್ಲಿ ಹೇಳಿರುವ ಕೆಲವು ಧಾರೆಗಳು ಸ್ವತಂತವೂ ಅಲ್ಲ ಹಾಗೆಯೆ ಕಂಪಾರ್ಟ್‌ಮೆಂಟೀಕೃತವೂ ಅಲ್ಲ. ಇವೆಲ್ಲವೂ ಒಂದೊಂದೂ ಇನ್ನೊಂದರ ಜೊತೆ ಅಂತಃಸಂಬಂಧ ಹೊಂದಿರುವವೇ ಆಗಿವೆ. ಉದಾಹರಣೆಗೆ ಸಾಹಿತ್ಯ ಚರಿತ್ರೆ ಚರ್ಚೆಯು ಆಕರಶಾಸ್ತ್ರದಲ್ಲೂ ಬರಬಹುದು; ಚಾರಿತ್ರಿಕ ಧಾರೆಯೆಂದು ಅದನ್ನೆ ಒಂದು ಪ್ರತ್ಯೇಕ ಧಾರೆಯಾಗಿಯೂ ಗುರ್ತಿಸಿಕೊಂಡು ಚರ್ಚಿಸಬಹುದು. ಹಾಗಾಗಿ ಇಲ್ಲಿನ ಧಾರೆ – ಪಂಥ – ಒಲವುಗಳ ಚರ್ಚೆ ಅಂತಿಮ ಅಲ್ಲ. ಸಮಗ್ರವೂ ಅಲ್ಲ. ಇನ್ನು ಇಲ್ಲಿನ ಕೆಲವು ಲಕ್ಷಣಗಳನ್ನು ನೋಡೋಣ;



[1] ಕಪಟರಾಳ ಕೃಷ್ಣರಾಯ, ಕೆ.ಜಿ.ನಾಗರಾಜಪ್ಪ, ಡಿ.ಆರ್.ನಾಗರಾಜ, ಎಂ.ಚಿದಾನಂದಮೂರ್ತಿ, ಎಂ.ಎಂ.ಕಲಬುರ್ಗಿ, ಬಿ.ರಾಜಶೇಖರಪ್ಪ, ಹೀಗೆ ಹಲವಾರು ಜನ ಈ ಧಾರೆಯಲ್ಲಿ ಕೆಲಸ ಮಾಡಿದ್ದಾರೆ. ಅವರೆಲ್ಲರ ಬರವಣಿಗೆಯನ್ನು ಇಲ್ಲಿ ಈ ದಶಕದ ಮಿತಿಯ ಕಾರಣಕ್ಕೆ ಚರ್ಚಿಸಲು ಆಗಿಲ್ಲ.
[2] ಕನ್ನಡ ಸಂಶೋಧನೆಯ ಮಾರ್ಗ ಮತ್ತು ಇತಿಹಾಸ – ಸಂಗಮೇಶ ಸವದತ್ತಿಮಠ, ರೂಪರಶ್ಮಿ ಪ್ರಕಾಶನ, ಧಾರವಾಡ, ೨೦೦೬, ಪು: ೧೩ – ೧೫.
ಕನ್ನಡ ಭಾಷೆ – ಸಾಹಿತ್ಯಗಳ ಸಂಶೋಧನೆ – ಒಂದು ದಶಕದ (೨೦೦೧ – ೨೦೧೧) ಕಿರುನೋಟ: ಭಾಗ – ೨: ಸಿದ್ಧ ಮಾದರಿಗಳ ಅನುಕರಣೆ – ಸಿದ್ಧ ದೃಷ್ಟಿಕೋನಗಳ ಅನ್ವಯ; ಪರಿಕಲ್ಪನೀಕರಣ – ತಾತ್ವೀಕರಣಗಳ ಕೊರತೆ (೧)
ನಮ್ಮ ಬಹುಪಾಲು ಹೊಸಬರಿಗೆ ವಿಶ್ವವಿದ್ಯಾಲಯದಲ್ಲಿ ಅಧ್ಯಯನಕ್ಕೆ ನೊಂದಣಿ ಮಾಡಿಸಿಕೊಂಡಾಗ ಹೇಗೆ ಅಧ್ಯಯನ ಮಾಡಬೇಕೆಂಬ ತಾತ್ವಿಕ ತಿಳುವಳಿಕೆ ಇರುವುದಿಲ್ಲ. ಪ್ರಾಥಮಿಕ ತಿಳುವಳಿಕೆ ಕೂಡ ಇರುವುದಿಲ್ಲ. ಆಗ ಸಾಮಾನ್ಯವಾಗಿ ಅವರು ಈಗಾಗಲೆ ಬಂದಿರುವ ಪಿ.ಎಚ್.ಡಿ ಗ್ರಂಥಗಳನ್ನು ಮಾದರಿಯಾಗಿ ಇಟ್ಟುಕೊಳ್ಳುತ್ತಾರೆ. ಹಾಗೆ ಇಟ್ಟುಕೊಂಡಾಗ ಕುಮಾರವ್ಯಾಸನ ಕಾವ್ಯದಲ್ಲಿ ಜಾನಪದೀಯ ಅಂಶಗಳು ಒಂದು ಅಧ್ಯಯನ ಎಂಬ ಕೃತಿಯೊಂದು ಅದಾಗಲೇ ಪಿಎಚ್.ಡಿ. ಪಡೆದ ಗ್ರಂಥ ಸಿಗುತ್ತದೆ ಎಂದುಕೊಳ್ಳೋಣ. ಆಗ ಅದನ್ನೆ ಮಾದರಿಯಾಗಿ ಮಾಡಿಕೊಂಡು ಸ್ವಲ್ಪ ಮಾರ್ಪಡಿಸಿ ಪಂಪನ ಕಾವ್ಯದಲ್ಲಿ ಜಾನಪದೀಯತೆ ಎಂದು ತಮ್ಮದೆ ಒಂದು ವಿಷಯ ರೂಪಿಸಿಕೊಳ್ಳುತ್ತಾರೆ. ಆಗ ವಸ್ತು, ವಿಧಾನ ಎಲ್ಲವೂ ಸಿದ್ಧ ಮಾದರಿಯ ಅನ್ವಯೀಕರಣ – ಅನುಕರಣೆಯೇ ಆಗುತ್ತದೆ. ಎಲ್ಲ ಪದವಿಗಳಂತೆ ಪಿ.ಎಚ್.ಡಿ.ಯನ್ನು ಕೂಡ ಟೆಕ್ನಿಕಲ್ಲಾಗಿ ಒಂದು ಪದವಿ ಎಂದು ಭಾವಿಸಿದಾಗ ಹೊಸ ವಿಧಾನಗಳ ಶೋಧನೆ ಆಗುವುದಿಲ್ಲ. ವಿಧಾನಗಳು – ದಾರಿಗಳು ನಮ್ಮನ್ನು ಎಲ್ಲಿಗೆ ಕರೆದೊಯ್ಯಬಹುದು ಎಂಬ ಅರಿವು ಇಲ್ಲದಾಗಂತು ಅದದೇ ಸ್ಟೀರಿಯೋ ಟೈಪ್ ಆದ ಒಂದು ಅಧ್ಯಯನಗಳು – ಸಾಂಸ್ಕೃತಿಕ ಅಧ್ಯಯನಗಳು ಸೃಷ್ಟಿಯಾಗುತ್ತವೆ. ವಸ್ತುವನ್ನು ಹೇಗೆ ಆಯ್ದುಕೊಳ್ಳಬೇಕು, ತಲೆಬರಹವನ್ನು ಹೇಗೆ ರೂಪಿಸಿಕೊಳ್ಳಬೇಕು, ತಮಗೆ ಯಾವ ಕ್ಷೇತ್ರದಲ್ಲಿ ಆಸಕ್ತಿ ಮತ್ತು ತಿಳುವಳಿಕೆ ಇದೆ ಎಂಬ ವಿಚಾರಗಳೇ ಹಲವು ವಿದ್ಯಾರ್ಥಿಗಳಿಗೆ ತಿಳಿದಿರುವುದಿಲ್ಲ. ಅದಕ್ಕಾಗೆ ಪ್ರಿ ಪಿಎಚ್.ಡಿ. ಪರೀಕ್ಷೆಗಳು ಇದ್ದರೂ ಅದಕ್ಕಾಗಿ ಪ್ರಾಥಮಿಕ ವಿವರಗಳನ್ನು ನೀಡುವ ಗ್ರಂಥಗಳು ನಮ್ಮಲ್ಲಿಲ್ಲ. ಹಾಗಾಗಿ ನಮ್ಮ ಹಲವಾರು ಪದವಿ ಅಧ್ಯಯನಗಳು ಅವಸರದ ಮತ್ತು ಸಂತೆ ಹೊತ್ತಿಗೆ ಮೂರು ಮೊಳ ನೇಯ್ದ ಅಧ್ಯಯನಗಳೇ ಆಗಿವೆ. ಕೆಲವಂತೂ ಅತಿ ಮಹತ್ವಾಕಾಂಕ್ಷಿ ಅಧ್ಯಯನಗಳಾಗಿ ಕಾಣುತ್ತವೆ. ಆದರೆ ಹೂರಣದಲ್ಲಿ ಸೋತಿರುತ್ತವೆ. ಕ್ಷೇತ್ರಾಧ್ಯಯನ ಮಾಹಿತಿ ಅಪಾರವಾಗಿ ಸಂಗ್ರಹಿಸಲ್ಪಟ್ಟು ವ್ಯಾಖ್ಯಾನವೆ ಇಲ್ಲದೆ ಕೇವಲ ಮಾಹಿತಿಗಳ ಚೀಲಗಳಂತೆ ಹಲವು ಅಧ್ಯಯನಗಳು ಇರುತ್ತವೆ.
ಅಧ್ಯಯನದ ವಿಧಾನ, ಅಧ್ಯಯನದ ಸ್ವರೂಪ ಮತ್ತು ವ್ಯಾಪ್ತಿಗಳ ಬಗೆಗೆ ಖಚಿತವಾದ ತಿಳುವಳಿಕೆ ಇಲ್ಲದೆ ಇರುವಾಗ ಕೆಲವೊಮ್ಮೆ ಮಾಹಿತಿಗಳ ಸಂಗ್ರಹ ಅಪಾರವಾಗುತ್ತದೆ. ಏನೇನು ಸಿಗುತ್ತದೋ ಅದೆಲ್ಲವನ್ನೂ ಗುಡ್ಡೆ ಹಾಕಿಕೊಳ್ಳೋಣ. ಯಾವುದು ಹೇಗೆ ಬೇಕಾಗುತ್ತದೋ ಎಂಬ ಮನಸ್ಥಿತಿಯೇ ಬಹುವೇಳೆ ಅಧ್ಯಯನಕಾರರಲ್ಲಿ ಇರುತ್ತದೆ. ಆಗ ಪರಿಶ್ರಮ ಎದ್ದು ಕಾಣುವಂತೆ ಬೇಕಾದ ಮತ್ತು ಬೇಕಿಲ್ಲದ ಎಲ್ಲ ಮಾಹಿತಿ ಅಪಾರವಾಗಿ ಸುರಿಯಲ್ಪಟ್ಟಿರುತ್ತದೆ. ಆದರೆ ಮಾಹಿತಿಯ ವಿಶ್ಲೇಷಣೆ, ಪರಿಕಲ್ಪನೀಕರಣ, ತಾತ್ವೀಕರಣ ಮತ್ತು ಸಿದ್ಧಾಂತಗಳ ಮಂಡನೆಗಳಲ್ಲಿ ಕೃತಿಯು ಸೋತಿರುತ್ತದೆ. ಕ್ಷೇತ್ರಕಾರ‍್ಯಾಧಾರಿತ ಅಧ್ಯಯನದ ನೇರ ಸಾಮಗ್ರಿ ಮತ್ತು ಉಪಉತ್ಪನ್ನಗಳ ಖಚಿತ ಭೇದದ ತಿಳುವಳಿಕೆ ಇಲ್ಲದಾಗಲು ಅಧ್ಯಯನದ ವ್ಯಾಪ್ತಿ ಅಸ್ವಷ್ಟವಾಗುವುದುಂಟು. ಆಗ ಉತ್ಪನ್ನ ಮತ್ತು ಉಪ ಉತ್ಪನ್ನಗಳು ಕಲಸಿಕೊಳ್ಳುತ್ತವೆ. ಯಾವುದನ್ನು ಹೇಗೆ ಎಷ್ಟು ಬಳಸಬೇಕು ಎಂಬ ಸ್ಪಷ್ಟತೆ ಇಲ್ಲದಿರುವಾಗಲು ಹೀಗಾಗುವುದುಂಟು.
ಕ್ಷೇತ್ರದ ಅಜಮಾಸು ತಿಳುವಳಿಕೆ ಇಲ್ಲದೆ; ಅಧ್ಯಯನದ ವಿಧಾನಗಳ ಚಾರಿತ್ರಿಕ ತಿಳುವಳಿಕೆ ಇಲ್ಲದೆ ದಿಢೀರನೆ ಕೈಗೊಂಡ ಅಧ್ಯಯನಗಳಲ್ಲಿ ಪರಿಕಲ್ಪನೀಕರಣ ಮತ್ತು ತಾತ್ವೀಕರಣಗಳೆ ಇರುವುದಿಲ್ಲ. ತಾವು ಹೇಳುತ್ತಿರುವ ವಿಷಯವನ್ನು ನೂರಾರು ಪದಗಳಲ್ಲಿ ವಿವರಿಸುವುದಕ್ಕಿಂತ ಒಂದು ಪರಿಕಲ್ಪನೆಯ ಮೂಲಕ ಮಂಡಿಸಬಹುದಾಗಿರುತ್ತದೆ. ಆದರೆ ನಮ್ಮ ಅನೇಕ ಅಧ್ಯಯನಗಳಲ್ಲಿ ಪ್ರಮೇಯಗಳನ್ನು ಮಂಡಿಸಿ ಸಿದ್ಧಾಂತಗಳನ್ನು ರೂಪಿಸುವುದಾಗಲೀ; ಹೊಸಹೊಸ ಪರಿಕಲ್ಪನೆಗಳನ್ನು ಸೃಷ್ಟಿಸುವುದಾಗಲೀ, ನವೀನ ಪರಿಭಾಷೆಯನ್ನು ನಿರ್ಮಾಣ ಮಾಡುವುದಾಗಲೀ ತುಂಬಾ ಕಡಿಮೆ. ಜಾಡಿಗೆ ಬಿದ್ದ ಸ್ಥಾಪಿತ ಪರಿಭಾಷೆಗಳು, ಕಡತಂದ ವಿಧಾನಗಳು, ಪರಿಕಲ್ಪನೆಗಳನ್ನೇ ನಮ್ಮ ಬಹುಪಾಲು ಅಧ್ಯಯನಗಳು ಬಳಸುತ್ತವೆ. ಹಾಗೆ ಬಳಸುವಾಗ ಈ ಹಿಂದಿನ ಪಿಎಚ್.ಡಿ. ಪದವಿ ಪಡೆದ ಅಧ್ಯಯನಗಳನ್ನೆ ಮಾದರಿಯಾಗಿ ಇಟ್ಟುಕೊಳ್ಳಲಾಗಿರುತ್ತದೆ.
ಕೋಟು ಜೋರು ಷರಟೇ ಇಲ್ಲ !
ತೆಲುಗಿನಲ್ಲಿ ಥೀಸೀಸಂಟೆ ತೀಸಿ ತೀಸಿ ರಾಸೇದಿ ಎಂಬ ಮಾತೊಂದಿದೆ. ಅಂದರೆ ಅಲ್ಲಿಂದ ಇಲ್ಲಿಂದ ತೆಗೆದು ತೆಗೆದು, ಕಟ್ ಅಂಡ್ ಪೇಸ್ಟ್ ಮಾಡಿ ಬರೆಯುವುದು. ‘ನಾಲೆಜ್ ಈಸ್ ಕನೆಕ್ಟಿವಿಟಿ’ ಅನ್ನುವುದನ್ನು ವಿಪರೀತಾರ್ಥಕ್ಕೆ ತೆಗೆದುಕೊಂಡು ಥೀಸೀಸ್ ಎಂದರೆ ಕತ್ತರಿಸುವುದು ಮತ್ತು ಜೋಡಿಸುವುದು ಎಂದೇ ಹಲವರು ಭಾವಿಸಿದ್ದಾರೆ. ಇದು ಇತ್ತೀಚಿನ ಟ್ರೆಂಡೇನೂ ಅಲ್ಲ. ಇದೊಂದು ಹಳೆಯ ರೋಗ. ನಾವು ವಿದ್ಯಾರ್ಥಿಗಳಾಗಿದ್ದಾಗ ಬರಗೂರರು ಇಂತಹ ವಿಮರ್ಶಕರ ಬಗ್ಗೆ ಒಂದು ಜೋಕ್ ಮಾಡುತ್ತಿದ್ದರು. ಬೇರೆಯವರನ್ನೇ ಅತಿಯಾಗಿ ಪದೇ ಪದೇ ಕೋಟು ಮಾಡುವವರಿಗೆ ಒಳಗೆ ಷರಟೇ ಇರುವುದಿಲ್ಲ ಎಂದು. ಹಾಗೇ ನಮ್ಮ ಬಹುಪಾಲು ಅಧ್ಯಯನಗಳಲ್ಲಿ ಒಂದೋ ಎರಡೋ ಸಾಲು ವಿವರಣೆ ಇರುತ್ತದೆ. ಪುಟಗಟ್ಟಲೆ ಕೋಟುಗಳು ಇರುತ್ತವೆ. ಕೆಲವೊಂದು ಅಧ್ಯಯನಗಳಂತು ಸಾರಾಂಶೀಕರಣ ಮತ್ತು ಗದ್ಯರೂಪಿ ಮರುನಿರೂಪಣೆಗಳನ್ನೆ ಸಂಶೋಧನೆ ಎಂದು ಭಾವಿಸಿರುತ್ತವೆ. ಕಾವ್ಯಗಳ ಅಧ್ಯಯನಗಳಲ್ಲಿ ಸಾಮಾನ್ಯವಾಗಿ ಹೀಗಾಗುವುದುಂಟು. ಕೆಲವೆಡೆಯಂತು ಪುಟಗಟ್ಟಲೆ ಕಾವ್ಯ – ಕಾದಂಬರಿಯ ಆಯ್ದ ಭಾಗಗಳನ್ನು ಕೋಟು ಮಾಡಿ ಒಂದೊ ಎರಡೊ ಸಾಲಿನ ವಿವರಣೆ ನೀಡುವ ಹಾಗೆಯೆ, ಕಾವ್ಯ, ಕಾದಂಬರಿಯ ಆಯ್ದ ಭಾಗದ ಮರುನಿರೂಪಣೆಗಳೆ ಪುಟಗಟ್ಟಲೆ ಇರುತ್ತವೆ. ಹೇಳಬೇಕಾದುದು ಕಡಿಮೆ ಇದ್ದು ಪುಟಗಳನ್ನು ತುಂಬಿಸಬೆಕಾದ ಅನಿವಾರ್ಯತೆ ಇದ್ದಾಗ ಕೆಲವರು ಉದ್ದೇಶಪೂರ್ವಕವಾಗಿ ಹೀಗೆ ಮಾಡುವುದುಂಟು. ಕೆಲವು ಅಧ್ಯಯನಗಳಲ್ಲಿ ಕೋಟುಗಳನ್ನು ಮತ್ತು ತತ್ಸಂಬಂಧಿ ಅಡಿಟಿಪ್ಪಣಿಗಳನ್ನು ಕತ್ತರಿಸಿದರೆ ಥಿಸೀಸೇ ಅಳ್ಳಕವಾಗಬಹುದು. ಆಧಾರ ಗ್ರಂಥಗಳನ್ನು ಮತ್ತು ಅಡಿಟಿಪ್ಪಣಿಗಳನ್ನು ತೆಗೆದರೆ ಅಡಿಪಾಯ ತೆಗೆದ ಕಟ್ಟಡಗಳಂತೆ ಕೆಲವು ಥೀಸೀಸುಗಳು ಕುಸಿದುಬಿಡಬಹುದು.
ತಾತ್ವಿಕತೆಗಿಂತ ಬಹುತೇಕ ಅಧ್ಯಯನಗಳಲ್ಲಿ ವಿವರಣಾತ್ಮಕ ನಿರೂಪಣೆಗಳೇ ಅಧಿಕವಾಗಿರುತ್ತವೆ. ಕವಿ – ಕೃತಿಗಳ ಅಧ್ಯಯನಗಳಲ್ಲಿ ಬದುಕು ಬರಹಗಳ ಅಧ್ಯಯನಗಳಲ್ಲಿ ಇಂಥವು ಹೆಚ್ಚು; ಅನೇಕ ವೇಳೆ ಪರಿಚಯಾತ್ಮಕವಾದ ಬರವಣಿಗೆಯಲ್ಲೆ ಅಧ್ಯಯನ ಮುಗಿಸುವವರೂ ಇದ್ದಾರೆ. ವಿಮರ್ಶಾತ್ಮಕ ಅಧ್ಯಯನಗಳಲ್ಲಿ ಇದು ಹೆಚ್ಚು. ಡಯಕ್ರಾನಿಕ್ ಅಪ್ರೋಚಿಗಿಂತ (ಬಿಡಿ ವಿಧಾನ) ಸಿಂಕ್ರಾನಿಕ್ ಅಪ್ರೋಚೇ (ಇಡಿ ವಿಧಾನ) ಇಂಥ ಅಧ್ಯಯನಗಳಲ್ಲಿ ಮೇಲುಗೈ ಸಾಧಿಸಿದೆ. ಹಕ್ಕಿ ನೋಟ, ಸಿಂಹಾಲೋಕನ ದೃಷ್ಟಿಗಿಂತ ಬಿಡಿ ಬಿಡಿ ವಿಶ್ಲೇಷಣೆಗಳನ್ನು ಒಟ್ಟು ಸೇರಿಸಿ ಅಧ್ಯಯನ ಮುಗಿಸುವ ಲಕ್ಷಣವೂ ಇಲ್ಲುಂಟು. ಉದಾಹರಣೆಗೆ ಕುವೆಂಪು ನಾಟಕಗಳನ್ನು ಅಧ್ಯಯನ ಮಾಡುವಾಗ ಒಂದೊಂದೇ ನಾಟಕವನ್ನು ವಿವರಿಸುತ್ತಾ ಹೋಗುವುದು. ಕಾವ್ಯವನ್ನು ಅಧ್ಯಯನ ಮಾಡುವಾಗ ಅದನ್ನೇ ಗದ್ಯದಲ್ಲಿ ನಿರೂಪಿಸುತ್ತಾ ಹೋಗುವುದು ಹೀಗೆ ವಿವರಪೂರ್ಣ ನಿರೂಪಣೆಗಳೂ ನಮ್ಮಲ್ಲಿವೆ. ಸಮಗ್ರವಾಗಿ ಅಥವಾ ಇಡಿಯಾಗಿ ಒಬ್ಬ ಲೇಖಕನ ಸಾಹಿತ್ಯವನ್ನು ಜೀರ್ಣಿಸಿಕೊಂಡು ವಿಚಾರಗಳನ್ನು ಮಂಡಿಸುವುದಕ್ಕಿಂತ ಬಿಡಿಬಿಡಿಯಾಗಿ ಒಂದೊಂದೆ ಕೃತಿಯನ್ನು ವಿವರಿಸುತ್ತ ಹೋಗುವ ವಿವರಣಾತ್ಮಕ ನಿರೂಪಣೆಗಳನ್ನೆ ಸಂಶೋಧನೆ – ಅಧ್ಯಯನ ಎಂಬ ಹೆಸರಿನಲ್ಲಿ ನಮ್ಮಲ್ಲಿ ಪ್ರಕಟಿಸಿರುವುದೂ ಉಂಟು. (ಇದಕ್ಕೆ ಉದಾಹರಣೆಯಾಗಿ ನೋಡಿ; ನರಹಳ್ಳಿ ೨೦೦೨ ಮತ್ತು ೨೦೦೪. ಹಾಗೆಯೆ ಮಲ್ಲೇಪುರಂ ೨೦೦೮)
[1]
ಭಿತ್ತಿ ನಿರ್ಮಾಣ – ಸಾತತ್ಯವೊಂದರ ಹುಡುಕಾಟ
ಚರಿತ್ರೆಯಿಂದ ವರ್ತಮಾನಕ್ಕೆ ಬರುವುದು ಅಥವಾ ವರ್ತಮಾನವನ್ನು ತಿಳಿಯುವ ಮೊದಲು ಭೂತವನ್ನು ತಿಳಿಯುವುದು ಅಥವಾ ಸಾತತ್ಯವೊಂದನ್ನು ಹುಡುಕುವುದು ನಮ್ಮ ಅಧ್ಯಯನಗಳಲ್ಲಿ ಒಂದು ಸಾಮಾನ್ಯವಾದ ವಿಧಾನವಾಗಿದೆ. ಉದಾಹರಣೆಗೆ ‘ಕರ್ನಾಟಕದ ದಲಿತ ಚಳವಳಿಗಳಲ್ಲಿ ಮಹಿಳೆ’ ಎಂಬ ಕೃತಿಯಲ್ಲಿ ಹಾಲತಿ ಸೋಮಶೇಖರ್ ನೇರವಾಗಿ ದಲಿತ ಚಳುವಳಿಗಳಲ್ಲಿನ ಮಹಿಳೆಯರ ಪಾತ್ರವನ್ನು ಚರ್ಚಿಸದೆ ವಚನ ಚಳುವಳಿಯ ಮಹಿಳೆಯರು, ಸುಧಾರಣಾವಾದಿ ಕಾಲಘಟ್ಟದ ಮಹಿಳೆಯರನ್ನೆಲ್ಲ ಚರ್ಚಿಸಿ ಆನಂತರ ದಲಿತ ಚಳುವಳಿಗೆ ಬರುತ್ತಾರೆ. ಅಂದರೆ ನಮ್ಮ ಬಹುಪಾಲು ಅಧ್ಯಯನಗಳಲ್ಲಿ ವರ್ತಮಾನವನ್ನು ಚರ್ಚಿಸಲು ಚರಿತ್ರೆಯನ್ನು ಕಟ್ಟಿಕೊಳ್ಳಲಾಗುತ್ತದೆ. ಇದೊಂದು ಸ್ಥಾಪಿತ ಆಚಾರ ಎಂಬಷ್ಟು ವ್ಯಾಪಕವಾಗಿ ಚಾಲ್ತಿಯಲ್ಲಿದೆ. ಅಧ್ಯಯನ ವಿಚಾರಕ್ಕೆ ತಕ್ಕ ಸಶಕ್ತ ಪರಂಪರೆಯನ್ನು ಕಟ್ಟುವ ಕ್ರಿಯೆಯಿದು. ಇದನ್ನು ಭಿತ್ತಿ ನಿರ್ಮಾಣ ಎಂತಲೂ ಕರೆಯಬಹುದು.
ಬಹುಪಾಲು ಅಧ್ಯಯನಗಳು ತಮ್ಮ ಅಧ್ಯಯನ ವಿಷಯಕ್ಕೆ ಒಂದು ಪೂರ್ವಭಿತ್ತಿಯನ್ನು ನಿರ್ಮಿಸಿಕೊಳ್ಳುತ್ತವೆ. ಉದಾಹರಣೆಗೆ ಶ್ರೀಧರ ಹೆಗಡೆ ಭದ್ರನ್ ಅವರ ಆಧುನಿಕ ಕನ್ನಡ ಮಹಾಕಾವ್ಯಗಳು ಎಂಬ ಅಧ್ಯಯನದಲ್ಲಿ ಸಂಸ್ಕೃತ ಕನ್ನಡ ಪಾಶ್ಚಾತ್ಯ ಈ ಮೂರೂ ಮೀಮಾಂಸಕರ ದೃಷ್ಟಿಯಲ್ಲಿನ ಮಹಾಕಾವ್ಯದ ಸ್ವರೂಪ ಚರ್ಚೆಗಳನ್ನು ಕ್ರೋಡೀಕರಿಸಿಕೊಳ್ಳಲಾಗಿದೆ. ಈ ಮೂಲಕ ವಿಷಯದ ಚರ್ಚೆಗೆ ಒಂದು ತಕ್ಕ ಪೂರ್ವಭೂಮಿಕೆಯನ್ನು ಸಿದ್ಧ ಪಡಿಸಿಕೊಳ್ಳಲಾಗಿದೆ. ಈ ಪೂರ್ವ ಭಿತ್ತಿಯು ಕೆಲವೊಂದು ಅಧ್ಯಯನಗಳಲ್ಲಿ ತಲೆಗಿಂತ ಗಡ್ಡವೇ ಭಾರ ಎಂಬಂತೆ ದೊಡ್ಡದೂ ಆಗಿರಬಹುದು.
ಎಲ್ಲ ಅಧ್ಯಯನಗಳಲ್ಲಿ ಆಯಾ ವಿಷಯದ ಅಧ್ಯಯನಕ್ಕೆ ನೇರವಾಗಿ ಪ್ರವೇಶಿಸುವುದಕ್ಕಿಂತ ಆ ಕ್ಷೇತ್ರದಲ್ಲಿ ಇದುವರೆಗೆ ಏನೆಲ್ಲ ಅಧ್ಯಯನಗಳು ನಡೆದಿವೆಯೊ ಅದನ್ನು ಸಮೀಕ್ಷಿಸುವ ಆಚಾರವೊಂದು ಕಡ್ಡಾಯ ಎಂಬಂತೆ ಚಾಲ್ತಿಯಲ್ಲಿದೆ. ಅಧ್ಯಯನದ ವಿಷಯಕ್ಕೆ ಸಂಬಂಧಿಸಿದಂತೆ ಇದುವರೆಗೆ ಆಗಿರುವ ಅಧ್ಯಯನಗಳ ಸಮೀಕ್ಷೆ ಎಂಬ ಒಂದು ಸಾಮಾನ್ಯ ಅಧ್ಯಾಯದಲ್ಲು ಈ ಪೂರ್ವಭಿತ್ತಿ ನಿರ್ಮಾಣವು ಆಗುವುದುಂಟು. ಆದರೆ ಎಲ್ಲ ಸಮೀಕ್ಷೆಗಳಲ್ಲು ಈ ನಿರ್ಮಾಣ ಆಗೇ ಆಗುತ್ತದೆ ಎಂದೇನಿಲ್ಲ. ಇಂತಹ ಭಿತ್ತಿ ನಿರ್ಮಾಣ ಕಾರ್ಯ ಒಂದು ಸಾಮಾನ್ಯ ಆಚಾರವೆಂಬಂತೆ ಹಲವು ಅಧ್ಯಯನಗಳಲ್ಲಿ ಪಾಲಿತವಾಗಿರುವುದುಂಟು. ಹಲವೊಮ್ಮೆ ಇಂತಹ ನಿರ್ಮಾಣಗಳು ತಮ್ಮ ವಿಷಯ ಚರ್ಚೆಗೊಂದು ಪಾರಂಪರಿಕ ಸಾತತ್ಯ ಇರುತ್ತದೆ ಎಂದು ಭಾವಿಸುತ್ತವೆ ಮತ್ತು ಸ್ಥಾಪಿಸುತ್ತವೆ. ಹಾಗೆ ಯಾವುದೆ ವಿಷಯದಲ್ಲಿ ಪಾರಂಪರಿಕವಾದ ಒಂದು ಸಾತತ್ಯ ಇರುತ್ತದೆ ಎಂದು ಎಲ್ಲ ಅಧ್ಯಯನಕಾರರೂ ನಂಬುತ್ತಾರೆ ಎಂದಲ್ಲ. ಅಧ್ಯಯನಕ್ಕೆ ಒಂದು ಸೂತ್ರ ಅಥವಾ ವಿಧಾನವನ್ನು ಸ್ವೀಕರಿಸಿದಾಗ ಅದು ಹೇಗೆ ವರ್ತಿಸುತ್ತದೆ ಎಂಬ ತಿಳುವಳಿಕೆ ಇಲ್ಲದಿದ್ದರೂ ವಿಧಾನವೇ ನಮ್ಮನ್ನು ಎಲ್ಲಿಗೆ ಒಯ್ಯಬೇಕೋ ಅಲ್ಲಿಗೆ ಒಯ್ಯುತ್ತದೆ. ಹಾಗಾಗಿ ಈ ಮಾರ್ಗವು ಸಾತತ್ಯವನ್ನಂತು ಸ್ಥಾಪಿಸುತ್ತದೆ.
ಸಿದ್ಧ ಸಿದ್ಧಾಂತಗಳ ಅನ್ವಯೀಕರಣ.
ಕನ್ನಡ ನಾಟಕಗಳಲ್ಲಿ ಯಾಜಮಾನ್ಯದ ಸಂಕಥನ (ಟಿ. ವೆಂಕಟೇಶಮೂರ್ತಿ), ಮಹಿಳೆ ಅಸ್ತಿತ್ವದ ಸಂಕಥನ (ಕವಿತಾ ರೈ) ಇಂತಹ ಅಧ್ಯಯನಗಳು ಸಾಹಿತ್ಯವನ್ನು ಒಂದು ಡಿಸ್ಕೋರ್ಸ್ ಎಂದು ಭಾವಿಸುತ್ತವೆ. ಹಾಗೆಯೆ ಸಂಶೋಧನೆಯನ್ನು ಕೂಡ ಅದರ ಪರಿಶೀಲನೆಯ ಮತ್ತೊಂದು ಡಿಸ್ಕೋರ್ಸ್ ಎಂದೇ ಭಾವಿಸುತ್ತವೆ. ಹೀಗೆ ಸಾಹಿತ್ಯವನ್ನು ಯಾಜಮಾನ್ಯ ಮತ್ತು ಅಧೀನತೆಗಳ ಸಂಕಥನ ಎಂದು ನೋಡುವುದು ಒಂದು ಗ್ರಹಿಕೆ ಮಾತ್ರವಲ್ಲ ದೃಷ್ಟಿಕೋನ ಕೂಡ. ಡಿಸ್ಕೋರ್ಸ್ ಫ್ಯುಕೋನ ಒಂದು ತತ್ವ. ಅದನ್ನು ಇಲ್ಲಿ ಕನ್ನಡದಲ್ಲಿ ಪ್ರಯೋಗಿಸಲಾಗಿದೆ. ಮಾರ್ಕ್ಸ್‌ವಾದಿ ದೃಷ್ಟಿಕೋನ, ಡೆರಿಡಾನ ನಿರಚನವಾದಿ ದೃಷ್ಟಿಕೋನ, ಬಾರ್ತನ ವಾಚಕ ಸ್ವಂದನ ಸಿದ್ಧಾಂತ (ರೀಡರ್ಸ್ ರೆಸ್ಪಾನ್ಸ್ ಥಿಯರಿ) ಸೈದನ ಓರಿಯಂಟಲಿಸಂ, ಗ್ರಾಂಶಿಯ ಯಾಜಮಾನ್ಯ ಪರಿಕಲ್ಪನೆ ಹೀಗೆ ಪಶ್ಚಿಮದ ಹಲವು ಓದಿನ ದಾರಿಗಳು ಕನ್ನಡ ವಿಮರ್ಶೆಯನ್ನು ಹೇಗೋ ಹಾಗೆಯೇ ಸಂಶೋಧನೆಯನ್ನು ಪ್ರವೇಶಿಸಿವೆ, ಪ್ರಭಾವಿಸುತ್ತಿವೆ. ಅನ್ಯ ತತ್ವಗಳ ಸ್ವೀಕರಣ ಮತ್ತು ಅನ್ವಯೀಕರಣ ಪ್ರವೃತ್ತಿ ಎಂದು ಇದನ್ನು ಕರೆಯಬಹುದು. ಅನ್ಯ ಸಿದ್ಧಾಂತಗಳ ಮೂಲಕ ನಮ್ಮ ಸ್ಥಳೀಯ ಸಾಹಿತ್ಯವನ್ನು ಪರಿಶೀಲಿಸುವುದು ನಮ್ಮ ವಿಮರ್ಶೆಯ ಯಾವತ್ತಿನ ಒಂದು ಪ್ರವೃತ್ತಿಯಾಗಿದೆ. ಹಾಗೆಯೆ ಇದು ಸಂಶೋಧನೆಗು ತಗಲಿಕೊಂಡಿದೆ.
ಅನ್ಯತತ್ವ, ಸಿದ್ಧಾಂತಗಳ ಅನ್ವಯೀಕರಣ ಮಾತ್ರವಲ್ಲ ಕನ್ನಡದ್ದೆ ಸಿದ್ಧ ಸಿದ್ಧಾಂತಗಳನ್ನು ಕೂಡ ಯಾವುದಕ್ಕೆ ಆಗಲಿ ಅನ್ವಯಿಸುವುದು ಹೊರಗಿನಿಂದ ಹೇರಿದ ಅಥವಾ ಡಿಡಕ್ಟಿವ್ ಕ್ರಮ ಆಗುತ್ತದೆಯೆ ವಿನಾ ಅದರಿಂದ ಇನ್ನೇನೂ ಹೊಸದು ಸಾಧಿತವಾಗುವುದಿಲ್ಲ. ಸಂಶೋಧನೆ ಎಂದರೆ ಕೇವಲ ವಸ್ತುವಿಚಾರದ ವಿಮರ್ಶೆ ಅಥವಾ ವಿಶ್ಲೇಷಣೆ ಮಾತ್ರವಲ್ಲ, ವಿಧಾನದ ಸಂಶೋಧನೆ ಕೂಡ ಅಲ್ಲವೆ? ಹೀಗಿರುವಾಗ ಸಿದ್ಧ ಸೂತ್ರಗಳನ್ನು, ದೃಷ್ಟಿಕೋನಗಳನ್ನು ಅನ್ವಯಿಸಿದರೆ ಅದು ಹೊಸದು ಹೇಗಾಗುತ್ತದೆ? ಸಿದ್ಧಾಂತಗಳನ್ನು ಅನ್ಯವೆಂದು ಕರೆದು ಅಥವಾ ಅನ್ಯವೆಂದ ಮಾತ್ರಕ್ಕೆ ಅವನ್ನು ಅಸ್ಪೃಶ್ಯ ಎಂಬಂತೆ ಹೊರಗೆ ಇಡಬೇಕೆಂದಿಲ್ಲ. ಸಂಶೋಧನೆಯನ್ನು ಕೈಗೊಳ್ಳುವಾಗ ಸಿದ್ಧಾಂತ, ದೃಷ್ಟಿಕೋನ, ತತ್ವಗಳು ಕೂಡ ಸಂಶೋಧನೆಯ ಫಲಿತಗಳಾಗಿ; ಅಧ್ಯಯನದ ಫಲಿತಗಳಾಗಿ ಉದಯಿಸಬೇಕಲ್ಲವೆ? ಆದರೆ ನಮ್ಮಲ್ಲಿ ವಿಮರ್ಶೆಯಲ್ಲಿ ಅಥವಾ ಸಾಹಿತ್ಯದ ಓದಿನಲ್ಲಿ ಸಿದ್ಧ ವಿಧಾನ ಅಥವಾ ಸಿದ್ಧಾಂತಗಳನ್ನು ಅನ್ವಯಿಸುವ ಮತ್ತು ಬಳಸುವ ಕೆಲಸವು ಸಂಶೋಧನೆಯಲ್ಲು ಚಾಲ್ತಿಗೆ ಬಂದಿರುವುದೆ ಸಂಶೋಧನೆಯು ವಿಮರ್ಶೆಯಾಗಿ ಹೊರಳಿಕೊಳ್ಳುತ್ತಿರುವುದರ ಒಂದು ಲಕ್ಷಣವಾಗಿದೆ.
ಕ್ರೋಡೀಕರಣ – ತಾತ್ವೀಕರಣ ; ಆಯ್ದು ಕಟ್ಟುವುದು.
ಸಂಶೋಧನೆ ಎಂದರೆ ಆಯ್ದು ಕಟ್ಟುವುದು: ಹಲವು ಕಡೆ ಚದುರಿ ಬಿದ್ದಿರುವ ಚೂರುಗಳನ್ನು ಕ್ರೋಡೀಕರಿಸಿ ಅವುಗಳ ನಡುವೆ ಒಂದು ಸಂಬಂಧ ಏರ್ಪಡಿಸಿ ಆಕಾರ ನೀಡುವುದು ಎಂಬುದು ನಮ್ಮ ಸಂಶೋಧನೆಯ ಒಂದು ಮುಖ್ಯ ಲಕ್ಷಣವಾಗಿದೆ. ಮತ್ತು ಹಾಗೆ ಆಕಾರ ನೀಡಿದುದನ್ನು ತಾತ್ವೀಕರಿಸುವುದು ಕೂಡ ನಮ್ಮ ಸಂಶೋಧನೆಯ ಇನ್ನೊಂದು ಪ್ರವೃತ್ತಿ (ಲಕ್ಷಣ). ಇದಕ್ಕೊಂದು ಉದಾಹರಣೆ ನೀಡುವುದಾದರೆ ಎಸ್. ಎಸ್. ಹಿರೇಮಠ ಅವರ ಲೋಕಾಯತ ದರ್ಶನ ಕೃತಿಯಲ್ಲಿ ೧. ಕನ್ನಡ ಲಿಖಿತ ಪರಂಪರೆಯಲ್ಲಿ ಲೋಕಾಯತ ೨. ಕನ್ನಡ ಶಾಸನಗಳಲ್ಲಿ ಲೋಕಾಯತ ಎಂಬ ಎರಡು ಅಧ್ಯಾಯಗಳಿವೆ. ಮೊದಲ ಅಧ್ಯಾಯದಲ್ಲಿ ಇವರು ವಡ್ಡಾರಾಧನೆಯಿಂದ ಹಿಡಿದು ಶಿವತತ್ವ ಚಿಂತಾಮಣಿಯವರೆಗೆ ಲೋಕಾಯತ ವಿಚಾರಗಳು ಎಲ್ಲೆಲ್ಲಿ ಮುಖ್ಯವಾಗಿ ಪ್ರಸ್ತಾಪವಾಗಿವೆಯೋ ಅವನ್ನೆಲ್ಲ ಕ್ರೋಡೀಕರಿಸಿ ಕಟ್ಟುತ್ತಾರೆ. ಅಂದರೆ ಮೊದಲಿಗೆ ಮಾಹಿತಿಯನ್ನು ಆರಿಸಿ – ಕ್ರೋಡೀಕರಿಸಿ ಅದನ್ನು ಒಂದು ಆಕೃತಿಯಾಗಿ ಇಲ್ಲಿ ಕಟ್ಟಲಾಗಿದೆ. ಆನಂತರ ಹಾಗೆ ಕಟ್ಟಿದ ಪಠ್ಯಾಕೃತಿಯನ್ನೆ ತಾತ್ವೀಕರಿಸಿ ತಮ್ಮದೇ ಪ್ರಮೇಯ – ಸಿದ್ಧಾಂತಗಳನ್ನು ಮಂಡಿಸಲಾಗಿದೆ. ಹೀಗೆ ಕ್ರೋಡೀಕರಿಸಿ ಕಟ್ಟುವುದು ಮತ್ತು ತಾತ್ವೀಕರಿಸುವುದು ಸಂಶೋಧನೆಯ ಕೆಲಸ ಎಂಬ ತತ್ವ ಇಲ್ಲಿದೆ.
ಹೀಗೆ ಕ್ರೋಡೀಕರಿಸಿ ಕಟ್ಟುವಾಗ ಮತ್ತು ತಾತ್ವೀಕರಿಸುವಾಗ ಸಂಶೋಧಕ ತನ್ನ ದೃಷ್ಟಿಕೋನದ ಮೂಲಕ ಮತ್ತು ವರ್ತಮಾನದ ಹಲವು ಸಾಮಾಜಿಕ ಒತ್ತಡಗಳಿಂದಾಗಿ ತನ್ನ ಆಕೃತಿಯನ್ನು ಕಟ್ಟುತ್ತಿರುತ್ತಾನೆ. ಇಂತಹ ಕಡೆ ಫಲಿತಗಳಿಗಿಂತ ದೃಷ್ಟಿಕೋನಗಳು ಮತ್ತು ಒತ್ತಡಗಳೇ ಹೆಚ್ಚು ಮುಖ್ಯವಾದುವು. ಶಂಬಾ ಅವರ ಹಾಲುಮತ ದರ್ಶನಕ್ಕೂ ಹಿರೇಮಠರ ಲೋಕಾಯತ ದರ್ಶನ ಮತ್ತು ರಹಮತರ ಕರ್ನಾಟಕ ನಾಥಪಂಥ ಇಂತಹ ಅಧ್ಯಯನಗಳಿಗೂ ಇಲ್ಲಿ ಸ್ಪಷ್ಟ ವ್ಯತ್ಯಾಸಗಳಿವೆ. ಶಂಬಾ ಭಾಷಾಶಾಸ್ತ್ರೀಯ ನೆಲೆಯಲ್ಲಿ ಕರ್ನಾಟಕದ ಅಸ್ಮಿತೆಗಳನ್ನು ಹುಡುಕಾಡಿದರೆ; ರಹಮತ್ ಮತ್ತು ಹಿರೇಮಠರಿಬ್ಬರಿಗೂ ಪಾಂಥಿಕ ಧಾರೆಗಳನ್ನು ಮಂಡಿಸುವ ಮತ್ತು ಕರ್ನಾಟಕತ್ವದ ಬಹುಮುಖಿ ಚಹರೆಗಳನ್ನು ಮಂಡಿಸುವ ಇರಾದೆ ಇದೆ. ಇದಕ್ಕಿಂತ ಮುಖ್ಯವಾಗಿ ಇಂದಿನ ನಮ್ಮ ಸಮಾಜ ಎದುರಿಸುತ್ತಿರುವ ಕೋಮುವಾದ, ಭಯೋತ್ಪಾದನೆ, ಜನಾಂಗೀಯ ಘರ್ಷಣೆ ಮೊದಲಾದ ಬಿಕ್ಕಟ್ಟುಗಳಿಗೆ ಚರಿತ್ರೆಯ ಮೂಲಕ ಹೊರದಾರಿಗಳನ್ನು ಶೋಧಿಸಿಕೊಳ್ಳುವ ಒತ್ತಡಗಳಿವೆ. ವರ್ತಮಾನದ ತಲ್ಲಣಗಳಿಗೆ ಸಾಹಿತ್ಯಧಾರೆ ಮತ್ತು ಪಾಂಥಿಕ ಧಾರೆಗಳಲ್ಲಿ ಶಾಕ್ ಅಬ್ಸಾರ್ಬರ್ಸ್‌ ಇರುತ್ತವೆ. ಎಂಬ ನಂಬಿಕೆಯಿಂದ ಕೂಡ ಇಂತಹ ಅಧ್ಯಯನಗಳು ನಡೆಯುತ್ತವೆ.
ಇನ್ನೊಂದು ಸಂಗತಿ; ಅಂದರೆ ಚದುರಿದ ಚೂರುಗಳೆಲ್ಲ ಒಟ್ಟುಗೂಡಿಸಿದರೆ ಅಷ್ಟು ಮಾತ್ರಕ್ಕೆ ಅದು ಸಮಶೋಧನೆ ಆಗುತ್ತದೋ? ಇಲ್ಲ. ಇಂದಿರಾ ಕೃಷ್ಣಪ್ಪ ಅವರ ‘ಬಯಲು ಬೆತ್ತಲೆ ಚಂದ್ರಗುತ್ತಿ’ ಕೃತಿಯನ್ನು ಇದಕ್ಕೆ ಉದಾಹರಣೆಯಾಗಿ ಗಮನಿಸಬಹುದು. ಪತ್ರಿಕಾವರದಿಗಳು, ಲೇಖನಗಳು, ಛಾಯಾಚಿತ್ರಗಳು, ಜನರ ಅಭಿಪ್ರಾಯಗಳು, ವಿದ್ವಾಂಸರ ಲೇಖನಗಳು ಹೀಗೆ ಎಲ್ಲವನ್ನು ಇಲ್ಲಿ ಒಟ್ಟುಗೂಡಿಸಲಾಗಿದೆ. ಆದರೆ ಹೀಗೆ ಒಟ್ಟುಗೂಡಿಸಿದರೆ ಸಾಲದು. ಅದನ್ನು ವ್ಯಾಖ್ಯಾನಿಸಬೇಕು. ಮಾಹಿತಿ ಸಂಗ್ರಹ ಮತ್ತು ಒಟ್ಟೈಸುವಿಕೆಗೆ ಇದು ನಿಂತುಹೋಗುತ್ತದೆ. ಹೀಗೆ ನಿಂತರೆ ಅದು ಸಂಪಾದನೆ ಅನ್ನಿಸಿಕೊಳ್ಳುತ್ತದೆ ಮಾತ್ರ. ಅಧ್ಯಯನ ಅನ್ನಿಸಿಕೊಳ್ಳುವುದಿಲ್ಲ. ಗ್ರಂಥ ಸಂಪಾದನೆ – ಸಂಶೋಧನೆಯ ಸೂಕ್ಷ್ಮ ವ್ಯತ್ಯಾಸ ಕಂಡುಕೊಳ್ಳಲು ಈ ಉದಾಹರಣೆ ಗಮನಿಸಬಹುದು. ಅಂದರೆ ನಮ್ಮ ಎಷ್ಟೋ ಸಂಶೋಧನೆಗಳು ಹೀಗೆ ಸಂಪಾದನೆಗಳ ಹಂತಕ್ಕೆ ನಿಂತುಹೋಗುತ್ತವೆ ಎಂಬುದು ನಿಜ. ಆದರೆ ಹೇಮಾ ಪಟ್ಟಣಶೆಟ್ಟಿ ಅವರ ‘ಕನ್ನಡ ನಾಟಕಗಳಲ್ಲಿ ಸ್ತ್ರೀಲೋಕ’ ಎಂಬುದು ಹೀಗಲ್ಲ. ಇದು ‘ಕೇವಲ ಸಂಪಾದನೆ’ಯನ್ನು ಮೀರುವ ಕೃತಿ. ಇವರು ಹಲವು ಸಂದರ್ಭಗಳಲ್ಲಿ ಮಾಡಿದ ಭಾಷಣಗಳ ಲೇಖನರೂಪಗಳು ಮತ್ತು ಹಲವು ಸಂದರ್ಭಗಳಿಗಾಗಿಯೆ ಬರೆದ ಲೇಖನಗಳ ಸಂಕಲನ. ಇದೊಂದು ವಿಮರ್ಶಾ ಲೇಖನಗಳ ಸಂಕಲನವೂ ಹೌದು; ಸ್ತ್ರೀಲೋಕವನ್ನು ಪುರುಷ ನಾಟಕಲೋಕವು ಹೇಗೆ ಪ್ರತಿನಿಧಿಸಿದೆ ಎಂಬ ವ್ಯಕ್ತಿಕೇಂದ್ರಿತ (ನಾಟಕಕಾರ ಕೇಂದ್ರಿತ) ಸಂಶೋಧನಾ ಲೇಖನಗಳ ಸಂಕಲನವೂ ಹೌದು. ಚಂದ್ರಮತಿ ಸೋಂದಾ ಅವರ ‘ಶಬ್ದದೊಳಗಣ ನಿಶ್ಯಬ್ದ’ ಕೂಡ ಇಂಥದೇ ಒಂದು ಸಂಕಲನ. ಹಲವು ಸಭೆ – ಸಮಾರಂಭ – ವಿಚಾರಸಂಕಿರಣ – ಅಭಿನಂದನಾ ಗ್ರಂಥಗಳಿಗಾಗಿ ಬರೆದ ಲೇಖನಗಳು ಇಲ್ಲಿವೆ. ಕಾಲದಿಂದ ಕಾಲಕ್ಕೆ ಬದಲಾದ ದೃಷ್ಟಿಕೋನಗಳೂ ಹಲವು ಲೇಖನಗಳಲ್ಲಿ ಇವೆ. ಆದರೆ ಇವೆಲ್ಲವೂ ಮಹಿಳಾ ದೃಷ್ಟಿಯ ಬರಹಗಳೇ ಆಗಿದ್ದು ಸಂಶೋಧನೆ, ಅಧ್ಯಯನ ಸ್ವರೂಪಿ ಬರಹಗಳೇ ಆಗಿವೆ. ಹೀಗೆ ಕೆಲವು ಸಂಕಲನಗಳು ಸಂಪಾದನೆಯ ಹಂತಕ್ಕೆ ನಿಲ್ಲದೆ ಸಂಶೋಧನೆಗಳೇ ಆಗಿ ಬೆಳೆದಿವೆ.
ಸ್ಥಾಪಿತ ವರ್ಗೀಕರಣಗಳ ನಿರಾಕರಣೆ
ಸಾಹಿತ್ಯದ ಮೂಲಕ ಸಮಾಜವನ್ನು ಅಧ್ಯಯನ ಮಾಡುವಾಗ ಸ್ಥಾಪಿತ ಸಾಹಿತ್ಯ ಚರಿತ್ರೆಯ ವರ್ಗೀಕರಣ ಮತ್ತು ನಾಮಕರಣ ವಿನ್ಯಾಸಗಳನ್ನು ಪಾಲಿಸಿದರೆ ಅದೇ ಹಳೆಯ ಫಲಿತಗಳನ್ನೆ ಪಡೆಯುತ್ತೇವೆ ಎಂಬುದು ಖಚಿತ. ಸ್ಥಾಪಿತ ವರ್ಗೀಕರಣಗಳು ನಮಗೆ ಕೆಲವು ದೃಷ್ಟಿಕೋನಗಳನ್ನು ನೀಡಿ ನಿರ್ಬಂಧಿಸುತ್ತವೆ. ಉದಾಹರಣೆಗೆ ಆಧುನಿಕ ಸಂದರ್ಭದಲ್ಲಿ ಕನ್ನಡ ಸಾಹಿತ್ಯವನ್ನು ನವೋದಯ ಪೂರ್ವ, ನವೋದಯ, ಪ್ರಗತಿಶೀಲ, ನವ್ಯ, ಬಂಡಾಯ ಹೀಗೆ ವರ್ಗೀಕರಿಸಿ ನಾಮಕರಣ ಮಾಡಿಕೊಂಡಿದ್ದೇವೆ. ಈ ವರ್ಗೀಕರಣ ಶೈಕ್ಷಣಿಕ ಅಧ್ಯಯನದ ದೃಷ್ಟಿಯಿಂದ ಅನುಕೂಲ ಹೇಗೋ ಹಾಗೆಯೇ ಮಿತಿ ಕೂಡ. ಈ ವರ್ಗೀಕರಣಗಳನ್ನೆ ಒಪ್ಪಿ ಅಧ್ಯಯನಗಳನ್ನು ಕೈಗೊಂಡರೆ ಈ ಚೌಕಟ್ಟುಗಳ ಮಿತಿಯಲ್ಲೆ ಇರಬೇಕಾಗುತ್ತದೆ. ಮಹಿಳಾ ನವೋದಯ ಕಾವ್ಯ, ಮಹಿಳಾ ನವ್ಯಕಾವ್ಯ ಎಂದು ಈ ವರ್ಗೀಕರಣಗಳನ್ನು ಬೇರೆ ಕಡೆಗೂ ಅನ್ವಯಿಸಲು ಬರುವುದಿಲ್ಲ. ಈ ವರ್ಗೀಕರಣಗಳು ಪುರುಷಮುಖಿಯಾದವು, ಇವನ್ನು ಸ್ತ್ರೀ ಸಾಹಿತ್ಯ ಸಂಕಥನಕ್ಕೆ ಅನ್ವಯಿಸಲು ಆಗುವುದಿಲ್ಲ ಎಂದೇ ಹಲವು ಮಹಿಳಾ ಸಾಹಿತ್ಯ ಅಧ್ಯಯನಗಳು ಭಾವಿಸುತ್ತವೆ. ಕವಿತಾ ರೈ ಅವರ ‘ಮಹಿಳೆ ಅಸ್ತಿತ್ವದ ಸಂಕಥನ’ ಅಧ್ಯಯನವು ಈ ಸ್ಥಾಪಿತ ವರ್ಗೀಕರಣಗಳನ್ನು ನಿರಾಕರಿಸುತ್ತದೆ. ಕುಟುಂಬ, ದಾಂಪತ್ಯ, ವಿವಾಹ, ಸಂಸ್ಥೆಗಳ ಸಾಹಿತ್ಯ ಸಂಕಥನಕ್ಕೆ ಇದು ಆಧುನಿಕ ಕಥನ ಸಾಹಿತ್ಯವನ್ನು ೧. ಉದಾರವಾದಿ ಸಾಂಸ್ಕೃತಿಕ ನೆಲೆ ೨. ಸ್ಥಿತ್ಯಂತರ ಸಾಂಸ್ಕೃತಿಕ ನೆಲೆ ೩. ಅನನ್ಯ ಸಾಂಸ್ಕೃತಿಕ ನೆಲೆ ಎಂದು ವರ್ಗೀಕರಿಸಿಕೊಳ್ಳುತ್ತದೆ. ಈ ವರ್ಗೀಕರಣಕ್ಕು ಇದರದ್ದೆ ಆದ ಮಿತಿಯಿದೆ. ಆದರೆ ಹಳೆಯ ಸ್ಥಾಪಿತ ವರ್ಗೀಕರಣದ ಮಿತಿಗಳನ್ನು ಮೀರಲು ನವೀನ ವರ್ಗೀಕರಣಗಳಿಂದ ಮಾತ್ರ ಸಾಧ್ಯ ತಾನೆ?
ಇಲ್ಲಿ ಇನ್ನೊಂದು ಉದಾಹರಣೆಯನ್ನು ಚರ್ಚಿಸಬೇಕು. ಸಾಮಾನ್ಯವಾಗಿ ನಮ್ಮಲ್ಲಿ ಪ್ರಕಾರ ಕೇಂದ್ರಿತ ಅಧ್ಯಯನಗಳಲ್ಲಿ ಮತ್ತು ತೌಲನಿಕ ಅಧ್ಯಯನಗಳಲ್ಲಿ ಒಂದೊಂದೇ ಕೃತಿಯನ್ನು ಪ್ರತ್ಯೇಕವಾಗಿ ಪರಿಶೀಲಿಸಿ ಕೊನೆಯಲ್ಲಿ ಉಪಸಂಹಾರ ಎಂದು ಒಂದೆರಡು ಪುಟಗಳಲ್ಲಿ ತಿಪ್ಪೆ ಸಾರಿಸುವುದುಂಟು. ಇಂಥ ಸಂದರ್ಭದಲ್ಲಿ ಸಂಶೋಧನೆಯು ಕೇವಲ ಕೃತಿ ವಿಮರ್ಶೆ ಮಾತ್ರ ಆಗುತ್ತದೆ. ನವೀನ ರೀತಿಯ ವರ್ಗೀಕರಣದಿಂದ ಇವನ್ನು ಮೀರಲು ಸಾಧ್ಯ. ಹೊಸ ವರ್ಗೀಕರಣವೆಂಬುದು ಒಂದು ಹೊಸ ಅಧ್ಯಯನ ವಿಧಾನ ಕೂಡ ಹೌದು. ಶ್ರಿಧರ ಹೆಗಡೆ ಭದ್ರನ್ ತಮ್ಮ ರಾಮಾಯಣಗಳ ಅಧ್ಯಯನದಲ್ಲಿ (ಆಧುನಿಕ ಕನ್ನಡ ಮಹಾಕಾವ್ಯಗಳು) ಈ ಕೆಲಸ ಮಾಡಿದ್ದಾರೆ. ಕನ್ನಡ ರಾಮಾಯಣಗಳನ್ನು ಒಂದೊಂದಾಗಿ ಪರಿಶೀಲಿಸದೆ; ವಸ್ತು ವಿನ್ಯಾಸ, ಪಾತ್ರವಿನ್ಯಾಸ, ಅಭಿವ್ಯಕ್ತಿ, ವಿನ್ಯಾಸ, ದರ್ಶನ ವಿನ್ಯಾಸ ಎಂಬುದಾಗಿ ತಮ್ಮ ಅಧ್ಯಯನದ ನೆಲೆಗಳನ್ನು ಇವರು ಗುರ್ತಿಸಿಕೊಂಡಿದ್ದಾರೆ. ಇದರಿಂದ ಒಂದು ಕಡೆ ಸಂಶೋಧನೆಯು ಕೃತಿ ವಿಮರ್ಶೆಯ ಲೇಖನ ಸಂಕಲನ ಆಗುವ ಅಪಾಯದಿಂದ ತಪ್ಪಿಸಿಕೊಂಡಿದೆ. ಆದರೆ ಅದೇ ಸಂದರ್ಭದಲ್ಲಿ ತರತಮ ತುಲನೆಯ ಅಪಾಯಕ್ಕೆ ಈಡಾಗಿದೆ. ಇರಲಿ; ನಮ್ಮ ಇತ್ತೀಚಿನ ಸಂಶೋಧನಾ ಅಧ್ಯಯನಗಳಲ್ಲಿ ಸ್ಥಾಪಿತ ವರ್ಗೀಕರಣಗಳ ನಿರಾಕರಣೆ ಹೆಚ್ಚು ಕಾಣಿಸಿಕೊಳ್ಳುತ್ತಿದೆ. ಪಾಲನೆ ಕೂಡ ಯಥೇಚ್ಛವಾಗಿ ಇದೆ ಎಂಬುದನ್ನು ನಾವು ಮರೆಯುವಂತಿಲ್ಲ. ಹಾಗಾಗಿ ಸಂಶೋಧನೆ ಕೆಲವೆಡೆ ನಿಂತ ನೀರಾಗಿದ್ದರೆ ಕೆಲವೆಡೆ ಹರಿಯುತ್ತಿದೆ.
ಪರಂಪರೆಗಳ ನಿರ್ಮಾಣ
ನಮ್ಮ ಹಲವಾರು ಅಧ್ಯಯನಗಳು ಪಾಂಥಿಕ ಪರಂಪರೆಗಳನ್ನು – ದರ್ಶನ ಪರಂಪರೆಗಳನ್ನು ಕಟ್ಟಿಕೊಟ್ಟರೆ; ಇನ್ನು ಹಲವಾರು ಅಧ್ಯಯನಗಳು ದಲಿತ ಪರಂಪರೆ, ಸ್ತ್ರೀಸಾಹಿತ್ಯ ಪರಂಪರೆ, ಅಲಕ್ಷಿತ ಜನಸಮುದಾಯಗಳ, ಅಲೆಮಾರಿ – ಅರೆ ಅಲೆಮಾರಿ ಬುಡಕಟ್ಟುಗಳ ಸಾಂಸ್ಕೃತಿಕ ಪರಂಪರೆಗಳನ್ನು ಕಟ್ಟಿಕೊಡುವ ಯತ್ನಗಳನ್ನು ಮಾಡಿವೆ. ಕೆಲವು ಉದಾಹರಣೆಗಳ ಮೂಲಕ ಇದನ್ನು ವಿವರಿಸುತ್ತೇನೆ. ಸಿದ್ಧಲಿಂಗಯ್ಯನವರ ‘ಉರಿಕಂಡಾಯ’ ದಲಿತ ಸಾಹಿತ್ಯ ಪರಂಪರೆ – ದಲಿತ ಚಿಂತನಾ ಪರಂಪರೆಯೊಂದನ್ನು ಕಟ್ಟಿಕೊಡುತ್ತದೆ. ಹತ್ತಾರು ವರ್ಷಗಳಿಂದ ತಾವು ಬರೆದ ಲೇಖನಗಳಲ್ಲಿ ಕೆಲವನ್ನು ಆರಿಸಿ ಸಿದ್ಧಲಿಂಗಯ್ಯ ಇಲ್ಲಿ ಸಂಕಲಿಸಿದ್ದಾರೆ. ಸಂಪಾದಿತ ವಿಮರ್ಶಾಲೇಖನಗಳ ಸಂಕಲನದಂತೆ ಈ ಕೃತಿ ಇದ್ದರು ದಲಿತ ಚಿಂತನೆ – ದಲಿತ ಸಾಹಿತ್ಯದ ಪರಂಪರೆಯನ್ನು ಹುಡುಕುವ ಮತ್ತು ಕಟ್ಟುವ ಯತ್ನ ಇಲ್ಲಿದೆ.
ಶಾಂತಾ ಇಮ್ರಾಪುರ ಅವರ ‘ಧರ್ಮ, ಮಹಿಳೆ ಮತ್ತು ಸಮಾಜ’ ಕೃತಿ ೧೫೦೦ ವರ್ಷಗಳ ಇತಿಹಾಸದಲ್ಲಿ ಆಗಿಹೋದ ಮಹಿಳಾ ಅನುಭಾವಿಗಳ ಚರಿತ್ರೆಯೊಂದನ್ನು ಕಟ್ಟಿಕೊಡುತ್ತದೆ. ಇಲ್ಲಿ ರಾಬಿಯಾ, ಅಕ್ಕ, ಆಂಡಾಳ್ ಹೀಗೆ ಜಾಗತಿಕ ಮಹಿಳಾ ಅನುಭಾವಿಗಳ ಪರಿಚಯಾತ್ಮಕ ಮತ್ತು ವಿಶ್ಲೇಷಣಾತ್ಮಕ ಮಂಡನೆ ಇದೆ. ಇದರ ಜೊತೆಗೇ ಹಂಪಿ ವಿಶ್ವವಿದ್ಯಾಲಯದ ಮಹಿಳಾ ಸಾಹಿತ್ಯ ಚರಿತ್ರೆ, ಬಿಜಾಪುರ ವಿಶ್ವವಿದ್ಯಾಲಯದಲ್ಲಿ ಆಗುತ್ತಿರುವ ಮಹಿಳಾ ಸಾಹಿತ್ಯ ಚರಿತ್ರೆ, ಪುಸ್ತಕ ಪ್ರಾಧಿಕಾರದಲ್ಲಿ ಆದ ಅಲೆಮಾರಿ ಬುಡಕಟ್ಟುಗಳ ಅಧ್ಯಯನ ಮಾಲಿಕೆ, ಹಂಪಿಯಲ್ಲಿ ಆಗುತ್ತಿರುವ ಅಲೆಮಾರಿ ಮತ್ತು ಅರೆ ಅಲೆಮಾರಿ ಬುಡಕಟ್ಟುಗಳ ಅಧ್ಯಯನ ವರದಿಗಳು (ಗ್ರಂಥಗಳು) ಹೀಗೆ ಇದಕ್ಕೆ ಹಲವು ಉದಾಹರಣೆಗಳನ್ನು ನೀಡಬಹುದು. ನಮ್ಮ ಸಂಶೋಧನೆಯು ಚಲಿಸುತ್ತಿರುವ ದಿಕ್ಕುಗಳನ್ನು ಕೂಡ ಈ ಅಧ್ಯಯನಗಳು ಸೂಚಿಸುತ್ತಿವೆ. ದಲಿತ, ಅಲಕ್ಷಿತ, ಅಲೆಮಾರಿ, ಬುಡಕಟ್ಟು, ಮಹಿಳಾ, ಪಾಂಥಿಕ ದರ್ಶನ, ಅವಧೂತ – ಅನುಭಾವಿ ಪರಂಪರೆಗಳನ್ನು ಕಟ್ಟಿಕೊಳ್ಳುವ ಮತ್ತು ಆ ಮೂಲಕ ಅಪೂರ್ಣ ಸಾಂಸ್ಕೃತಿಕ ಚರಿತ್ರೆಗಳನ್ನು ಮರುಕಟ್ಟುವ ಕೆಲಸ ನಮ್ಮ ಸಂಶೋಧನೆಯ ವಲಯದಲ್ಲಿ ಆಗುತ್ತಿದೆ. ಸಂಶೋಧನೆಯು ಕನ್ನಡ ಸಾಹಿತ್ಯದ ಆಚೆಗೂ ಚಾಚಿಕೊಳ್ಳುತ್ತಿರುವ ಲಕ್ಷಣವಿದು.
ಹಂಪಿ ವಿಶ್ವವಿದ್ಯಾಲಯದ ಸಾಂಸ್ಕೃತಿಕ ಮುಖಾಮುಖಿ ಧಾರೆಯನ್ನು ಈ ಹಿನ್ನೆಲೆಯಲ್ಲೆ ಗಮನಿಸಬೇಕು. ಆಯ್ದ ಕೃತಿ, ಕೃತಿಕಾರರನ್ನು ಭಿನ್ನ ಕೋನಗಳಿಂದ ಅಧ್ಯಯನಕ್ಕೆ ಗುರಿಪಡಿಸುತ್ತ ಸಾಹಿತ್ಯ ಚರಿತ್ರೆ – ಪರಂಪರೆಯನ್ನು ಹೊಸದಾಗಿ ಕಟ್ಟಿಕೊಳ್ಳುವ ಯತ್ನವಿದು. ಅಲಕ್ಷಿತ ಸಾಹಿತ್ಯ ಕೃತಿಗಳನ್ನು ಹೊಸ ಓದಿಗೆ ಗುರಿಪಡಿಸುವ ಮತ್ತು ಅವುಗಳನ್ನು ಆಧುನಿಕ ಜಗತ್ತಿನಲ್ಲಿ ಪ್ರಸ್ತುತಗೊಳಿಸುವ ಜೊತೆಗೆ ಯಾವು ಯಾವನ್ನು ಚರಿತ್ರೆಯಿಂದ ಆಚೆ ಇಡಲಾಗಿತ್ತೋ ಅವನ್ನು ಒಳಕ್ಕೆ ಒಳಗೊಳ್ಳುವ ಕೆಲಸ ಈ ಧಾರೆಯಿಂದ ಆಗುತ್ತಿದೆ. ನಮ್ಮ ಒಳಗೊಳ್ಳುವ ಮತ್ತು ಹೊರಗಿಡುವ ಆದಿ ಪ್ರಾಚೀನ ಮತ್ತು ನಿತ್ಯನೂತನ ರಾಜಕಾರಣವನ್ನು ಈ ಧಾರೆಯು ಛಿದ್ರಿಸುತ್ತಿದೆ. ನಮ್ಮ ಚರಿತ್ರೆಯಲ್ಲಿ ಸಿರಿಕಾವ್ಯ, ಮಂಟೆಕಾವ್ಯಗಳು ಇರಲಿಲ್ಲ. ಈ ಮುಖಾಮುಖಿಯಲ್ಲಿ ಇವೆ. ಸಾಹಿತ್ಯ ಸಂಶೋಧನೆ ಎನ್ನುವುದು ವಿಮರ್ಶಾತ್ಮಕ ಅಧ್ಯಯನ ಆಗಿರುವ ಸ್ಪಷ್ಟ ಲಕ್ಷಣಗಳು ಈ ಸಾಂಸ್ಕೃತಿಕ ಮುಖಾಮುಖಿ ಧಾರೆಯಲ್ಲೂ ಇವೆ. ಸಾಹಿತ್ಯವನ್ನು ಕೇವಲ ಕೃತಿನಿಷ್ಟ ವಿಮರ್ಶಾ ನೆಲೆಯಲ್ಲಿ ಮಾತ್ರ ಓದದೆ, ಭಿನ್ನ ಸಾಮಾಜಿಕ ಮತ್ತು ಸಾಂಸ್ಕೃತಿಕ ಹಿನ್ನೆಲೆಯಿಂದ ಓದುವ ಮತ್ತು ಮೌಲ್ಯೀಕರಿಸುವ ಕೆಲಸ ಈ ಮುಖಾಮುಖಿಯಿಂದ ಆಗುತ್ತಿದೆ.
ಇಲ್ಲೆ ಇನ್ನೊಂದು ಮಾತು; ಇದು ಡಿ. ಆರ್. ನಾಗರಾಜ್ ಸ್ಕೂಲಿನ ಲಿಟ್ಲ್ ಟ್ರಡಿಶನ್ – ಗ್ರೇಟ್ ಟ್ರಡಿಶನ್ ಹುಡುಕಾಟ ಅಲ್ಲ. ಇದು  ಪ್ರಧಾನ – ಅಧೀನ ಎಂಬ ಬೈನರಿಯಿಂದ ಹೊರಬಂದ ನಮ್ಮ – ಅನ್ಯ ಎಂಬ ತಿಳುವಳಿಕೆಯ ಕಡೆಗಿನ ಚಲನೆ. ಹೇಳಿ ಕೇಳಿ ಹಂಪಿ ವಿಶ್ವವಿದ್ಯಾಲಯ ‘ವಿದ್ಯೆಯನ್ನು ಸೃಷ್ಟಿಸಲೆಂದೆ’ ಸ್ಥಾಪಿತವಾಗಿರುವ ಸಂಸ್ಥೆ. ಬೋಧನೆಗಿಂತ ಸಂಶೋಧನೆಯನ್ನು ಸೃಷ್ಟಿಸಲೆಂದೆ ಇರುವ ಸಂಸ್ಥೆ. ಹೀಗಾಗಿ ಇಲ್ಲಿ ಕನ್ನಡ ಭಾಷೆ, ಸಾಹಿತ್ಯವಲ್ಲದೆ ಇತರ ಮಾನವಿಕ – ಜಾನಪದ, ವಿಜ್ಞಾನ, ಸಂಗೀತ, ನೃತ್ಯ ಮತ್ತು ಕಲೆಗಳ ವಲಯದಲ್ಲು ಸಂಶೋಧನೆಗಳು ನಡೆಯುತ್ತಿವೆ. ಹಾಗೆ ನೋಡಿದರೆ ನಮ್ಮ ಕನ್ನಡ ಸಾಹಿತ್ಯದ ಅಧ್ಯಯನಗಳಿಗಿಂತ ಇತರ ಅಧ್ಯಯನಗಳೆ ಹೆಚ್ಚು ಪ್ರಮಾಣದಲ್ಲಿ ನಡೆಯುತ್ತಿವೆ. ಕನ್ನಡದಲ್ಲಿ ಅವೆಲ್ಲ ನಡೆಯುತ್ತಿವೆ ಎಂಬುದು ಕನ್ನಡದ ಪ್ರಗತಿಯ ಲಕ್ಷಣವೆ ಆಗಿದೆ.
ಏಕರೂಪಿ ಪರಂಪರೆಯ ವಿಸರ್ಜನೆ
ಯಾವುದೇ ಒಂದು ಹೊಸ ಪರಂಪರೆಯ ನಿರ್ಮಾಣ – ಮರುರಚನೆ ಎಂಬುದು ಹಳೆಯ ಪರಂಪರೆಗಳ ವಿಸರ್ಜನೆಯೂ ಆಗಿರುತ್ತದೆ. ಪ್ರತಿಷ್ಠಿತ – ಸ್ಥಾಪಿತ ಪರಂಪರೆಗಳನ್ನು ನಮ್ಮ ಶಿಕ್ಷಣ ವಲಯದಲ್ಲಿ ಬಲವಂತವಾಗಿ ಹೇರುತ್ತ ಬರಲಾಗಿದೆ. ಮತ್ತೆ ಮತ್ತೆ ಶಿಕ್ಷಣ ಕಲಿಕೆಯಲ್ಲಿ ಮತ್ತು ಸಂಶೋಧನಾ ಅಧ್ಯಯನಗಳಲ್ಲಿ ನಮ್ಮ ಪ್ರತಿಷ್ಠಿತ ಸಾಹಿತ್ಯ ಪರಂಪರೆಯನ್ನು ಹೇರುತ್ತ ಬರಲಾಗಿದೆ. ಒಂದು ಪರಂಪರೆಯನ್ನು ಅವರದಲ್ಲದ ಹಲವು ಜನಸಮುದಾಯಗಳ ಮೇಲೆ ಹೇರುವ ಪ್ರವೃತ್ತಿ ನಮ್ಮ ಶಿಕ್ಷಣ ಪಠ್ಯಗಳ ಚರಿತ್ರೆಯನ್ನು ನೋಡಿದರೆ ತಿಳಿಯುತ್ತದೆ. ಎಂಪಿರಿಸಿಸ್ಟ್ ಧೋರಣೆಯ ಚರಿತ್ರೆರಚನಾಶಾಸ್ತ್ರದ ಕಲ್ಪನೆಯನ್ನೆ ಸರಿಯಾದ ಚರಿತ್ರೆಯ ಕಲ್ಪನೆಯೆಂದು ತಿಳಿದು ನಮ್ಮಲ್ಲಿ ‘ಒಂದು’ ಸಾಹಿತ್ಯ ಚರಿತ್ರೆಯನ್ನು ‘ಸಂಶೋಧಿಸಿ’, ಸಂಪಾದಿಸಿ ಕಟ್ಟುತ್ತ ಬರಲಾಗಿದೆ. ಬಹುಮುಖಿ ಚರಿತ್ರೆಗಳನ್ನು ನಿರಾಕರಿಸುವ ಮತ್ತು ಏಕರೂಪಿಯಾದ ಚರಿತ್ರೆಯೆ ಯಾವತ್ತಿನ ಸತ್ಯವೆಂದು ಸ್ಥಾಪಿಸುವ ಯತ್ನಗಳನ್ನು ನಮ್ಮ ಹಲವರ ಸಾಹಿತ್ಯ ಚರಿತ್ರೆ ರಚನೆಗಳು ಮಾಡುತ್ತ ಬಂದಿವೆ. ಅಲ್ಲದೆ ಚರಿತ್ರೆಯನ್ನು ಸಾಮಾಜಿಕ – ರಾಜಕೀಯ – ಸಾಂಸ್ಕೃತಿಕ ಹೀಗೆ ಒಳವಿಭಾಗಗಳಲ್ಲಿ ಒಡೆದು ಕಟ್ಟಿಕೊಳ್ಳಲಾಗಿದೆ. ಇಲ್ಲೆ ಸಾಂಸ್ಕೃತಿಕ ಎಂಬ ಚೀಲದಲ್ಲೆ ಸಾಹಿತ್ಯ ಮತ್ತು ಕಲೆಗಳನ್ನು ಸೇರಿಸುವ ಕೆಲಸವನ್ನೂ ಮಾಡುತ್ತ ಬರಲಾಗಿದೆ. ಆದರೆ ನವಚಾರಿತ್ರಿಕವಾದವು ಇದನ್ನು ತಿರಸ್ಕರಿಸಿ ಹಲವು ಚರಿತ್ರೆಗಳನ್ನು ಮಾನ್ಯಮಾಡಿದೆ. ಮೌಖಿಕ ಚರಿತ್ರೆಗಳನ್ನು ಕೂಡ ಇಂದು ಕಟ್ಟಿಕೊಳ್ಳಲಾಗುತ್ತಿದೆ. ಉದಾಹರಣೆಗೆ ಎಂ. ವಿ. ವಸು ಅವರು ತಮ್ಮ ಮೌಖಿಕ ಇತಿಹಾಸ (೨೦೦೪) ಕೃತಿಯಲ್ಲಿ ಮೌಖಿಕ ಚರಿತ್ರೆಯನ್ನು ಒಂದು ಚರಿತ್ರೆ ಕಟ್ಟಾಣಿಕೆಯ ಕ್ರಮವಾಗಿಯೂ ಒಂದು ಸಂಶೋಧನಾ ಕ್ರಮವಾಗಿಯೂ ಪರಿಚಯಿಸಿದ್ದಾರೆ. ಅಲ್ಲದೆ ಕನ್ನಡದಲ್ಲಿ ಈ ಬಗ್ಗೆ ಆಗಿರುವ ಪ್ರಯತ್ನಗಳ ಉಲ್ಲೇಖಗಳನ್ನೂ ಮಾಡಿದ್ದಾರೆ. ಕೆ.ಸಾವಿತ್ರಿಯವರು ತಮ್ಮ ‘ನಂಬಿದ ಸತ್ಯಗಳು’ (೨೦೦೬) ಕೃತಿಯಲ್ಲಿ ಇನ್ನೂ ಒಂದು ಹೆಜ್ಜೆ ಮುಂದೆ ಹೋಗಿ ಮೌಖಿಕ ಇತಿಹಾಸದ ಕ್ರೋಡೀಕರಣದ ಮೂಲಕವೆ ಸಿರಿ, ಕಲ್ಲುರ್ಟಿ, ತನ್ನಿಮಾನಿಗ, ಮಾಯಂದಾಲ್, ಜುಮಾದಿ ಈ ಎಲ್ಲ ಹೆಣ್ಣು ಭೂತಗಳ ಚರಿತ್ರೆಯನ್ನು ಕಟ್ಟಲು ಯತ್ನಿಸಿದಾರೆ. ಹೊಸ ಚರಿತ್ರೆಗಳ ಇಲ್ಲವೆ ಸಾಹಿತ್ಯ ಚರಿತ್ರೆಗಳ ಕಟ್ಟಾಣಿಕೆ ಎನ್ನುವುದು ಹಲವು ಪರಂಪರೆಗಳ ಇರುವಿಕೆಯನ್ನೆ ಸ್ಥಾಪಿಸುತ್ತದೆ. ದಲಿತ ಸಾಹಿತ್ಯ ಚರಿತ್ರೆ, ಮಹಿಳಾ ಸಾಹಿತ್ಯ ಚರಿತ್ರೆ, ಜಾನಪದ – ಮೌಖಿಕ ಸಾಹಿತ್ಯ ಚರಿತ್ರೆ, ಅಲಕ್ಷಿತ ಅಲೆಮಾರಿ, ಅರೆ ಅಲೆಮಾರಿ ಬುಡಕಟ್ಟುಗಳ ಸಾಹಿತ್ಯ ಚರಿತ್ರೆ, ಛಂದಸ್ಸು, ಮೀಮಾಂಸೆ, ಭಾಷೆ, ವಿಮರ್ಶೆಗಳ ಚರಿತ್ರೆ ಹೀಗೆ ಹತ್ತು ಹಲವು ಪರಂಪರೆಗಳನ್ನೆ ಚರಿತ್ರೆಗಳನ್ನಾಗಿ ಕಟ್ಟಿಕೊಳ್ಳುವ ಅಗತ್ಯಗಳನ್ನು ಇತ್ತೀಚೆಗೆ ಪರಿಭಾವಿಸಲಾಗುತ್ತಿದೆ. ಆ ಕಡೆಗೆ ಯತ್ನಗಳೂ ನಡೆಯುತ್ತಿವೆ. ಇವೆಲ್ಲವೂ ಸ್ಥಾಪಿತ ಒಂದು ಪರಂಪರೆಯ ವಿಸರ್ಜನೆ ಮತ್ತು ಬಹುಮುಖಿ ಹಲವು ಪರಂಪರೆಗಳ ಆಹ್ವಾನವೆ ಆಗಿವೆ.
ಇಲ್ಲಿ ಇನ್ನೆರಡು ಸಾಹಿತ್ಯಕ ಉದಾಹರಣೆಗಳನ್ನು ನೋಡಬಹುದು. ನಟರಾಜ ಬೂದಾಳು ಅವರ ನಾಗಾರ್ಜುನ ಅಲ್ಲಮಪ್ರಭು ಒಂದು ತೌಲನಿಕ ಅಧ್ಯಯನ (೨೦೧೦)ವು ಅಲ್ಲಮನ ದರ್ಶನದ ಪರಂಪರೆಯನ್ನು ಕಟ್ಟಿಕೊಳ್ಳುವುದಕ್ಕಿಂತ ಅದನ್ನು ವಿಸರ್ಜಿಸುತ್ತದೆ. ಹಾಗೆಯೇ ಅಲ್ಲಮ ದಾರ್ಶನಿಕತೆಯ ಮೂಲವು ಬೌದ್ಧ ಎಂಬ ಅಥವಾ ಇನ್ನೇನೋ ಎಂಬ ಮೂಲವ್ಯಾಧಿಯಿಂದಲೂ ತಪ್ಪಿಸಿಕೊಂಡಿದೆ. ಹಾಗೆಯೇ ಪ್ರಕ್ರಿಯಾ ಮೀಮಾಂಸೆಯ ಮಂಡನೆಯ ಮೂಲಕ ಸ್ಥಾಪಿತ (ಸಂಸ್ಕೃತ) ಕಾವ್ಯ ಮೀಮಾಂಸೆಯನ್ನು ವಿಸರ್ಜಿಸಿದೆ. ಆರ್. ಚಲಪತಿಯವರ ‘ಪಠ್ಯಪುಸ್ತಕಗಳು ಮತ್ತು ಸಾಂಸ್ಕೃತಿಕ ರಾಜಕಾರಣ’ (೨೦೧೦) ಕೃತಿಯು ನಮ್ಮ ಪಠ್ಯ ಚರಿತ್ರೆಯಲ್ಲಿ ಹೇಗೆ ಏಕಮುಖಿ ಪಠ್ಯಗಳನ್ನು ಹೇರುತ್ತ ಬರಲಾಗಿದೆ. ಯಾಜಮಾನ್ಯ ಮೌಲ್ಯಗಳನ್ನು ಒಪ್ಪಿಸುತ್ತ ಬರಲಾಗಿದೆ ಎಂದು ಚರ್ಚಿಸುತ್ತದೆ. ಹಾಗೆ ಚರ್ಚಿಸುತ್ತಲೆ ಪ್ರತಿಷ್ಠಿತ ಪರಂಪರೆಯನ್ನು ವಿಸರ್ಜಿಸುತ್ತದೆ. ಹೊಸದಾದ ತನ್ನದೆ ಪರಂಪರೆಯನ್ನು ಇದು ಕಟ್ಟುವುದಿಲ್ಲವಾದರು ಹಳೆಯ ಪರಂಪೆರಯನ್ನು ಇದು ವಿಸರ್ಜಿಸುತ್ತದೆ.



[1] ಕಪಟರಾಳ ಕೃಷ್ಣರಾಯರು ಕರ್ನಟಕ ಲಾಕುಳ ಶೈವರ ಇತಿಹಾಸ (೧೯೫೫) ಎಂಬ ಕೃತಿಯನ್ನು ಬಹಳ ಹಿಂದೆಯೆ ಬರೆದಿದ್ದಾರೆ. ರಾ.ಚಿಂ.ಢೇರೆಯವರ ‘ನಾಥ ಪಂಥದ ಇತಿಹಾಸ’ (೨೦೦೩) ಎಂಬ ಕೃತಿಯನ್ನು ಚಂದ್ರಕಾಂತ ಪೋಕಳೆ ಕನ್ನಡಕ್ಕೆ ಅನುವಾದಿಸಿದ್ದಾರೆ. ಆದರೆ ರಹಮತರು ತಮ್ಮ ನಾಥಪಂಥ ಕೃತಿಯಲ್ಲಿ ಸೈದ್ಧಾಂತಿಕತೆಯ ಜೊತೆಗೆ ವರ್ತಮಾನದ ಮಠಗಳು ಮತ್ತು ಅಲ್ಲಿನ ಆಚಾರಗಳನ್ನೂ ವಿವರಿಸಿದ್ದಾರೆ. ನೋಡಿ: ಕರ್ನಾಟಕದ ನಾಥಪಂಥ; ಕನ್ನಡ ವಿ.ವಿ. ೨೦೦೭, ಪು – ೩೩೬ – ೩೪೦.
ಕನ್ನಡ ಭಾಷೆ – ಸಾಹಿತ್ಯಗಳ ಸಂಶೋಧನೆ – ಒಂದು ದಶಕದ (೨೦೦೧ – ೨೦೧೧) ಕಿರುನೋಟ: ಭಾಗ – ೨: ಸಿದ್ಧ ಮಾದರಿಗಳ ಅನುಕರಣೆ – ಸಿದ್ಧ ದೃಷ್ಟಿಕೋನಗಳ ಅನ್ವಯ; ಪರಿಕಲ್ಪನೀಕರಣ – ತಾತ್ವೀಕರಣಗಳ ಕೊರತೆ (೨)
ವಿಚಾರ ಚಿಂತನೆ – ವಿಮರ್ಶೆ – ಅಧ್ಯಯನಗಳ ಟಕ್ಕಾಟಿಕ್ಕಿ – ಅಪ್ಲೈಡ್ ಯೋಚನೆಗಳು
ನಮ್ಮ ಅಧ್ಯಯನವು ವಿಮರ್ಶಾತ್ಮಕ ಅಧ್ಯಯನವಾಗಿ; ಸಂಶೋಧನಾತ್ಮಕ ಅಧ್ಯಯನವಾಗಿ ರೂಪಾಂತರಗೊಂಡಿರುವ ವಿಚಾರವನ್ನು ಈಗಾಗಲೇ ಹೇಳಲಾಗಿದೆ. ಇನ್ನೊಂದೆರಡು ಉದಾಹರಣೆಗಳ ಮೂಲಕ ವಿಚಾರಸಾಹಿತ್ಯ, ವಿಮರ್ಶಾಸಾಹಿತ್ಯ ಮತ್ತು ಅಧ್ಯಯನ ಸಂಕಥನಗಳು ಕಲಸಿಕೊಳ್ಳುವ ಅಂಶವನ್ನು ಸ್ಪಷ್ಟ ಪಡಿಸುತ್ತೇನೆ.
‘ಜಾಗತೀಕರಣದ ಐಡಿಯಾಲಜಿ ಮತ್ತು ಮಾನವ ಹಕ್ಕುಗಳು’ (೨೦೦೭) ಎಂಬ ಕೃತಿಯಲ್ಲಿ ಡಾಮಿನಿಕ್ ಅವರು ಧರ್ಮ, ಜಾತಿ, ಚಳವಳಿಗಳು ಮತ್ತು ಇಂದಿನ ನಮ್ಮ ಸಾಮಾಜಿಕ ಸಂಸ್ಥೆಗಳು ಜಾಗತೀಕರಣದಿಂದ ಪಡೆದು ಕೊಳ್ಳುತ್ತಿರುವ ರೂಪಾಂತರಗಳನ್ನು ಚರ್ಚಿಸಿದ್ದಾರೆ. ಶಿಕ್ಷಣ ಹಕ್ಕು, ಉದ್ಯೋಗದ ಹಕ್ಕು, ನೀರಿನ ಹಕ್ಕು, ಆರೋಗ್ಯದ ಹಕ್ಕು, ಜೀವಭದ್ರತೆಯ ಹಕ್ಕು, ಹೀಗೆ ಹಲವು ಹಕ್ಕುಗಳ ಮೇಲಿನ ಜಾಗತೀಕರಣದ ಪ್ರಭಾವಗಳನ್ನು ಈ ಕೃತಿ ಶೋದಿಸುತ್ತದೆ. ಈ ಜಗತ್ತು ಮಾರಾಟಕ್ಕಿಲ್ಲ ಎಂಬ ನಿಲುವಿಗೆ ಈ ಕೃತಿ ಅಂತಿಮವಾಗಿ ತಲುಪುತ್ತದೆ. ಹಾಗೆಯ ಜಾಗತೀಕರಣದಿಂದ ಉಂಟಾಗಿರುವ ಸ್ಥಳೀಯ ಜನತೆಗಳ ಅಧೀನತೆ, ಪರಕೀಯತೆ ಮತ್ತು ಪರಾವಲಂಬಿತನಗಳನ್ನು ಈ ಕೃತಿ ಪರಿಶೀಲಿಸುತ್ತದೆ.
ಬಹುಮುಖಿ (೨೦೦೫) ಕೆ. ಕೇಶವ ಶರ್ಮ ಅವರ ಕಾರಂತರ ಕಾದಂಬರಿಗಳ ಕುರಿತ ಅಧ್ಯಯನ. ವಸಾಹತುಶಾಹಿ ಅನುಭವದ ಹಿನ್ನೆಲೆಯಲ್ಲಿ ಸಾಮಾಜಿಕ ಚರಿತ್ರೆಯ ಭಾಗವಾಗಿ ಕಾರಂತರ ಕಾದಂಬರಿಗಳನ್ನು ಇಲ್ಲಿ ಚರ್ಚಿಸಲಾಗಿದೆ. ಅಲ್ಲದೆ ಜಾತಿ, ಕುಟುಂಬ, ಬಂಧುತ್ವ ಇತ್ಯಾದಿ ಸಾಮಾಜಿಕ ಸಂಸ್ಥೆಗಳ ನಿರ್ವಚನದ ಹಿನ್ನೆಲೆಯಲ್ಲಿ; ಪ್ರಭುತ್ವ ಮತ್ತು ರಾಷ್ಟ್ರೀಯತೆಗಳ ಚರ್ಚೆಯ ಸಾಧನವಾಗಿ ದೇಶೀಯೆತೆ – ಪ್ರಾದೇಶಿಕತೆಗಳ ನಿರ್ವಚನದ ಸಾಮಗ್ರಿಯಾಗಿ ಹೀಗೆ ಭಿನ್ನ ನೆಲೆಗಳಿಂದ ಕಾರಂತರ ಕಥನಗಳನ್ನು ಅಧ್ಯಯನಕ್ಕೆ ಇಲ್ಲಿ ಗುರಿಪಡಿಸಲಾಗಿದೆ. ಡಾಮಿನಿಕ್ ಅವರ ಕೃತಿ ವಿಚಾರಸಾಹಿತ್ಯ ಮತ್ತು ಸಂಶೋಧನೆಗಳ ನಡುವಿನ ಅಳಿಸಿ ಹೋದ ಗೆರೆಗಳಿಗೆ ಉದಾಹರಣೆಯಾದರೆ; ಶರ್ಮರ ಕೃತಿ ಸಾಹಿತ್ಯವಿಮರ್ಶೆ ಮತ್ತು ಸಂಶೋಧನೆಗಳ ನಡುವಿನ ಗೆರೆಗಳು ಕಲಸಿಕೊಂಡಿರುವುದಕ್ಕೆ ಉದಾಹರಣೆಯಾಗಿದೆ. ಡಾಮಿನಿಕ್ ಕೃತಿ ಸಾಹಿತ್ಯೇತರ – ಸಾಮಾಜಿಕ ಚರಿತ್ರೆಯನ್ನು ಚಿಕಿತ್ಸಕ ವಿವೇಕದಿಂದ ವಿಮರ್ಶಿಸಿ ಜಾಗತೀಕರಣದ ಭಿನ್ನ ಪರಿಣಾಮಗಳನ್ನು ಚರ್ಚಿಸುತ್ತದೆ. ಎರಡನೆ ಕೃತಿ ಸಾಹಿತ್ಯವನ್ನು ಸಾಮಾಜಿಕ ಚರಿತ್ರೆಯ ಆಕರವೆಂದು ಭಾವಿಸಿ ಅದೇ ಕೆಲಸವನ್ನು ಮಾಡುತ್ತದೆ. (ವಸಾಹತುಶಾಹಿ ಅನುಭವದ ಚರ್ಚೆಯು ಜಾಗತೀಕರಣದ ಚರ್ಚೆಯೆ ಅಲ್ಲವೆ?) ಅಲ್ಲದೆ ಸಾಹಿತ್ಯದಲ್ಲಿ ಸಮಾಜದ ರೋಗಗಳನ್ನು ಗುಣಪಡಿಸಬಲ್ಲ ಮದ್ದುಗಳು ಇರುತ್ತವೆ ಎಂಬುದು ಇವರ ಧೋರಣೆಯಾಗಿದೆ.

ವಿಚಾರ ಚಿಂತನೆ, ಸಂಪಾದನೆ, ಸಂಶೋಧನೆ ಎಂಬ ಸಾಹಿತ್ಯದ ಪ್ರಾಕಾರಿಕ ವರ್ಗೀಕರಣಗಳು ಎಲ್ಲಾ ಬರವಣಿಗೆಯಲ್ಲೂ ಪಾಲನೆಯಾಗುವುದಿಲ್ಲ. ಈ ರೀತಿಯ ಪ್ರಕಾರಿಕ ವರ್ಗಿಕರಣಗಳು ಎಷ್ಟೋ ವೇಳೆ ಮುರಿದು ಹೋಗುತ್ತವೆ. ಮಹದೇವ ಶಂಕನಪುರ ಅವರ ‘ಮಾರಿಹಬ್ಬಗಳು’ (೨೦೦೧), ರಹಮತ್ ಅವರು ಸಂಪಾದಿಸಿರುವ ಬಾಬಾ, ದತ್ತ ವಿವಾದದ ಸುತ್ತ, ಎಸ್.ಆರ್.ಭಟ್ – ಜಿ.ರಾಜಶೇಖರ್ – ಕೆ.ಫಣಿರಾಜ್ ಬರೆದಿರುವ ‘ಕೋಮುವಾದದ ಕರಾಳ ಮುಖಗಳು’ (೨೦೦೫), ದು. ಸರಸ್ವತಿ ಅವರು ಸಂಪಾದಿಸಿರುವ ಕರ್ನಾಟಕ ಸಂದರ್ಭದಲ್ಲಿ ಕೋಮುವಾದ (೨೦೦೬), ಫಾದರ್ ಚಸರಾ ಮತ್ತು ಸಿ.ಜಿ. ಲಕ್ಷ್ಮೀಪತಿ ಅವರು ಸಂಪಾದಿಸಿರುವ ‘ಮಂತಾತರ ಸತ್ಯಾನ್ವೇಷಣೆ’ (೨೦೦೯), ಪಿ.ಸಂಗೀತ ಅವರ ‘ಗಣಿಗಾರಿಕೆ ಮತ್ತು ಪರಿಸರ’ (೨೦೦೭), ಎಂ.ಭಾಗ್ಯಲಕ್ಷ್ಮಿ ಸಂಪಾದಿತ ‘ಗಣಿಗಾರಿಕೆ ಮತ್ತು ಅಭಿವೃದ್ಧಿ’ (೨೦೦೭), ಸಿ.ಜಿ.ಲಕ್ಷ್ಮೀಪತಿಯವರ ‘ಕ್ಯಾಸ್ಟ್ ಕೆಮಿಸ್ಟ್ರಿ’ (೨೦೦೭), ಮುಜಾಫರ್ ಅಸ್ಸಾದಿ ಅವರ ಲೇಖನ ಸಂಕಲನಗಳಾದ ಇನ್ನೊಂದು ಮುಖ (೨೦೦೯), ಮತ್ತು ಕರ್ನಾಟಕದಲ್ಲಿ ಐಡೆಂಟಿಟಿ ರಾಜಕೀಯ, ರೈತ, ರೈತಹೋರಾಟ ಹಾಗೂ ಸಾಮಾಜಿಕ ಚಳವಳಿ, (೨೦೧೦) ಪ್ರಸನ್ನ ಅವರ ಯಂತ್ರಗಳನ್ನು ಕಳಚೋಣ ಬನ್ನಿ (೨೦೦೯) ಮೊದಲಾದ ಪುಸ್ತಕಗಳು ಇವೆಲ್ಲವೂ ಸಂಶೋಧನೆ, ಸಾಹಿತ್ಯ ವಿಶ್ಲೇಷಣೆ, ಸಾಮಾಜಿಕ ಚಿಂತನೆ ಎಂಬಿತ್ಯಾದಿ ಪ್ರಕಾರಿಕ ವರ್ಗೀಕರಣಗಳನ್ನು ಮುರಿದು ಹಾಕಿವೆ. ಅಷ್ಟೆ ಅಲ್ಲ ಸಾಹಿತ್ಯ ಮತ್ತು ಸಾಹಿತ್ಯೇತರ ಎಂಬ ವರ್ಗೀಕರಣಗಳನ್ನೂ ಮುರಿದು ಹಾಕಿವೆ. ಸಾಹಿತ್ಯವೆಂಬ ಪರಿಕಲ್ಪನೆಯನ್ನೆ ವಿಸ್ತರಿಸಿವೆ.
ನಮ್ಮ ಇಂದಿನ ವರ್ತಮಾನದ ಜ್ವಲಂತ ಸಮಸ್ಯೆಗಳಾದ ಭಯೋತ್ಪಾದನೆ, ಕೋಮುವಾದ, ಮತಾಂತರ, ಮಕ್ಕಳು – ಮಹಿಳೆ – ದಲಿತ – ಬುಡಕಟ್ಟು ಇತ್ಯಾದಿ ಅಲಕ್ಷಿತರ ಮೇಲಿನ ದೌರ್ಜನ್ಯಗಳು, ಭೂ ಸ್ವಾಧೀನ, ರೈತರ ಆತ್ಮಹತ್ಯೆ, ನೀರು – ಬೀಜಗಳ ಕುರಿತ ಸ್ವಾತಂತ್ರ್ಯ, ಯಂತ್ರನಾಗರೀಕತೆಯ ಕರಾಳತೆ, ಮೀಸಲಾತಿಯ ಅಪಹರಣ, ಪರಿಸರವಾದ, ಪರಿಸರಸ್ತ್ರೀವಾದ (ಇಕೊಫೆಮಿನಿಸಂ) ಇತ್ಯಾದಿಗಳ ಕುರಿತು ತೀವ್ರವಾಗಿ ಈ ಕೃತಿಗಳು ಚರ್ಚಿಸುತ್ತವೆ. ಸಂಶೋಧನೆಯ – ಅಧ್ಯಯನದ ಒತ್ತಾಸೆ ಇಲ್ಲದೆ ಇಂತಹ ಕೃತಿಗಳನ್ನು ಕಟ್ಟಲು ಆಗುವುದಿಲ್ಲ. ಅಸಮಾನತೆಯ ಭಿನ್ನ ಕಾರಣ ಪರಿಣಾಮಗಳು, ಯಾಜಮಾನ್ಯದ ನವೀನ ಸ್ವರೂಪಗಳು, ಒಳಗೊಳ್ಳುವ ಮತ್ತು ಹೊರಗಿಡುವ ರಾಜಕಾರಣಗಳು, ಅಭಿವೃದ್ಧಿ ಮೀಮಾಂಸೆ ಮತ್ತು ಬಂಡವಾಳಶಾಹಿ ರಾಜಕಾರಣ ಇವೆಲ್ಲವು ಜಾಗತೀಕರಣದಿಂದ ಪಡೆದುಕೊಂಡಿರುವ ಹೊಸ ಅವತಾರಗಳನ್ನು ಮತ್ತು ಅವುಗಳನ್ನು ಎದುರಿಸಬಹುದಾದ ಮಾರ್ಗಗಳನ್ನು ಈ ಕೃತಿಗಳು ಚರ್ಚಿಸುತ್ತವೆ. ಸಾಹಿತ್ಯ ಮತ್ತು ಸಾಹಿತ್ಯೇತರ ಎಂಬ ವರ್ಗಿಕರಣವನ್ನು ಒಡೆದು ಹಾಕುವ ಸಾಮಾಜಿಕ – ಸಾಂಸ್ಕೃತಿಕ ಅಧ್ಯಯನಗಳ ಈ ರೀತಿಯ ಬಹು ದೊಡ್ಡ ಧಾರೆಯೇ ಈ ದಶಕದಲ್ಲಿ ಬರವಣಿಗೆಯಲ್ಲಿ ಬೆಳೆದಿದೆ. ಸಾಹಿತ್ಯವಿಮರ್ಶೆ – ಅಧ್ಯಯನವು ಸಾಹಿತ್ಯ ಸಂಕಥನವಾಗಿ; ಅದು ಸಂಸ್ಕೃತಿ ಸಂಕಥನವಾಗಿ ಹೊರಳಿಕೊಳ್ಳುತ್ತಿರುವುದು ಈ ದಶಕದ ಲಕ್ಷಣವಾಗಿದೆ. ಸಾಹಿತ್ಯ ವಿಮರ್ಶೆ – ವಿಶ್ಲೇಷಣೆಗಳು ಕೇವಲ ಕೃತಿವಿಶ್ಲೇಷಣೆ, ಮೌಲ್ಯಮಾಪನಗಳಿಗೆ ನಿಲ್ಲದೆ ಅವುಗಳ ಸಾಮಾಜಿಕ ಉಪಯುಕ್ತತೆ ಏನು ಎಂಬ ಪ್ರಶ್ನೆಗೆ ಚಲಿಸುತ್ತವೆ.
ವಿಜ್ಞಾನದಲ್ಲಿ ಅಪ್ಲೈಡ್ ಸೈನ್ಸ್ ಇರುವಂತೆ ಮಾನವಿಕಗಳಲ್ಲು ಅಪ್ಲೈಡ್ ಸೋಶಾಲಜಿ, ಅಪ್ಲೈಡ್ ಸೈಕಾಲಜಿ, ಅಪ್ಲೈಡ್ ಎಕನಾಮಿಕ್ಸ್ ಇತ್ಯಾದಿಗಳು ಇವೆ. ಹಾಗೆಯೆ ಸಂಶೋಧನೆಯಲ್ಲು ಅಪ್ಲೈಡ್ ಸಂಶೋಧನೆ ಹೆಚ್ಚು ಉಪಯುಕ್ತ ಎಂಬ ಗ್ರಹಿಕೆಯೊಂದು ನಮ್ಮಲ್ಲಿ ಚಾಲ್ತಿಯಾಗುತ್ತಿದೆ. ಸಮಾಜದ ಸಮಸ್ಯೆಗಳಿಗೆ ಪರಿಹಾರಗಳನ್ನು ಸಂಶೋಧನೆಯಲ್ಲಿ (ಸಾಹಿತ್ಯ ವಿಶ್ಲೇಷಣೆಯಲ್ಲಿ) ಕಂಡುಕೊಳ್ಳಬಹುದು ಎಂಬ ನಂಬಿಕೆ ಬೆಳೆಯುತ್ತಿರುವುದು ಇಂತಹ ಕೃತಿಗಳಿಂದ ತಿಳಿಯುತ್ತದೆ. ಮಡಿವಾಳೆಪ್ಪ ದೋಂಡಿಬಾ ವಕ್ಕುಂದ ಅವರ ‘ಆಧುನಿಕ ಕನ್ನಡ ಕಾವ್ಯದಲ್ಲಿ ಧಾರ್ಮಿಕ ಹಿಂಸೆ ಹಾಗೂ ಸೌಹಾರ್ದತೆಯ ಸ್ವರೂಪ’ ಎಂಬ ಅಪ್ರಕಟಿತ ಅಧ್ಯಯನ ಮತ್ತು ಎಂ ಜಯಶಂಕರ ಅವರ ‘ಕನ್ನಡ ಸಂಸ್ಕೃತಿ ಚಿಂತನೆಯಲ್ಲಿ ಕೋಮುಸೌಹಾರ್ಧದ ನೆಲೆಗಳು’ ಎಂಬ ಅಪ್ರಕಟಿತ ಎಂಫಿಲ್ ಅಧ್ಯಯನ ಹಾಗೂ ಸಿ.ಜಿ.ಲಕ್ಷ್ಮೀಪತಿ ಅವರ ‘ಕರ್ನಾಟಕದ ಸಾಮಾಜಿಕ ಬದಲಾವಣೆ ಸಮಾಜಶಾಸ್ತ್ರ ಹಾಗೂ ಸಾಹಿತ್ಯ ನೋಡಿರುವ ಬಗೆ’ ಎಂಬ ಅಪ್ರಕಟಿತ ಪಿಎಚ್.ಡಿ. ಅಧ್ಯಯನ, ಬಿ.ಸಿ.ಕುಶಾಲ  ಅವರ ‘ಆಧುನಿಕ ಕನ್ನಡ ಸಾಹಿತ್ಯದಲ್ಲಿ ಪರಿಸರ ಪ್ರಜ್ಞೆ’ ಇತ್ಯಾದಿ ಅಧ್ಯಯನಗಳು ಇಂಥದ್ದಕ್ಕೆ ಉದಾಹರಣೆಗಳು. ಇವು ಸಾಹಿತ್ಯವನ್ನು ಹೊರಗಿನಿಂದ ನೋಡುತ್ತವೆ. ಸಾಮಾಜಿಕ ಸಮಸ್ಯೆಗಳ ಚರ್ಚೆಗೆ ಸಾಹಿತ್ಯವು ಹೇಗೆ ತೊಡಗುತ್ತದೆ? ಇಂದಿನ ಸಾಮಾಜಿಕ ಸಮಸ್ಯೆಗಳನ್ನು ಸಾಹಿತ್ಯದ ಅಧ್ಯಯನದ ಮೂಲಕ ಪರಿಹರಿಸಿಕೊಳ್ಳಲು ಸಾಧ್ಯವೆ? ಸಾಹಿತ್ಯವು ಅನ್ಯಶಿಸ್ತು ಅನ್ಯಧರ್ಮಗಳನ್ನು ಹೇಗೆ ಪರಿಭಾವಿಸಿದೆ? ನಾವು ಅನುಸರಿಸಬಹುದಾದ ಮೌಲ್ಯಗಳನ್ನು ಸಾಹಿತ್ಯವು ಒದಗಿಸಬಲ್ಲುದೆ ಎಂಬಿತ್ಯಾದಿ ಪ್ರಶ್ನೆಗಳಿಂದ ಸಾಹಿತ್ಯವನ್ನು ನೋಡಿವೆ. ಇಲ್ಲೆಲ್ಲ ಸಮಾಜವಿಜ್ಞಾನ, ಮಾನವಿಕಗಳಲ್ಲಿ ಬಳಕೆಯಾಗುವ ಅಧ್ಯಯನ ವಿಧಾನಗಳನ್ನು ಅನ್ವಯಿಸುವ ಕೆಲಸವನ್ನು ಮಾಡಲಾಗಿದೆ. ಸಾಹಿತ್ಯದ ಅಧ್ಯಯನದಲ್ಲಿ ವಿಜ್ಞಾನದ ಮತ್ತು ಮಾನವಿಕಗಳ ಅಧ್ಯಯನ ವಿಧಾನಗಳನ್ನು ಅನ್ವಯೀಕರಿಸುವುದು ಕೂಡ (ಹಾಗೇ ವೈಸ್ ವರ್ಸಾ) ಈ ದಶಕದ ಸಂಶೋಧನೆಯ ಒಂದು ಮುಂದುವರಿದ ಲಕ್ಷಣವಾಗಿದೆ.[2] (ಜೊತೆಗೆ ನೋಡಿ ಸಿದ್ಧ ದೃಷ್ಟಿಕೋನಗಳ ಅನ್ವಯ)
ಲಿಪ್ಯಂತರ – ಏಕರೂಪೀಕರಣ ಪ್ರಕ್ರಿಯೆ
ಮಾತು ಮತ್ತು ಬರಹಗಳಲ್ಲಿ ಬರಹದ ಅಧಿಕೃತತೆ ಹೆಚ್ಚಾಗುತ್ತಿರುವುದು ಜಾಗತೀಕರಣದ ಬಹು ದೊಡ್ಡ ಪರಿಣಾಮವೇ ಆಗಿದೆ. ಹೀಗಾಗಿ ಜನಪದವನ್ನು – ಮೌಖಿಕ ಸಾಹಿತ್ಯವನ್ನು ಅಕ್ಷರಕ್ಕೆ ಇಳಿಸುವ ಬಹು ದೊಡ್ಡ ಉದ್ಯೋಗದಲ್ಲಿ ನಾವಿಂದು ತೊಡಗಿದ್ದೇವೆ. ಜನಪದ ಕಥೆ, ಗಾದೆ, ಒಗಟು, ಮೌಖಿಕ ಮಹಾಕಾವ್ಯ, ಲಾವಣಿ, ತತ್ವಪದ.. ಇತ್ಯಾದಿಗಳನ್ನು ಜನರಿಂದ ಕೇಳಿ ಧ್ವನಿಮುದ್ರಿಸಿಕೊಂಡು ಅವನ್ನು ಲಿಪ್ಯಂತರ ಮಾಡುವುದನ್ನು ಜನಪದ ಸಂಶೋಧನೆ ಎಂದೇ ನಾವು ತಿಳಿದಿದ್ದೇವೆ. ಇತ್ತೀಚೆಗೆ ತಾನೆ ನಾಡೋಜ ದರೋಜಿ ಈರಮ್ಮ ಹಾಡಿದ ಮೌಖಿಕ ಮಹಾಕಾವ್ಯ ‘ಮಾರ್ವಾಡಿ ಶೇಠ್’ (೨೦೧೦) ಪ್ರಕಟವಾಗಿದೆ. ಬೂದಾಳು ನಟರಾಜ್ ತುಮಕೂರು ಜಿಲ್ಲೆಯ ತತ್ವಪದಗಳನ್ನು (೨೦೧೦) ಸಂಗ್ರಹಿಸಿ ಪ್ರಕಟಿಸಿದ್ದಾರೆ. ಇವು ಒಂದೆರಡು ಉದಾಹರಣೆಗಳು ಮಾತ್ರ. ತಾವು ಬದುಕುವ ಪರಂಪರೆಗಳನ್ನು ಜನ ತಮ್ಮ ಸಮುದಾಯದ ನೆನಪುಗಳಾಗಿಯೆ ಭಾವಿಸುತ್ತಾರೆ ಹಾಗೂ ಬಹುರೂಪಿಯಾಗಿ ಅವನ್ನು ಸದಾ ಕಾಪಿಡುತ್ತ, ರವಾನಿಸುತ್ತ ಬರುತ್ತಾರೆ. ಅವರ ಪಠ್ಯಗಳಿಗೆ ಕರ್ತೃತ್ವ – ಒಡೆತನದ ಹಂಗು ಇಲ್ಲ. ಆದರೆ ಈ ಲಿಪ್ಯಂತರಿತ ಮುದ್ರಣಗಳು ಪಠ್ಯ ಚಲನಶೀಲತೆ ಮತ್ತು ಬಹುಮುಖತೆಗಳನ್ನು ಒಡೆದು ಏಕರೂಪಿ ಪಠ್ಯವನ್ನು ಮಾನ್ಯ ಮಾಡುತ್ತವೆ. ಪಠ್ಯದ ಅಧಿಕೃತೀಕರಣ, ಮಾನಕೀಕರಣ, ಪ್ರಮಾಣೀಕರಣಗಳನ್ನು ಮಾಡುತ್ತವೆ. ಜೊತೆಗೆ ಪಠ್ಯದ ಕರ್ತೃತ್ವ – ಒಡೆತನಗಳನ್ನು ಸ್ಥಾಪಿಸುತ್ತವೆ. ಹೀಗೆ ಮಾಡಿದ ಪಠ್ಯಗಳನ್ನೆ ಮತ್ತೆ ವಿದ್ವಾಂಸರು ಅಧ್ಯಯನಕ್ಕು ಗುರಿಪಡಿಸುತ್ತಾರೆ.[3]
ಏಕರೂಪೀಕರಣ ಮತ್ತು ಖಾಸಗಿ ಒಡೆತನ ನಿರ್ಮಾಣಗಳು ಜಾಗತೀಕರಣ – ಪಶ್ಚಿಮೀ ಆಧುನೀಕರಣದ ಚಹರೆಗಳೇ ಆಗಿವೆ. ಇನ್ನೊಂದೆರಡು ಉದಾಹರಣೆಗಳಿಂದ ಇದನ್ನು ವಿಸ್ತರಿಸಬಹುದು. ಮೀರಾಸಾಬಿಹಳ್ಳಿ ಶಿವಣ್ಣ ಅವರ ಕಾಡುಗೊಲ್ಲ ಬುಡಕಟ್ಟು ವೀರರು (೨೦೦೬) ಮತ್ತು ಇಂದಿರಾ ಶ್ರೀಧರ್ ಅವರ ಬುಡಕಟ್ಟು ವೈದ್ಯ ಸಂಸ್ಕೃತಿ (೨೦೦೮) ಇವೆರಡೂ ವಿಸ್ತಾರವಾದ ಕ್ಷೇತ್ರಕಾರ್ಯದಿಂದ ರಚಿತವಾಗಿರುವ ಕೃತಿಗಳು. ಜಾನಪದ ಅಧ್ಯಯನಗಳ ಫಲಿತಗಳ ಸಾಮಾಜಿಕ ಉಪಯುಕ್ತತೆ ಬಗ್ಗೆ ನಾವು ಏನೇ ಶಂಖ ಊದಿದರೂ ಸ್ಥಳೀಯ ಬದುಕಿನ ವಿನ್ಯಾಸಗಳು – ಸಂಸ್ಕೃತಿಗಳು ಸಮಾಜದಲ್ಲಿ ಅಲಕ್ಷ್ಯಕ್ಕೆ ಈಡಾಗುತ್ತಿರುವುದು ಮತ್ತು ರೂಪಾಂತರ ಹೊಂದುತ್ತಿರುವುದು ಮಾತ್ರ ನಿಜ. ಇಂತಹ ಪ್ರಕ್ರಿಯೆಯ ಎದುರು ಅದು ಅಳಿದು ಹೋಗುವ ಬದುಕು – ಸಂಸ್ಕೃತಿ ಅದನ್ನು ಅಕ್ಷರ ರೂಪದಲ್ಲಿ ಸಂಗೋಪಿಸಬೇಕು ಎಂಬ ಆಚಾರವೇ ಸಂಶೋಧನೆಯಲ್ಲಿ ಹೆಚ್ಚಾಗಿ ಕಂಡುಬರುತ್ತಿದೆ. ಜಾನಪದ ಸಂಸ್ಕೃತಿಯ ಅಧ್ಯಯನ ಇರುವುದು ಆಚರಣೆಗಲ್ಲ ಸಂಗೋಪನೆಗೆ – ಸಂರಕ್ಷಣೆಗೆ – ಮ್ಯೂಸಿಯಮೀಕರಣಕ್ಕೆ ಎಂಬ ತಿಳುವಳಿಕೆಯೆ ಇತ್ತೀಚಿನ ಅಧ್ಯಯನಗಳಲ್ಲಿ ಕಂಡುಬರುತ್ತಿದೆ. ಈ ಮ್ಯೂಸಿಯಮೀಕರಣ ಕೂಡ ನಾವು ಪಶ್ಚಿಮದಿಂದ ಕಡ ತಂದಿರುವ ಆಚಾರ. ಯಾವ ಕ್ಷಣಗಳು – ಕಾಲದೇಶಗಳು ನಿತ್ಯ ಗತಿಶೀಲವೋ ಅವುಗಳ ತುಣುಕುಗಳನ್ನು ಲಿಪ್ಯಂತರ ಮಾಡಿ; ಬಹುರೂಪತೆಗಳನ್ನು ಏಕರೂಪಿ ಮಾಡಿ ಮ್ಯೂಸಿಯಮ್‌ಗಳಲ್ಲಿ ಇಡುವುದು ಜಾಗತೀಕರಣದ ಫಲವೂ ಹೌದು. ಕನ್ನಡದಾದ್ಯಂತ ಅದೊಂದು ಜಾಗತೀಕರಣ ಆಗುತ್ತಿರುವ ಪ್ರವೃತ್ತಿಯೂ ಹೌದು.
ಈ ಕ್ರಿಯೆ ಇವಕ್ಕೆ ಮಾತ್ರ ಸಂಬಂಧಿಸಿದ್ದಲ್ಲ. ನಮ್ಮ ಆಧುನಿಕ ಗ್ರಂಥ ಸಂಪಾದನಾಶಾಸ್ತ್ರ ೧೮ – ೧೯ನೆ ಶತಮಾನದಿಂದಲೆ ಪ್ರಾರಂಭವಾಯಿತು. ಹಲವು ಹಸ್ತಪ್ರತಿಗಳಲ್ಲಿ ಇರುತ್ತಿದ್ದ ಬಹು ಪಠ್ಯಗಳನ್ನು, ಪಾಠಾಂತರಗಳನ್ನು ಪರಿಷ್ಕರಿಸಿ ‘ಶುದ್ಧಪಠ್ಯ’ವನ್ನು ನಿರ್ಣಯಿಸಿ, ಸಂಪಾದಿಸಿ, ಮುದ್ರಿಸುವ ಕೆಲಸ ಕೂಡ ಸಂಶೋಧನೆಯೇ. ಇದು ಈಗಲೂ ಕೂಡ ನಡೆಯುತ್ತಿದೆ. ಇದುವರೆಗೆ ಮುದ್ರಣವಾಗದ, ಹಸ್ತಪ್ರತಿ – ತಾಳೆಪ್ರತಿಗಳಲ್ಲೆ ಉಳಿದಿದ್ದ ಪಠ್ಯಗಳು ಮುದ್ರಿತ ಪಠ್ಯಗಳಾಗಿ ಪರಿವರ್ತಿತವಾಗುತ್ತಿವೆ. ‘ಶುದ್ಧಪಠ್ಯ’ ಏಕರೂಪಿ ಪಠ್ಯಗಳಾಗಿ ಪರಿವರ್ತಿತವಾಗುತ್ತಿವೆ. ಇವುಗಳ ಜೊತೆಯಲ್ಲೆ ಕವಿಯ ಕಾಲ, ದೇಶ, ಧರ್ಮ, ಜಾತಿ, ಆಶ್ರಯದಾತ ಇತ್ಯಾದಿ ವಿವರಗಳನ್ನೆಲ್ಲ ಕುರಿತು ಬರೆಯುವುದೂ ಕೂಡ ಸಂಶೋಧನೆ ಆಗಿದೆ. ಇದೊಂದು ಪ್ರವೃತ್ತಿಯೂ, ಧಾರೆಯೂ ಆಗಿದೆ. ಇದು ಚರಿತ್ರೆಯ ಬರವಣಿಗೆ ಎಂಬುದು ಆಗಿಹೋದ ಸಂಗತಿಯಲ್ಲ. ಅದು ಸದಾ ಆಗುತ್ತಿರುವ ಸಂಗತಿ ಎಂಬುದನ್ನು ಪರೋಕ್ಷವಾಗಿ ಸೂಚಿಸುತ್ತದೆ. ಹಾಗೆಯೇ ಈ ಕೆಲಸಗಳೆಲ್ಲವೂ ಸಂಶೋಧನೆಯ ಸಾಮಗ್ರಿ ನಿರ್ಮಾಣದ ಕೆಲಸಗಳೂ ಹೌದು. ಹಾಗೆಯೆ ಸ್ವತಃ ಸಂಶೋಧನೆಗಳೂ ಹೌದು. ಹಾಗೆಯ ಈ ಏಕರೂಪೀಕರಣ ಎಂಬುದು ಕೇವಲ ಜಾಗತೀಕರಣದ ಪರಿಣಾಮ ಮಾತ್ರ ಅಲ್ಲ ಅದೊಂದು ಪಶ್ಚಿಮದ ಚರಿತ್ರೆ ರಚನೆಯ ವಿನ್ಯಾಸವಾಗಿ ನಮ್ಮಲ್ಲಿ ಬಹು ಹಿಂದಿನಿಂದ ಚಾಲ್ತಿಯಲ್ಲಿದೆ.
ಯುಗಧರ್ಮ – ಅದರ ಹಿಂದಿನ ತಾತ್ವಿಕತೆಯ ಹುಡುಕಾಟ
ಹಿಂದಣ ಚರಿತ್ರೆಯನ್ನು ಕಟ್ಟಿಕೊಳ್ಳುವುದು ಒಂದು ಬಗೆಯ ನಡೆಯಾದರೆ ಆ ಚರಿತ್ರೆಯು ಹಾಗೆಯೆ ರೂಪಗೊಳ್ಳಲು ಕಾರಣಗಳೇನಿರಬಹುದು ಎಂದು ಗುರ್ತಿಸಿಕೊಳ್ಳುವುದು ಇನ್ನೊಂದು ಬಗೆ. ಜ್ಞಾನಚರಿತ್ರೆಯ ಹಿಂದಣ ತತ್ವಜ್ಞಾನ, ಯಾವುದು ಎಂದು ತಿಳಿದು ಅದನ್ನು ಎದುರ್ಗೊಳ್ಳಲು ಸಜ್ಜಾಗುವುದು ನಿರ್ವಸಾಹತೀಕರಣ, ನಿರ್ಜಾಗತೀಕರಣ ಯತ್ನವೂ ಹೌದು. ಇಂತಹ ಅಧ್ಯಯನಗಳು ಮಾಹಿತಿಯ ಕ್ರೋಡೀಕರಣ – ಜೋಡಣೆಗೆ ನಿಲ್ಲುವುದಿಲ್ಲ. ಅವುಗಳ ವ್ಯಾಖ್ಯಾನ ಮತ್ತು ಕಾರಣ – ಪರಿಣಾಮಗಳನ್ನು ವಿಶ್ಲೇಷಿಸುತ್ತವೆ. ಆ ಮೂಲಕ ಸಂಸ್ಕೃತಿ ಚರಿತ್ರೆಯು ರೂಪಗೊಂಡುದರ ಹಿಂದಿನ ಒತ್ತಡಗಳು ಮತ್ತು ಅದನ್ನು ನಿಭಾಯಿಸುವಲ್ಲಿ ಅಥವಾ ಅದಕ್ಕೆ ಅಧೀನಗೊಳ್ಳುವುದರಲ್ಲಿ ಸಂಸ್ಕೃತಿಯು ಅನುಸರಿಸಿದ ದಾರಿಗಳಾವುವು ಎಂಬುದನ್ನು ಶೋಧಿಸುತ್ತವೆ. ವಿಜಯಕುಮಾರ ಬೋರಟ್ಟಿ ಅವರ ‘ಹಿರಿಯರ ಹಿರಿತನ ಹಿಂದೇನಾಯಿತು?’ (೨೦೧೧) ಪುಸ್ತಕ ಇಂತಹ ಒಂದು ಸಂಶೋಧನೆ. ೧೯ – ೨೦ನೆ ಶತಮಾನದ ಜ್ಞಾನ ಮೀಮಾಂಸೆ – ಆಚಾರಸಂಹಿತೆ – ಸಂಸ್ಕೃತಿ ಚರಿತ್ರೆಗಳು ಹೇಗೆ ರೂಪಗೊಂಡವು ಮತ್ತು ಹಾಗೆ ರೂಪಗೊಳ್ಳುವುದರ ಹಿಂದೆ ಯಾವೆಲ್ಲ ಒತ್ತಡಗಳಿದ್ದವು ಎಂದು ಈ ಕೃತಿಯು ಲಿಂಗಾಯತ ಪಠ್ಯಗಳ ಹಿನ್ನೆಲೆಯಲ್ಲಿ ವಿಶ್ಲೇಷಿಸುತ್ತದೆ. ಏನೆಂದರೂ ಇಂತಹ ಸಂಶೋಧನೆಗಳು ವಸ್ತುಸ್ಥಿತಿಯ ವ್ಯಕ್ತಿನಿಷ್ಠ ವ್ಯಾಖ್ಯಾನಗಳೇ ಆಗಿ ಕಾಣುತ್ತವೆ. ಹೀಗೆ ತಾವು ಕಂಡ ವಾಸ್ತವದ ಕಾರಣ – ಪರಿಣಾಮಗಳನ್ನು ಶೋಧಿಸುವುದು ಕೂಡ ಈ ದಶಕದ ವಿಮರ್ಶೆ – ಸಂಶೋಧನೆಯ ಒಂದು ಮುಖ್ಯ ಪ್ರವೃತ್ತಿಯಾಗಿದೆ. ಮನುದೇವದೇವನ್ ಅವರ ಕೃತಿ ಕೂಡ (೨೦೦೯) ಸಾವಿರಾರು ವರ್ಷಗಳ ಭೂತವನ್ನು ಹೀಗೆಯೆ ವಿಶ್ಲೇಷಣೆಗೆ ಗುರಿಪಡಿಸುತ್ತದೆ. ಹೀಗೆ ವಿವರಣೆ ಮತ್ತು ಮಂಡನೆಗಳಲ್ಲೆ ಚರಿತ್ರೆಯನ್ನು ಹರಡುವುದು ಕೂಡ ಚರಿತ್ರೆ ಸಂಶೋಧನೆಯ ಒಂದು ಲಕ್ಷಣವಾಗಿ ವ್ಯಕ್ತವಾಗಿದೆ. ಇಂತಹ ಸಂಶೋಧನೆಗಳಲ್ಲಿ ಪರೋಕ್ಷವಾಗಿ ಚರಿತ್ರೆಯು ವರ್ತಮಾನದ ಒತ್ತಡಗಳಿಂದ ಪುನಾರಚನೆಗೆ ಗುರಿಯಾಗುತ್ತಿರುತ್ತದೆ ಕೂಡ.
ಕೊನೆಗೆ ಮೊದಲು
ನಮ್ಮಲ್ಲಿ ಸಂಶೋಧನೆಗಳು ಹತ್ತು ಹಲವು ರೀತಿಯಲ್ಲಿ ನಡೆಯುತ್ತಿವೆ. ಆದರೆ ಅವೆಲ್ಲವೂ ಹೆಚ್ಚು ಕಡಿಮೆ ಏಕವ್ಯಕ್ತಿ ಸಂಶೋಧನೆಗಳೇ ಆಗಿವೆ. ತಂಡಸಂಶೋಧನೆಗಳು ನಮ್ಮಲ್ಲಿ ಇಲ್ಲವೆನ್ನುವಷ್ಟು ಕಡಿಮೆ. ಹಾಗೆ ನೋಡಿದರೆ ಆಕರಶಾಸ್ತ್ರೀಯ ಸಂಶೋಧನೆಗಳನ್ನು ಹೊರತುಪಡಿಸಿದರೆ ಸಂಶೋಧನೆಯಲ್ಲಿ ಸ್ಪಷ್ಟವಾದ ಮತ್ತು ನಿರ್ಧಿಷ್ಟವಾದ ಪಂಥಗಳು ಪರಂಪರೆಗಳೊ ಎಂಬಂತೆ ಸ್ಥಾಪಿತವಾಗಿಲ್ಲ. ನಮ್ಮಲ್ಲಿ ಸಂಶೋಧನೆಯು ವಿಷಯವಾರು ಆಗಿ ಹಂಚಿಹೋಗಿದೆ. ಜಾತಿ – ಜನಾಂಗೀಯ – ಧಾರ್ಮಿಕವಾದ ಕೆಲವು ಅಧ್ಯಯನಗಳನ್ನು ಹೊರತುಪಡಿಸಿದರೆ ಮಿಕ್ಕೆಲ್ಲ ಅಧ್ಯಯನಗಳೂ ಶೈಕ್ಷಣಿಕ ಆದುವೇ ಆಗಿವೆ. ಆಯುಧ, ಔಷಧ, ದಿನಬಳಕೆಯ ಅನಿವಾರ್ಯಗಳಲ್ಲದ ಆದರೆ ಜಾಹೀರಾತುಗಳ ಮೂಲಕ ಅನಿವಾರ್ಯಗಳೆಂದು ಬಿಂಬಿತವಾಗಿರುವ ಸೋಪು, ಬ್ರಶ್ಶು, ಪೇಸ್ಟು, ಡಿಯೋಡರೆಂಟು, ಕಾಸ್ಮೆಟಿಕ್ಸು, ಇತ್ಯಾದಿ ಗ್ರಾಹಕ ವಸ್ತುಗಳ ಕೈಗಾರಿಕೆಗಳಲ್ಲಿ, ಟಿ.ವಿ. ಚಾನೆಲ್ಲುಗಳ ವೀಕ್ಷಕರ ಸಮೀಕ್ಷೆಗಳಲ್ಲಿ, ಹೀಗೆ ಅನೇಕ ವಲಯದಲ್ಲಿ ಶೈಕ್ಷಣಿಕತೆಯ ಆಚೆಗೂ ಸಂಶೋಧನೆ ನಡೆಯುತ್ತಲೆ ಇದೆ. ಆದರೆ ಇವನ್ನೆಲ್ಲ ನಮ್ಮ ಶೈಕ್ಷಣಿಕ ವಲಯ ಗಂಭೀರವಾಗಿ ಪರಿಗಣಿಸಿಲ್ಲ. ಮಾನ್ಯ ಮಾಡಿಲ್ಲ. (ಇವರ ಮಾನ್ಯತೆಗೆ ಯಾರೂ ಕಾಯುವುದಿಲ್ಲ ಎಂಬುದು ಬೇರೆ ಮಾತು) ಅನೇಕ ವಿಷಯಗಳು ಕೇವಲ ಶೈಕ್ಷಣಿಕ ಶಿಸ್ತುಗಳಾಗಿ ಮಾತ್ರವೆ ಅಸ್ತಿತ್ವದಲ್ಲಿ ಇರುವುದರಿಂದ ಮತ್ತು ಅವುಗಳಿಗು ಸಾಮಾಜಿಕ ಜೀವನಕ್ಕು ಅಂತಃಸಂಬಂಧ ಸರಿಯಾಗಿ ಏರ್ಪಟ್ಟಿಲ್ಲದ ಕಾರಣಕ್ಕೆ ಆ ವಿಷಯವಲಯಗಳಲ್ಲಿ ನಡೆಯುವ ಸಂಶೋಧನೆಗಳನ್ನು ಕೇಲವ ಶೈಕ್ಷಣಿಕವಾಗಿ ಮಾತ್ರ ಭಾವಿಸುವ ಮತ್ತು ಮಾನ್ಯೀಕರಿಸುವ ಪರಿಪಾಠ ಇದೆ. ಹಾಗೆ ನೋಡಿದರೆ ಕನ್ನಡ ವಿಶ್ವವಿದ್ಯಾಲಯವನ್ನು ಹೊರತುಪಡಿಸಿದರೆ ಮಿಕ್ಕಂತೆ ಮಾನವಿಕಗಳಲ್ಲಾಗಲೀ, ವಿಜ್ಞಾನಗಳಲ್ಲಾಗಲೀ ಸಂಶೋಧನೆಗಳು ಕನ್ನಡದಲ್ಲಿ ನಡೆಯುವುದು ಇಲ್ಲವೆಂಬಷ್ಟು ಕಡಿಮೆ. ಬಹುಶಃ ಜೀವನಕ್ಕು ಮತ್ತು ಶೈಕ್ಷಣಿಕ ಸಂಶೋಧನೆಗಳಿಗು ಕಂದರ ಉಂಟಾಗಲು ಭಾಷೆಯೂ ಒಂದು ಕಾರಣ ಇರಬಹುದು.
ಸಂಶೋಧನಾ ಪದವಿ ಅಧ್ಯಯನಗಳ ವಸ್ತುವಿನ್ಯಾಸ
೧. ವಿಶ್ವವಿದ್ಯಾಲಯಗಳಲ್ಲಿ ನಡೆಯುವ ಸಾಹಿತ್ಯ ಸಂಶೋಧನೆಗಳು ಕಳಪೆ ಗುಣಮಟ್ಟದವು ೨. ಅಲ್ಲಿ ಅದದೇ ಅಧ್ಯಯನಗಳನ್ನು ಮತ್ತೆ ಮತ್ತೆ ನಡೆಸಲಾಗುತ್ತದೆ. ೩. ಅಲ್ಲಿ ತಾಂತ್ರಿಕವಾಗಿ ಪದವಿ ಪಡೆಯುವ ಉದ್ದೇಶಕ್ಕಾಗಿ ಸಿದ್ಧ ಮಾದರಿಯ ಸೂತ್ರಗಳನ್ನು ಇಟ್ಟುಕೊಂಡು ತಿಪ್ಪೆ ಸಾರಿಸುವ ಅದ್ಯಯನಗಳೆ ಹೆಚ್ಚು ನಡೆಯುತ್ತವೆ ೪. ಪದವಿ ಪಡೆಯುವುದು ಉದ್ದೇಶವಾದಾಗ ಸಾಮಾಜಿಕ ಅನ್ವಯಿಕತೆ (ಅಪ್ಲೈಡ್ ಗುಣ) ಇಲ್ಲಾವಾಗುತ್ತಿದೆ. ಇತ್ಯಾದಿ ಇತ್ಯಾದಿ ನಂಬಿಕೆಗಳು ಮತ್ತು ತಪ್ಪುಕಲ್ಪನೆಗಳು ವಿಶ್ವವಿದ್ಯಾಲಯಗಳ ಪಿಎಚ್.ಡಿ. ಎಂ.ಫಿಲ್. ಮತ್ತು ಡಿ.ಲಿಟ್. ಅಧ್ಯಯನಗಳ ಬಗ್ಗೆ ಪ್ರಚಾರದಲ್ಲಿ ಇವೆ. ಇವೆಲ್ಲವೂ ಸತ್ಯವಲ್ಲ ಮತ್ತು ಇವೆಲ್ಲವೂ ಸಂಪೂರ್ಣವಾಗಿ ಸುಳ್ಳಲ್ಲ. ಅಲ್ಲದೆ ಪಿಎಚ್.ಡಿ. ಮಾರ್ಗದರ್ಶಕರು ಅಧ್ಯಯನಕಾರರಿಗೆ ಇಲ್ಲದ ಕಿರುಕುಳ ನೀಡುತ್ತಾರೆ. ಮನೆ ಆಳಿನಂತೆ ನೋಡುತ್ತಾರೆ. ಲಂಚ ಕೇಳುತ್ತಾರೆ. ಗುತ್ತಿಗೆ ಆಧಾರದಲ್ಲಿ ಪಿಎಚ್.ಡಿ. ಥೀಸೀಸುಗಳನ್ನು ಬರೆದು ಕೊಡುವವರು (ಔಟ್‌ಸೋರ್ಸಿಂಗ್?) ಮತ್ತು ಬರೆಸಿ ಕೊಡುವವರು ಇದ್ದಾರೆ. ಅನೇಕ ವಿದ್ಯಾರ್ಥಿಗಳೂ ಯಾರ‍್ಯಾರದ್ದೋ ಥೀಸೀಸುಗಳನ್ನು ಕದ್ದು ಎತ್ತಿಹಾಕಿ ತಮ್ಮದೇ ಅಧ್ಯಯನ ಎಂಬಂತೆ ಪದವಿ ಪಡೆಯುತ್ತಾರೆ. ಈ ಪದವಿ ಅಧ್ಯಯನಗಳಲ್ಲಿ ಜಾತಿ ರಾಜಕೀಯ ಜಾಸ್ತಿ ಇದೆ. ಇಂತಹ ಹತ್ತಾರು ನಂಬಿಕೆಗಳೂ ನಮ್ಮ ಸುತ್ತ ಗಾಳಿಯಲ್ಲಿವೆ. ಇವೂ ಕೂಡ ಸಂಪೂರ್ಣ ಸುಳ್ಳಲ್ಲ ಮತ್ತು ಸತ್ಯವಲ್ಲ. ಇದೇನೇ ಇರಲಿ ಇದೆಲ್ಲ ಈ ಪ್ರಬಂಧದ ವ್ಯಾಪ್ತಿಗೆ ಹೊರತು. ಹಾಗಾಗಿ ಇದನ್ನೆಲ್ಲ ಇಲ್ಲಿ ಚರ್ಚಿಸುವುದಿಲ್ಲ.
ನಮ್ಮ ವಿಶ್ವವಿದ್ಯಾಲಯಗಳ ಸಂಶೋಧನಾ ಪದವಿ ಅಧ್ಯಯನಗಳ ವಸ್ತುವಿನ್ಯಾಸ ಹೇಗಿದೆ ಎಂದು ನೋಡಿದರೆ ಸಾಹಿತ್ಯ ಸಂಶೋಧನೆ ಈಗಾಗಲೇ ಹೇಳಿರುವಂತೆ ಸಾಹಿತ್ಯ ಮತ್ತು ಸಾಹಿತ್ಯೇತರ ಎಂಬಂತೆ ಎರಡು ಮುಖ್ಯ ಕವಲಾಗಿ ಒಡೆದುಕೊಂಡಿದೆ. ಇಲ್ಲಿ ಸಾಹಿತ್ಯ ತನ್ನ ಪ್ರಾಚೀನ ಶಾಸನ, ಹಸ್ತಪ್ರತಿ, ಹಳೆಗನ್ನಡ ಅಧ್ಯಯನಗಳನ್ನು ಸಂಪೂರ್ಣ ಬಿಟ್ಟುಕೊಡದೆ ಹೊಸ ಸ್ವರೂಪವನ್ನೂ ಪಡೆಯುತ್ತಿದೆ. ಆಧುನಿಕತೆ, ಜಾಗತೀಕರಣ, ವ್ಯಾಪಾರೀಕರಣ, ಉದಾರೀಕರಣ, ವಸಾಹತೋತ್ತರವಾದ ಮತ್ತು ಇತರ ವಾದಗಳೆಲ್ಲವನ್ನೂ ನಮ್ಮ ಸಂಶೋಧನೆಯು ತನ್ನ ಪರಿಶೀಲನೆಯಲ್ಲಿ ಒಳಗೊಳ್ಳುತ್ತಿದೆ. ಅಲ್ಲದೆ ಸಂಶೋಧನೆಯು ಅಂತರಶಿಸ್ತೀಯತೆಯನ್ನು ಮತ್ತು ಬಹುಶಿಸ್ತೀಯತೆಯನ್ನು ಮೈಗೂಡಿಸಿಕೊಳ್ಳುತ್ತಿದೆ. ಆಧುನಿಕ ಸಾಹಿತ್ಯ ಮತ್ತು ಆಧುನಿಕ ಪೂರ್ವ ಸಾಹಿತ್ಯ ಎಂದು ಸಾಹಿತ್ಯವನ್ನು ಮುಖ್ಯವಾಗಿ ಎರಡು ಕಾಲಘಟ್ಟಗಳಾಗಿ ಒಡೆದುಕೊಂಡು ಅಧ್ಯಯನಕ್ಕೆ ಗುರಿಪಡಿಸುವ ಪರಿಪಾಠ ಬೆಳೆಯುತ್ತಿದೆ. ಹಾಗಾಗಿ ಸಾಹಿತ್ಯದಲ್ಲಿ ಕಾಲಘಟ್ಟಗಳನ್ನು ಅಧ್ಯಯನದ ಗಡಿಗೆರೆಗಳನ್ನಾಗಿ ಇಟ್ಟುಕೊಳ್ಳುವ ಪರಿಪಾಠ ಕೂಡ ಇದೆ. ಸಾಹಿತ್ಯದ ಪ್ರಕಾರಗಳನ್ನು ಕೇಂದ್ರವಾಗಿ ಇಟ್ಟುಕೊಂಡ ಅಧ್ಯಯನಗಳು ಕೂಡ ಸಾಕಷ್ಟು ಇವೆ. ಕಾವ್ಯ ಇವುಗಳಲ್ಲಿ ಮುಖ್ಯವಾದುದು. ೫ನೇ ಅನುಬಂಧದಲ್ಲಿ ನೀಡಿರುವ ಅಧ್ಯಯನಗಳ ಪಟ್ಟಿಯಂತೆ ಒಟ್ಟಾರೆ ಸಾಹಿತ್ಯಕ ಅಧ್ಯಯಗಳಲ್ಲಿ ಅರ್ಧದಷ್ಟು ಭಾಗ ಸಾಹಿತ್ಯ ಪ್ರಕಾರಗಳನ್ನೆ ಕೇಂದ್ರೀಕರಿಸಿವೆ. ೨೦೦೧ರಿಂದ ೨೦೦೫ರ ನಡುವೆ ೭೫ಕ್ಕು ಹೆಚ್ಚು ಕಾವ್ಯಕೇಂದ್ರಿತ ಅಧ್ಯಯನಗಳು, ೪೫ಕ್ಕು ಹೆಚ್ಚು ಕಾದಂಬರಿ ಮತ್ತು ಕಥನಕೇಂದ್ರಿತ ಅಧ್ಯಯನಗಳು, ೨೫ಕ್ಕು ಹೆಚ್ಚು ನಾಟಕ ಕೇಂದ್ರಿತ ಅಧ್ಯಯನಗಳು ನಡೆದಿವೆ. ಪ್ರವಾಸ, ಆತ್ಮಕತೆ, ಮಹಾಕಾವ್ಯಗಳನ್ನು ಕುರಿತ ಅಧ್ಯಯನಗಳು ಸ್ವಲ್ಪ ಕಡಿಮೆಯಾಗಿವೆ. ಇನ್ನು ಮಿಕ್ಕಂತೆ ವ್ಯಕ್ತಿಕೇಂದ್ರಿತ ಅಧ್ಯಯನಗಳು (ಬದುಕು ಬರಹದ ಅಧ್ಯಯನಗಳು), ಕೃತಿಕೇಂದ್ರಿತ ಅಧ್ಯಯನಗಳು,  ವಸ್ತುಕೇಂದ್ರಿತ ಅಧ್ಯಯನಗಳು ಮುಖ್ಯವಾಗಿ ಇವೆ.
ತೌಲನಿಕ ಅಧ್ಯಯನಗಳು, ಸಾಂಸ್ಕೃತಿಕ ಅಧ್ಯಯನಗಳು, ಜಾನಪದೀಯ ಅಧ್ಯಯನಗಳು, ಪ್ರಾದೇಶಿಕ ಅಧ್ಯಯನಗಳು, ಅಂತರ್‌ಶಿಸ್ತೀಯ ಅಧ್ಯಯನಗಳು, ಚಾರಿತ್ರಿಕ ಸಮೀಕ್ಷೆಗಳು, ಭಾಷಿಕ ಅಧ್ಯಯನಗಳು, ಆಧುನಿಕತೆ – ವಾಸಾಹತೀಕರಣ – ವಸಾಹತೋತ್ತರತೆ, ನಿರ್ವಸಾಹತೀಕರಣ, ಅನ್ಯಪ್ರಭಾವಗಳ ಅಧ್ಯಯನಗಳು, ಪರಿಸರಮಾಲಿನ್ಯ ಸಮಸ್ಯೆ, ಕೋಮುವಾದ, ಭಯೋತ್ಪಾದನೆ, ಜಾತೀಯತೆ ಇತ್ಯಾದಿ ಸಾಮಾಜಿಕ ಸಮಸ್ಯೆಗಳನ್ನು ಕೇಂದ್ರವಾಗಿ ಇಟ್ಟುಕೊಂಡ ಅಧ್ಯಯನಗಳು ಹೀಗೆ ಸಾಹಿತ್ಯ ಸಂಶೋಧನೆಯು ವಿಭಿನ್ನ ನೆಲೆಗಳಲ್ಲಿ ನಡೆಯುತ್ತಿದೆ. ಜಾನಪದ ಅಧ್ಯಯನವು ಬೇರೊಂದೇ ಶಾಖೆಯಾಗಿಯೂ ಬೆಳೆದಿದೆ. ಅಲ್ಲಿ ಸ್ಥಳಗಳ ಅಧ್ಯಯನ, ಮೌಖಿಕ ಸಾಹಿತ್ಯಗಳ ಅಧ್ಯಯನ, ಜಾತ್ರೆ – ಮದುವೆ – ಹಬ್ಬ – ಹರಿದಿನ – ಆರಾಧನೆ – ಸಂಪ್ರದಾಯಗಳು ಇತ್ಯಾದಿ ಆಚರಣೆಗಳ ಅಧ್ಯಯನ, ಜನಾಂಗೀಯ ಅಧ್ಯಯನ, ಸಾಂಸ್ಕೃತಿಕ ನಾಯಕರು – ವೀರರ ಅಧ್ಯಯನ, ಒಗಟು, ಸೊಲ್ಲು, ಗಾದೆ, ಮೌಖಿಕ ಮಹಾಕಾವ್ಯ ಇತ್ಯಾದಿ ಸಾಹಿತ್ಯ ಪ್ರಕಾರಗಳ ಅಧ್ಯಯನ, ಊರುಗಳ ಸಾಂಸ್ಕೃತಿಕ ಅಧ್ಯಯನ, ಜಾತಿ – ಧರ್ಮ – ಜನಾಂಗಗಳ ಅಧ್ಯಯನ, ಬಯಲಾಟ – ಯಕ್ಷಗಾನ – ತೊಗಲುಗೊಂಬೆಯಾಟ ಇತ್ಯಾದಿ ಪ್ರದರ್ಶನ ಕಲೆಗಳ ಅಧ್ಯಯನ, ಜನಪದ ಆಟಗಳ – ಚಿತ್ರಕಲೆಗಳ – ಶಿಲ್ಪಕಲೆ – ಸಂಗೀತ – ವಾದ್ಯ – ನೃತ್ಯಗಳ ಅಧ್ಯಯನ, ಅಂತರ್‌ಶಿಸ್ತೀಯ ಮತ್ತು ತೌಲನಿಕ ಅಧ್ಯಯನಗಳು ಹೀಗೆ ಈ ಕ್ಷೇತ್ರದಲ್ಲಿ ಅನೇಕ ಬಗೆಯ ಮತ್ತು ದೃಷ್ಟಿಯ ಅಧ್ಯಯನಗಳು ನಡೆಯುತ್ತಿವೆ.[4]
ಸಾಹಿತ್ಯವನ್ನು, ಸಂಸ್ಕೃತಿಯನ್ನು ಅಧ್ಯಯನ ಮಾಡುವಾಗ ಸರ್ವಜ್ಞನ ವಚನಗಳ ಜಾನಪದೀಯ ಅಧ್ಯಯನ, ಕುವೆಂಪು ಸಾಹಿತ್ಯ ಒಂದು ಜೀವಪರಿಸರ ಅಧ್ಯಯನ, ಕನ್ನಡ ಕಾದಂಬರಿಗಳಲ್ಲಿ ಪರ‍್ಯಾವರಣ ಒಂದು ಅಧ್ಯಯನ, ಪ್ರಾಚೀನ ಕನ್ನಡ ಗದ್ಯ ಕೃತಿಗಳ ಸಾಂಸ್ಕೃತಿಕ ಅಧ್ಯಯನ, ಗುಲ್ಬರ್ಗ ಜಿಲ್ಲೆಯ ಬೈಲು ಪತ್ತಾರರ ಸಮಾಜಶಾಸ್ತ್ರೀಯ ಅಧ್ಯಯನ, ಪಾರ‍್ಧಿ ಬುಡಕಟ್ಟು: ಒಂದು ಮಾನವಶಾಸ್ತ್ರೀಯ ಅಧ್ಯಯನ, ವಿಜಯನಗರೋತ್ತರ ಕಾಲೀನ ಬೇಡ ಜನಾಂಗದಲ್ಲಾದ ಸ್ಥಿತ್ಯಂತರಗಳು: ಚಾರಿತ್ರಿಕ ಅಧ್ಯಯನ, ಚನ್ನಪಟ್ಟಣ ತಾಲ್ಲೂಕು ಗ್ರಾಮದೇವತೆ: ಸಮಾಜೋ ಸಾಂಸ್ಕೃತಿಕ ಅಧ್ಯಯನ, ಸ್ವಾಂತ್ರ್ಯೋತ್ತರ ಕನ್ನಡ ನಾಟಕಗಳು: ಪೌರಾಣಿಕ, ಚಾರಿತ್ರಿಕ ಮತ್ತು ಜಾನದಪದೀಯ ಅಧ್ಯಯನ ಹೀಗೆ ಹತ್ತಾರು ಅಧ್ಯಯನಗಳ ಟೈಟಲ್‌ಗಳನ್ನು ನೋಡಿದರೆ ಸಾಕು ಅವುಗಳಲ್ಲಿ  ಜಾನಪದೀಯವಾಗಿ ಚಾರಿತ್ರಿಕವಾಗಿ, ಸಾಮಾಜಿಕವಾಗಿ, ಸಾಂಸ್ಕೃತಿಕವಾಗಿ, ಆರ್ಥಿಕವಾಗಿ ಇತ್ಯಾದಿಯಾಗಿ ಮಾನವಿಕ ಶಿಕ್ಷಣಶಿಸ್ತುಗಳನ್ನು ಸಾಹಿತ್ಯ ಮತ್ತು ಸಂಸ್ಕೃತಿಯ ಅಧ್ಯಯನಗಳಲ್ಲಿ ಒಗ್ಗೂಡಿಸಿಕೊಳ್ಳುವ ಮತ್ತು ಅಂತರಶಿಸ್ತೀಯವಾಗಿ ಅಧ್ಯಯನವನ್ನು ರೂಪಿಸಿಕೊಳ್ಳುವ ಪರಿಪಾಠ ಕಾಣುತ್ತದೆ. ಸಮಾಜದ ಸಂಕೀರ್ಣತೆ ಮತ್ತು ಶೈಕ್ಷಣಿಕತೆಗಳೆರಡೂ ನಮ್ಮ ವಿಶ್ವವಿದ್ಯಾಲಯ ಸಂಶೋಧನೆಗಳನ್ನು ಇನ್ನಿಲ್ಲದಂತೆ ಪ್ರಭಾವಿಸಿವೆ ಎನ್ನುವದರಲ್ಲಿ ಎರಡು ಮಾತಿಲ್ಲ.
ಸುಮ್ಮನೆ ಕುತೂಹಲಕ್ಕೆ ನಮ್ಮಲ್ಲಿ ಪ್ರಕಟವಾಗಿರುವ ಪಿಎಚ್.ಡಿ. ಥೀಸೀಸುಗಳನ್ನು ನೀವು ಗಮನಿಸಿ. ನೀವು ಗಮನಿಸುವ ಯಾವ ಗ್ರಂಥಗಳಲ್ಲು ಅಂತರ್ಜಾಲದ ಅಡಿ ಟಿಪ್ಪಣಿ ಇರದಿದ್ದರೆ ಅಚ್ಚರಿಪಡಬೇಕಿಲ್ಲ. ನಮ್ಮ ಬಹುಪಾಲು ಸಂಶೋಧಕರು ಕಂಪ್ಯೂಟರ್ ಅನಕ್ಷರಿಗಳು. ಅಷ್ಟೆ ಅಲ್ಲ ಕನ್ನಡ ಸಾಹಿತ್ಯ – ಸಂಸ್ಕೃತಿಯಾದರೂ ಎಷ್ಟರಮಟ್ಟಿಗೆ ಅಂತರ್ಜಾಲಕ್ಕೆ ತುಂಬಲ್ಪಟಿದೆ? ಅಂತರ್ಜಾಲದಲ್ಲಿ ಎಷ್ಟು ಸಾಮಗ್ರಿ ಸಿಗುತ್ತದೆ. ಏನೇ ಆಗಲಿ ಪದವಿಯಿಂದ ಸಿಗುವ ಲೌಕಿಕವಾದ (ವೈಯಕ್ತಿಕವಾದ) ಪ್ರತಿಫಲಗಳು ಸಾಕಷ್ಟು ಇರುವುದರಿಂದ ನಮ್ಮಲ್ಲಿ ಸಾಕಷ್ಟು ಅಧ್ಯಯನಗಳು ನಡೆಯುತ್ತಿವೆ. ಹಾಗೆ ನೋಡಿದರೆ ನಮ್ಮಲ್ಲಿ ಯಾರೂ ಸಂಶೋಧನೆಯ ಪ್ರಯೋಜನ ಕುರಿತು ಮಾತನಾಡುವಾಗ ತಮ್ಮ ವೈಯಕ್ತಿಕವಾದ ಪ್ರಯೋಜನಗಳ ಬಗ್ಗೆ ಮಾತನಾಡುವುದಿಲ್ಲ. ಆದರೆ ಅವೇ ಹೆಚ್ಚು ಪ್ರಮುಖವಾದುವು. ಸಾಮಾಜಿಕತೆ ಅಥವಾ ಸಂಶೋಧನೆಯ ಸಾಮಾಜಿಕ ಜವಾಬ್ದಾರಿ ಅನಂತರದ್ದು. ಅದಕ್ಕಾಗಿಯೆ ನಮ್ಮ ಸಾರ್ವಜನಿಕರು ಸಂಶೋಧನೆಯ ಬಗ್ಗೆ ಹಗುರವಾಗಿ ಮಾತನಾಡುತ್ತಾರೆ. ವಿಶೇಷವಾಗಿ ಸಾಹಿತ್ಯ ಮತ್ತು ಮಾನವಿಕಗಳ ಸಂಶೋಧನೆಗಳಲ್ಲಿ ಸಾಮಾಜಿಕ ಹೊಣೆಗಾರಿಕೆ ಇರುವುದೇ ಇಲ್ಲ. ವಿಜ್ಞಾನದ ಸಂಶೋಧನೆಗಳು ಮಾತ್ರ ಸಾಕು ಮಿಕ್ಕ ಸಂಶೋಧನೆಗಳು ಅನಗತ್ಯ. ಸರ್ಕಾರಿ ವೆಚ್ಚದ ದುರ್ಬಳಕೆ ಎಂಬಂತೆಲ್ಲ ಮಾತಾಡುತ್ತಾರೆ. ಇದಕ್ಕೆ ಸೊಪ್ಪು ಹಾಕದಂತೆ ಮತ್ತು ಉಪ್ಪು ಸವರುವಂತೆ ಈ ಎರಡೂ ಬಗೆಯಲ್ಲಿ ನಮ್ಮ ಸಾಕಷ್ಟು ಸಂಶೋಧನಾ ಅಧ್ಯಯನಗಳು ಇವೆ.
ನಮ್ಮ ವಿಶ್ವವಿದ್ಯಾಲಯದ ಸಂಶೋಧನೆಗಳನ್ನು ದೃಷ್ಟಿಯಲ್ಲಿ ಇರಿಸಿಕೊಂಡು ನಾಲ್ಕು ಪ್ರಶ್ನೆಗಳನ್ನು ಕೇಳಿಕೊಂಡು ಈ ಲೇಖನವನ್ನು ಮುಗಿಸುತ್ತೇನೆ. ೧. ನಮ್ಮ ಪಿ.ಎಚ್.ಡಿ. ಅಧ್ಯಯನಗಳ ತಲೆಬರಹ – ನಾಮಕರಣ ವಿನ್ಯಾಸ ಹೇಗಿದೆ? ೨. ಸಿದ್ಧವಿಧಾನ, ಸಿದ್ಧ ಸೂತ್ರಗಳ ಅನುಸರಣೆ ಆಗುತ್ತಿದೆಯೋ? ಹೊಸ ವಿಧಾನಗಳ ಸೃಷ್ಟಿ ಆಗುತ್ತಿದೆಯೋ? ೩. ಅಧ್ಯಯನಗಳು ಕಾಲಕಾಲಕ್ಕೆ ಯಾವ ಸ್ವರೂಪ ಪಡೆಯುತ್ತಿವೆ? ಅಥವಾ ಸಾಹಿತ್ಯ ಅಧ್ಯಯನಗಳು ಕಡಿಮೆಯಾಗಿ ಸಾಹಿತ್ಯೇತರ ಅಧ್ಯಯನಗಳು ಹೆಚ್ಚಾಗುತ್ತಿವೆಯೋ? (ನೋಡಿ ಅನುಬಂಧ – ೫, ಕಾಲ ಆಕಾರಾದಿ) ೪. ವಿಶ್ವವಿದ್ಯಾಲಯವಾರು ಅಧ್ಯಯನಗಳಿಗೆ ಭಿನ್ನ ಚಹರೆಗಳಿವೆಯೇ? (ಅನುಬಂಧ – ೫ರಲ್ಲೆ ವಿಶ್ವವಿದ್ಯಾಲಯವಾರು ಗಮನಿಸಿ)
ಒಂದು ಅಧ್ಯಯನ ಎಂಬ ಪರಿಕಲ್ಪನೆಯಿಂದ ನಾವಿನ್ನೂ ಬಿಡುಗಡೆಗೊಂಡಿಲ್ಲ. ಇವುಗಳದ್ದೆ ಯಜಮಾನಿಕೆ ಜಾಸ್ತಿಯಾಗಿದೆ. ಹಲವಾರು ಅಧ್ಯಯನಗಳ ತಲೆಬರಹವೇ ಒಂದು, ಒಳಹೂರಣವೇ ಇನ್ನೊಂದು ಎಂಬಂತೆ ಇವೆ. ಸಂಶೋಧನೆಯಲ್ಲಿ ಸಿದ್ಧ ಸೂತ್ರಗಳ ಅನ್ವಯ ಹೆಚ್ಚು. ಹೊಸ ವಿಧಾನಗಳ ಸಂಶೋಧನೆ ಕಡಿಮೆ. ಒಂದು ಅಧ್ಯಯನಗಳನ್ನು ಬಿಟ್ಟರೆ ನಮ್ಮಲ್ಲಿ ವ್ಯಕ್ತಿಕೇಂದ್ರಿತ ಅಧ್ಯಯನಗಳೇ ಜಾಸ್ತಿ, ಇವನ್ನು ಬಿಟ್ಟರೆ ಸಾಂಸ್ಕೃತಿಕ ಅಧ್ಯಯನಗಳದ್ದು ಕೂಡ ಸಿಂಹಪಾಲು ಇದೆ. ಸಾಹಿತ್ಯ ಅಧ್ಯಯನಗಳು ಕೂಡ ಸಾಂಸ್ಕೃತಿಕ ನೆಲೆಯಿಂದ ಇತ್ತೀಚೆಗೆ ಹೆಚ್ಚು ಹೆಚ್ಚು ನಡೆಯುತ್ತಿವೆ. ಅಲ್ಲದೆ ಸಾಹಿತ್ಯ ಅಧ್ಯಯನಗಳು – ಸಾಹಿತ್ಯೇತರ ಅಧ್ಯಯನಗಳು ಕಲಸಿಕೊಳ್ಳುತ್ತಿವೆ. ಕನ್ನಡ ಅಧ್ಯಯನಗಳಾಗಿ ರೂಪ ಪಡೆಯುತ್ತಿವೆ. ಒಂದೊಂದು ವಿಶ್ವವಿದ್ಯಾಲಯಗಳೂ ಅಲ್ಲಿನ ಗೈಡುಗಳ ಸಂವೇದನೆಗಳಿಗೆ ತಕ್ಕಂತೆ ಹೆಚ್ಚು ಅಧ್ಯಯನಗಳನ್ನು ಉತ್ಪಾದಿಸುತ್ತಿವೆಯೇನೋ ಎಂಬ ಗುಮಾನಿ ಟೈಟಲ್ಲುಗಳನ್ನು ನೋಡಿದರೆ ಬರುತ್ತದೆ. ಅಧ್ಯಯನಗಳ ನಾಮಾಂಕಿತಗಳಲ್ಲಿ ಅಭಿಮಾನ ಹೆಚ್ಚು ಢಾಳಾಗಿ ಕಾಣುತ್ತದೆ. ಬೆಂಗಳೂರಲ್ಲಿ ವಾಲೀಕಾರರು ಅಧ್ಯಯನ ಯೋಗ್ಯರಲ್ಲ. ಗುಲ್ಬರ್ಗದಲ್ಲಿ ಅಡಿಗರು ಅಧ್ಯಯನಕ್ಕೆ ಅರ್ಹರಲ್ಲ ಎಂಬುದು ವಿ.ವಿ.ವಾರು ಅಧ್ಯಯನಗಳನ್ನು ನೋಡಿದರೆ ತಿಳಿಯುತ್ತದೆ. ಇನ್ನು ಆಯಾಯಾ ವಿಶ್ವವಿದ್ಯಾಲಯಗಳ ವಿದ್ವಾಂಸರ ಬದುಕು ಬರಹಗಳ ಭಟ್ಟಂಗಿ ಅಧ್ಯಯನಗಳೂ ಆಯಾಯಾ ವಿ.ವಿ.ಗಳಲ್ಲಿ ಜಾಸ್ತಿಯಾಗಿವೆ.
ಇತ್ತೀಚಿನ ಸಾಹಿತ್ಯಕ ಸಂಶೋಧನೆಗಳು ಹೆಚ್ಚು ಹೆಚ್ಚು ಸಾಂಸ್ಕೃತಿಕ ಆಗುತ್ತಿವೆ. ಒಟ್ಟಾರೆ ಸಮಾಜವನ್ನು ಒಳಗೊಳ್ಳುವ ಕಡೆಗೆ ಚಲಿಸುತ್ತಿವೆ. ವಸ್ತುನಿಷ್ಟತೆ, ಮೌಲ್ಯನಿರಪೇಕ್ಷತೆ, ಪೂರ್ವಾಗ್ರಹ ಮುಕ್ತತೆ ಎಲ್ಲವೂ ಪ್ರಶ್ನಿತಗೊಂಡಿವೆ. ಅಲ್ಲದೆ ಪಿಎಚ್.ಡಿ. ಪದವಿ ಅಧ್ಯಯನಗಳು ವಿಶ್ಲೇಷಣೆ, ಮರುನಿರೂಪಣೆ, ಸಂಯೋಜನೆಗಳಿಂದ ವಿಮರ್ಶೆಯ ರೂಪವನ್ನೆ ತಾಳುತ್ತಿವೆ. ಹಲವಾರು ಸಾಹಿತ್ಯ ಅಧ್ಯಯನಗಳಲ್ಲಿ ಸಂಶೋಧನಾ ಅಧ್ಯಯನ ಮತ್ತು ವಿಮರ್ಶಾತ್ಮಕ ಅಧ್ಯಯನಗಳ ನಡುವಿನ ಗೆರೆಗಳು ಅಳಿಸಿ ಹೋಗುತ್ತಿವೆ. ಪದವಿಗಳ ಆಚೆಗಿನ ಸಂಶೋಧನೆಗಳೆ ಹೆಚ್ಚು ವ್ಯಾಪಕತೆಯನ್ನು ಪಡೆದಿವೆ. ಪದವಿ ಅಧ್ಯಯನಗಳು ಸಂಶೋಧಕರನ್ನು ಸಂಶೋಧನೆಯ ಮೆಟ್ಟಿಲಿಗೆ ತಂದು ಬಿಡಬಹುದು. ಆದರೆ ಪದವಿ ನಂತರವೂ ಅವರು ಅದೇ ಕ್ಷೇತ್ರದಲ್ಲಿ ಉಳಿದರೆ ಏನಾದರೂ ಮೌಲಿಕ ಕೊಡುಗೆ ನೀಡಬಲ್ಲರು. ಇಲ್ಲವಾದರೆ ಇಲ್ಲ. ಪದವಿ ಪಡೆಯುವುದು ಮಾತ್ರವೆ ಉದ್ದೇಶ ಆಗಿರುವವರು ಸಂಶೋಧನೆಯನ್ನು ಪದವಿಗಾಗಿ ಮಾತ್ರ ತಯಾರು ಮಾಡುತ್ತಾರೆ. ಆಗ ಅದು ಸಂಶೋಧನೆ ಆಗುವುದಕ್ಕಿಂತ ಪದವಿ ಪ್ರಬಂಧ ಮಾತ್ರ ಆಗಿ ಇರುತ್ತದೆ. ನಮ್ಮಲ್ಲಿನ ಬಹುತೇಕ ಪದವಿ ನಿಮಿತ್ತ ಸಂಶೋಧನೆಗಳು ತಾಂತ್ರಿಕವಾಗಿ ಪದವಿಗೆ ಬೇಕಾದ ಅಗತ್ಯಗಳನ್ನು ಹೊಂದಿರುತ್ತವೆ. ಆದರೆ ಇದಕ್ಕೆ ಅಪವಾದ ಎಂಬಂತೆ ಹಲವಾರು ಅಧ್ಯಯನಗಳು ಮೂಡಿಬಂದಿವೆ ಕೂಡ.
	[ಈ ಲೇಖನದಲ್ಲಿ ೨೦೦೧ ರಿಂದ ೨೦೧೧ರವರೆಗಿನ ಸಂಶೋಧನೆಯನ್ನು ಆಮೂಲಾಗ್ರವಾಗಿ ಸಮೀಕ್ಷಿಸುವುದಾಗಲೀ, ಮೌಲ್ಯಮಾಪನಕ್ಕೆ ಗುರಿಪಡಿಸುವುದಾಗಲೀ ಮಾಡಿಲ್ಲ. ಹಾಗೆ ಮಾಡಲು ಇನ್ನಷ್ಟು ಅಧ್ಯಯನ ಮತ್ತು ವ್ಯಾಪ್ತಿ ಬೇಕಾಗುತ್ತದೆ. ಹಾಗೆ ನೋಡಿದರೆ ಇಲ್ಲಿ ಖಚಿತವಾಗಿ ಕೇವಲ ಈ ಕಾಲಘಟ್ಟಕ್ಕೆ ಮಾತ್ರ ಸೀಮಿತಗೊಂಡೂ ಇಲ್ಲ. ಅದರಾಚೆಗೂ ಅಲ್ಲಲ್ಲಿ ಜಿಗಿಯಲಾಗಿದೆ. ಹಾಗೆ ಕಾಲವನ್ನು ಕತ್ತರಿಸಿಕೊಂಡಂತೆ ಸಂವೇದನೆಗಳನ್ನು ಕತ್ತರಿಸಿಕೊಳ್ಳಲು ಆಗುವುದಿಲ್ಲವಲ್ಲ. ಹಾಗಾಗಿ ಇಲ್ಲಿ ಕೆಲವೆಡೆ ಆಚೀಚೆ ಕೂಡ ಸರಿಯಲಾಗಿದೆ. ಇಲ್ಲಿ ಈ ಕಾಲಘಟ್ಟದ ಸಾಹಿತ್ಯ ಅಧ್ಯಯನದ ಕೆಲವು ಟ್ರೆಂಡುಗಳನ್ನು ಮತ್ತು ಲಕ್ಷಣಗಳನ್ನು ಮಾತ್ರ ಗುರ್ತಿಸಿಕೊಳ್ಳಲು ಯತ್ನಿಸಲಾಗಿದೆ. ಇದೂ ಕೂಡ ಸಮಗ್ರವಲ್ಲ. ಅಲ್ಲದೆ ಸಂಶೋಧನೆಯಲ್ಲಿ ಪ್ರಕಟವಾಗಿರುವ ಕೆಲವು ಗ್ರಂಥಗಳನ್ನು ಮಾತ್ರ ಇಲ್ಲಿ ಗಮನಿಸಲಾಗಿದೆ. ಈ ನೆಲೆಯಲ್ಲಿ ಬಂದಿರುವ ಲೇಖನಗಳನ್ನು ಆಮೂಲಾಗ್ರವಾಗಿ ಗಮನಿಸಲು ಆಗಿಲ್ಲ. (ಸಂಗಮೇಶ ಸವದತ್ತಿಮಠ ಅವರು ಸಂಪಾದಿಸುತ್ತಿರುವ ಸಂಶೋಧನಾ ವ್ಯಾಸಂಗ ಪತ್ರಿಕೆಯನ್ನು ಬಿಟ್ಟರೆ ಸಂಶೋಧನೆಗೇ ಮೀಸಲಾದ ಇನ್ನೊಂದು ಪತ್ರಿಕೆ ಕನ್ನಡದಲ್ಲಿ ಇಲ್ಲ. ಕನ್ನಡ ವಿ.ವಿ.ಯೂ ಒಳಗೊಂಡಂತೆ ಎಲ್ಲ ವಿ.ವಿ.ಗಳಲ್ಲು ಕನ್ನಡ ಅಧ್ಯಯನ ಕೇಂದ್ರಗಳಲ್ಲಿ ಪತ್ರಿಕೆಗಳು ಹೊರಡುತ್ತಿವೆ. ಸಂಶೋಧನಾ ಲೇಖನಗಳು ಆಗೀಗ ಅಲ್ಲಿಯೂ ಪ್ರಕಟವಾಗುತ್ತಿವೆ. ಆದರೂ ಅವೆಲ್ಲವೂ ಅನಿಯತಕಾಲಿಕಗಳೇ ಆಗಿವೆ.) ಅಲ್ಲದೆ ಕನ್ನಡಕ್ಕೆ ಅನ್ಯ ಭಾಷೆಗಳಿಂದ ಅನುವಾದ ಆಗಿ ಬಂದಿರುವ ಸಂಶೋಧನೆಗಳನ್ನು ಕೂಡ ಇಲ್ಲಿ ಗಮನಿಸಲು ಆಗಿಲ್ಲ. ಹಾಗಾಗಿ ಇದೂ ಕೂಡ ಈ ಲೇಖನದ ಒಂದು ಮಿತಿಯಾಗಿದೆ. ಅಷ್ಟೆ ಅಲ್ಲ ಇಲ್ಲಿ ನೀಡಿರುವ ವಿ.ವಿ.ವಾರು ಪಿಎಚ್.ಡಿ. ಅಧ್ಯಯನಗಳ ಪಟ್ಟಿಯಲ್ಲಿ ೨೦೧೧ರವರೆಗೆ ನಡೆದಿರುವ ಎಲ್ಲ ಅಧ್ಯಯನಗಳ ಪಟ್ಟಿಯನ್ನು ಸಮಗ್ರವಾಗಿ ನೀಡಲು ಸಾಧ್ಯವಾಗಿಲ್ಲ. ಕಾಲಮಿತಿಯಲ್ಲಿ ಈ ಲೇಖನವನ್ನು ಸಿದ್ಧಪಡಿಸಬೇಕಾದ್ದರಿಂದ ವಿಶ್ವವಿದ್ಯಾಲಯಗಳನ್ನು ಖುದ್ದಾಗಿ ಭೇಟಿ ಮಾಡಿ ಮಾಹಿತಿ ಸಂಗ್ರಹಿಸಲು ಆಗಲಿಲ್ಲ. ಅಲ್ಲದೆ ಮಂಗಳೂರು ವಿ.ವಿ. ಬಿಟ್ಟರೆ ಮತ್ತಾವ ವಿ.ವಿ.ಯೂ ತಮ್ಮ ವೆಬ್‌ಸೈಟುಗಳನ್ನು ಅಪ್‌ಡೇಟು ಮಾಡಿಲ್ಲ. ಹಂಪಿಯವರು ೨೦೦೫ಕ್ಕೆ ನಿಂತುಬಿಟ್ಟಿದ್ದಾರೆ. ಹಂಪಿಯ ಸಂಶೋಧನಾ [ಪದವಿ ವಿವರಗಳನ್ನು ೨೦೦೫ರವರೆಗೆ ಮಾತ್ರ ಡೌನ್‌ಲೋಡು ಮಾಡಿಕೊಳ್ಳಲಾಗಿದೆ. ಹಾಗಾಗಿ ಈ ಲೇಖನಕ್ಕೆ ಹಲವು ಮಿತಿಗಳಿವೆ.[5] ]

	೨೦೦೨
	ಎಲ್.ಸಿ.ಸುಮಿತ್ರ – ಕಾಡು ಕಡಲು (ಕಾರಂತ – ಕುವೆಂಪು ಕಾದಂಬರಿಗಳ ತೌಲನಿಕ ಅಧ್ಯಯನ)ವಿವೇಕಾನಂದ ಕಾಲೇಜು, ಪುತ್ತೂರು.

	೨೦೦೨
	ಶಾಲಿನಿ ರಘುನಾಥ – ಹಸುಬೆ: ಜಾನಪದ ಅಧ್ಯಯನಗಳು (ವಿಮರ್ಶೆ, ಸಂಶೋಧನಾ ಲೇಖನಗಳ ಸಂಕರ) – ಅಕ್ಷರ ಪ್ರಕಾಶನ ಸಾಗರ,

	೨೦೦೨
	ಆರ್.ಇಂದಿರಾ – ಮಹಿಳೆ ಸಮಾಜ ಮತ್ತು ಸಂಸ್ಕೃತಿ – ಕನ್ನಡ ವಿ.ವಿ. ಹಂಪಿ,

	೨೦೦೨
	ಪ್ರೀತಿ ಶುಭಚಂದ್ರ – ಮಹಿಳಾ ಅಧ್ಯಯನದ ತಾತ್ವಿಕ ಚಿಂತನೆಗಳು ಮತ್ತು ಮಹಿಳಾ ಚಳವಳಿಗಳು – ಕನ್ನಡ ವಿ.ವಿ. ಹಂಪಿ,

	೨೦೦೨
	ಎಚ್.ಎಸ್.ಪಾರ್ವತಿ, ಡಾ.ನಿರುಪಮಾ (ಸಂ) – ಇಪ್ಪತ್ತನೆಯ ಶತಮಾನದಲ್ಲಿ ಕರ್ನಾಟಕ ಮಹಿಳೆಯರ ಸಾಧನೆ – ಆರತಿ ಪಬ್ಲಿಕೇಶನ್ಸ್, ಬೆಂ.

	೨೦೦೨
	ಎಲ್.ಎಸ್.ಶೇಷಗಿರಿರಾವ್ – ಹೊಸಗನ್ನಡ ಸಾಹಿತ್ಯ ಚರಿತ್ರೆ, ಅಂಕಿತ ಪುಸ್ತಕ, ಬೆಂಗಳೂರು. (೧೯೭೫ ಪ್ರ.ಮು. ಬೆಂ.ವಿ.ವಿ.)

	೨೦೦೨
	ಬಸವರಾಜ ಸಾದರ್ (ಸಂ) – ಇಪ್ಪತ್ತನೆಯ ಶತಮಾನದ ಕನ್ನಡ ಸಾಹಿತ್ಯ ಘಟ್ಟಗಳು, ಕ. ವಿದ್ಯಾವರ್ಧಕ ಸಂಘ, ಧಾರವಾಡ

	೨೦೦೨
	ಕೊಡೇಕಲ್ಲು ರಾಚಪ್ಪಯ್ಯ ಒಂದು ಅಧ್ಯಯನ – ಹಂಪಿ.ವಿ.ವಿ. ಅಪ್ರಕಟಿತ ಪ್ರಬಂಧ.

	೨೦೦೨
	ತುಳಸಿ ವೇಣುಗೋಪಾಲ್, ಹಾ.ಮಾ.ಕನಕ, ಮಿತ್ರಾ ವೆಂಕಟರಾಜ್ (ಸಂ) – ಮುಗಿಲ ಮಲ್ಲಿಗೆಯ ಎಟಕಿಸಿ, ಸ್ಪಾರೋ, ಮುಂಬೈ.

	೨೦೦೨
	ತುಳಸಿ ವೇಣುಗೋಪಾಲ್, ಹಾ.ಮಾ.ಕನಕ, ಮಿತ್ರಾ ವೆಂಕಟರಾಜ್ (ಸಂ) – ಬೊಗಸೆಯಲ್ಲಿ ಬೆಳಕು ತುಂಬಿ, ಸ್ಪಾರೋ, ಮುಂಬೈ.

	೨೦೦೨
	ದೇವರಕೊಂಡಾರೆಡ್ಡಿ – ಲಿಪಿಯ ಹುಟ್ಟು ಮತ್ತು ಬೆಳವಣಿಗೆ, ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು.

	೨೦೦೨
	ಹಣಮಂತ ತಾಸಗಾಂವಕರ – ಪ್ರಥಮ ಹರಿದಾಸ ಮಹಿಳೆ ಹಲಗಲಿ ಅವ್ವನವರು, ಕುಸುಮ ಪ್ರಕಾಶನ, ಬೆಂಗಳೂರು.

	೨೦೦೩
	ಟಿ.ವಿ.ವೆಂಕಟಾಚಲ ಶಾಸ್ತ್ರಿ – ಕನ್ನಡ ಛಂದೋಮೀಮಾಂಸೆ – ಡಿ.ವಿ.ಕೆ.ಮೂರ್ತಿ, ಮೈಸೂರು.

	೨೦೦೩
	ಕೆ.ಕೆಂಪೇಗೌಡ – ಕನ್ನಡ ಉಪಭಾಷೆಗಳ ಅಧ್ಯಯನ – ಭಾರತೀ ಪ್ರಕಾಶನ, ಮೈಸೂರು,

	೨೦೦೩
	ಸುಚೇತನ ಸ್ವರೂಪ – ಆ ಪೂರ್ವ ಈ ಪಶ್ಚಿಮ – ಕನ್ನಡ ವಿಶ್ವವಿದ್ಯಾಲಯ ಹಂಪಿ.

	೨೦೦೩
	ಎಸ್.ಎಸ್.ಅಂಗಡಿ – ಕನ್ನಡ ನಿಘಂಟು ರಚನೆ – ಕನ್ನಡ ವಿ.ವಿ. ಹಂಪಿ.

	೨೦೦೩
	ಲೋಕೇಶ ಅಗಸನಕಟ್ಟೆ – ಕನ್ನಡ ಕಾವ್ಯ: ಸಮಾಜ ಮತ್ತು ಸಂಸ್ಕೃತಿ, ಅಲೋಕ ಪ್ರಕಾಶನ, ಚಿತ್ರದುರ್ಗ.

	೨೦೦೩
	ಸಿದ್ಧಲಿಂಗ ಸ್ವಾಮಿ – ಅಲ್ಲಮ ಪ್ರಭುವಿನ ದಾರ್ಶನಿಕ ಮೀಮಾಂಸೆ, ಹಂಪಿ.ವಿ.ವಿ ಅಪ್ರಕಟಿತ ಪ್ರಬಂಧ.

	೨೦೦೩
	ಎಸ್.ಎಚ್.ಭುವನೇಶ್ವರ – ಬೀಚಿ ಅವರ ಬದುಕು ಬರಹ ಒಂದು ಅಧ್ಯಯನ, ಮೈಸೂರು ವಿ.ವಿ. ಅಪ್ರಕಟಿತ ಪ್ರಬಂಧ.

	೨೦೦೩
	ಗುರುಪ್ರಸಾದ್ ಟಿ.ವಿ. – ಚಿಗಟೇರಿ ನಾರಪ್ಪ ಒಂದು ಅಧ್ಯಯನ – ಹಂಪಿ ವಿ.ವಿ. ಅಪ್ರಕಟಿತ ಪ್ರಬಂಧ.

	೨೦೦೩
	ಮ.ಸು.ಕೃಷ್ಣಮೂರ್ತಿ, ಉತ್ತರದ ಸಂತ ಪರಂಪರೆ, ಪ್ರಸಾರಾಂಗ, ಮೈಸೂರು ವಿ.ವಿ.

	೨೦೦೩
	ಎಸ್.ಎಸ್. ಹಿರೇಮಠ – ಪಾಶುಪತ ದರ್ಶನ, ಸಮತಾ ಪ್ರಕಾಶನ, ಹರಪನಹಳ್ಳಿ.

	೨೦೦೩
	ರಾಮಲಿಂಗಪ್ಪ ಟಿ.ಬೇಗೂರು (ಅನು) ಶೆಲ್ಲಿ ವಾಲಿಯಾ – ಎಡ್ವರ್ಡ್ ಸೈದ್, ಕಾವ್ಯಮಂಡಲ, ಬೆಂಗಳೂರು.

	೨೦೦೩
	ಡಿ.ಎಸ್ ಆಗಭೂಷಣ – ಜಯಪ್ರಕಾಶ ನಾರಾಯಣ, ಅಭಿರುಚಿ ಪ್ರಕಾಶನ, ಮೈಸೂರು.

	೨೦೦೩
	ಎಚ್.ಎಸ್.ಶ್ರೀಮತಿ – ಸ್ತ್ರೀವಾದ, ಕನ್ನಡ ವಿ.ವಿ. ಹಂಪಿ.

	೨೦೦೩
	ಜಿ.ಶಂಕರಯ್ಯ (ಅನು) – ವಿಲಿಯಂ.ಕೆ.ವಿಂಸಾಟ್ ಜೂ. ಮತ್ತು ಕ್ಲಿಯಾಂತ್ ಬ್ರೂಕ್ಸ್ – ಹಿಸ್ಟರಿ ಆಫ್ ಯೂರೋಪಿಯನ್ ಲಿಟರರಿ ಕ್ರಿಟಿಸಿಸಂ, ಪಾಶ್ಚಿಮಾತ್ಯ ಸಾಹಿತ್ಯ ವಿಮರ್ಶೆಯ ಪಕ್ಷಿನೋಟ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.

	೨೦೦೪
	ಕಲಬುರ್ಗಿ ಎಂ.ಎಂ. – ಮಾರ್ಗ – ೪, ಸಪ್ನ ಬುಕ್ ಹೌಸ್, ಬೆಂಗಳೂರು. (೨೦೦೭)

	೨೦೦೪
	ನಟರಾಜ್ ಹುಳಿಯಾರ್ – ಆಫ್ರಿಕನ್ ಹಾಗೂ ಕನ್ನಡ ಸಾಹಿತ್ಯದಲ್ಲಿ ಪರಂಪರೆ ಮತ್ತು ಆಧುನಿಕತೆ, ಕನ್ನಡ ವಿ.ವಿ. ಹಂಪಿ.

	೨೦೦೪
	ಮೇಕನಗದ್ದೆ ಲಕ್ಷ್ಮಣಗೌಡ – ಊರುಬಗೆ ಸಾವಿರ, ಓಣಿಮನೆ ಪ್ರಕಾಶನ, ಮೇಕನಗದ್ದೆ, ಚಿಕ್ಕಮಗಳೂರು.

	೨೦೦೪
	ಎಲ್.ಬಸವರಾಜು – ಪ್ರಭುದೇವರ ಶೂನ್ಯಸಂಪಾದನೆ, ಶರಣಬಸವೇಶ್ವರ ಪ್ರಕಾಶನ, ಗುಲಬರ್ಗಾ. (೧೯೬೯)

	೨೦೦೪
	ವೀರಣ್ಣ ದಂಡೆ – ಜನಪದ ಕಾವ್ಯಮೀಮಾಂಸೆ ಹಾಗೂ ವಿಮರ್ಶಾ ಪ್ರಸ್ಥಾನಗಳು, ಕವಿಮಾರ್ಗ ಪ್ರಕಾಶನ, ಕಲಬುರ್ಗಿ.

	೨೦೦೪
	ವಸು ಎಂ.ವಿ. – ಮೌಖಿಕ ಇತಿಹಾಸ – ಅಂಕಿತ ಪುಸ್ತಕ, ಬೆಂಗಳೂರು.

	೨೦೦೪
	ನೆಲ್ಲಿಕಟ್ಟೆ ಎಸ್.ಸಿದ್ದೇಶ್ – ಅಭಿನವ ಕಾಳಿದಾಸ ಬಸವಪ್ಪಶಾಸ್ತ್ರಿ ಒಂದು ಅಧ್ಯಯನ, ಕುವೆಂಪು ವಿ.ವಿ. ಅಪ್ರಕಟಿತ ಪ್ರಬಂಧ.

	೨೦೦೪
	ಎಸ್. ಎಸ್. ಹಿರೇಮಠ – ಕಾಳಾಮುಖ ದರ್ಶನ, ಸಮತಾ ಪ್ರಕಾಶನ, ಹರಪನಹಳ್ಳಿ.

	೨೦೦೪
	ಎಸ್. ಎಸ್. ಹಿರೇಮಠ – ಸಾಂಖ್ಯದರ್ಶನ, ಸಮತಾ ಪ್ರಕಾಶನ, ಹರಪನಹಳ್ಳಿ.

	೨೦೦೪
	ಸಿ.ಎನ್.ರಾಮಚಂದ್ರನ್ – ಎಡ್ವರ್ಡ್ ಸೈದ್, ಅಭಿನವ ಪ್ರಕಾಶನ, ಬೆಂಗಳೂರು.

	೨೦೦೪
	ಅರವಿಂದ ಮಾಲಗತ್ತಿ (ಸಂ) – ಕನ್ನಡ ವಿಮರ್ಶೆಯ ಮಾರ್ಗ, ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು.

	೨೦೦೫
	ಹೇಮಾ ಪಟ್ಟಣಶೆಟ್ಟಿ – ಕನ್ನಡ ನಾಟಕಗಳಲ್ಲಿ ಸ್ತ್ರೀಲೋಕ – ಅನನ್ಯ ಪ್ರಕಾಶನ, ಧಾರವಾಡ,

	೨೦೦೫
	ಎಂ.ಚಿದಾನಂದಮೂರ್ತಿ – ಭಾಷಿಕ ಬೃಹತ್ ಕರ್ನಾಟಕ – ಸಪ್ನ ಬುಕ್ಸ್, ಬೆಂಗಳೂರು,

	೨೦೦೫
	ಕೆ.ಕೇಶವಶರ್ಮ – ಬಹುಮುಖಿ – ಸಿ.ವಿ.ಜಿ. ಪಬ್ಲಿಕೇಶನ್ಸ್, ಬೆಂ.

	೨೦೦೫
	ಮೀರಾಸಾಬಿ ಹಳ್ಳಿ ಶಿವಣ್ಣ – ಕಾಡುಗೊಲ್ಲ ಬುಡಕಟ್ಟು ವೀರರು – ಸಿ.ವಿ.ಜಿ. ಪಬ್ಲಿಕೇಶನ್ಸ್, ಬೆಂಗಳೂರು.

	೨೦೦೫
	ರಹಮತ್ ತರೀಕೆರೆ – ಇಲ್ಲಿ ಯಾರೂ ಮುಖ್ಯರಲ್ಲ (ಕನ್ನಡ ಸಾಹಿತ್ಯ ಮೀಮಾಂಸೆ – ೨) ಕನ್ನಡ ವಿ.ವಿ. ಹಂಪಿ.

	೨೦೦೫
	ಸಿ.ಎನ್.ರಾಮಚಂದ್ರನ್ – ಸಾಹಿತ್ಯ ವಿಮರ್ಶೆ – ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.

	೨೦೦೫
	ಡಿ.ಸೋಮಶೇಖರ – ಸಿದ್ಧಲಿಂಗಯ್ಯನವರ ಜೀವನ ಹಾಗೂ ಸಾಹಿತ್ಯ – ಮೈಸೂರು ವಿ.ವಿ. ಅಪ್ರಕಟಿತ ಪ್ರಬಂಧ.

	೨೦೦೫
	ಕವಿತಾ ರೈ – ಮಹಿಳೆ ಅಸ್ತಿತ್ವದ ಸಂಕಥನ, ಒಂದು ಪರಿಕಲ್ಪನಾತ್ಮಕ ಅಧ್ಯಯನ – ಸಿ.ವಿ.ಜಿ.ಪಬ್ಲಿಕೇಶನ್ಸ್, ಬೆಂಗಳೂರು.

	೨೦೦೫
	ಎಸ್.ಆರ್.ಭಟ್ – ಜಿ.ರಾಜಶೇಖರ್ – ಕೆ.ಫಣಿರಾಜ್ – ಕೋಮುವಾದದ ಕರಾಳ ಮುಖಗಳು, ನವಕರ್ನಾಟಕ ಪ್ರಕಾಶನ, ಬೆಂ.

	೨೦೦೫
	ಕನ್ನಡ ನಾಟಕಗಳಲ್ಲಿ ಸ್ತ್ರೀಲೋಕ – ಹೇಮಾ ಪಟ್ಟಣಶೆಟ್ಟಿ, ಅನನ್ಯ ಪ್ರಕಾಶನ, ಧಾರವಾಡ.

	೨೦೦೫
	ಎಸ್.ವಿದ್ಯಾಶಂಕರ, ಜಿ.ಎಂ.ಹೆಗಡೆ (ಸಂ) – ಸಹೃದಯ ಸಂವಾದ, ಆಮೂರ ಅಭಿನಂದನ ಗ್ರಂಥ, ಪ್ರಿಯದರ್ಶಿನಿ ಪ್ರಕಾಶನ, ಬೆಂಗಳೂರು.

	೨೦೦೬
	ಸುಧಾಕರ – ಜನಪದ ನುಡಿಗಟ್ಟುಗಳ ಕೋಶ – ಕನ್ನಡ ವಿ.ವಿ. ಹಂಪಿ,

	೨೦೦೬
	ಕೆ.ಸಾವಿತ್ರಿ – ನಂಬಿದ ಸತ್ಯಗಳು, ಮುದ್ದಪ್ಪ ಸ್ಮಾರಕ ಟ್ರಸ್ಟ್, ಬೆಂಗಳೂರು.

	೨೦೦೬
	ಎಸ್.ಎಸ್.ಹಿರೇಮಠ – ಲಾಕುಳ ದರ್ಶನ – ಕನ್ನಡ ಸಾಹಿತ್ಯ ಒರಿಷತ್ತು, ಬೆಂಗಳೂರು,

	೨೦೦೬
	ಸಂ.ಇಂದಿರಾ ಕೃಷ್ಣಪ್ಪ – ಬಯಲು ಬೆತ್ತಲೆ ಚಂದ್ರಗುತ್ತಿ – ಬಿ.ಕೆ.ಟ್ರಸ್ಟ್, ಬೆಂಗಳೂರು,

	೨೦೦೬
	ಕೃಷ್ಣ ಕೊಲ್ಲಾರ ಕುಲಕರ್ಣಿ – ಅಖಂಡ ಕರ್ನಾಟಕ – ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು,

	೨೦೦೬
	ಸುಧಾಕರ – ಕನ್ನಡ ನುಡಿಗಟ್ಟುಗಳ ಕೋಶ – ಕನ್ನಡ ವಿ.ವಿ. ಹಂಪಿ.

	೨೦೦೬
	ಮಾಧವಿ ಎಸ್.ಭಂಡಾರಿ – ಮಹಿಳೆ ಮತ್ತು ಕೋಮುವಾದ – ಕ.ಸಾ.ಪ. ಬೆಂಗಳೂರು,

	೨೦೦೬
	ವೀರಣ್ಣ ದಂಡೆ – ಕನ್ನಡ ಕಾವ್ಯಮೀಮಾಂಸೆ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.

	೨೦೦೬
	ದು. ಸರಸ್ವತಿ (ಸಂ) – ಕರ್ನಾಟಕ ಸಂದರ್ಭದಲ್ಲಿ ಕೋಮುವಾದ, ಪರ‍್ಯಾಯ ಕಾನೂನು ವೇದಿಕೆ, ಬೆಂಗಳೂರು.

	೨೦೦೬
	ಮೀರಾಸಾಬಿ ಹಳ್ಳಿ ಶಿವಣ್ಣ – ಕಾಡುಗೊಲ್ಲ ಬುಡಕಟ್ಟು ವೀರರು, ಸಿ.ವಿ.ಜಿ. ಪಬ್ಲಿಕೇಶನ್ಸ್, ಬೆಂಗಳೂರು.

	೨೦೦೬
	ಎಸ್. ಎಸ್. ಹಿರೇಮಠ – ಲೋಕಾಯತ ದರ್ಶನ, ಸಮತಾ ಪ್ರಕಾಶನ, ಕೊಟ್ಟೂರು.

	೨೦೦೬
	ಎಸ್. ಎಸ್. ಹಿರೇಮಠ – ಲಾಕುಳ ದರ್ಶನ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.

	೨೦೦೬
	ವಿ.ಬಿ.ತಾರಕೇಶ್ವರ – ವಸಾಹತುಶಾಹಿ ಮತ್ತು ಭಾಷಾಂತರ, ಕನ್ನಡ ವಿ.ವಿ. ಹಂಪಿ.

	೨೦೦೬
	ಸಬೀಹಾ ಭೂಮಿಗೌಡ (ಸಂ) – ಮಹಿಳಾ ಸಾಹಿತ್ಯ, ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.

	೨೦೦೬
	ಪಾ.ಶ.ಶ್ರೀನಿವಾಸ (ಸಂ) – ತಮಿಳು ಕನ್ನಡ ದ್ವಿಭಾಷಾ ನಿಘಂಟು, ಪ್ರಿಯದರ್ಶಿನಿ ಪ್ರಕಾಶನ, ಬೆಂಗಳೂರು.

	೨೦೦೬
	ಎಚ್.ಟಿ.ಕೃಷ್ಣಮೂರ್ತಿ (ಸಂ) – ಆಧುನಿಕ ಕನ್ನಡ ವಿಮರ್ಶೆ, ಡಿ.ವಿ.ಎಸ್.ಕಾಲೇಜು, ಶಿವಮೊಗ್ಗ

	೨೦೦೬
	ಎಚ್.ದಂಡಪ್ಪ, ಬಿ.ಎನ್.ಸುಮಿತ್ರಾಬಾಯಿ – ಸುವರ್ಣ ಸಾಹಿತ್ಯ ವಿಮರ್ಶೆ, ಕನ್ನಡ ಸಂಸ್ಕೃತಿ ಇಲಾಖೆ, ಬೆಂಗಳೂರು.

	೨೦೦೭
	ಎಲ್.ಬಸವರಾಜು – ಸೊನ್ನಲಾಪುರದ ಸಂತ ಸಿದ್ಧರಾಮನ ನಿಜವಚನಗಳು, ಸಾರಾ ಎಂಟರ್‌ಪ್ರೈಸಸ್, ಮೈಸೂರು.

	೨೦೦೭
	ಕೆ.ವಿ.ನಾರಾಯಣ – ಕನ್ನಡ ಜಗತ್ತು ಅರ್ಧ ಶತಮಾನ – ಕನ್ನಡ ವಿ.ವಿ. ಹಂಪಿ,

	೨೦೦೭
	ಜ್ಯೋತಿ ಶಶಿಕುಮಾರ್ – ಮಹಿಳಾ ಸಾಮಾಜಿಕತೆ – ಕನ್ನಡ ವಿ.ವಿ. ಹಂಪಿ,

	೨೦೦೭
	ಸಿ.ಜಿ.ಲಕ್ಷ್ಮೀಪತಿ – ಕ್ಯಾಸ್ಟ್ ಕೆಮಿಸ್ಟ್ರಿ – ಸಖಿ ಪ್ರಕಾಶನ, ಹೊಸಪೇಟೆ,

	೨೦೦೭
	ಸಿ.ಜಿ.ಲಕ್ಷ್ಮೀಪತಿ – ಬೆತ್ತಲೆ ವೃಕ್ಷ – ಸಖಿ ಪ್ರಕಾಶನ, ಹೊಸಪೇಟೆ,

	೨೦೦೭
	ಡಿ.ಡಾಮಿನಿಕ್ – ಜಾಗತೀಕರಣದ ಐಡಿಯಾಲಜಿ ಮತ್ತು ಮಾನವ ಹಕ್ಕುಗಳು – ಸಖಿ ಪ್ರಕಾಶನ, ಹೊಸಪೇಟೆ,

	೨೦೦೭
	ಎಸ್.ನಟರಾಜ ಬೂದಾಳು – ನಾಗಾರ್ಜುನನ ಮದ್ಯಮ ಮಾರ್ಗ – ಕನ್ನಡ ವಿ.ವಿ.. ಹಂಪಿ,

	೨೦೦೭
	ಅರುಣ್ ಜೋಳದ ಕೂಡ್ಲಿಗಿ – ಸಂಡೂರು ಭೂ ಹೋರಾಟ – ಹಂಪಿ ವಿ.ವಿ.

	೨೦೦೭
	ಸತೀಶ ಪಾಟೀಲ – ಹೆಬ್ಬಳ್ಳಿ ಭೂ ಹೋರಾಟ – ಹಂಪಿ ವಿ.ವಿ.

	೨೦೦೭
	ಷ.ಶೆಟ್ಟರ್ – ಶಂಗಂ ತಮಿಳಗಂ ಮತ್ತು ಕನ್ನಡ ನಾಡು ನುಡಿ – ಅಭಿನವ ಪ್ರಕಾಶನ, ಬೆಂಗಳೂರು.

	೨೦೦೭
	ಪಿ.ವಿ.ನಾರಾಯಣ – ಹಳಗನ್ನಡ ಪದಸಂಪದ, ಕ.ಸಾ.ಪ. ಬೆಂಗಳೂರು.

	೨೦೦೭
	ಸಿ.ಎನ್.ರಾಮಚಂದ್ರನ್ – ಹೊಸ ಮಡಿಯ ಮೇಲೆ ಚದುರಂಗ – ಸಪ್ನ ಬುಕ್ಸ್, ಬೆಂಗಳೂರು.

	೨೦೦೭
	ಜಿ.ಎಸ್.ಶಿವರುದ್ರಪ್ಪ – ಕನ್ನಡ ಕಾವ್ಯತತ್ವ ಚಿಂತನೆ – ಕನ್ನಡ ವಿ.ವಿ. ಹಂಪಿ.

	೨೦೦೭
	ವೀರಣ್ಣ ದಂಡೆ (ಸಂ) – ವಚನ ಸಾಹಿತ್ಯ ಮೀಮಾಂಸೆ,

	೨೦೦೭
	ಸಬೀಹಾ ಭೂಮಿಗೌಡ (ಸಂ) – ಕನ್ನಡ ಸಾಹಿತ್ಯ ಮೀಮಾಂಸೆ, ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.

	೨೦೦೭
	ಶ್ರೀಧರ ಹೆಗಡೆ ಭದ್ರನ್ – ಆಧುನಿಕ ಕನ್ನಡ ಮಹಾಕಾವ್ಯಗಳು – ಅಭಿನವ ಪ್ರಕಾಶನ, ಬೆಂಗಳೂರು.

	೨೦೦೭
	ಪಿ.ಸಂಗೀತ – ಗಣಿಗಾರಿಕೆ ಮತ್ತು ಪರಿಸರ, ಸಖಿ ಪ್ರಕಾಶನ, ಹೊಸಪೇಟೆ.

	೨೦೦೭
	ಎಂ.ಭಾಗ್ಯಲಕ್ಷ್ಮಿ (ಸಂ) – ಗಣಿಗಾರಿಕೆ ಮತ್ತು ಅಭಿವೃದ್ಧಿ, ಸಖಿ ಪ್ರಕಾಶನ, ಹೊಸಪೇಟೆ.

	೨೦೦೭
	ಸಿ.ಜಿ.ಲಕ್ಷ್ಮೀಪತಿ – ಕ್ಯಾಸ್ಟ್ ಕೆಮಿಸ್ಟ್ರಿ, ಸಖಿ ಪ್ರಕಾಶನ, ಹೊಸಪೇಟೆ.

	೨೦೦೭
	ಶ್ರೀಧರ ಹೆಗಡೆ ಭದ್ರನ್ – ಆಧುನಿಕ ಕನ್ನಡ ಮಹಾಕಾವ್ಯಗಳು, ಅಭಿನವ ಪ್ರಕಾಶನ, ಬೆಂಗಳೂರು.

	೨೦೦೭
	ರಹಮತ್ ತರೀಕೆರೆ – ಕರ್ನಾಟಕದ ನಾಥಪಂಥ, ಕನ್ನಡ ವಿ.ವಿ. ಹಂಪಿ.

	೨೦೦೭
	ಪ್ರಶಾಂತ್ ಮಾಡ್ತ – ಕನ್ನಡ ಪದನಿಧಿ, ಕನ್ನಡ ಸಂಘ, ಸಂತ ಜೋಸೆಫ್ ಕಾಲೇಜು, ಬೆಂಗಳೂರು.

	೨೦೦೭
	ಎಂ.ಎಸ್.ಶೇಖರ್ (ಸಂ) – ಕನ್ನಡ ಸಾಹಿತ್ಯ ಪರಂಪರೆಯಲ್ಲಿ ಮಹಿಳಾ ಪರ ಕಾಳಜಿಗಳು, ಕರ್ನಾಟಕ ಸಾಇಹತ್ಯ ಅಕಾಡೆಮಿ, ಬೆಂಗಳೂರು.

	೨೦೦೭
	ಸಾ.ರಾ.ಅಬೂಬಕ್ಕರ್ – ಸಾಹಿತ್ಯ ಸಂಸ್ಕೃತಿ ಮತ್ತು ಮಹಿಳೆ, ಕನ್ನಡ ವಿ.ವಿ. ಹಂಪಿ.

	೨೦೦೭
	ಎಚ್.ಎಸ್.ಶ್ರೀಮತಿ (ಅನು) ಸಿಮೊನ್ ದ ಬೊವಾ – ದ ಸೆಕೆಂಡ್ ಸೆಕ್ಸ್, ಅಧ್ಯಯನ ಮಂಡಲ, ಬೆಂಗಳೂರು.

	೨೦೦೭
	ವಿನಯ್ ಲಾಲ್, ಆಶಿಶ್ ನಂದಿ (ಸಂ) – ಹೊಸ ಶತಮಾನಕ್ಕೆ ಹೊಸ ಪರಿಭಾಷೆಗಳು, ಅಕ್ಷರ ಪ್ರಕಾಶನ, ಸಾಗರ.

	೨೦೦೮
	ಆಮೂರ ಜಿ.ಎಸ್. – ಗಿರೀಶ ಕಾರ್ನಾಡ ಹಾಗೂ ಭಾರತೀಯ ರಂಗಭೂಮಿ, ಮನೋಹರ ಗ್ರಂಥ ಮಾಲಾ, ಧಾರವಾಡ

	೨೦೦೮
	ವಿ.ಮುನಿವೆಂಕಟಪ್ಪ – ದಲಿತ ಚಳವಳಿ ಮತ್ತು ಸಾಹಿತ್ಯ, ತನುಮನು ಪ್ರಕಾಶನ, ಮೈಸೂರು.

	೨೦೦೮
	ಇಂದಿರಾ ಶ್ರೀಧರ್ – ಬುಡಕಟ್ಟು ವೈದ್ಯ ಸಂಸ್ಕೃತಿ, ಮುದ್ದಪ್ಪ ಸ್ಮಾರಕ ಟ್ರಸ್ಟ್, ಬೆಂಗಳೂರು.

	೨೦೦೮
	ಬಾನಂದೂರು ಕೆಂಪಯ್ಯ, ಕರ್ನಾಟಕ ದಲಿತ ಜನಪದ ಸಂಗೀತ, ಕಣ್ವ ಪ್ರಕಾಶನ, ಬೆಂಗಳೂರು.

	೨೦೦೮
	ನಿಂಗಣ್ಣ ಎನ್ ಸಣ್ಣಕ್ಕಿ – ಕರ್ನಾಟಕದ ಗೊಂದಲಿಗರು ಹಾಗೂ ಅವರ ಸಾಹಿತ್ಯ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.

	೨೦೦೮
	ಲತಾ ಅಭಯ್ – ಕಲ್ಲು ಬೆಂಕಿಗಳಿಂದ ನಲಿವು ಬೆಳಕಿನೆಡೆಗೆ (ಹೊಸಗನ್ನಡ ಮಹಿಳಾ ಸಾಹಿತ್ಯದಲ್ಲಿ ಪೌರಾಣಿಕ ಸ್ತ್ರೀ ಪಾತ್ರಗಳು), ಸತ್ಯ ಎಂಟರ್‌ಪ್ರೈಸಸ್, ಬೆಂಗಳೂರು.

	೨೦೦೮
	ಶಿವಾರೆಡ್ಡಿ. ಕೆ.ಸಿ. ಮತ್ತು ರಾಮಲಿಂಗಪ್ಪ ಟಿ.ಬೇಗೂರು (ಅನು, ಸಂ) ಸೂಸಾನ್ ಬಾಸ್ನೆಟ್ – ಕಂಪ್ಯಾರೆಟೀವ್ ಲಿಟರೇಚರ್ – ತೌಲನಿಕ ಸಾಹಿತ್ಯ, ಅಧ್ಯಯನ ಮಂಡಲ, ಬೆಂಗಳೂರು.

	೨೦೦೮
	ಮಲ್ಲೇಪುರಂ ವೆಂಕಟೇಶ – ತೌಲನಿಕ ಸಾಹಿತ್ಯಾಧ್ಯಯನ, ತ.ವೆಂ. ಸ್ಮಾರಕ ಗ್ರಂಥಮಾಲೆ, ಮೈಸೂರು.

	೨೦೦೮
	ಜಿ.ಎಸ್. ಆಮೂರ – ಆಧುನಿಕ ಕನ್ನಡ ವಿಮರ್ಶೆ: ಪ್ರಕಾರ ಪ್ರೇರಣೆ ಪ್ರಯೋಗ, ಸಪ್ನ ಬುಕ್ಸ್, ಬೆಂಗಳೂರು.

	೨೦೦೮
	ಎಂ.ಶಂಕರ – ಕನ್ನಡದಲ್ಲಿ ಪ್ರಾಯೋಗಿಕ ವಿಮರ್ಶೆಯ ಅಧ್ಯಯನ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.

	೨೦೦೮
	ಡಿ.ಲಿಂಗಯ್ಯ, ಚಕ್ಕೆರೆ ಶಿವಶಂಕರ್ (ಸಂ) – ಸ್ಥಳನಾಮಗಳ ಅಧ್ಯಯನ, ಕರ್ನಾಟಕ ಜಾನಪದ ಪರಿಷತ್ತು, ಬೆಂಗಳೂರು.

	೨೦೦೯
	ಬಿ.ಎಸ್.ಸಣ್ಣಯ್ಯ – ಹಸ್ತಪ್ರತಿಶಾಸ್ತ್ರ, ಬಾಹುಬಲಿ ಪ್ರಾಕೃತ ವಿದ್ಯಾಪೀಠ, ಶ್ರವಣಬೆಳಗೊಳ. (೧೯೯೨)

	೨೦೦೯
	ಮನು ವಿ. ದೇವದೇವನ್ – ಪೃಥ್ವಿಯಲೊದಗಿದ ಘಟವು.. – ಅಕ್ಷರ ಪ್ರಕಾಶನ, ಸಾಗರ.

	೨೦೦೯
	ಶಂಕರಪ್ಪ ತೋರಣಗಲ್ – ತಮಿಳಗಂ ಶಂಗಂ ಎಷ್ಟು ಪ್ರಾಚೀನ?, ಕಾವ್ಯಕಲಾ ಪ್ರಕಾಶನ, ಬೆಂಗಳೂರು.

	೨೦೦೯
	ಆಗುಂಬೆ ಎಸ್.ನಟರಾಜ – ಹೊರನಾಡಿನ ಮೂರು ಕರ್ನಾಟಕ ರಾಜ್ಯಗಳು, ಹಂಸ ಪ್ರಕಾಶನ, ಬೆಂಗಳೂರು, (೧೯೯೩)

	೨೦೦೯
	ಎಸ್.ನಟರಾಜ ಬೂದಾಳು – ನಾಗಾರ್ಜುನ: ಕೃತಿಗಳು ಮತ್ತು ತಾತ್ವಿಕತೆ – ಸಿದ್ಧಗಂಗಾ ಪ್ರಕಾಶನ, ತುಮಕೂರು,

	೨೦೦೯
	ಎಸ್.ನಟರಾಜ ಬೂದಾಳು – ಬೌದ್ಧ ಸೌಂದರ್ಯ ಮೀಮಾಂಸೆ (ಸಂವಾದ ಲೇಖನ ಮಾಲಿಕೆ ೦೮ – ೦೯) – ಸಂವಾದ ಪತ್ರಿಕೆ, ಬೆಂ.

	೨೦೦೯
	ಟಿ.ವೆಂಕಟೇಶಮೂರ್ತಿ – ಕನ್ನಡ ನಾಟಕ: ಯಾಜಮಾನ್ಯ ಸಂಕಥನ – ಅಧ್ಯಯನ ಮಂಡಲ, ಬೆಂಗಳೂರು.

	೨೦೦೯
	ಸಿದ್ಧಲಿಂಗಯ್ಯ – ಉರಿಕಂಡಾಯ, ಅಂಕಿತ ಪ್ರಕಾಶನ, ಬೆಂಗಳೂರು.

	೨೦೦೯
	ಫಾದರ್ ಚಸರಾ, ಸಿ.ಜಿ. ಲಕ್ಷ್ಮೀಪತಿ (ಸಂ) – ಮಂತಾತರ ಸತ್ಯಾನ್ವೇಷಣೆ, ಸಂಚಲನ ಪ್ರಕಾಶನ, ಬೆಂಗಳೂರು.

	೨೦೦೯
	ಮುಜಾಫರ್ ಅಸ್ಸಾದಿ – ಇನ್ನೊಂದು ಮುಖ, ಕೆ.ಎಸ್.ಮುದ್ದಪ್ಪ ಸ್ಮಾರಕ ಟ್ರಸ್ಟ್, ಬೆಂಗಳೂರು.

	೨೦೦೯
	ಮುಜಾಫರ್ ಅಸ್ಸಾದಿ – ಕರ್ನಾಟಕದಲ್ಲಿ ಐಡೆಂಟಿಟಿ ರಾಜಕೀಯ, ರೈತ, ರೈತಹೋರಾಟ ಹಾಗೂ ಸಾಮಾಜಿಕ ಚಳವಳಿ, ಮುದ್ದಪ್ಪ ಸ್ಮಾರಕ ಟ್ರಸ್ಟ್, ಬೆಂಗಳೂರು.

	೨೦೦೯
	ಪ್ರಸನ್ನ – ಯಂತ್ರಗಳನ್ನು ಕಳಚೋಣ ಬನ್ನಿ, ಒಂಟಿದನಿ ಪ್ರಕಾಶನ, ಸಾಗರ.

	೨೦೦೯
	ಎಂ. ಜಯಶಂಕರ – ಕನ್ನಡ ಸಂಸ್ಕೃತಿ ಚಿಂತನೆಯಲ್ಲಿ ಕೋಮುಸೌಹಾರ್ಧದ ನೆಲೆಗಳು, ಹಂಪಿ ವಿ.ವಿ. ಅಪ್ರಕಟಿತ ಎಂ.ಫಿಲ್ ಪ್ರಬಂಧ

	೨೦೦೯
	ಸಿ.ಜಿ.ಲಕ್ಷ್ಮೀಪತಿ – ಸಾಹಿತ್ಯವು ಸಮಾಜಶಾಸ್ತ್ರವನ್ನು ನೋಡಿರುವ ಬಗೆ, ಹಂಪಿ ವಿ.ವಿ. ಅಪ್ರಕಟಿತ ಪ್ರಬಂಧ.

	೨೦೦೯
	ವಿಠ್ಠಲರಾವ್ ಗಾಯಕವಾಡ್ (ಅನು), ಲೀಲಾ ಪಾಟೀಲ – ಭಾರತೀಯ ಸ್ತ್ರೀ ಜೀವನ, ಕನ್ನಡ ವಿ.ವಿ. ಹಂಪಿ.

	೨೦೦೯
	ಎಂ.ವಿ.ವಸು (ಸಂ) – ಕನ್ನಡದೊಳ್ ಭಾವಿಸಿದ ಜನಪದಂ, ಚಿಂತನ ಪುಸ್ತಕ ಬೆಂಗಳೂರು.

	೨೦೦೯
	ಎಚ್.ಎಸ್..ಶ್ರೀಮತಿ (ಅನು) – ಸ್ತ್ರೀವಾದಿ ಭಾಷಾಶಾಸ್ತ್ರ ಪ್ರವೇಶಿಕೆ, ಕನ್ನಡ ವಿ.ವಿ. ಹಂಪಿ.

	೨೦೦೯
	ಕೋಡಂಬಲ್ ಈಶ್ವರಯ್ಯ – ಐನೆಲೆ ಕರಿಬಸವಾರ್ಯರ ಜೀವನ ಮತ್ತು ಸಾಹಿತ್ಯ ಒಂದು ಅಧ್ಯಯನ, ಪ್ರಿಯದರ್ಶಿನಿ ಪ್ರಕಾಶನ, ಬೆಂಗಳೂರು.

	೨೦೦೯
	ಜಿ.ಎಸ್.ಸಿದ್ಧಲಿಂಗಯ್ಯ – ಅಲ್ಲಮಪ್ರಭು, ಕೇಂದ್ರ ಸಾಹಿತ್ಯ ಅಕಾದೆಮಿ, ನವದೆಹಲಿ.

	೨೦೦೯
	ರಾಹು (ಅನು) ಆನಂದ್ ತೇಲ್‌ತುಂಬ್ಡೆ – ಅಂಬೇಡ್ಕರ್ ಇನ್ ಅಂಡ್ ಫಾರ್ ದಿ ಪೋಸ್ಟ್ ಅಂಬೇಡ್ಕರ್ ದಲಿತ್ ಮೂವ್‌ಮೆಂಟ್, ಅಂಬೇಡ್ಕರೋತ್ತರ ದಲಿತ ಸಂಘರ್ಷ ದಾರಿ ದಿಕ್ಕು, ಚಿಂತನ ಪುಸ್ತಕ ಬೆಂಗಳೂರು.

	೨೦೦೯
	ಡಿ.ಎಸ್.ನಾಗಭೂಷಣ – ಕನ್ನಡ ಕರ್ನಾಟಕ ಸಂಕಥನಗಳು, ವಿಸ್ಮಯ ಪ್ರಕಾಶನ, ಮೈಸೂರು.

	೨೦೦೯
	ವೀಣಾ ಶಾಂತೇಶ್ವರ – ಇಲ್ಲಿಂದ ಮುಂದೆಲ್ಲಿಗೆ?, ಕನ್ನಡ ವಿ.ವಿ. ಹಂಪಿ.

	೨೦೧೦
	ಎಸ್.ನಟರಾಜ ಬೂದಾಳು – ನಾಗಾರ್ಜುನ ಅಲ್ಲಮಪ್ರಭು: ಒಂದು ತೌಲನಿಕ ಅಧ್ಯಯನ, ಗೋಧೂಳಿ ಪ್ರಕಾಶನ, ಬೆಂಗಳೂರು.

	೨೦೧೦
	ಮಂಜುಳಾ ಶಿವಾನಂದ – ಭಕ್ತಿ ಮಾರ್ಗದ ಪ್ರೇಮಯೋಗಿನಿಯರು – ಕ.ಸಾ.ಪ. ಬೆಂಗಳೂರು,

	೨೦೧೦
	ಮೋಹನ್ ಕುಂಟಾರ್ – ಭಾಷಾಂತರ ವಿಭಿನ್ನ ನೆಲೆಗಳು – ಪಲ್ಲವ ಪ್ರಕಾಶನ ಚೆನ್ನಪಟ್ಟಣ, ಬಳ್ಳಾರಿ,

	೨೦೧೦
	ಎಚ್.ತಿಪ್ಪೇರುದ್ರಸ್ವಾಮಿ – ಸಾಹಿತ್ಯ ವಿಮರ್ಶೆಯ ತತ್ವಗಳು – ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು.

	೨೦೧೦
	ವಿ.ಮುನಿವೆಂಕಟಪ್ಪ – ದಲಿತ ಚಳವಳಿಯ ಚರಿತ್ರೆ, ..

	೨೦೧೦
	ನಾಗಾರ್ಜುನ ಅಲ್ಲಮಪ್ರಭು ಒಂದು ತೌಲನಿಕ ಅಧ್ಯಯನ – ಎಸ್.ನಟರಾಜ ಬೂದಾಳು, ಗೋಧೂಳಿ ಪ್ರಕಾಶನ, ತುಮಕೂರು,

	೨೦೧೦
	ಮಡಿವಾಳೆಪ್ಪ ದೋಂಡಿಬಾ ವಕ್ಕುಂದ – ಆಧುನಿಕ ಕನ್ನಡ ಕಾವ್ಯದಲ್ಲಿ ಧಾರ್ಮಿಕ ಹಿಂಸೆ ಹಾಗೂ ಸೌಹಾರ್ದತೆಯ ಸ್ವರೂಪ, ಹಂಪಿ ವಿ.ವಿ. ಅಪ್ರಕಟಿತ ಪ್ರಬಂಧ,

	೨೦೧೦
	ನಾಡೋಜ ದರೋಜಿ ಈರಮ್ಮ – ಮೌಖಿಕ ಮಹಾಕಾವ್ಯ ‘ಮಾರ‍್ವಾಡಿ ಶೇಠ್’, ಕನ್ನಡ ವಿ.ವಿ. ಹಂಪಿ.

	೨೦೧೦
	ನಟರಾಜ ಎಸ್.ಬೂದಾಳು, ತುಮಕೂರು ವಿ.ವಿ. ತುಮಕೂರು.

	೨೦೧೦
	ಎಫ್.ಟಿ.ಹಳ್ಳಿಕೇರಿ – ಹಾಲುಮತ ವ್ಯಾಸಂಗ – ೧, ೨, ಕನ್ನಡ ವಿ.ವಿ. ಹಂಪಿ.

	೨೦೧೦
	ಚಂದ್ರಮತಿ ಸೋಂದಾ – ಶಬ್ದದೊಳಗಣ ನಿಶ್ಯಬ್ದ, ಜ್ಯೋತಿ ಪ್ರಕಾಶನ, ಮೈಸೂರು.

	೨೦೧೦:
	ಸಿ.ಎಸ್.ದ್ವಾರಕಾನಾಥ್ – ಮಣ್ಣ ಬಳೆ ನಾದ, ಪ್ರಗತಿ ಗ್ರಾಫಿಕ್ಸ್, ಬೆಂಗಳೂರು.

	೨೦೧೦
	ಟಿ.ಎನ್.ವಾಸುದೇವಮೂರ್ತಿ – ಹುಚ್ಚುತನವೇ ಅನುಗ್ರಹ: ನೀಷೆ, ಅಹರ್ನಿಶಿ ಪ್ರಕಾಶನ, ಶಿವಮೊಗ್ಗ.

	೨೦೧೦
	ರಾಹು (ಅನು) ಬಿ.ಆರ್.ಅಂಬೇಡ್ಕರ್ – ಕಾಸ್ಟ್ ಇನ್ ಇಂಡಿಯಾ ಅಂಡ್ ಅನಿಹಿಲೇಶನ್ ಆಫ್ ಕಾಸ್ಟ್, ಜಾತಿ ವ್ಯವಸ್ಥೆ ಉಗಮ ವಿಕಾಸ ವಿನಾಶ, ಸುಮೇಧ ಪ್ರಕಾಶನ, ಗುಲಬರ್ಗಾ.

	೨೦೧೦
	ಮೀನಾಕ್ಷಿ ಬಾಳಿ – ಮನದ ಸೂತಕ ಹಿಂಗಿದೊಡೆ, ಚಿಂತನ ಪುಸ್ತಕ, ಬೆಂಗಳೂರು.

	೨೦೧೦
	ಎಚ್.ಎಸ್.ಶ್ರೀಮತಿ (ಅನು), ಬೆಟ್ಟಿ ಫ್ರೀಡನ್ – ದಿ ಮಿಸ್ಟಿಕ್ ವಿಮೆನ್, ಹೆಣ್ಣುತನ ಎಂಬ ಕಣ್ಕಟ್ಟು, ಪ್ರಗತಿ ಗ್ರಾಫಿಕ್ಸ್, ಬೆಂಗಳೂರು.

	೨೦೧೦
	ಮೋಹನ ಕುಂಟಾರ್ – ಭಾಷಾಂತರದ ವಿಭಿನ್ನ ನೆಲೆಗಳು, ಪಲ್ಲವ ಪ್ರಕಾಶನ,  ಚನ್ನಪಟ್ಟಣ.

	೨೦೧೧
	ಸಿ.ವೀರಣ್ಣ – ಕನ್ನಡ ಸಾಹಿತ್ಯ ಚಾರಿತ್ರಿಕ ಬೆಳವಣಿಗೆ – ೨: ಮದ್ಯಕಾಲೀನ ಸಾಹಿತ್ಯ, ನವಕರ್ನಾಟಕ ಪ್ರಕಾಶನ, ಬೆಂಗಳೂರು.

	೨೦೧೧
	ವಿಜಯಕುಮಾರ ಬೋರಟ್ಟಿ – ಹಿರಿಯರ ಹಿರಿತನ ಹಿಂದೇನಾಯಿತು?, ಕನ್ನಡ ವಿ.ವಿ. ಹಂಪಿ.

	೨೦೧೧
	ಹಾಲತಿ ಸೋಮಶೇಖರ್ – ಕರ್ನಾಟಕದ ದಲಿತ ಚಳವಳಿಯಲ್ಲಿ ಮಹಿಳೆ, ವಿಸ್ಮಯ ಪ್ರಕಾಶನ, ಮೈಸೂರು.

	೨೦೧೧
	ಕಾ.ವೆಂ.ಶ್ರೀನಿವಾಸಮೂರ್ತಿ – ಕೋಮುಸೌಹಾರ್ದತೆ ಮತ್ತು ಪರಂಪರೆ,

	೨೦೧೧
	ಸುರೇಶ್ ನಾಗಲಮಡಿಕೆ – ಮುತ್ತು ಬಂದಿದೆ ಕೇರಿಗೆ (ಕನಕದಾಸರ ಕುರಿತ ಅಧ್ಯಯನ), ಸಿರಿವರ ಪ್ರಕಾಶನ, ಬೆಂಗಳೂರು.

	೨೦೧೧
	ಡಾ.ಜಿ.ರಾಮಕೃಷ್ಣ (ಸಂಗ್ರಹಾನುವಾದ), ದೇಬಿಪ್ರಸಾದ ಚಟೋಪಾದ್ಯಾಯ – ಲೋಕಾಯತ, ನವಕರ್ನಾಟಕ ಪ್ರಕಾಶನ, ಬೆಂಗಳೂರು.

	೨೦೧೧
	ಬಸವಣ್ಣ ಎಂ. – ಕಾರ್ಲ್ ಯೂಂಗ್, ಅಭಿನವ ಪ್ರಕಾಶನ, ಬೆಂಗಳೂರು. (೧೯೭೪)

	೨೦೧೧
	ಎಂ.ಎಸ್.ಆಶಾದೇವಿ – ನಡುವೆ ಸುಳಿವಾ ಆತ್ಮ, ಅಹರ್ನಿಶಿ ಪ್ರಕಾಶನ, ಶಿವಮೊಗ್ಗ.

	೨೦೧೧
	ಕೆ.ಷರೀಫಾ – ಮುಸ್ಲಿಂ ಮಹಿಳಾ ಸಂವೇದನೆ, ಅಂಕಿತ ಪುಸ್ತಕ ಬೆಂಗಳೂರು.

	೨೦೧೧
	ಶೈಲಜಾ ಹಿರೇಮಠ – ಹರದೇಶಿ ನಾಗೇಶಿ: ಕಲೆ ಮತ್ತು ಕಲಾವಿದರು, ಕನ್ನಡ ವಿ.ವಿ. ಹಂಪಿ.

	೨೦೧೧
	ಕುರುವ ಬಸವರಾಜ್ – ಜನಪದ ಮಹಾಕಾವ್ಯಗಳ ನಿರ್ಮಾಣ ಪ್ರತಿಭೆಯ ನೆಲೆಗಳು, ಗೀತಾಂಜಲಿ ಪಬ್ಲಿಕೇಶನ್ಸ್, ಬೆಂಗಳೂರು.

	೨೦೧೧
 
	ಎಸ್. ಎಸ್. ಹಿರೇಮಠ – ಕರ್ನಾಟಕ ಸಂಸ್ಕೃತಿ ಪರಂಪರೆ – ೧ ಹಬ್ಬಗಳು, ೨ ಜಾತ್ರೆಗಳು,
ಜಿ.ರಾಮಕೃಷ್ಣ – ಯೋಗಪ್ರವೇಶ, ನವಕರ್ನಾಟಕ ಪ್ರಕಾಶನ, ಬೆಂಗಳೂರು.
ರಹಮತ್ ತರೀಕೆರೆ (ಸಂ) – ಬಾಬಾ, ದತ್ತ ವಿವಾದದ ಸುತ್ತ,
ಹೇರಂಜೆ ಕೃಷ್ಣ ಭಟ್ಟ – ಸಂಶೋಧನ ಪ್ರಜ್ಞೆ,
ಎಸ್.ಚಂದ್ರಶೇಖರ್ – ದಕ್ಷಿಣ ಭಾರತ: ವಸಾಹತುಶಾಹಿ ಇತಿಹಾಸ,
ರಾಜಾರಾಮ ಹೆಗಡೆ – ಗತಕಥನ,
ಗಿರಡ್ಡಿ ಗೋವಿಂದರಾಜ – ಕಾದಂಬರಿ ವಸ್ತು ಮತ್ತು ತಂತ್ರ
ವೆಂಕಟಾಚಲಶಾಸ್ತ್ರಿ – ಮಹಾಕಾವ್ಯದರ್ಶನ,
ಹಂಪನಾ – ಚಂದ್ರಕೊಡೆ – ಕನ್ನಡ ವಿ.ವಿ. ಹಂಪಿ.
ಧರ್ಮಕಾರಣ – ಪಿ.ವಿ.ನಾರಾಯಣ,
ಬಂಜಗೆರೆ ಜಯಪ್ರಕಾಶ – ಆನು ದೇವಾ ಹೊರಗಣವನು,
ಚಂದ್ರಶೇಖರ ನಂಗಲಿ – ಮಾರ್ಕ್‌ವಾದ ಮತ್ತು ಕನ್ನಡ ವಿಮರ್ಶೆ
ಬಸವೇಶ್ವರ – ಅಂಬೇಡ್ಕರ್ ಒಂದು ತೌಲನಿಕ ಅಧ್ಯಯನ,


ಕನ್ನಡ ಭಾಷೆ – ಸಾಹಿತ್ಯಗಳ ಸಂಶೋಧನೆ – ಒಂದು ದಶಕದ (೨೦೦೧ – ೨೦೧೧) ಕಿರುನೋಟ*
ಪದವಿ ನಿಮಿತ್ತದ ಮತ್ತು ಇತರೆ ಎಂದು ಸಂಶೋಧನೆಗಳನ್ನು ಎರಡು ಬಗೆಯಾಗಿ ವರ್ಗೀಕರಿಸಿಕೊಳ್ಳಬಹುದು. ಇವೆರಡೂ ಬಗೆಯ ಸಂಶೋಧನೆಗಳನ್ನು ಇಲ್ಲಿ ಒಟ್ಟಿಗೇ ಗಮನಿಸಲು ಉದ್ದೇಶಿಸಲಾಗಿದೆ. ಮೊದಲಲ್ಲಿ ಈ ದಶಕದಲ್ಲಿ (೨೦೦೧ – ೧೦) ಬಂದಿರುವ ಸಂಶೋಧನೆಗಳಲ್ಲಿ ಯಾವುದಾದರೂ ಪಂಥಗಳು – ಧಾರೆಗಳು – ಒಲವುಗಳು ರೂಪಿತಗೊಂಡಿವೆಯೇ? ಇದ್ದರೆ ಅವು ಯಾವುವು? ಎಂಬ ಭಾಗ ಮತ್ತು ನಂತರದಲ್ಲಿ ಇಲ್ಲಿನ ಸಂಶೋಧನೆಗಳ ಲಕ್ಷಣಗಳು, ಇತಿಮಿತಿಗಳು, ಉಪಯುಕ್ತತೆಗಳು ಮತ್ತು ಸಾಧ್ಯತೆಗಳು ಯಾವುವು ಇರಬಹುದು ಎಂಬ ಎರಡನೆ ಭಾಗ ಹೀಗೆ ಇಲ್ಲಿನ ವಿಚಾರಗಳನ್ನು ಎರಡು ಭಾಗಗಳಾಗಿ ಮಂಡಿಸಲು ಉದ್ದೇಶಿಸಲಾಗಿದೆ. ಈ ೨೦೦೧ – ೨೦೧೧ರ ದಶಕದ ಸಂಶೋಧನೆಯನ್ನು ಕುರಿತು ಮಾತನಾಡುವಾಗ ಗೆರೆಕೊರೆದಂತೆ ಇದಿಷ್ಟೆ ಕಾಲಕ್ಕೆ ಬದ್ಧವಾಗಿ ಮಾತನಾಡಲು ಆಗುವುದಿಲ್ಲ ಎಂಬುದು ಕೂಡ ನಿಜವೆ. ಹಾಗೆ ಯಾವ ಕಾಲವೂ ನಮ್ಮ ಅಳತೆಗಳಿಗೆ ತಕ್ಕಂತೆ ಕತ್ತರಿಸಿಕೊಂಡು ಸಂಭವಿಸುವುದಿಲ್ಲವಲ್ಲ. ಹಾಗಾಗಿ ಅಲ್ಲಲ್ಲಿ ಒಂಚೂರು ಆಚೀಚೆ ಜಿಗಿಯಬಹುದು. ಇರಲಿ ಇದಕ್ಕೆ ಮುಂಚೆ ಪೀಠಿಕೆ ರೂಪದಲ್ಲಿ ಒಂದೆರಡು ವಿಚಾರಗಳನ್ನು ಹೇಳಲಿಕ್ಕಿದೆ.
ಇಂದು ಸಂಶೋಧನೆ ಎಂಬುದೇ ಒಂದು ಮಿಥ್ಯಾಕಲ್ಪನೆಯಾಗಿದೆ. ಸಾಹಿತ್ಯದ ಸಂಶೋಧನೆ ಎಂದರೆ ಇಲ್ಲದ್ದನ್ನು ಹುಡುಕುವುದು; ಕಂಡುಹಿಡಿಯುವುದು; ಹೊಸದಾಗಿ ಏನನ್ನೋ ಹೊರಕ್ಕೆ ತೆಗೆಯುವುದು ಎಂಬುದೆಲ್ಲ ಸುಳ್ಳು. ಇಲ್ಲಿ ಅದೇನಿದ್ದರೂ ಸಂಯೋಜನೆಯಾಗಿ, ವ್ಯಾಖ್ಯಾನವಾಗಿ, ಕಟ್ಟುವಿಕೆ ಅಥವಾ ರಚನೆಯಾಗಿ, ವಿಶ್ಲೇಷಣೆ, ವಿವರಣೆ, ಸಂಕಲನ, ನಿರಚನೆ ಇತ್ಯಾದಿ ಕ್ರಿಯೆಗಳಿಂದ ನಡೆಯುವ ಒಂದು ಕಟ್ಟಾಣಿಕೆಯಾಗಿ ಸಂಭವಿಸಬೇಕು ಅಷ್ಟೆ. ಸಂಶೋಧನೆಯಲ್ಲಿ ಪೂರ್ವಾಗ್ರಹ ಇಲ್ಲದಿರುವಿಕೆ (ಮುಕ್ತತೆ) ಎಂಬುದು ಹೇಗೆ ಒಂದು ಆದರ್ಶವೋ ಹಾಗೆಯೇ ವಸ್ತುನಿಷ್ಟತೆ – ಸಮಗ್ರತೆ – ವೈಜ್ಞಾನಿಕತೆಗಳೂ ಕೂಡ ಆದರ್ಶಗಳೇ ಆಗಿವೆ. ಸಂಶೋಧಕ – ಗ್ರಾಹಕ (ಕೇಳುಗ – ಓದುಗ) – ಸಂಶೋಧನೆಗಳ ನಡುವೆ ಹಲವು ಸಾಂದರ್ಭಿಕ, ಚಾರಿತ್ರಿಕ ಒತ್ತಡಗಳು ಕೆಲಸ ಮಾಡುತ್ತಿರುತ್ತವೆ. ಹೀಗಾಗಿ ಎಲ್ಲ ಸಂಶೋಧನೆಗಳೂ ಸಾಪೇಕ್ಷ ಮತ್ತು ತಾತ್ಕಾಲಿಕ ಆದುವೇ ಅಲ್ಲವೆ? ಯಾವುದೂ ಶಾಶ್ವತ ಅಲ್ಲ. ಎಲ್ಲವೂ ನಿರಂತರ ಗತಿಶೀಲ ಎಂಬ ಪ್ರಕ್ರಿಯಾಮೀಮಾಂಸೆಯೂ ನಮ್ಮಲ್ಲಿ ಈಗಾಗಲೆ ಬಲವಾಗಿ ಮಂಡಿತವಾಗಿದೆ. ಯಾವತ್ತೂ ಶಾಶ್ವತ ಎಂಬುದು ಕೂಡ ಒಂದು ಮಿಥ್ಯಾಕಲ್ಪನೆಯೆ ಅಲ್ಲವೆ? ಎಲ್ಲ ಕೇಂದ್ರಗಳೂ ಛಿದ್ರಗೊಳ್ಳುತ್ತಿವೆ. ಏಕರೂಪೀಕರಣಗಳು, ಏಕಾಕಾರಿ ಚಿಂತನೆಗಳು ಪ್ರಶ್ನಿತಗೊಳ್ಳುತ್ತಿವೆ. ಬಹುಮುಖತೆ – ಪ್ಲೂರಲಿಸಂ ಹೆಚ್ಚು ಸ್ವೀಕಾರಾರ್ಹ ಆಗುತ್ತಿದೆ. ಏಕಸತ್ಯದ ಕಲ್ಪನೆ ಒಡೆದುಹೋಗಿ ಹಲವು ಸತ್ಯಗಳು – ಅರೆಸತ್ಯಗಳು ಇರುತ್ತವೆ ಎಂಬುದು ಈ ದಶಕದ ಮುಂಚೆಯೆ ಮಂಡನೆಯಾಗಿದೆ.
ಸಾಹಿತ್ಯ ಎಂಬುದು ಒಂದು ವಿಶಿಷ್ಟವಾದ ಭಾಷಿಕ ರಚನೆ ಎಂಬ ನಿಲುವಿನಿಂದ ದೂರ ಸರಿದು ಎಲ್ಲ ಅಕ್ಷರ ಪಠ್ಯಗಳೂ ಸಾಹಿತ್ಯಗಳೇ ಎಂಬ ನಿಲುವಿಗೆ ನಾವಿಂದು ಬರುತ್ತಿದ್ದೇವೆ. ಅಥವಾ ಸಾಹಿತ್ಯ ಎಂಬ ವಿಶಿಷ್ಟ ಲಿಪಿರಚನೆ ಶ್ರೇಷ್ಠ; ಮಿಕ್ಕೆಲ್ಲವೂ ಕಡಿಮೆ ಎಂಬ ತಿಳುವಳಿಕೆ ಇಂದು ಪ್ರಶ್ನಿತಗೊಳ್ಳುತ್ತಿದೆ. ನಮ್ಮ ಭಾಷಾಶಾಸ್ತ್ರೀಯ ಅಧ್ಯಯನಗಳು ಸೂಚಕ ಮತ್ತು ಸೂಚಿತಗಳ ನಡುವಣ ಸಂಬಂಧಗಳು ಸದಾ ಬದಲಾಗುತ್ತ ಇರುತ್ತವೆ ಎಂಬ ತಿಳುವಳಿಕೆಯನ್ನು ನಮಗೆ ನೀಡಿವೆ. ಅಲ್ಲದೆ ಪಠ್ಯದ ನಿರಚನೆಯಿಂದ ಎಲ್ಲ ರಚನೆಗಳೂ ಬೃಹತ್ ಸಂಕಥನದ ಎಳೆಗಳು ಎಂಬ ತಿಳುವಳಿಕೆ ನಮಗಿಂದು ಮೂಡಿದೆ. ಹೀಗಿರುವಾಗ ಎಲ್ಲ ಸಂಶೋಧನೆಗಳೂ ಸಂಕಥನಗಳೇ ಆಗಿವೆ. ಬೃಹತ್ ಡಿಸ್ಕೋರ್ಸಿನ ಭಾಗಗಳೇ ಆಗಿವೆ.
ಕನ್ನಡ ಸಂಶೋಧನೆ ಮತ್ತು ಕನ್ನಡ ಸಾಹಿತ್ಯ ಸಂಶೋಧನೆಗಳ ನಡುವೆ ಸ್ಪಷ್ಟವಾದ ವ್ಯತ್ಯಾಸಗಳು ಇಂದು ಉಂಟಾಗಿವೆ. ನಮ್ಮ ಸಂಶೋಧನೆಯನ್ನು ಸಾಹಿತ್ಯ ಮತ್ತು ಸಾಹಿತ್ಯೇತರ ಎಂದು ಎರಡಾಗಿ ವರ್ಗೀಕರಿಸಿಕೊಳ್ಳಲು ಇಂದು ಸಾಧ್ಯವಿದೆ. (ನೋಡಿ ಅನುಬಂಧ – ೫) ಕನ್ನಡ ಮತ್ತು ಕನ್ನಡ ಸಾಹಿತ್ಯ ಸಂಶೋಧನೆಗಳು ಎರಡೂ ಕಲಸಿಕೊಂಡ ಸಂಶೋಧನೆಗಳು ನಮ್ಮಲ್ಲಿವೆ ಎಂಬುದು ಕೂಡ ನಿಜವೆ. ಅನುಬಂಧ – ೫ನ್ನು ನೋಡಿದರೆ ನಿಧಾನಕ್ಕೆ ನಮ್ಮ ಸಂಶೋಧನೆ ಸಾಹಿತ್ಯದಿಂದ ಆಚೆಗೂ ವಿಸ್ತರಣೆ ಆಗುತ್ತಿರುವುದು ಕಾಣುತ್ತದೆ. ಅಥವಾ ಸಂಶೋಧನೆಯು ಸಾಹಿತ್ಯದ ಯಾಜಮಾನ್ಯದಿಂದ ಬಿಡಿಸಿಕೊಳ್ಳತೊಡಗಿದೆ ಎಂದೇ ಹೇಳಬಹುದು. ಕನ್ನಡ ಸಂಶೋಧನೆ ಒಂದು ತುಂಬಾ ವಿಶಾಲವಾದ ಶಿಸ್ತು. ಅದರ ಒಂದು ಕವಲಾಗಿ ಸಾಹಿತ್ಯ ಸಂಶೋಧನೆ ಇದೆ. ಸಾಹಿತ್ಯೇತರ ಸಂಶೋಧನೆಗಳು ಇತರೆಲ್ಲ ಸಾಮಗ್ರಿಗಳಂತೆ ಸಾಹಿತ್ಯವನ್ನೂ ಒಂದು ಸಾಮಗ್ರಿಯಾಗಿ ಬಳಸಬಹುದು. ಆಕರವಾಗಿಯೂ ಬಳಸಬಹುದು. ಹಾಗೆ ಸಾಮಗ್ರಿಯಾಗಿ – ಆಕರವಾಗಿ ಸಾಹಿತ್ಯವು ಬಳಕೆಯಾದಾಗ ಅವುಗಳನ್ನು ಸಾಹಿತ್ಯ ಸಂಶೋಧನೆಗಳು ಎನ್ನಲು ಬರುವುದಿಲ್ಲ.
ಇಂದಿನ ತೀವ್ರ ಜಾಗತೀಕರಣದ ಕಾಲದಲ್ಲಿ ಸಂಶೋಧನೆಯು ವಿಜ್ಞಾನ – ತಂತ್ರಜ್ಞಾನ ಕ್ಷೇತ್ರಗಳಲ್ಲಿ ಬೇರೆ ಬೇರೆ ರೀತಿಯಲ್ಲೆ ಬೆಳೆಯುತ್ತಿದೆ. ಔಷಧ ಉದ್ಯಮ, ಆಯುಧ ಉದ್ಯಮಗಳು, ಮನರಂಜನಾ ಉದ್ಯಮ, ವಿವಿಧ ಸರಕು ಉತ್ಪಾದನಾ ಮತ್ತು ಮಾರಾಟ ಕೈಗಾರಿಕೆಗಳು ಕಾಲಕಾಲಕ್ಕೆ ತಮಗೆ ಬೇಕಾದ ಸಂಶೋಧನೆಗಳನ್ನು ನಡೆಸುತ್ತಿವೆ. ಹೀಗಾಗಿ ಇಂದು ವ್ಯಾಪಾರೀಕರಣ ಮತ್ತು ಸಂಶೋಧನೆಗಳ ನಡುವೆ ಬಿಡಿಸಿಲಾಗದ ಸಂಬಂಧ ಉಂಟಾಗಿದೆ. ಪ್ರತಿಯೊಂದು ಸಂಶೋಧನೆಗಳೂ ವ್ಯಾಪಾರ ವೃದ್ಧಿಗಾಗಿ, ಹಣ ಸಂಪಾದನೆಗಾಗಿ ನಡೆಯುತ್ತಿವೆ. ಜಾಗತಿಕ ಬಂಡವಾಳಶಾಹಿ ತನಗೆ ಬೇಕಾದಂತೆ ಎಲ್ಲ ಅಪ್ಲೈಡ್ ಸಂಶೋಧನೆಗಳನ್ನೂ ನಿಯಂತ್ರಿಸುತ್ತಿದೆ. ಕೇವಲ ಶೈಕ್ಷಣಿಕ ಸಂಶೋಧನೆಗಳು ಮತ್ತು ಕೆಲವು ಸರ್ಕಾರಿ ಸಂಶೋಧನೆಗಳು ಮಾತ್ರ ಈ ಜಾಗತಿಕ ಬಂಡವಾಳಶಾಹಿಯಿಂದ ತಪ್ಪಿಸಿಕೊಂಡಂತೆ ಕಾಣಬಹುದು. ಆದರೆ ವಾಸ್ತವ ಹಾಗಿಲ್ಲ. ನಮ್ಮ ಶೈಕ್ಷಣಿಕ ಸಂಶೋಧನೆಗಳು ವ್ಯಾಪಾರಲೋಕವನ್ನು ಅಷ್ಟಾಗಿ ಗಂಭೀರವಾಗಿ ಪರಿಗಣಿಸಿದಂತೆ ಕಾಣುತ್ತಿಲ್ಲವಷ್ಟೆ.
[1]
ಇಲ್ಲೆ ಇನ್ನೊಂದು ವಿಚಾರ ಸ್ಪಷ್ಟಪಡಿಸಬೇಕು. ಇಂದು ಸಾಹಿತ್ಯದಲ್ಲಿ ಪ್ರಕಾರಗಳೂ ಕಲಸಿಕೊಳ್ಳುತ್ತಿವೆ. ಶುದ್ಧ ಪ್ರಕಾರಗಳು ಇಲ್ಲವಾಗುತ್ತಿವೆ. ಸಂಕರತೆಯೆ ವಾಸ್ತವ ಆಗುತ್ತಿದೆ. ಹಾಗಾಗಿ ಸಂಶೋಧನೆಯಲ್ಲಿ ವಿಮರ್ಶೆ, ವಿಚಾರಚಿಂತನೆ, ಸಂಪಾದನೆ, ಅನುವಾದ, ತತ್ವಶಾಸ್ತ್ರ ಚಿಂತನೆಗಳು ಒಳನುಗ್ಗುತ್ತಿವೆ. ಸಂಶೋಧನೆಯೇ ರೂಪಾಂತರಗೊಳ್ಳುತ್ತಿದೆ. ಮಾ ನಿಷಾದದಿಂದ ಹಿಡಿದು ಮದುವೆ ಆಲ್ಬಮ್‌ವರೆಗೆ ಕಾರ್ನಾಡರ ೧೨ ನಾಟಕಗಳನ್ನು ಅಧ್ಯಯನ ಮಾಡಿರುವ ಜಿ.ಎಸ್.ಆಮೂರ ತಮ್ಮ ಗಿರೀಶ ಕಾರ್ನಾಡ ಹಾಗೂ ಭಾರತೀಯ ರಂಗಭೂಮಿ ಎಂಬ ಕೃತಿಯಲ್ಲಿ ಅವರ ಅಧ್ಯಯನವನ್ನು ವಿಮರ್ಶಾತ್ಮಕ ಅಧ್ಯಯನ ಎಂದು ಕರೆದುಕೊಂಡಿದ್ದಾರೆ. ಇಂದಿನ ಸಾಹಿತ್ಯ ಸಂಶೋಧನೆಯು ಬಹುಪಾಲು ವಿಮರ್ಶಾತ್ಮಕ ಅಧ್ಯಯನವಾಗಿಯೆ ರೂಪಾಂತರಗೊಂಡಿದೆ. ನಮ್ಮ ಇತ್ತೀಚಿನ ಯಾವ ಸಾಹಿತ್ಯ ಸಂಶೋಧನೆಯನ್ನು ನೋಡಿದರೂ ಹೀಗೆ ಅನ್ನಿಸುತ್ತದೆ. ಕನ್ನಡ ಸಾಹಿತ್ಯ ಸಂಶೋಧನೆಯಲ್ಲಿ ಈಗಾಗಲೇ ಅಧ್ಯಯನ ಎಂಬ ಪರಿಭಾಷೆಯು ಸಾಕಷ್ಟು ವ್ಯಾಪಕವಾಗಿ ಬಳಕೆಯಾಗುತ್ತಿದೆ. ಈ ಬರೆಹದ ಕೊನೆಗಿರುವ ಅನುಬಂಧದಲ್ಲಿನ (ಪದನಿಮಿತ್ತ) ಪಿಎಚ್.ಡಿ. ಪ್ರಬಂಧಗಳ ತಲೆಬರಹಗಳನ್ನು ನೋಡಿದರೇನೆ ಇದು ಹೇಗೆಲ್ಲ ಬಳಕೆ ಆಗುತ್ತಿದೆ ಎಂದು ಕಾಣಬಹುದು. ಒಂದು ಅಧ್ಯಯನ, ಸಾಂಸ್ಕೃತಿಕ ಅಧ್ಯಯನ, ತೌಲನಿಕ ಅಧ್ಯಯನ, ಸಾಮಾಜಿಕ ನೆಲೆಗಳ ಅಧ್ಯಯನ ಹೀಗೆ ಹಲವು ಕವಲುಗಳಲ್ಲಿ ಸಂಶೋಧನೆಯು ಅಧ್ಯಯನವಾಗಿ ಹೊರಳಿಕೊಂಡಿದೆ. ಕೆಲವು ಟೈಟಲ್ಲುಗಳಲ್ಲಿ ಅಧ್ಯಯನ ಎಂಬ ಪದ – ಪರಿಕಲ್ಪನೆ ಬಳಸದಿದ್ದರೂ; ಅವುಗಳ ಒಳಗಡೆ ಇದರ ಬಳಕೆ ಸಾಕಷ್ಟು ಆಗಿರುವುದನ್ನು ಕಾಣಬಹುದು. ಇಷ್ಟಕ್ಕು ಯಾವುವು ಒಂದು ಅಧ್ಯಯನಗಳಲ್ಲ? ಯಾವುವು ಸಾಂಸ್ಕೃತಿಕ ಅಧ್ಯಯನಗಳಲ್ಲ? ತೌಲನಿಕತೆಯನ್ನೆ ಬಳಸದ ಅಧ್ಯಯನಗಳಾದರೂ ನಮ್ಮಲ್ಲಿ ಇರುವವೆ? ಇರಲಿ ಮೊದಲಿಗೆ ನಮ್ಮ ಈ ದಶಕದ ಸಂಶೋಧನೆಯಲ್ಲಿನ ಧಾರೆಗಳು – ಒಲವುಗಳು ಯಾವುವೆಂದು ನೋಡೋಣ;



* ಈ ಲೇಖನವು ಹಲವು ಕಂಪಾರ್ಟ್‌ಮೆಂಟುಗಳಿಗೆ ಅಧ್ಯಯನಗಳನ್ನು ಹಾಕಲು ಪ್ರಯತ್ನಿಸಿರುವಂತೆ ಕಾಣಬಹುದು. ಅವುಗಳು ಖಚಿತವಾಗಿ ಚರ್ಚಿಸಿರುವ ಆಯಾ ಚೀಲಗಳಲ್ಲೆ ಸೇರಬೇಕು, ಸೇರುತ್ತವೆ ಎಂದೇನಿಲ್ಲ. ಇಲ್ಲಿನ ಕೆಲವು ಅಧ್ಯಯನಗಳನ್ನು ನೋಡಿದಾಗ ಅರೆ ಇವು ಬೇರೆಡೆ (ಬೇರೆ ಧಾರೆಯ ಅಡಿ) ಚರ್ಚಿತವಾಗಬೇಕಿತ್ತಲ್ಲ ಎನ್ನಿಸಬಹುದು. ಇಂಥವು ಕೆಲವು ಏಕಕಾಲಕ್ಕೆ ಬಿನ್ನ ಚಹರೆಗಳನ್ನು ಹೊಂದಿರುವ ಅಧ್ಯಯನಗಳೂ ಆಗಿವೆ. ಹಾಗೆ ನೋಡಿದರೆ ಯಾವ ಅಧ್ಯಯನಗಳೂ ಒಂದೆ ಧಾರೆಗೆ ಸಂಪೂರ್ಣವಾಗಿ ಸೇರುವುದಿಲ್ಲ. ಹಲವು ಧಾರೆಗಳ ಚಹರೆಗಳನ್ನು ಹೊಂದಿರುವುದೇ ನಮ್ಮ ಅಧ್ಯಯನಗಳ ಒಂದು ಲಕ್ಷಣವಾಗಿದೆ.
[1] ಹೆಚ್ಚಿನ ವಿವರಗಳಿಗೆ ನೋಡಿ: ಸಂಶೋಧನೆ: ಪರಿಕಲ್ಪನೆ (ಲೇಖನ) – ಕೆ.ವಿ.ನಾರಾಯಣ, ತೊಂಡುಮೇವು ಕಂತೆ ಒಂದು, ಬರಹ ಪಬ್ಲಿಶಿಂಗ್ ಹೌಸ್, ಬೆಂಗಳೂರು, ೨೦೧೦.

